
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЗСБНА Халимаг улсын төрийн шагналт зохиолч Алексей Бадмаевын “Талын зулдаргана” хэмээх энэ роман нь халимгийн ард түмний түүхэн хувь заяаг хэдэн арван жилээр буюу манай зууны эхнээс гучаад оны үеийг хүртэл уран сайхны аргаар үзүүлсэн том хэмжээний бүтээл юм. Зохиолч халимгийн ард түмний дунд яригддаг домог, туульсыг ашиглан уг зохиолоо улам сонирхолтой болгосон байна.


ХОЁРДУГААР ХЭСЭГ

	
НЭГДҮГЭЭР БҮЛЭГ

	Бага дөрвөдийн улсын өргөө нь хорин намхан шавар байшингаас бүрдэх бөгөөд тэдний дунд бас төөнөх халуун нар, талын чимчигнэх салхинд харласан хоёр модон байшин байх ажээ. 1917 оны намар хүртэл тэдгээр модон байшингийн нэгэнд улсын захирагч Богданов гэр бүлтэйгээ суудаг байлаа. Сийлмэл довжоотой, дөрвөн тасалгаатай нөгөө нэг байшинд нь албан өрөө, хааны түшмэд байрладаг байлаа. Хоёрдугаар сарын хувьсгалын дараа модон байшингуудад земийн захиргаа байрладаг болжээ. Октябрийн хувьсгалын өмнөхөн улсын земийн захиргааны даргаар улсын ноён Данзан Тундутов, багш Араши Чапчаев хоёрын нэр дэвшигджээ. Хэдийгээр ноёныг дэмжсэн өргөн ухуулга явуулж, ядуучуудын дунд аливаа амлалт гаргаж, туйлбаргүй хүмүүсийг худалдан авч байсан боловч сонгуулийн дүн багшийн талд ашигтай болжээ. Учир нь ядуучуудыг өмгөөлөгч аймшиггүй энэ хүн тал даяар маш нэр цуутай ажээ.

	Ялагдал хүлээсэн ноён улайрч, өрсөлдөгчийнхөө эсрэг далд явуулга, хийж байлаа.

	Араши Чапчаевын хувьд ийм сонгууль санамсаргүй байлаа. Багш улсын тэргүүнд өөрийгөө хэзээ ч бэлтгээгүй бил ээ. Түшмэлийн ажил түүнд зэвүүн санагдана. Эхний үед дээд газраас шийдвэр хүлээж байлаа. Гэвч дээр сууж байгаа Түр Засгийн газрын төлөөний хүмүүс Земийн ажлыг тохинуулахад нь даруу багшид туслахаа яарсангүй. Энэ хугацаанд зайсангууд нударган нар, тэдний гар хөл бологчид жирийн малчдыг төөрөлдүүлэх эрчимтэй үйл ажиллагаа өрнүүлж, Арашийг улсыг захирахаас сайн дураараа огцрохыг шаарджээ.

	Атаман Каледины шахалтаар астраханы хасгууд малчдыг хөлсний цэргээр элсүүлэн авч эхэлжээ.

	Улсын төлөөлөгчдийн зөвлөгөөн аравдугаар сард Яшкул сууринд нээгдэв. Зөвлөгөөнийг зохион байгуулагчид хасаг цэрэгт халимгуудыг элсүүлэх тухай тогтоол гаргахыг ирсэн элч нарт тулгав. Тайж Тундутов төлөөлөгчөөр ирэгсдийн олонхын сайшааснаар хасаг цэргийн атаманы нөхрийн албан тушаал авав... Орос орны зүүн өмнөд дэх хасгийн бүрдэлд их халимгуудыг нэгтгэх бас нэг шийдвэр гаргуулав... Хувьсгалыг дарахад чиглэсэн монархистуудын холбоо бөөгнөрч байсан Владикавказ дахь хасгийн цугларалтад орох эрхийн бичгийг тайж Тундутов авав... 

	Тайж Тундутов нэн даруй томилсон атамануудаа улс даяар явуулжээ. Тэд сонгуулиар байгуулагдсан земийн засаг захиргааг элдвээр шахаж хавчин бүгдийг өөрсдөдөө захирагдахыг шаардаж байлаа. Улсыг захирагч руу тайжийн явуулсан малын эмч агсан Ордаш Босхомжиев земийн захиргааны байшингийн хамгийн сайн өрөөг ичгүүр сонжуургүй “булаан авч” байрлав... 

	Араши Чапчаев атамантай анх уулзахдаа л улсад ард түмний сонгосон земийн захиргаа байгаа, ээлжит сонгууль болтол тэр захиргаа. эрхээ хэнд ч өгөхийг завдахгүйг сануулсан байна... Цангинасан дуутай Ордаш хариуд нь хөхөрч, хасгууд өөрийн нь дохиогоор нэг довтолгоогоор земийн захиргааныхныг тас хяргаж, хэнийг ч бай дүүжлэх болно гэж мэдэгдэв.

	Атаман Арашигаас земийн тамгыг шилжүүлэн өгөхийг шаргуу шаардаж, Араши, түүний нь зөвшөөрөхгүй байсан тул тэрээр Ордаш Босхомжиевтэй өдөр бүр үзэлцэж байлаа.

	Улс тун амгалангүй байсан тийм нэг өдөр Царицынаас элч давхин ирж: 

	— Петроградад Октябрийн хувьсгал гарсан! Засгийн эрхэнд большевикууд, Зөвлөлүүд орлоо! гэсэн мэдээ авч иржээ.

	Вадим Семиколенов фронтоос буцаж ирээд Царицынд суурьшиж мужийн намын байгууллагын удирдагчдын нэг болсон гэсэн, өөрийн нь хувьд маш чухал мэдээг Араши элчээс мэджээ... 

	Араши Вадим руу очих сон гэж өөрийн эрхгүй тэмүүлэв. Түүнтэй маш олон зүйлийг зөвлөх хэрэгтэй байлаа.

	Асар, том бөгөөд муу жолоодлоготой оронд ардын засгийн үе эхэлсэн бололтой. Ядуучууд ядуучуудтайгаа дандаа эвээ ололцдог гэж Араши бодож байлаа. Гэвч түүний удирдаж байгаа улсад атаман Босхомжиевын үймээн самуунаас болоод аливаа мөргөлдөөн төгсгөлгүй юм шиг байлаа. Талынхан хэсэг бүлгээрээ болон ганц нэгээрээ земийн захиргаан дээр ирж гомдол мэдүүлнэ. Нэг хэсэг нь Чапчаев дээр, нөгөө нь Босхомжиев дээр очно. Эхлээд нэгэн дээр нь дараа нь нөгөө дээр нь очих явдал ч байлаа. Шийдвэр нь өөр өөр байсан нь мэдээж бил ээ.

	Ам хэлний довтолгоонд харахад сэхээтэн багшийг Ордаш дуу хоолойныхоо өнгөөр хожиж байлаа.

	— Петербургт болсон явдал бидэнд хамаагүй. Чи бид чинь халимгууд, халимаг хэлээрээ ярилцаж байгаа байх аа... Харин хоёрдугаар сарын хувьсгалын дараа талын шилдэг хөвгүүд хасгийн цэрэгт алба хаахаар бөөн бөөнөөрөө ирэх болжээ гэж Ордаш мэтгэнэ.

	— Тэр шилдэг хөвгүүд чинь хэн юм бэ? гэж Араши асуув.

	— Ноён Данзан, Санж Боянов, Ноха, Очиров, Бергяс Бакуров... гээд хэдэн зуу, мянга байна!

	— Ордаш аа!.. Генерал Калединий хасаг цэрэгт адуучин, зарц нарыг уриалж байгаагаа боль. Чи хүмүүсийн толгойг битгий эргүүлээд бай. Түр засгийн газар арчигдсан, улс оронд ажилчин, тариачин, цэргийн засгийн газар тогтоод байна. Чиний тэр калединыхныг ард түмэн замаасаа хог шиг арчих болно... Гэм зэмгүй хүмүүсийг калединчуудтай хамт сүйрүүлэхийг би хүсэхгүй байна!

	— Чи чинь большевик болчихоо юу даа?

	— Ордаш аа”, намайг ард түмэн земийн захиргааны даргаар сонгосон юм! Маргааш ард түмэн захиргааг зөвлөлүүд болгон хувиргавал Зөвлөлүүдийг хэн толгойлохыг чи бид хоёр шийдэхгүй. Ордаш, чамайг сонголоо гэхэд би хамгийн түрүүнд чамд баяр хүргэхээр очно!

	— Багш, чи намайг даажигнаж байна! хэмээн Ордаш хашхираад ташуураа толгой дээрээ өргөж, — Толгой сайн хяргаж чаддаг зуу, зуун сургуультай морьтон байгааг чи мартжээ гэв.

	— Ордаш! Чи өөрийнхөө морьтныг миний толгойг хярга гэж тушааж болно... Гэвч чи мөрөн дээрээ бас ганц толгойтойгоо битгий мартаарай. Тэгээд хот айлуудаар юу ярьж байгааг сонс.

	Энэ үеэр хонгилд хөлийн чимээ гарлаа. Арашигийн тасалгаанд дараа дараагаар гурван хүн орж ирэв.

	— Ноён дарга хаана байна? гэж хамгийн түрүүчийн хүн асуугаад малгайгаа халзан толгойноосоо авлаа.

	— Аав аа, та энэ сандал дээр суу гэж талын хижээл хүнийг багш уриад, — Земийн захиргаан дээр та ямар хэргээр ирснээ яриач... гэв.

	— Царицын явж мал зарах гэсэн юм, танай бичээч энэ бичгийг өгөөд танд тамга байгаа гэсэн... гээд тэр эр ширээний булан дээр үнгэгдсэн бичгээ тавилаа.

	— Ноён дарга аа, би бас тамга даруулах гэсэн юм... Тамгагүй бол ингэдэг юм байна... Саяхан манай Бухус хотны хүн хоёр тугал зах руу тууж явжээ. Тэгтэл Бекетовкад тамгагүй бичиг байна гээд буутай хүмүүс малыг нь булааж авсан гэнэ... гэж өөр нэг нь хэлэв.

	Араши бичгийг анхааралтай уншиж гарын үсгээ зуран халааснаасаа тамгаа гаргаж баримт бичгийг хүчин төгөлдөр болгожээ.

	— За май, земийн жинхэнэ тамгатай магадалгаагаа ав. Явж, дасаж дадсан ажлаа хийцгээ... Харин намайг ноён гэж битгий дуудаж байгаарай. Тэгэх үү? Би чинь та нар шиг л адуучны хүү байгаа юм. Та нар л надад засгаа итгэж өгсөн шүү дээ гэж Араши малчдад хэлэв.

	Эрчүүд талархан нахилзаж:

	— Араши минь, мэднэ, мэднэ! Чи манай хүн!.. Бүгдээрээ чиний тухай мэднэ! гэв.

	Гурав дахь хүн атамантай зэрэгцэн сууж, атаманы гөлгөр царайг баргар царайлан харж, харцаараа түүнийг тасалгаанаас хөөх мэт хялалзан байснаа:

	— Дарга аа, би тан дээр огт өөр хэргээр ирлээ. Миний отгон хүү өнгөрсөн жил улсын сургуулийг төгссөн юм. Орос эмэгтэй багш нь авьяастай хүү гэж байна. Би өөрөө бол таныг гэр бүлийн ийм юмаар зовоохгүй байсан, гэвч багш эмэгтэй земийн захиргаан дээр оч гэж зөвлөлөө... Астраханьд тийм хичээнгүй жаалуудыг цааш нь сургадаг сургууль байдаг юм байна гэв.

	Араши ийм ярианд баярлажээ.

	— Маргааш өглөө хүүгээ дагуулаад хүрээд ир. Харин сургууль төгссөн гэрчилгээг нь мартуузай. Багш эмэгтэй зөв хэлсэн байна. Астраханьд тийм сургууль бий. Би тэр сургуулийг чинь төгссөн юм гээд тэр инээмсэглэв.

	Ирсэн хүн атаман руу ч харсангүй. Арашийн гарыг атгаад, гарч одлоо.

	— За, Ордаш, ямар нэгэн юм ойлгов уу? Хүмүүс чам дээр биш над дээр ирж байна шүү дээ гэж Чапчаев тайван хэлэв.

	— Чам дээр биш тамга даруулах гэж л ирж байгаа юм гэж атаман хорсолтой хариулав.

	— Тамга чинь улсын хууль ёсны тэргүүнд хадгалагдаж байдаг нь тодорхой гэж Араши тайлбарлав.

	“Энэ Араши ч үнэн л юм ярьж байна. Үнэндээ тамгагүй би ямар атаман байх юм бэ? Тэдгээр дүйнгэ амьтад намайг өөрийгөө өргөмжлөгч мэтээр, илгээхдээ тамганы тухай санасангүй” гэж Ордаш бодлоо.

	— Араши, чи тамгатайгаараа бүү аагарх гэж атаман өрвийн ууртайгаар сануулаад, — Яах вэ, тамга өнөөдөр чамд байна, маргааш хэний тал дийлж, та нар тамгатайгаа бүгд хаана байхыг харамз! гээд, Ордаш босон харайж хаалга саван гарахдаа Туктун орж шинэ шийдвэр авахаар явлаа гэжээ.

	Вадим Семиколенов Доод Новгородод заводын ажилчны гэр бүлд төржээ. Түүний эцэг Петр Аристархович нь Сормовын усан онгоцны заводод слесарь, эх нь алс бөглүү нутгийн сүмийн санваартны охин байлаа. Элэгдсэн жанч, маахай гуталттай явдаг хар лам Василий хэргэмдээ бардамнаж, охиноо жирийн ардын хүүхэдтэй суулгахгүй гэдэг байлаа. Гэвч охин нь эцэг, эхийн саналыг эс харгалзан слесарийн хүүтэй суужээ, Санваартан архинд ихэд орж охиноосоо хөндийрөн гэртээ удаан оруулаагүй ажээ. Харин ууган хүүг нь төрсний дараа л хар ламтан охиныхоо сонгож авсан хувь тавилантай эвлэрчээ.

	Вадимыг бүр жаахан байхад нь тэднийд эцгийн нь найзууд болох өөр шиг нь ажилчид цуглардаг байлаа. Тэд аяга цай уух зуур маргалдан, заримдаа хориотой ном уншина.

	Энэ бүхэн ямар нэгэн хэлбэрээр магадгүй болгоомжгүй охиноор нь дамжин муйхар санваартанд хүрчээ.

	Цорын ганц ачийгаа тэрс номтон үймээн дэгдээгч бурхангүйчүүдийн нөлөөнөөс хамгаалахын тулд санваартан охиноо янз бүрийн шалтгаар элдвийн бэлгээр булж, бурхан сахиусны цээрлэлээр айлган сүрдүүлж жаал хүүг өөрийндөө байлгах болжээ. Вадимыг өсөж торниход хувийн дотуур байртай гимназид оруулжээ. Санваартан эрдэм ухаанд авьяас билигтэй залууг хожим шашны сургуульд оруулахыг оролджээ. Гэвч Вадим зөвшөөрсөнгүй. Тэгээд анагаах ухааны тэнхимд орж бурханд тустай мэргэжил эзэмшихээр тохиров.

	Ном их үзсэн, бие бялдар хөгжсөн залууд үе тэнгийнхэн нь уйтгартай санагдсан тул нэлээд шийдэмгий, идэвхтэй, ахмад хүмүүст тэр татагдах болжээ. Түдэлгүй түүнийг марксист дугуйланд татан оруулав. Гэхдээ тэр нийгмийн ухааныг судалдагтайгаа адилхан сургууль номдоо нухацтай хандаж байв.

	Профессорууд Семиколеновыг бусдад үлгэр жишээ болгоно. Гэлээ ч гэсэн Вадим оюутны шуугиан тарьсан өргөн шүүмжлэлд оролцсон учир хоёрдугаар ангиасаа хөөгджээ. Тэр үед гонир болсон цөхөрдөггүй өвөө Василий Вадимд дэг журмыг хүндэтгэх, сайн зан суртахууны тухай нэг биш удаа лекц уншиж эрдэм номд нь эгүүлэн оруулжээ. Вадим сүсэг бишрэлд тэвчээртэй ханддагаараа гонирыг гайхахад хүргэсэн байна. Үнэхээр ч ахмад хүмүүсийн үг яриаг тэр тэвчээртэй сонсож чаддаг байлаа. Гэтэл түүний сэтгэл санаанд огт өөр итгэл болох шинжлэх ухааны социализм боловсорч байв. Тэгээд төгсөх ангидаа хэдийнээ большевик байгууллагын гишүүн болсон байлаа.

	Оюутны намын үүрт өдөөн хатгагч шургалан орсон байжээ. Үүрийн ихэнх гишүүд нэгэн шөнийн дотор баривчлагдав. Вадим тэр шөнө азтай тохиолоор хувийн эмнэлгийн газар нэг нөхрийнхөө оронд жижүүрлэхээр явжээ. Тэндээ ухуулах хуудас хуулан бичиж хоносон байна.

	Байранд нь харгис цагдаа нар ирж хамаг бичиг цаас, сурах бичгийг нь хүртэл цагдаагийн газар луу авч явсныг Вадим өглөө нь мэдэв. Нууц ажиллагааны төвийн шийдвэрээр Вадим Казанийг орхин, Саратов дахь нууц байранд шилжин суух ёстой байлаа.

	Нууц байр нь Казанийн их сургуульд багшилж байсан нэрт эрдэмтэн Козельскийн гэр ажээ. Профессор Козельский өөрийгөө хувьсгалч гэж үздэггүй байсан ч дэвшилт үзэлтэй хүн байсан учир авьяас билигтэй оюутан бүрийг ирээдүйнхээ хамтран ажиллагч гэж үзэн чадах ядахаараа тусалдаг байв.

	Саратовын ажилчны социал-демократ намын нууц хороо ажилчин Владимир Кочупаловын нэртэй шинэ паспорт Вадимд өгөв. Семиколенов тэр паспортоор уурын тээрэмд моторчны туслахаар ажилд орлоо. Вадимыг хөлсний ажил хайж олтлоо их сургуульд элсэхээр бэлтгэж байгаа дунд сургууль төгсөгчдийг гэртээ дасгалжуулахыг профессор зөвшөөрчээ. Ийнхүү эхлээд том Жидков, дараа нь түүний хүү Бористой учрах хувь оногдов. Халимагт газар түрээслэгч, олон фабрик эзэмшигч, мал мах бэлтгэгч Жидков баян хүн байсан тул арай ядан гимназ төгссөн эрдэмд мулгуу хүүгээ сургах чадвартай давтуулагч багшид их шан хишиг өгч чадах байлаа. Жидков энэ тухай профессортой яриа үүсгэсэн нь лавтай боловч эрдэмтэн хүн сурлагаараа тааруухан гимназийн сурагчтай зууралдах завгүй байжээ. Тэгээд профессор Жидковын хүүг өөрийн “ач” Вадимд даалгажээ.

	Вадим Борист яг зургаан сар хичээл зааж элсэлтийн шалгалтыг нь өгүүлэв.

	Бага Жидков оюутан болоод өөрийнхөө давтуулагч багшийг мартаагүйг тэмдэглэх хэрэгтэй. Борисыг хувь заяаныхаа эрхээр эрх танхи өссөн туйлын мулгуу хүн гэж хэлж болохгүй. Тэр заасан зүйлийг овоо амархан эзэмшинэ. Тэр уриалгахан, бас наадах маргах дуртай залуу ажээ. Бас эцгийнхээ баялагт хайхрамжгүй хандаж, энэ бол дээрэмдсэн “бузар” мөнгө гэж нэг биш удаа хэлжээ.

	Вадимыг уурын тээрэм дээр ажилладгийг мэдмэгц Николай Павлович ийм боловсролтой, ухаалаг залууг бүх тээрэм болон будааны машиныхаа захирагч болгох санал тавив. Вадим боловсноор татгалзав. Өөр хүний нэрээр амьдарч байгаа хүн олны анхаарал татах ёсгүй. Семиколеновыг нөхөд нь нэлээд нухацтай ажилд нөөж байлаа. Түдэлгүй харгис цаадаа нар Семиколеновыг Саратовт хайж байгааг мэдэв... Тэгээд түүнийг түр зуур аливаа хувьсгалт үйл ажиллагаанаас чөлөөлж, шиншигчдийн нүднээс холхон нуухаар шийдэв. Намын үүр нь хүчтэй, итгэлтэй хүмүүстэй Шуй, Кинешмийн тухай бодож байтал гэнэт халимгийн талд очих урилгыг Жидковын гэр бүл ирүүлжээ.

	Нууц ажилтнууд гарцаагүй баригдахаас Семиколеновыг аврах халимаг хувилбарыг зөвшөөрөв. Тэр өөрөө том Жидковын либерал үзэл, шийдэмгий араншныг мэдэх учир татгалзсангүй. Ийнхүү Вадим анх удаа тал, орж, Грушовкийн олон зарц нар болон Араши, Цэрэн нарын шинэ, сайн хүмүүстэй тохиолдлоор учирсан бил ээ. Дараа нь аливаа шалтаг гарвал өөрөө тал руу татагдах болсон бөгөөд бас хотын оршин суугчид ч залуу эмчийнхээ талаар мартсангүй... 

	Вадим халимаг нөхдийнхөө алинтай нь ч гурван жил гаруй уулзсангүй. Араши Чапчаевтай уулзсан явдал түүнийг баярлуулсан авч бас зовоолоо. Араши Орос орон дахь болон өөрийн захирч байгаа аймгийн нарийн төвөгтэй байдлыг бүрэн ойлгоогүй, дүлий хүнийг дагаж яваа сохор хүнтэй төстэй байлаа... 

	Вадим Арашид чийрэг болсон юм шиг санагдав. Үнэхээр ч сүүлчийн долоо хоногуудын үйл явдалд хамаг хүчээ шавхсан ажээ. Тэр өдөр, шөнөгүй ажиллаж ядарснаа мэдэрч байв. Тэгээд ч дуу нь сөөнгөдүү, заримдаа хэт баргил дуулдана. Тайван зөвлөх газар байсан бол доо гэснээ:

	— Арван хоёрдугаар сар эхэлчихсэн байдаг!.. Орос оронд хувьсгал ялснаас хойш сар өнгөрчээ!.. Тэгэхэд чи нэг хуурамч атамантай зууралдаж байдаг! Аль эртний баривчилж, зүйл дуусгах хэрэгтэй байсан юм! гэж зэмлэв.

	Арашид эвгүй байлаа. Тэгэхдээ өөрийнхөө төлөө биш, Вадимын төлөө санаа зовж: “Найз минь чи, манай тал нутгийг, мартагдсан манай ард түмнийг муу мэдэж байна даа!.. Орос оронд хувьсгал хийж, харин манайд дөнгөж эхлэх болж байна!” гэж бодов.

	— Цагдаагийн газар атаманд захирагддаг шүү дээ! гэж Араши тайлбарлахыг оролдоод олон зүйлд буруутай байгаагаа мэдлээ.

	Вадим бүр тайвнаар:

	— Мөдхөн танай энд атаман ч, земийн захиргаа ч байхгүй болно. Тэдний оронд ухамсартай ядуучуудаас Зөвлөлүүд байгуул. Одоо хот айлуудаар явж хувьсгал ер нь юу юм бэ гэдгийг болон Зөвлөлд өөрийнхөө хүмүүсийг илгээх талаар малчдад ярьж таниулах хэрэгтэй. За, Араши, чи мөн бэрх хүн ээ! гээд Семиколенов гараа ууртай савчин, — Атаманаас айж байдаг! Атаман бол тайжийн томилсон түр зуурын хүн! Харин чи бол ядуучуудын төлөө зогсох ёстой, ард түмэн сонгож, улсын засагт тавьсан төлөөний хүн! Тэгэх тусмаа одоо чамд бүх эрх байна! гээд тэр Арашийг мөрөөр нь тэвэрч, — Эргэж очоод улсын зөвлөл байгуул. Орос орны бүх том хот, олон хошуунд тийм Зөвлөлүүд ажиллаж байна. Амьдралаа шинэчлэх долгио халимгийн талд ч хүрч очно. Гагцхүү хуурамч атамануудад өршөөл битгий үзүүл, тэднийг зад хөө! гэлээ.

	Араши бараг үүр цайтал Вадимын гал цогтой үгийг сонсож, итгэл нь дүрэлзэн бадарч одоогийн энэ үймсэн үйл явдал түүнд ерийн хялбар, агуу их зорилгодоо хүрч болмоор юм шиг санагджээ. Үүр цайхын даваан дээр цонх тогшлоо. Вадим тэр даруй гадагш гарав. Тэгээд хэдэн минутын дараа эргэж ирээд:

	— Цэргийн хувьсгалт хороон дээр дахиад дуудаж байна. Би байнга тэнд байх ёстой юм. Чамайг ирлээ гэж би өглөө болтол чөлөө гуйсан юм. Эрхэм Араши минь, би явъя. Өөрийнхөө хүмүүстэй холбоо сайн барь, атамануудын ивээлд бүү авт! Тэгээд талд ч Зөвлөлүүд байгуулагдах болно! Би итгэж байна! гээд Арашийг тэвэрснээ гэнэт санасан бололтой, — Цэрэн, Нюдля хоёрын талаар юу сонстоно вэ? гэж асуулаа.

	— Нюдля Астраханьд дотуур байртай сургуульд сурч байгаа. Охин том болж байна. Маш сайхан болсон гээч. Цэрэн өнөөх л Жидковын гацаанд хэвээрээ байгаа. Залуу өнгөрсөн хавар Том Жидковтой Черный Яр орж яваад эзнээсээ гуйж байж над дээр очсон. Тэр дандаа чамайг асууж байдаг юм.

	— Цаг нарийн төвөгтэй байна! гээд Вадим санаа алдаж, — Ажил төрөл гэж зөндөө, харин багачуул харамсалтай байна... Нүднээс далд өсөж байна даа. Амьдрал нь битгий л буруу эргэж, замаасаа гарчихаасай... гэв.

	— Вадим минь, агуу их хэргээ бүтээ! гэж Араши найздаа ихэд догдлон хэлээд, — Харин багачуудыг би харж хандаж байна. Нарма тэднийг харахтай манатай байгаа. Нутгийн нударганд дахиад л нухлагдаж эхэлсэн... гээд Араши дуугүй болсноо: — Вадим, Бергясынд чамтай ирж байсан өнөөх залуугийн тухай юу сонстож байна вэ? гэж огт өөр юм асуулаа.

	— Борис Жидковтой би фронт дээр тааралдсан. Тэр офицер болчихсон ёстой хаант засгийн үзэлтан болчихсон байсан. Одоо бид хоёр анд найз биш, алалцах дайсан л болоод байна... Борис тэгэхэд намайг харгис цагдаагаас аварч гацаанд аваачсан болохоор харамсалтай л байна. Тэгээд ч би түүнийг аварч чадсангүй. Бид огт өөр улс болж таарлаа гэж Вадим барайн хариулав.

	Араши буцаж очоод хүмүүсийг хуралдуулахын тулд аймаг даяар элч илгээв. Зөвхөн хоёр өдрийн дараа ирцгээсэн боловч санасанчлан цөм ирсэнгүй. Цагаан хасгууд унтаж байсангүй, элдвийн цуурхал тараажээ. Талд залхаан цээрлүүлэх отряд хэзээ хэзээгүй ирж магадгүй байлаа.

	Хүрэлцэн ирэгсдийн дотор Чапчаевын хуучин танилууд болох Налтанхины Нарма Точаев, Чоносын хотны ах дүү хоёр Гаха, Ноха, Шарнутовын аймгийн Бова Манджиев болон Чапчаевыг аль эртний мэддэг, итгэдэг танил биш хэдэн арван үл таних зарц нар иржээ.

	— Орос оронд хувьсгал ялжээ. Түр засгийн газар байхгүй болсон. Түүний оронд Ленинээр толгойлуулсан ардын шинэ засгийн газар байгуулагджээ. Энэ бол ядуу бидний төлөө байгуулагдсан ажилчин-тариачны, бидний засаг юм. Орос орны хот тосгонд хамгийн ядуучуудаас бүрдсэн сонгуулийн Зөвлөлүүд байгуулагджээ. Бид ч аймаг, улсдаа жинхэнэ ардын засгийг байгуулах цаг болжээ... Тэгэхээр чухам юунаас эхлэхээ бодоцгоох уу?

	— Манай хотонд цуглаан болсон. Түүн дээр бүх халимгууд хасгийн цэрэгт орох ёстой гэж Бергяс мэдэгдсэн. Цөмд нь буу зэвсэг өгнө, тэгээд большевикуудтай тэмцэх тушаал ирмэгц нэг ч хүн үлдэх ёсгүй гэсэн. Хасгууд бидэнд шинэ газар өгнө, талд сууж байгаа кацапуудыг хөөх болно. Большевикууд ирвэл манай бүх газар шороог оросууд авчихна гэж Бергяс ярьсан. Араши, чи дарга хүн, халимаг бид яаж амьдрахыг хэлээд өгөөч! Хасгуудтай нийлж большевикуудаас хамгаалах уу, эсвэл хэнд нь ч итгэхгүй бурхан заяасныг хүлээх үү? Хасгууд чинь манай сүсгийн хүмүүс биш биз дээ? хэмээн хамгийн түрүүнд Гаха ярилаа.

	Нарма ч бас үг хэлэх зөвшөөрөл авав.

	— Гаха, Бергясаас дуулснаа зөв ярилаа. Бидэн дээр ч бас нэг хүн ирж хуралдуулсан. Санж Боянов, Оха Очировын зэрэг халимгийн ноёд, зайран, эрдэм номтой хүмүүс хасгийн атаман Калединд тангараг өргөсөн, нэгэнт ийм ухаалаг хүмүүс хасгуудтай нийлж байгаа болохоор бид тэднээс зөрөөд хаашаа гарах вэ, уурлаж догширсон ноёд, хасгууд нэг л өдөр талд нөмрөөд ороод ирэхээр юундаа итгэх болж байна? гэж тэр ярив.

	— Одоо найзууд аа намайг сонсоцгоо! Нарма ч, Гаха ч, бусад хүмүүс ч цөм сонсоцгоо... Ноён Данзан, өмгөөлөгч Санж Боянов, зайрангууд, ахлагч Бергяс Калединыг дагалаа гэж та нар ярилаа. Тэд яагаад энэ замыг сонгож авч байгааг сайн бодоцгооё. Хасгууд янз бүр. Бергяс шиг баячууд ч бий, чи бидэн шиг ядуучууд ч бий. Ноён Данзан, ахлагч Бергяс нар генерал Калединтай нийлжээ. Тэр генерал чинь ядуу хүн биш байгаа биз дээ? Каледин биднийг Бергясын зэрлэг авираас хамгаална гэж үү? Үгүй нь лавтай! Харин Зөвлөлт засаг ядуучуудыг өмгөөлөхийн тулд байгуулагдаж байна. Ноёд, зайсан, нударганчууд халимгуудыг хасгийн цэрэгт оруулж, дараа нь зэвсэглэн бидэн шиг ядуу оросын ажилчид, газаргүй тариачдын эсрэг явуулах гэж байна. Өөрийн ноёд, зайсангаас булааж авсан тэр газар нь оросын ядуучууд, хөллөх морьгүй, тариачдад хангалттай юм. Тэдэнд манай тал огт хамаа байхгүй. Чухам тийм дээрээс хар ажлын хүмүүс бид талынхаа жинхэнэ эзэн нь байх ёстой!

	Арашийг үгээ дуусгахад: “Бергяс нэг шөнө тэр засгийг чинь баллачхаж болох юм бол бид ядуучуудын засгийг хотонд яаж зохион байгуулах юм бэ?.. Атаман зэвсэглэсэн зууттайгаа хотонд дайрч орвол яах вэ?..” гэсэн үгс ам булаалдан урсгалаа.

	Араши ийм асуултад хариулахад амаргүй байсан бөгөөд тэр хэрхэн хариулах бил ээ. Хамгийн гол нь өнөөдрийн өдөр ядуучуудыг самууруулахгүй байвал цаг үе заагаад өгнө.

	— Одоо та нарын гол зорилт бол аймаг, хот бүрийн хүмүүст Орос оронд хаанаа болон аливаа ноёдыг хөөж, өөрийн ардын засгаа байгуулсныг дэлгэрэнгүй тайлбарлан ярих явдал мөн... Засгийнхаа сонгуульд бэлтгэж, Бергяс мэтийн хүмүүсийн яриаг дагахгүй байхад оршино. Тэгвэл тэр бүх бергясчууд чөтгөр шулам руугаа тонилно!

	Хүмүүс тарж явахад Арашигийн өрөөнд Нарма, Гаха, Ноха нар үлджээ.

	— Нарма, чи бидний сүүлчийн уулзалтаас хойш санчиг чинь бууралтаад нэг л урвагар болчихжээ гэж Араши гунигтайхан даажигнав.

	— Тэр уулзалтаас хойш дөрвөн жил өнгөрчээ. Энэ хооронд Шорвын голоор их ус урсаа биз. Түүнээс хойш хоёр жил Бегяль Онкоровынд адуучин байлаа. Дараа нь Дунд-Хуралд баян ламынд хөлслөгдлөө. Энэ жил арван үнээ сувайрсанд эзэн намайг хөөчихлөө... Бух нь муу үнээг нь шиншлэхгүй бол би яах юм бэ? Ядуу хүн яах болж байна вэ? Ташуураа тулаад цаашаа явахаас өөр арга алга...

	— Ах бид хоёр Цаар-Ланкинд ирсэн. Бер-бергясын дэргэд байж чадсангүй гэж Ноха гомдол мэдүүлэв.

	— Нөхөд минь гутарсны хэрэггүй! Мөдхөн та нарын засаг бий болно. Бидэнд оросын ядуучууд, ажилчид тусална. Саяхан би Царицынд эмч Вадимтай уулзлаа. Тэр тэнд том дарга болжээ. Сайн санаат доктор биднийг мартаагүй байна! Дуудах л юм бол бидэнд туслахаар ирнэ. Харин одоо хот хотондоо очиж ярьцгаа. Халимгууд яагаад хасгийн цэрэгт орж болохгүйг тайлбарла. Биднийг өөрсөдтэй минь адилхан оросын ядуучуудтай мөргөлдүүлэх гэж байна... Энэ тухай уулзсан малчин, ядуучууд бүрд яриарай. Саяхан Ордаш Босхомжиев зургаан янзын насны халимгуудыг тооцоонд авах гэж байгаа гэж ярьсан. Дуудахад нь нэг ч халимаг очихгүй байг, хүчээр аваачвал зэвсгийг нь авахгүй байг! Ноёд, зайсангууд дан өөрийнхөө хүчээр ядуучуудын засгийн эсрэг үзэлцэх гээд үзэг. Шударга биш тэмцэлд өөрийнхөө цусыг л урсгаж байг! Манай бергясчуудыг бодвол оросын ядуучууд бидэнд ойр дотно шүү.

	Тал нутгийн хөвгүүд Арашийнхаас баяр баясгалантай итгэл төгс тарж одоцгоов. Нарма явахынхаа өмнө Арашид:

	— Би Жидковын гацаа орж Цэрэнтэй уулзсан. Залуу маш өндөр, бүр эр болж гүйцжээ... Тэднийд хоёр хоноод наашаа хамт ир гэсэн чинь зөрүүдлээд болдоггүй. Эзнийхээ охинд дурлачихсан юм биш байгаа даа? Орос охинтой гэрлэж загалмай зүүвэл ч... Өнгөрлөө л гэсэн үг! гэв.

	— Тийм юм болбол Нарма чи битгий ай. Бие биедээ хайртай бол аз жаргалтай байна гэсэн үг. Харин загалмайн хувьд өөрөө л шийдэг!.. Найз минь, амьдрал яасан огцом эргэж байгааг харж байгаа биз дээ... Тэнгэр минь, хамаг юм сайнаар л эргээсэй!

	Нарма Чапчаевын хэлсэн үгийг эсэргүүцсэнгүй.

	Германчууд 1918 оны тавдугаар сард Ростов болон Батайскийг эзлэн авлаа. Энэ өдрүүдэд Деникиний “сайн дурын” арми гэгч Дон мужийн зүүн талаар тарж давшив. Талынхны хотонд тонуул, дээрэм гаарлаа.

	1918 оны есдүгээр сард Халимгийн Зөвлөлүүдийн Онцгой их хурал хуралдаж, талын хөдөлмөрчин олон түмэн Зөвлөлт засгийн талд эргэлтгүй орсныг батлав. Их хурал ноёд, зайсан байсан хүмүүсийн хөрөнгийг хөдөлмөрчдийн ашиг тусын тулд хураахаар тогтжээ. Тэдний бүх мал болон тоног хэрэгслийг халимгийн ард түмний хөрөнгө мөн гэж үзлээ.

	Их хурал Москвад Халимгийн хэлтэс байгуулахыг Ардын Комиссаруудын газарт хандан хүслээ.

	Түүнчлэн Октябрийн ололтыг хамгаалахад Улаан Армид халимгуудыг татан алба хаалгах асуудлыг их хурал авч хэлэлцэв.

	Эдгээр арга хэмжээ нь залуу Зөвлөлт төрд дотоод, гадаадын хувьсгалын эсэргүүчүүд халдан довтолж дайн үүсгэсэн онцгой байдлаас үүдэн гарч ирсэн ажээ.

	Арашийг явсны дараа Вадим түүний тухай бодож нөхөртөө улам санаа зовов. Анги нэгт ах дүү нартаа туслах нь дандаа тов тодорхой байх ёстой хувьсгалын энэ хуулийг Вадим нууц ажилтай байх жилүүддээ эзэмшсэн бил ээ. Онолын талд холбогдох дүгнэж цэгнэсэн зөвлөгөө нэг хэрэг, харин бодит байдал бол өөр хэрэг!.. “Халимаг руу очих цаг гаргах л хэрэгтэй дээ!” гэж Вадим дотроо шийдэв.

	Энэ өдөр тэр халимагт өнгөрүүлсэн үеийнхээ санаа бодлоос салж чадахгүй байв... Хамаг байдгаараа тусалж, бат итгэж байсан тэр хүмүүсээс уучилшгүй хол хөндий байгаагаа тэр харж одоо бүх юм түүнд тун ойр дөт байх шиг санагдав.

	Цэрэн гэдэг дөлгөөн, даруу жаал, өвчтэй байхад нь хөл дээр нь босгосон хөөрхий дүүгийн нь царай ой тойнд нь улам их орно. Адуучин Нохашкийн гэр бүлд тохиолдсон явдлыг мэдэх олон хүний хувьд охиныг эдгээсэн явдал бараг ид шид шиг санагдаж байлаа! Араши онцгой ажил төрлийнхөө завсар зайд тэр хоёр өнчин хүүхдийн тухай сануулсан нь ч дэмий биш бололтой... Хувь тавилангийн нэг жим дээр тааралдсан жирийн хүнийг хайрлахгүйгээр ард түмнийг хайрлаж болно гэж үү дээ?

	Вадим Жидковын гацаанд байснаа шөнө болтол ой тойндоо өдөр өдрөөр сэргээн тунгаалаа... 

	Цэрэн бүх талаар “докторт” үнэнч байсан явдал Вадимын сэтгэлийг ямагт онцгой догдлуулж, хөнддөг байлаа.

	 

	 

	...Вадим Семиколенов Нарматай ярьж тохиролцмогц Цэрэнг гацаанд шууд аваачиж бил ээ. Тэгэхэд Вадим гацаанд бага эмчийн хэсэг нээжээ. Өвчтөнүүд нь Грушовка хэмээх том тосгонд байлаа. Тэнд хоёр зуун өрх байдаг байв. Зэлүүд гацаанд бага эмчийн хэсэг байх нь онцгой ач холбогдолтой ажээ. Гацааны эзнийг жирийн хүмүүсийн хэрэгцээг ойлгодог, боловсролтой хүн гэцгээнэ. Жидковын хоёр давхар байшинг жил бүр шинэчилж нүүрэн талыг нь модны өнгөөр будна. Цөөрөм рүү харсан талыг нь ногооноор будна. Эндхийн бүх юм: “Жидков цөөрөм”, саятны гэргий болох “Аннагийн цэцэрлэгт гудамж”... гэх зэргээр өөр өөрийн нэртэй бил ээ. Цөөрөм болон сууцны эргэн тойрон зэгзгэр улиангар тэнгэрт цоройн сүндэрлэнэ. Нүцгэн талын дундах ногоон мандал эдлэнг баян бүрд шиг харагдуулна. Эдлэнгийн хашааны гадуур хорь орчим десятин талбайд цэцэрлэг үргэлжилнэ. Уг цэцэрлэгт алим, лийр, интоор зэрэг эзний дуртай жимсний мод тарьжээ. Тэр ч байтугай, хар лисийн мод суулгасан нь биеийн эрүүл мэндэд чухал гэлцэнэ. Эзний байшингийн нөгөө талд газар наалдсан байшин байдгийн нэгэн хагаст бууралтаж яваа ширүүн сахалтай, бас ч ануухан огцорсон бага дарга улаач өвгөн Наум сууна. Наум жар хүрч яваа авч эхнэр Дуня нь түүнээс нэг дахин дүү ажээ. Эр нөхрийгөө бодвол тэр бүр илүү дайчин, цоохор царайтай, хашхирч дуржигнаж явдаг бүсгүй бил ээ. Украин гаралтай Дуня янз бүрийн хоол унд хийх талаараа гарамгай учир гал тогоог эзэгнэнэ. Наум ийм хүндтэй авгайтайгаа хэрүүл цуугианаа ер таслахгүй.

	Чухамхүү түүний хоол унд амттай хийдэг энэ чанарт нь болж саятан Жидков хаана ч юм явж байгаад эл шуугиантай хачин хосыг олж авчирсан ажээ.

	Навтгар байшингийн тусгай хаалгатай нөгөө хэсэгт, жижигхэн дөрвөлжин тасалгаанд бага эмчийн хэсгээ Вадим байрлуулжээ.

	Вадим эмчийн диплом олж авахын тулд бас нэг жил суралцах хэрэгтэй байлаа. Гэвч харгислалын жилүүдэд гурван жил орчим нууц байдалд байсан явдал эмчийн буянтай мэргэжил олж авах түүний идэр залуугийн мөрөөдлийг хойшлуулжээ.

	Вадим өдөр бүр өвчтөнийг хүлээж авахдаа сэтгэлийнхээ гүнд хүмүүсийн сэтгэл санааг судалж, шинэ танилуудтай болж байлаа.

	Грушовка тосгоны ойролцоох эдлэнд Вадим Петровичийг цагаан халаадтай өөр хэн хүний адилаар голдож зүгээр л”доктор” гэж нэрлэнэ. Түдэлгүй залуу эмчийн алдар тал даяар тархав. Түүн дээр бусад тосгоны хүмүүс, тэр ч байтугай гэлэн, оточ нараасаа өөр хэнийг ч хүлээн зөвшөөрдөггүй халимгууд хүртэл ирэх болжээ. Тэд гай түйтгэрт автахдаа мөргөлийн хүчинд эдгэрэхийг хүлээлгүй морио тэргэнд хөллөж, Жидковын гацаа руу жолоо залдаг болжээ.

	Цэрэн талаас эмийн ургамал шунан түүж уг ургамлаар хэрэгтэй ханд, тун хийхэд доктор Вадимд тусална.

	Гэвч талын уудамд дуртай, тогтож сууж чаддаггүй жаалд хуруу шил угаах, хатаасан өвсийг нунтаглах, багаж хэрэгслийг буцалгаж угаах нь залхуутай санагдана.

	Тэр морьдоо услах, тэжээх, маллахад нь Наум өвөөд тусална. Цэрэн эхлээд яриа хөөрөөгүй, маш зожиг байлаа. Наум өвөө, түүний гэргий Дуня хоёр түүнийг сайхан сэтгэлээр халимаг хүү гэж нэрлэж байснаа хархан нүд, хөдөлгөөнтэй байдлаар нь тоглож чөтгөр гэж дуудах болов.

	Өвгөн Наумын ярианд энэ хоёрын аль нь ч гомдохооргүй сонстоно. Цэрэгт удаан алба хаасан жирийн бага дарга өөр эелдэг үгийг мэддэггүй байжээ. Цэрэнг эмнэг моринд шаламгайлан мордож дэлээс нь зууран тал дундуур давхихад Наум сэтгэл догдлон: “Ээ, чөтгөр, ээ чөтгөр!” гэж хашхирдаг ажээ... 

	Жидковын ихэр охид Нина, Зина хоёр Цэрэнд удтал дасаж чадахгүй байлаа. Тэд нүүр амаа ярзайлгах, онигор нүдтэй халимаг гэж уурыг нь хүргэх, хэлээ гаргах зэргээр хорыг нь малтана.

	Цэрэн хариуд нь гагцхүү инээмсэглэнэ. Тэр эзний өсгөлүүн охидтой яаж харьцахаа мэдэхгүй бөгөөд энэ тухай Вадимаас асуухаас ичнэ. Цэрэн “докторт”, түүний халамжид сүсэглэн хандана. Вадим ажил төрлөөр нэг хоёр өдөр явбал Цэрэн уйтгарлан, байж суух газраа олж ядна. Тэр эзний охидын төрхгүй занг ч үл хэрэгсэнэ.

	Долоодугаар сарын дундуур Николай Павловичийг Наум өвөө Царицын хүргэж өгөөд буцаж иржээ. Тариа хурааж эхлэхэд Николай Павлович усан болон уурын тээрэм байдаг хот руу удаан явдаг бил ээ. Тэр үеэр тариа татах ажил ихсэж хумсалдаг тээрэмчдийн ажиллагааг эзний ёсоор харж хандах шаардлага гардаг ажээ. Жидков орлогынхоо эх үүсгэврийг үе үе хянах нь зүйтэй гэж үздэг байна.

	Наум өвөө энэ удаа Вадимд захиа авчирчээ... Вадим хотоос ирсэн уг захиаг хэчнээн их нухацтай уншиж яаран сандран спиртэн дэнгийн гал дээр шатаахыг Цэрэн харжээ. Маргааш нь Вадим Цэрэнгээс салж одсон бил ээ. Тэрээр бүх хуримтлуулсан юмаа мөнгөнийхөө хагастай жаалд өглөө. Тэгээд Цэрэнг төрсөн хүү шигээ харж хандаж байхыг өвгөн Наумд чандлан захиж даалгав.

	Ийм даалгавар авсандаа Наум өвөө гэргийтэйгээ баяртай байлаа. Учир нь жаал хүү тэдний үгийг дуртай сонсдог, элдэв зан ааш гаргадаггүй, тэдний ярвигтай биш ажилд ухасхийн тусалдаг бил ээ. Цэрэн арван тавтай болж байгаа ажээ. Жилийн дараа хараа муудаж, биеийн эрүүл мэнд нь доройтсон Наумыг тоног хийх ажилд шилжүүлж, Цэрэн эзнийхээ гарын хөтөч болжээ.

	Цэрэн нэг удаа явахдаа, Казаниас ирсэн бага Жидковыг авчрах болжээ. Николай Павловичийн урагшгүй залгамжлагч хотод архидан цэнгэж анагаах ухааны танхимын эрдэм номоо орхижээ. Мөн тийм чинээлэг гэр бүлээс гаралтай ижил анд нөхөд нь Борисыг Саратоваас Казанийн хуулийн факультет руу аваачжээ. Эцэг нь Борисын энэ бүх дураараа занг тэвчиж, “жаал аа” ямар ч байсан ажил үйлстэй байна, ажил үйлсгүй хөндий цээжтэний адил амьдралаа үрэхгүй гэдгээр тайтгарна.

	Царицыны галт тэрэг буудал дээр өглөө эрт ирлээ. Борисыг эцгийнхээ угтсан сүйхэнд суумагц удаан хүлээн зогссон морьд хатируулан цогьж гарлаа. Цэрэн өөрийн эрхгүй зам зуур эцэг хүү хоёрын ярианы гэрч болжээ.

	—Аав аа, аль нэгэн зоогийн газраар орж хооллох уу? хэмээн галт тэрэгний орчмын талбай ард хоцроход Борис гуйлаа.

	—Хүү минь тэсэж үз!.. Нар шарчихаас өмнө хотоос гарах хэрэгтэй. Бекетовка юм уу Чепурникт сайн гуанз бий.

	Борист эцгийн нь хариу таалагдсангүй.

	— Мэргэжлээ сольж, Казаньд очсонд та надад уурлаад л байна уу? гээд тэр жуумалзав.

	Эцэг нь хоёр тийшээ хайвганан тухлан суугаад:

	— Мэргэжил надад хэрэггүй, чамд хэрэгтэй... Гэвч чи Саратовт байсан бол сургуулиа хэдийнээ төгсчхөөд эмч болчихсон байхгүй юу.

	— Хошууны оточ болох танд таалагдаж байна уу? Хар ламын охинтой гэрлэж, нимгэн банзан байшинд сууж, тахиа, гахайны пинтэй байх гэвэл... 

	— Борис оо, битгий тайлбарлаад бай! Энд гахай ямар хамаатай юм бэ? Хар ламын охинтой суухад муу юм юу байгаа юм бэ? Хар ламын юм уу, худалдаачны охины аль нь дээрийг чөтгөр л ялгах биз дээ? Хүүхэн бодох цаг бишээ. Найз минь дайн болж байна! Сургууль, соёлгүй энгийн чамайг одоо нуувчинд л хадна даа.

	— Айлгах юм аа олов оо! гээд Борис исгэрч, — Цөмөөрөө дайтаж байна, би юугаараа илүү юм бэ? Нээрээ, бид цэргийн курс хийж офицер хэргэмтэй болно гэдгийг танд хэлэхээ мартчихаж... Намайг гимназид сурч байхад та хуулийн ангид оруулна гэдэг байсан шүү дээ.

	— Миний хүссэн юм ч их ээ! гээд эцэг нь гараа савчсанаа, — Чухам яагаад анагаах ухааны ангийн тухай миний яриад байгааг чи мэдэж байгаа шүү дээ. Чи эмч болчихсон бол цэргийн эмнэлэгт томилолт авна. Энэ чинь тэргүүн шугам дээр очно гэсэн үг биш гэв.

	— Аав аа, хүнд бүгдэд цэргийн эмнэлэгт томилолт өгдөггүй юм. Вадим эмчилгээ хийх туршлагаараа зарим профессороос ч хавьгүй илүү, тэгтэл фронтод жагсаалын цэргээр явсан. Таны хүү чинь офицер болно! гэж Борис яльгүй бардамнан хэлэв.

	Том Жидков сүйхний ард босгосон хошоонгорын шилбэнээс авч бодлогошрон удаан зажлав.

	— Семиколенов бол огт өөр хэрэг! гэж эцэг нь Борист үл ойлгогдох өнгө аялгуутай дуугараад, — Тэр чинь өөрийнхөө үзэл санааг дэлгэрүүлэх гэж фронтод явсан юм. Харин чи бид тэдний учрыг нэг л сайн олохгүй байгаа улс. Семиколеновынхны үзэл санаа ялах юм бол чи бидэнд сайн юм болохгүй гэдэг ганцхан зүйл л тодорхой байна гэв.

	— С-с! хэмээн Борис дахин исгэрч, — Тэр таныг зэгсэн айлгасан бололтой. Вадим надад үзэл санаагаа сурталчилж дөнгөөгүй, харин та буугаад өгчихөө шив дээ? Бас тэгээд өөрийгөө хөрөнгийн эзэн гээд байгаа шүү! гээд Борис эцгийгээ мөр лүү нь нударч тачигнатал хөхрөв.

	— Хүү минь, чи бид хоёрын хөрөнгөтөн гэдэг чинь Наум өвөөг торгон цэрэг гэсэнтэй адил юм шүү. Их малтай гэдэг чинь баялаг биш. Нэг сунжруухан зуд болоход л сүйрнэ гэсэн үг. Харин Вадим өөрийнхөө чиглэсэн зорилго, амьдрал болон өөртөө итгэх итгэлээр намайг бишрүүлсэн юм. Тэр өөрийнхөө итгэлийн төлөө маш их үнээр хүрэхэд ч бэлэн байна. Хүмүүсийн ийм зан надад дандаа сайхан, санагддаг... Борис оо, чи бид хоёр тийм хүмүүс биш байгаа нь харамсалтай байна... Чи миний үгийг зөвшөөрч байна уу?

	Борис ийм яриа өөрийн нь хувьд яаж эргэхийг мэдэх тул дуугарсангүй. Эцэг нь удам угсаагаа жишээ болгон, яг санаснаар нь боллоо.

	— Бидний өвөг эцэг Никифор залуудаа сохор Наумаас нэг их баян биш байжээ. Гэлээ ч тэсэн сэхээрч бүр эрт сэхээрч шүү! Амьдарч чаддаг, худалдаа наймаанд авхаалжтай байсан нь түүнийг ч, биднийг ч чинээлэг хүмүүс болгожээ.

	— Би таныхаар шаарны амьтан болог... Харин та яагаад өөртөө уурлаад байна? Та өвөөгийнхөө, эцгийнхээ хөрөнгийг арвижуулсан биш гэж үү?

	— Хүү минь, бага сагаар нь! Бага сагаар нь... Чи бид хоёр дансаа цайлгачих бий л гэж айх юм.

	— Та сүүлийн үед хэтэрхий их гонгинох болжээ! гэж Борис өөрийнхөөрөө зүтгэв.

	— Хөгшин миний урмыг сэргээдэг ч болоосой! Эцгийнхээ сэтгэлийг амраах тийм юм бүтээдэг ч болоосой гэж гашуудан зэмлэх өнгөөр хэлээд хариу хүлээлгүй яриагаа үргэлжлүүлж: — Хүү минь, орчин тойрондоо юу болж байгааг бид сайн харах хэрэгтэй байна! Хорвоо хариугүй эргэж урваж гүйцэх нь! Би сонин уншдаг, заримдаа большевикуудынх ч гарт тааралдах л юм... Ээ дээ, жирийн биш юм болох гээд байна даа! Фронт дээр ч Ижил мөрний хотуудад ч тэр... Муусайн тариачин олон түмэнд бид хүчээр шинель өмсгөж, гарт нь буу атгуулаад л байдаг. Харин хүмүүсийн сэтгэлийг большевикуудаас өөр хэн ч харсангүй... Тэр тариачин эрс анжис, хүүхдүүдийнхээ өлсгөлөн царайнаас салж, германы жадыг цээжээрээ удаан тосно гэж бодож байна уу? Тэд зэрлэгшиж, чамайг ч, намайг ч, бас цааш нь нэлээд дээгүүр улсын ч бөндгөр лүү буулгана даа гэв.

	— Гар нь богинодно! гэж огт санаандгүй уурласан Борис огцом хэлээд, — Тэр малуудын чинь дээр офицерын дүрэмт хувцастай “малчид” байгаа шүү дээ. Тэд чинь эх орондоо, хаандаа тангараг өргөсөн хүмүүс! Жагсаалын өмнө офицерууд нэг ийм үг хэлдгийг мэдэх үү: “Чадахгүй бол сургана, хүсэхгүй бол албадна!” гэдэг юм. Эцэг минь миний офицер болох гэсний учир энэ дээ. Цэргүүд гэдэг чинь хааш нь туувал тийшээ явж байдаг мал гэсэн үг. Арми дандаа офицер генералууд дээр тогтож байсан юм гэв.

	— Борис оо, малыг бас мэдэх хэрэгтэй! Малын дотор одоо болтол ажиглагдаагүй байгаа өөрийн толгойлогч байдаг бололтой... Хонин сүрэг галд юм уу, цасан нурангид өртөхийг чи хэзээ ч хараагүй биз дээ? Хамаг ухаангүй явдал л илэрнэ дээ! 

	Борис хариу хэлээгүй боловч царайгаар нь ажвал ямар нэгэн юмыг зөвшөөрөөгүй бололтой байлаа. Тэр офицерын курст нэрээ бичүүлэхдээ өөртөө яагаад ч юм итгэсэн байжээ. Эцэг нь хүүгийнхээ аливаа бусад халамжаас хөндийрсөн одоогийн сэтгэл санааг ойлгон өөрийнхөө хийдэг ажил үйлсээс зарим зүйлийг танилцуулахаар шийджээ.

	— Чи нэг үе зэрлэг гэж нэрлэгддэг байсан халимаг Бакуровын тухай мартаагүй биз дээ? Тэр чинь ажил үйлсээрээ олон орос хүнээс овжин байжээ! хэмээн Николай Павлович атаархлаа нуулгүй хэлжээ.

	— Бергяс уу даа? гээд Борис ярвайв.

	— Тэр чинь! гээд Николай Павлович суудал дээрээ хайвганаж, зангиагаа сулруулан: — Дайн дөнгөж зарламагц Бергяс саалийн сүрэг сэмхэн борлуулж, Задоньягаас сүрэг даагаа тууж ирсэн байна. Одоо чинь адуу үнэ хадаж нэг нь хоёр зуун тавь хүрч байна! Хоёр жилийн өмнө талын гүүний дээд үнэ дөрвөөс илүүгүй байсан! Хүн ингэж л баяждаг юм байна шүү дээ! гэж яриагаа. үргэлжлүүлэв.

	Борис эцгийнхээ гашуудаж байгаагийн шалтгааныг ойлгов.

	— Бергяс чинь армийг хангасан эх оронч болж дарга нар дээр очихоос сийхгүй амьтан даа!

	Николай Павлович халаглан гараа савчиж:

	— Хүү минь чи, сохорчээ! Бергяс цэргийн байгууллагын диплом авчээ. Тэр одоо хааны цэргийн түшиг тулгуур, итгэлтэй нийлүүлэгч болжээ... 

	Өрсөлдөгчөө үзэн ядаж шаналсан эцэг нь Борист хөөрхийлөлтэй санагдав.

	— Гэвч, аав минь, та битгий гомд! Тэр диплом авч байхад та одон авна! Бас тэгээд таны агт чинь мөдхөн эдэлгээнд орно! Бас өөр юмны тухайд ч цагт нь санаа тавьсан.

	Хүүгээ юм болгоныг мэдсэнд дургүйцсэн Николай Павлович бөхийж, хөмсөг зангидан:

	— Чи ч яах вэ! Чи чинь эцэг эхээ өрөвдөх ёстой үед нүдийг нь чичилж байх юм даа... Одоо үед чинь багц цаасан дэвсгэрт баялаг биш. Харин бүх мөнгөө нэг өдөр л салхинд хийсгэчихгүй байхын тулд яавал дээрийг хэлж өгвөл сайн сан гэв.

	— Надад мөнгө байхгүй, тэгэхээр түүнийг бодох хүсэл ч алга. Эх орныхоо л хувь заяаны тухай санаа зовдог болчихлоо. Арми, фронтод мөдхөн очно, тэгээд юу болохыг тэнгэр л мэдэх байх гэж Борис хариулав.

	— Чамайг тэр курст чинь хэн ч албадаагүй шүү дээ! гэж эцэг нь ширүүн зэмлээд, — Харин албадаж оруулсан бол эргүүлж гаргах аргаа олох л байсан сан... Ээ дээ, би чамайг яая даа! Нэгэнт ийм болсон бол тэгэхээс өөр аргагүй. Дайны дараа ч амьдрал зогсчихгүй юм чинь би өөр зүйлийн талаар бодож байна. Бид хоёроос гадна ээж чинь байна, хоёр охин дүү чинь торниж байна. Тэгээд ч өөрснөө бурхны заяаснаар амьдарна даа... Борис минь, амьдарна шүү! гэв.

	Эцгийгээ хажуу руу нь тохуурхан нудрахад нь Борис эр хүний ёсоор хөгжөөнтэй ямар нэг юм хариулж, ойлгосон дүртэй нүд ирмэсэн бол Николай Павлович түүнд бүр ойртож сонсож дуулдаагүй азтай явдлынхаа тухай түүнд ярих л байлаа. Уржигдархан Царицынд борлуулсан морьд, тугалын нь өртөг болох бэлэн байгаа бүх мөнгийг нь даан авч жингэнэсэн зоосон мөнгөөр сольчих итгэмтгий хүн олдсон ажээ! Тэгэхдээ Бергяс энэ тухай мэдсэн бол атаархаж “галзуурахаар тийм ашигтай наймаа болжээ!

	Гэвч хүү нь өөрийгөө хүлээж байгаа таатай биш ирээдүйнхээ тухай бодолд дахин умбав. Борис хувь тавилангаа цэргийн курстэй холбосноороо идэр залуу нас, хувийн амьдралаас өөр энэ хорвоо дээр юу ч байхгүй юм гэдгийг маш хурдан ухамсарлажээ. Амь амьдрал нь гэвэл үе тэнгийнхэн нь өдөр бүр фронт дээр алдаж байгаагийн адил нэг л мэдэхэд эргэлтгүй алдчихсан байж болох өөрийн мэдлийн биш юм болсон ажээ.

	Эрчүүдийн яриа цаашаа тайван болж хүйтэн болохоос өмнө эдлэнгээ засах, ээжийн нь бие тааруу байгаа тухай, бие биетэйгээ огт төсгүй, улам их анхаарал халамж шаардах болж байгаа охин дүү нарын нь тухай өрнөв.

	Эцэг нь хүүтэйгээ дайны тухай ярилцахдаа Вадимын нэрийг дурдахад Цэрэн өөрийн анд, багш тэр сайн хүний талаар асуумаар санагджээ. Гэвч түүний сэтгэлийн догдлолыг тэд ойлгоно гэдэгт итгэсэнгүй. Гэлээ ч гэсэн Вадим фронт явсныг мэджээ... “Өчигдөрхөн тосгоны хүмүүсийн өвчнийг анагааж байсан энэ хүн яасан зоригтой вэ!” гэж тэр бодов.

	Борисын эцэгтэйгээ ярьсан ярианд том Жидковын заримдаа уншдаг сонины нэр дурдагдав. Цэрэн буцаж очсоныхоо дараа Николай Павловичийг эзгүйд охидоос нь өнөөх сониныг гуйхаар шийджээ. Тэр сонинд дайны тухай, Вадимын талаар ямар нэгэн юм бичсэн байж магадгүй гэж жаал хүү боджээ. Бергясын хүү Саранг орос хэл сурч байхад Цэрэн түүгээр заалгаж уншиж сурчээ. Саран үсгээ сайн сайн таньж чангаар дууддаг байсан авч орос үгийг мэддэггүй байлаа. Харин Цэрэн үсгийг нь мэддэггүй боловч Саран үсэглэлээс түүнд уншиж өгвөл бүх юм ойлгомжтой байдаг байлаа. Ийнхүү жирийн биш эрдэм номын анхны мэдэгдэхүүнийг туултлаа тэд бие биеэ гэгээрүүлж байв. Цэрэн цааш нь Вадимаар заалгаж уншиж сурчээ. Вадим хагас жилийн дотор Цэрэнг жижгэвтэр ном уншдаг болтол нь бичигт сургажээ. Эзний охид эцгийнхээ номын сангаас халимаг хүүд ном дуртай авчирч өгдөг байлаа. Олон зурагтай сэтгүүл, аяллын тухай өгүүллэг, үлгэрүүд голцуу авчирна.

	Нина, Зина хоёр шашны сургууль төгсөөд цааш суралцаагүй ажээ. Эцэг нь тэгж шийдсэн бөлгөө. Өнгөндөө маш төстэй тэд зан араншин, дадал заншлаараа нэг нэгнээсээ ялгаатай ажгуу. Зинаг гэрийнхэн нь яагаад ч юм бэ эгч гэж тооцно. Харин Нина дүрсгүй, хөдөлгөөнтэй, зүггүй ажээ. Сэтгэлд байгаа юмаа нууж чаддаггүй, чанга уйлж, хөхөрнө. Нина хаана байгаа юу хийж байгааг гэрийнхэн нь андахгүй. Зина арван зургаан насандаа дүүгээсээ нуруу өндөр болж, бэрийн шинж бүрджээ. Түүнийг гуйж хоёр ч удаа зууч иржээ Эцэг эх нь хайрт охиноо айлд өгөхийг яарсангүй. Зина ч өөрөө тийм хүсэлгүй байв.

	Тэдний гэрт халимаг жаалыг ирсэн үеэс эхлэн Нина, түүнийг хэтэрхий их шохоорхож, хажуугаар нь гарахдаа түлхэх, хөөстэй төмпөнг нь хөмрүүлэх, эмээлийг нь нуух зэргээр тохуурхдаг байлаа... Эцэг нь жаалыг анд буюу хадланд авч явахад тэр уйтгартай, уцаар болж сэмхэн уйлдаг байлаа.

	Цэрэн охидын мэддэггүй олон зүйлийг мэдэж ойлгон, дуулгавартай дөлгөөн инээмсэглэж, түүний элдвийн томоогүй занд тэвчээртэй байдгаараа таалагджээ. Насанд хүрэгчидтэй адилхан ажилд байнга дарагдаж байдаг Цэрэн түүний эцгийн номын сангийн бараг бүх номыг уншжээ. Тэр заримдаа сонин гуйна. Нина бөөн сонин авчирч өгнө. Эцэг нь хайрцаг саванд хийж гар хүрэхийг зөвшөөрдөггүй байсан нэг л сониныг тэр Цэрэнд өгч чаддаггүй байв. Харин Нинад тэр сонин хэрэггүй ажээ. Тэр бээр хайр дурлалын романд умбаж завгүй байх бөлгөө. Тэр түгжээтэй байдаг сонины нэрийг Нина мэднэ. Тийм ч дээрээс Цэрэнг “Правда” сониныг гуйхад Нина гайхан хөмсөг зангидаад:

	— Сирень, чамд тэр ямар хэрэгтэй юм бэ? гэв. Охин жаалыг анхны өдрөөс эхлэн ингэж дууджээ. Тэр үедээ Жидковынхон түүнийг юу гэж нэрлэх нь Цэрэнд хамаагүй байлаа. Гэвч эрийн цээнд хүрч, Нина тэр хоёрын харилцаа нэлээд дотно болмогц тэгж нэрлэхгүй байхыг гуйжээ. Охин яагаад ч юм өөрийнхөөрөө зүтгэж түүний нэрийг өөртөө таалагдсанаар дуудаж байхаар зөрүүдэлж: “хожим би чамд бүгдийг тайлбарлана! Тэгэх үү?” хэмээн шивнэн гуйжээ.

	Охин түүний шинэ нэрд ганцхан өөрт нь л тодорхой ямар нэгэн нууцгай утга агуулж байгааг Цэрэн ойлгож байлаа. Эцэг эх нь энэ бүгдийг охиныхоо хүүхэд ахуйн зугаанаас хэтрэхгүй гэж үзэж байв. Гэвч Нина насанд хүрэхэд дууны өнгө нь энхрий уянгалаг “Сирень” гэж охины хэлэх нь хөгжмийн эгшиг мэт сонстох болов. Эцэг эх нь зочин гийчин байхад ажилчнаа тийнхүү нэрлэхгүй байхыг охиноосоо арай ядан гуйн болиулжээ. Энэ хооронд Цэрэн ханхар өргөн цээжтэй, аливаа ажилд овжин залуу болжээ. Нина ч түүнээс нүд салгахаа больж, эцэг, эхээсээ зориуд зөрж. уншсан романаасаа юм уу шинэ нэр зохион олно.

	Эцэг, эх нь охин, улаач хоёрынхоо харилцааг өөрчилж чадахгүй байлаа. Тэгээд охиноо ганцаараа гэртээ амьдрахгүй нь лав, эрд гарч хүүхэд ахуйн шохоорхлоо мартах болно гэж үзээд харин улаачаасаа салахаар шийдэж хоёр-гурван үнээ, морь өгч тосгон руу нь явуулахаар болжээ.

	Уг төлөвлөгөө бүр боловсроод байтал Наум өвөө гэнэт нас барж, агтын бүх аж ахуй түр зуур Цэрэнд тохогджээ. Түүнээс гадна зам зуурт цэргээс оргосон дээрэмчин том Жидков руу дайрахад Цэрэн Николай Павловичийн амийг аварчээ. Энэ явдлаас хойш Жидков үнэнч зарцаасаа хагацахаар эрс шийдэж чадсангүй.

	Эцгийнхээ хэнд ч үзүүлэхийг зөвшөөрдөггүй сониныг Цэрэн гуйж ирэхэд Нина тээнэгэлзлээ.

	— Николай Павловичид тийм сонин байдгийг би мэднэ. Борис тэр хоёр замдаа ярилцаж байсан юм гэж Цэрэн тулгав.

	— Өө, чамд сонин л хэрэгтэй юм биз дээ! гэж бүсгүй аальгүйтэн дуржигнуулж, — Энд хэн нэг хүн чамайг санаад уйтгарлаж байж болох юм. Гэтэл чи сэтгэл ер түгшихгүй. Дөнгөж ирмэгцээ л сонин, сонин гээд байдаг... Яг тэр сонин чамд ямар хэрэгтэй юм бэ? гэв.

	— Би хараад л өгье гэж Цэрэн бүсгүйгээс гуйгаад, — Тэнд Доктор Вадимын тухай бичсэн байж болох юм гэв.

	— Тэнд манай бага эмчийн тухай яагаад бичих ёстой бил ээ? гэж Нина итгэлгүйхэн асуулаа.

	— Яагаад гэвэл, энэ бол большевикуудын сонин байгаа юм, доктор Вадим большевик гэж чиний эцэг хэлж байсан!

	Миний эцэг ч бас большевик байж болох юм, түүний тухай сонинд нэг ч мөр нийтлээгүй шүү дээ.

	Цэрэн түүнд хэлэх үгээ олсонгүй. Харин Нина сониныг авчирч өгөхөөр шийдсэн байлаа. Цэрэнтэй элдвийн юм ярилцах нь түүнд таатай ажээ.

	За яах вэ, олж өгөхийг хичээе, харин чи намайг битгий мартаарай гэж бүсгүй гомдонгуй хэллээ.

	Жидковын гэрт ирж байгаа “Правда” сониныг Цэрэн ийнхүү уншдаг болжээ. Залуу сонинд бичсэн болгоныг ойлгохгүй. Ямар нэг юмыг тааварлах авч ахмад хүнээс асуух юм зөндөө гарна. Гэтэл тэр асуух ахмад хүн чинь хаана байна даа? Нинагийн ярьж байгаачлан Жидков большевик юм бол яагаад сониныг цоожлон нууж байна вэ?

	 

	 

	Халимгийн хотны хөдөлмөрийн чадвартай эрчүүд болгоныг нуувч ухах ажилд татжээ. Дайн үргэлжилж эцэс төгсгөлгүй мэт санагдана. Жидков улам улам баргар царайлах болов. Борис ч бас фронт явсан ажээ. Тэр хоёрхон захиа бичээд усанд живсэн мэт сураггүй болжээ. Цэрэн эзнээ хилэгнүүлэхгүйн тулд хийдэг ажлаа хичээн хийнэ. Жидков хоёр удаа Бергястай уулзаж ярилцахад ахлагчийн гэрт болсон яриа урьдын адил хөгжөөнтэй шуугиантай болсонгүй. Жидков “Правда” сониныг авчрахаа больжээ. Эсвэл тэр Нинаг хайж олж чадахааргүй тийм газар нуудаг болсон биз.

	Энэ жилүүдэд Цэрэн Араши Чапчаевтай хоёрхон удаа уулзжээ. Нэг удаа Царицынд халти учирч, хоёр дахь удаагаа Бага дөрвөдийн улсын өргөөнд уулзжээ. Цэрэн өсөж томрон насанд хүрсэн хүн шиг болсныг Араши хараад ихэд гайхжээ. Дотуур байртай сургуульд сурч байгаа Нюдлягийн тухай ярилцав. Нюдля ахдаа захиа бичдэг тул Цэрэн охин дүүгийнхээ тухай аар саар юм мэдэж байлаа.

	Цэрэн Нюдляг тосгон руу авъя гэж бодох үе байв. Энэ тухай Араши мэдээд уурлаж, охиныг сургуулиас нь хөндийрүүлэхийг хоригложээ. Цэрэнг номд шуналтай болсныг мэдмэгц багш бөөн баяр болов.

	— Жидковын номын санд байгаа бүх номыг уншсан гэдэг чинь үнэн үү? гэж тэр гайхан шалгааж, — Ямар ямар ном уншив даа? гэхэд Цэрэн Чехов, Толстой, Жек Лондоныг нэрлэв.

	— Ванька Жуковын тухай уншсан уу? гэж Араши асуув. Цэрэн тэр даруй сургууль дээр хичээл хариулдаг шиг Чеховын өгүүллэгийн агуулгыг аялгуу төгөлдөр ярилаа. Багш өнчин өрөөсөн хүүхдэд анхаарал халамж тавьсан Жидковт талархаад, гацаанд залууг эргэж ирэхээ амлав. Тэгэхэд Цэрэн Жидков, Чапчаев хоёрын ярианаас хааныг түлхэн унагаасан гэдгийг мэдэж авчээ. Жидков зэвүүцэж: “Хаангүй яах болж байна? Тэр түлхэн унагаагчид чинь орос орныг хааш нь авч явах болж байна?” гэж байв. Тэгээд замын турш өрвөлзүүр явжээ.

	Зуны адаг сарын сүүлч боловч тэсвэрлэшгүй халуун байлаа. Цэрэн хөллөгөөний морьдоо Нуграгийн жалгын цөөрөм рүү үдийн үед хөөн иржээ. Жидковын гацаанаас цөөрөм хүртэл таван бээр боловч эндхийн газар түрээслэгч Жидковт хамаарна. Адуун сүрэг халуунд цөөрмийн алсын тохойд усан дунд зогсоно. Энд Цэрэн өөрөө усанд орж сэрүүцэж болох боловч Жидковын охид байн байн ирдэг учраас төрөлхийн ичимхий Цэрэн усанд үл орно.

	Цэрэн морьдоо удын бутны цаана аваачихаар шийдлээ. Тэнд хэн ч очдоггүй бил ээ. Жидковынхыг энд суурьшихаас урьд Нуграгийн жалганд нэг ч цөөрөм байгаагүй юм. Жидков хүмүүсийг хөлсөлж, жалганд далан бариулж боожээ. Хавраас эхлэн тогоо нь усаар дүүрнэ. Зэгс, удын бут өндөр ургасан бөгөөд одоо энд загас үржиж, орой үдэш мэлхий гуаглана. Цэрэн заримдаа замынхаа тоосыг угааж, урт аяны дараа амрахын тулд энд ганцаархнаа байх дуртай бил ээ.

	Ийм үедээ Нинаг хүрч ирэхээс Цэрэн ихэд айна. Цэрэн л хэрэгтэй байгаа бол хаана ямар үед тэнд очихоо бүсгүй нэг их боддоггүй ажээ.

	Залуу өөрийнхөө төлөө болгоомжлох юмгүй бил ээ. Түүнд ямар хамаатай юм бэ? Жидков хөөвөл хотондоо очоод хөршийндөө толгой хоргодно. Түүнд ямар ч ажил аймшигтай биш бөгөөд хоол олдож байвал хүч чадал байлаа. Харин Нинаг л баллачхаж болохгүй. Орон гэргүй халимаг залуутай улам, улам зууралдахдаа тэр юунд найдна вэ? Орос, баяны охин... Хөршүүд нь тэр охины эл шохоорхлыг мэдвэл Жидковыг дооглоно. Цэрэн найр тавьсан сан бол _Нина тэр хоёр аль эртний ойр дотно болсон байх сан. Мөчийн төдийд баярлаж, мөнхдөө гомдоно гэгч болно. Нина түүний хүзүүгээр зууран тэврэхээрээ гал дөл мэт... Тэд эхнэр, нөхөр болж болохгүй гэдгийг ойлгохгүй байна гэж үү дээ? Тэгэхлээр тэр охин алс холын од шиг, зуны тэнгэрийн саран шиг дурсах сэтгэлд цэвэр сайхан үлдэг л дээ.

	Түүнийг Нинагийн тухай ийнхүү өргөмжлөн бодож байтал бүсгүй усны захад ирчихсэн, урт цулбуураар бутнаас уясан морь нь ногоо зулгааж байлаа.

	— Өө, Сиреньчик минь, чи энд байгаа юм уу! Чи надаас зугтах гэж бодоо юу? Мөн их нуугдав аа!

	Бүсгүй ийнхүү хашхираад, агшин зуур плаажаа тайлан чулуудаж, усанд ордог хувцсаа дээш татаж, ус руу үсэрлээ. Тэр хөнгөн шалмаг хурдан сэлнэ... Тэр Цэрэнг нөгөө эргийн удын бутан дотор гүйцэж ирэв.

	— Чи миний тухай боддог уу, үгүй юү? Би бүр зовж гүйцлээ! гээд Цэрэнгийн толгойг нойтон гараараа хавчин бариад, дух, хацар, уруулыг нь үнсэж, — Сирень, хонгор минь, би чамайг санан уйтгарлаж байна! Би чамд дурлаж байна! Дурлаж байна! Дурлаж байна гэж озох бүрийнхээ дараа баясгалантай хэлнэ.

	— Би... Би ч гэсэн адилхан! хэмээн Цэрэн өөрийн биш дуугаар эмээн хэлэв.

	— Хонгор минь дахиад хэлээч! Хэчнээн л хэлж чадах байна, төдий дахин хэлээч! гэж тэр бараг тушаалаа.Түүний нүднээ гайхах, хүлээх байдал хутгалдана.

	— Хайртай! Хайртай! Хайртай! гэж Цэрэн үг бүрээ улам улам зоригтой хэлж, — Хүсвэл чинь тал даяар хашхиръя, тэгэх үү? гэлээ.

	Нина түүнээс хөндийрч айсан харцаар залуугийн царай руу ширтсэнээ эргээд сэллээ. Тэгээд эрэг дээр гарч хувцсаа өмсөөд, мориндоо мордож толгой дээрээ гараа өргөн давхиж одлоо.

	Цэрэн ч эрэг дээр гарлаа. Ихэд догдолсноос гар хөл нь чичирнэ. Тэр өмднийхөө гуяыг олохгүй тэвдэж, өөрийгөө дооглоно... 

	Бүрий болсон хойно тэр морио хөтлөн ногооны газраар дамжин эгж иржээ.

	Тэгээд Дуня эгчийнхээ өгсөн оройн хоолыг ч идэлгүй гудсаа хуйлж шинэхэн өвстэй пин рүү явав. Цэрэн зуны цагт тэнд унтдаг бил ээ.

	Цэрэн унтаж чадсангүй удлаа. Ер нь өглөө болтол нүд анихгүй хэвтэх байсан биз. Гэтэл духан дээрээ хөнгөн гар хүрэхийг мэдэрлээ.

	— Битгий ай! Би байна. Би ч өөрөө тэнэг юм шиг хэчнээн айв аа гэх эелдэг дууг тэр сонслоо.

	— Нина уучлаарай! Чи биш, би тэнэг.

	Цэрэн ийм ойр дотно, энхрий, итгэмтгий түүнийг тэвэрмээр санагджээ. Нина огторгуйгаас нисэн ирж гар дээр нь суусан шувуухай адил ажээ. Гэвч гар дээрээ тийнхүү итгэлтэй ирж суусан тэр шувуухайг тэр агшинд үргээчхэж болохгүйг залуу ойлгож байлаа.

	— Үгүй! Чи намайг айлгаагүй. Би өөрөө өөрөөсөө айсан юм. Дахиад л нэг үнсэж, дахиад л нэг үг хэлсэн болов уу... Чухам надтай юу болох байсныг би мэдэхгүй байна. Би чинь ёстой аймхай амьтан, чи бас л мэдэхгүй байна... 

	Түүний хэлсэн үгийн утга санааг Цэрэн сайн ойлгосонгүй. Тэр гагцхүү түүнийг хажуудаа байгааг мэдэрч, дуу амьсгааг нь сонсож байв... Мөнөөхөн түүнийг цөөрөм дээр үнссэн тэр уруул ямагт хажууд нь байж, амнаас нь хөгжим адил үгс хөвөрч түүний сонорыг энхрийлэн таалж байгаасай гэж тэр хүсжээ... Нинагийн догдлохдоо ойлгомж муутай ярьсан юм уу, хэлж амжаагүй үгийг хүртэл Цэрэн ойлгож байх шиг санагджээ.

	— Цөөрмөөс буцаж ирээд өрөөндөө орж түгжээд Зинаг ч оруулсангүй... Уйлан мэгшиж дэрээ нулимсаараа будаж байлаа... Тэнэг амьтан! хэмээн Нина өөрийнхөө тухай яриад Цэрэнгийн уруулыг уруулаараа шүргэн, 

	Тэгээд үдэш болоход сая нэг тайвширлаа. Би яах гэж уйлав аа? гэж бодлоо. Чамайг хайрлаж байгааг мэдсэн бол баярлах хэрэгтэй... Янаг хайрандаа уйлна гэж үү дээ? гэв.

	— Би ч золтой л уйлаагүй шүү. Гэвч эр хүн гэдгээ санан санан уйлсангүй. Тэгээд ч би юуны өмнө бодох ёстой... гэж Цэрэн үнэнээ хэлэв.

	— Тэгээд чи юу бодов оо? гэж Нина хөхрөн асуулаа. Тэгээд хариу ч хэлүүлсэнгүй уруулыг нь үнсэж амыг нь тагласнаа:

	— За, эхлээд миний юу бодсоныг сонс. Бүрий болоход Дуня эгч дээр очлоо... Тэр биднийг дөнгөж гараад байхад манай гэрт ирсэн юм, Дуня эгч Зина бид хоёрыг сувилж өсгөсөн юм. Надад илүү хайртай юм шиг санагддаг юм. Ээждээ ч хэлж чадаагүй юмаа би түүнд хэлж чадна. “Хүнд хайр сэтгэлтэй болсон бол түүнтэйгээ хорвоогийн хязгаар луу яв” гэдэг байна шүү. Тэр залуу зандан насандаа хайр сэтгэлээ алдаж, хожим хөгшин хүнтэй сууснаа надад ярилаа... Би асрагч эхдээ ийм үг хэлсэнд маш их баярлаж байна. Тэгээд Цэрэн минь чамд хэлэхээр ирсэн юм гэж анх удаа түүнийг нэрийг зөв хэлж, — Би чинийх... Өнөөдөр ч, маргааш ч үүрд чинийх... гэжээ.

	Тэд тэр үеэс хойш хэнээс ч юунаас ч айхаа байжээ. Тэр шөнө Нинагийн эцэг эхэд хараалган зүхүүлж, гэр орноос нь хөөгдөх аюулд учирч болохыг тэд юманд бодолгүй энгэр зөрүүлэхийн жаргалыг амсаж, бие биедээ үнэнч байх тангараг тавьжээ. Нина ч “биднийг хөөвөл танай хот руу юм уу, өөр тосгон руу явна. Хоёулаа хамт ажиллана. Манай гэрийнхэн Зинаг үйлэнд сайн гэлцдэг. Тэгж л байг! Гэвч би оёж, хатгаж угааж чадна. Үнээ сааж, өвс хадаж үзсэн... Бид хүүтэй болно. Хүүгийн маань үс, нүд чинийх шиг хар, царай нь минийх шиг байг. Бид түүнийг эрдэм номд сургаж Вадим Петрович шиг ухаалаг сайн доктор болгоно” гэж сэтгэлдээ байсан бүхнийг хэлжээ.

	Охин, улаач халимаг хоёрын харилцаа маш дотно болсныг Николай Павлович гэрийнхнээсээ хамгийн сүүлд мэджээ. Эхлээд үүдээ түгжиж байгаад гэргий, охин хоёртоо бууж гарчээ. Тэгээд гэр бүлийнхэн дотроо зэгсэн сайн ярилцаж гурван хоног байшингаасаа гарсангүй, чухам энэ бүхэн юугаар яаж төгсөхийг хэн нь ч мэдсэнгүй. Хураасан эд хогшлыг нь аврахаар энэ өдрүүдэд Николай Павловичийг Царицын руу цахилгаанаар дууджээ... Тэндээс амьтай голтой юм иртэл: Нина жирэмсэн болжээ!.. гэсэн бас нэг жигтэй мэдээ дуулджээ.

	Талархахын оронд охины нь цүдгэр болгосон хэтэрхий “боловсролтой” зарцаа буудчихъя гэж Николай Павлович хэн нэгэнд уураа гаргахын тулд тууштай боджээ... 

	Николай Павловичийн амсаж өнгөрүүлсэн дарамтыг сүүлчийн нь хийсэн нэг ашигтай наймаа нэлээд хөнгөрүүлжээ. Жидков большевик сонин уншдаг байсан нь ямар ч атугай ашгаа өгчээ. Өөрийн үл хөдлөх хөрөнгөөсөө, хувь нийлүүлсэн бусад түншүүдээсээ илүү дуртай хагацаж, улсын болгохоос өмнө тээрмийнхээ ихэнхийг болон малаа аливаа том толгой өмчтөн нарт борлуулж амжжээ... 

	Депутатын Зөвлөлүүдэд хамаг өмчөө өгсөн аархуу тэнэг амьтад одоо инээцгээ, та нарын үл хөдлөх хөрөнгөнийхөө бараг далан хувийг хямд үнээр худалдаж хэт түргэдлээ гэж зэмлэж дооглож, шоолж байсан Жидков би мөнгөн тэмдэгтүүдээ хэнд ч мэдэгдэхгүйгээр аль ч засгийн хувьд үнэ цэнэ хүрэхээр юмс болгон хувиргалаа... Ээ, Нина минь, Нина минь! Чи баллачхаагүй сэн бол доо! Хил даваад л арилах байсан даа! Харин одоо Женевийн нуурын дэргэдэх тохилог сайхан зуслангийн байрны оронд чи Грушовкад эх баригч эмгэний дэргэд өөрийгөө болон манай гэр бүлийг шившгээс ангижиртал суухаа бодох болж дээ гэж тэр бодох аж.

	Нина эцэг эхийгээ ёстой ширүүн эсэргүүцсэнд Николай Павловичийн тархинд золтой л цус харвачихсангүй. Нинаг байшингийнхаа хоёрдугаар давхарт түгжиж Цэрэнг харсан зүг рүүгээ тонил гэжээ. Тэргэнд хос морь хөллөж. дөрвөн шуудай гурил хаяад, хоёр талд нь нэг нэг үнээ уяж тонил гэж бараг ёслол төгөлдөр хэлжээ... 

	— За эрхэм ажилчин минь, би чамд ингэж л хэлэх байна гэж Николай Павлович арай ядан биеэ барьж, — Миний нүдэнд харагдахгүйн тулд тосгоноос түргэхэн шиг зайл! Харин тэгэхгүй бол... гээд эзэн чухам яахаа хэлсэнгүй.

	Цэрэн Жидковын доромжлол, зэмлэлийг жирийн байхдаа тэвчээртэй, дуугүй сонсдог байсан бол одоо уур хорсол нь буцалж, дэлбэрэхэд бэлэн байлаа. Гэвч зориг гарган уураа дарлаа. Нинагийнхаа төлөө л дуугүй байв. Өөрийнхөө төлөө бол нэг ч үг хэлэлгүй, тэрэг рүү нь харах ч үгүй гацаанаас явжээ. Бага эмчийн өрөөнд хадаасанд өлгөсөн гадуур цамцаа ч авсангүй.

	Үдэш бүрий болж байхад гацаанаас гарсан Цэрэн заримдаа бүсэлхийгээр татсан устай жалгыг гатална. Тэр улсын өргөө хүртэл гучаад бээр илүү газар явав. Земийн захиргааны дарга болсон гэж дам сонссон Араши Чапчаевтай тэнд учирна гэж итгэжээ. Гэтэл Чапчаевыг Астраханьд өөр ажилд шилжсэн гэж залууд тэндхийнхэн хэлэв.

	Астрахань! Тэр алс холын, харийн хот Цэрэнгийн чихэнд одоо ямар чимэгтэй сонстоно вэ? Астраханьд охин дүүтэйгээ уулзаж болно. Гагцхүү тэр хоёр дотно хүнийхээ дэргэд үлдвэл ямар ч хамаагүй ажил олоход Араши тусална. “Байз, Нинагаа яах бил ээ?” гэсэн дотоод сэтгэлийн нь дуу сонстов. Цэрэн хайртай хүнийхээ нэрийг зүрх сэтгэлдээ хадгалж хараахан сураагүй байлаа. Нина л түүн дээр ирэх замд гарсан мэт ажээ. Тэр энэхүү амаргүй замыг туулж чаддаг болов уу?

	Өргөөнд танил оросууд нь суудаг бил ээ. Тэднийд Жидковтой хамт очин буудаллаж байжээ. Түүнийг талархангуй хүлээн авч хооллоход Цэрэн үхсэн мэт унтжээ. Тэр Николай Павловичийн танил дууг сонсоод шууд сэрлээ. Гэвч өглөө болчихсон юм уу, эсвэл орой болж байгаа юм уу гэдгийг удаан ялган салгаж чадсангүй.

	— Цэрэн, амжилт хэр байна даа? Ажил үйлсээ дууссан бол гэр өөдөө яв, тэнд тэргэн дээр Нина чамайг хүлээж байгаа. Намайг энд хоёр гурван өдөр саатна гэж эхнэрт хэлээрэй гэж Жидков өчигдөр найрсаг салсан улс шиг хөгжөөнтэй хэлэв.

	Нина үнэхээр тэрэгний урд сууж байлаа. Тэр шинэ өдөн алчуур зангидаж, аян замын хүрэм өмссөн хөгжөөнтэй байх авч нүдний нь дор хөхөрчээ.

	Тэднийг хоёулхнаа ийнхүү харьж явахад морь нь сэтгэл санааг нь дагах мэт хөнгөн хатирна. Цэрэнг сууж жолоогоо авмагц Нина мөрөөр нь тэвэрч замын турш тийнхүү явлаа. Энэ нь тэдний хамгийн аз жаргалт аялал байв. Тэд хааяа үнсэлдэн хувь тавилангийнхаа ялалтад дуугүй баярлацгаана.

	— Эцэг чинь бид хоёрыг хоёулхныг нь явуулах талаар сайн бодсон байна шүү. Николай Павловичид өргөөнд хийх юм лав байхгүй байсан нь лав гэж Цэрэн бодож байснаа чанга хэллээ.

	— Сирень яг тийм! Яг шүү! Гэвч чам руу ирэхийн тулд миний чухам яасныг чи мэдэхгүй байгаа шүү дээ! Үхэж ч болох байсан!

	Одоо ч яах вэ инээж л байна. Харин тэгэхэд маш муу байлаа... Чамайг явахад шөнөжингөө, дараа нь өдөржин намайг түгжлээ. Эцэг эх хоёр эхлээд чамайг эргээд ирнэ гэж боджээ. Дараа нь чамайг Грушовкагийн тэнд явааг хэн нэгнээс нь сонсжээ. Тэгээд л тайвширсан юм байлгүй, намайг суллаж: “Та нарын хайр дурлал ийм л байгаа юм даа. Дүрсгүйтчихээд, сураггүй алга болоод өгчээ” гэлээ. Би итгээгүй уйлж, хэнтэй ч яриагүй. Чамайг зайлуулахын тулд тэрэг, гурил, үнээ өгснийг Дуня эгч надад сэмхэн хэлсэн юм. Харин чи тэр бүх хогшлыг огтхон ч тоогоогүй байна. Тэгэхээр нь би явахаар юмаа бэлдэв. Ээждээ: “Бүрмөсөн явлаа!” гэж үг хаялаа. Аав дахиад л намайг хоёрдугаар давхрын харанхуй өрөө рүү түлхэн орууллаа. Би цонхны нь хүрээг авч гадагшаа харайв. Тэгээд Нутрийн цаадах тал руу явлаа. Чи өөрийнхөө хотыг жалганаас цааш гэж нэг удаа ярьж байсан шүү дээ. Намайг жалганд явахад эцэг хөөж очлоо. Хүлж, баглаад гэр өөдөө аваачна байх гэж бодлоо. Тэгсэнгүй, мориноосоо бууж довцог дээр хажууд сууж, тэргэн дээрээ оч гэж эелдгээр ятгаж гарлаа. Би хаашаа ч явахгүй! гэж зөрлөө. Тэгтэл тэр ам өчиг өгч, чамайг хот руугаа яваагүй, өргөө рүү явсан, маргааш өглөө тийшээ явна, намайг заавал авч явна гэж андгайлав... Тэнэг би яах хэрэгтэй байв аа? Харсан зүг рүүгээ явах уу? Эцэг эхчүүд тэнэг хүүхдүүддээ заримдаа үнэнийг ярьдаг гэлцдэг. Гэртээ буцаж ирлээ. Тийм их нулимс хаанаас гарсныг бүү мэд, шөнөжингөө мэгшлээ.

	Үүр цүүрээр замын хувцсаа өмсчихсөн эцэг минь над дээр орж ирээд: “Явахаа байчихсан юм биш биз дээ? За бэлд! гэлээ. Харин би хувцсаа ч тайлаагүй байсан юм. Ингээд л чи бид хоёр дахиад хамт байж байгаа нь энэ. Одоо биднийг хэн ч салгахгүй, үнэн үү? гээд Нина Цэрэнгийн мөрөнд толгойгоо наалдуулж, дээш өлийн байж үнслээ.

	— Хүн амьтан л битгий харчхаасай гэж Цэрэн болсон ид шидтэй явдалд хараахан итгээгүй хэллээ.

	Нина жинхэнэ эзэгтэй мэт:

	— Одоо бид өөрийн гэр оронтой болсон! гэж шинэ сониноороо сайрхав.

	— Гэртэй ч болно! гэж Нинаг алс хэтээ мөрөөдөж байна гэж бодсон Цэрэн итгүүлэнгүй хэлэв.

	— Үгүй, чи сонсооч дээ... Вадим Петрович та хоёрын өвчтөн хүлээж авдаг байсан, байшингийн тэр жигүүрийг хөгшид бид хоёрын нэр дээр болгосон. Миний инжийг тийш нь оруулчихсан.

	Цэрэн ам халсан морьдынхоо жолоог огцом татан зогсоож Нинагийн нүүр лүү удаан ширтлээ. Яльгүй хонхойсон түүний цэнхэр нүд аз жаргалын дөлөөр бялхана. Цэрэн Нинаг нялх хүүхэд шиг болгоомжтойёо бие рүүгээ татаж хацар дээр нь хэдэнтээ таалан үнслээ.

	— Надад чамаас өөр юу ч хэрэггүй. Хорвоо дээр аз жаргалаас өөр эрхэм үнэтэй юм байдаг гэж үү?

	Ялалтдаа сэтгэл хангалуун, бие биестээ сэтгэл бүрэн автсан тэд Николай Павловичийг сайхан сэтгэл гаргав гэж бодсон нь эндүүрэл болжээ.Цаг үе өөр байсан сан бол гуйлгачин, өнчин зарцдаа төрсөн охиноо өгөхийг Николай Павлович хэзээ ч зөвшөөрөхгүй.

	Жидков юмыг тунгаан бодох ухаантай хүн байлаа. Тэр байдлыг цэгнэн үзэж ядуу хүргэнээ өөрийгөө хамгаалахад ашиглахаар шийджээ. Адаглаад л одоо эзэн болсон Цэрэн мэт гуйлгачдын дайралтаас Зөвлөлүүдийн засаг байгаа цагт халхавчлан хамгаалах сайн халхавч болно гэж үзжээ. “Зөвлөлүүдийг унахтай зэрэг Жидковынханд эрхэм хүндтэй шинэ хүн манайд бий болно. Харин одоохондоо мал, газрынхаа хагасыг, байшингийнхаа жигүүр, цэцэрлэгийг охиныхоо инж мэтээр данслуулж аргална” гэж Жидков тунгаажээ.

	Сунжруу урт намар болов. Цас унах цаг болсон авч гагцхүү шөнө л хүйтэрнэ.

	Улсын баруун хойд хэсгийн хот айлуудыг цагаантнууд нөмөрч Грушовка болон бусад хөрш тосгонуудыг эзэлсэн нь гацаанд тодорхой боллоо.

	Хувьсгалын эсэргүүчүүд суурин хот айлуудыг дээрэмдэж байгаагийн хариуд Донын ядуучууд, талынхан санал нэгтэй няцаалт өгөхийн тулд отрядад нэгдэн нийлцгээв.

	1918 оны нэгдүгээр сард Платов суурины халимгуудаас Ока Городовиков морьтон зуут байгуулж, Буденныйн партизаны отрядтай нийлжээ. Городовиковын зуут тавдугаар сар гэхэд суман болтлоо өсжээ... 

	Халимгийн ихэнх улс цагаан гвардичуудад талхлуулж байлаа. Цагаан хасгуудыг гагцхүү зуны дунд сар гэхэд Царицынаас хөөжээ. Гэвч энэ үед деникинчүүд Өмнөд фронт руу довтолгоогоо өрнүүлж, Курск, Орел хүрч амжжээ. Хувьсгалын эсэргүүчүүдэд бүслэгдсэн Астрахань цагааныханд ширүүн эсэргүүцэл үзүүлэв. Бүслэгдсэн хотын амьдралын тухай Ижил мөрний бэлчир өмнөд нутгаар аймшигтай цуурхал таржээ. Халимгийн талд залхаан цээрлүүлэх дээрэмчид улс улсад бий болж байгаа тухай ярилцана... Нударганчууд баялаг, эрх мэдлээс минь хагацаах гэлээ гэж ядуучуудаас өшөөгөө авна.

	Николай Павлович арав хоног хаашаа ч явсангүй, хэнтэй ч юу ч ярьсангүй, өрөөгөө түгжчихээд архидна. Хааяа нэг гадаа гарахдаа улайж, гөлийсөн нүдээрээ бүхнийг харна.

	Цэрэн Жидковын хүргэн болсон авч өөрчлөгдсөн юм огт байсангүй. Тэр урьдын адил агт морьдоо маллаж, Николай Павловичийг орчин тойрноор авч яван, ноёдын байраар шагайж зүрхлэхгүй хэвээр байлаа.

	Тэр нэгэн өглөө Цэрэн үнээ, хөллөгөөний морьдоо услаад гар нүүрээ угааж, хооллохоор жигүүрийн байшин руугаа явж байв. Цэцэрлэгийн цаадах дардан замаар бөөн морьтой улс гарч иржээ.

	Сэтгэл түгшсэн Нина үнээгээ сааж дуусалгүй гэр лүүгээ гүйж ирэн:

	— Гацаанд цэргийн улс ирснийг чи харав уу? гэлээ.

	— Арваад хүн давхиж ирнэ бил ээ гэж Цэрэн дурамжхан хариулав.

	— Тэр чинь зөвхөн энд ирсэн улс, харин тосгоны талбай дээр бөөн хүн ирсэн. Хаа нэгтээ нуугд!

	— Би нуугдахаар юм огт хийгээгүй гэж Цэрэн зөрүүдлэв.

	— Ээ дээ, сэтгэл нэг л муу юм ёрлоод байна! гээд Нина өрөөн дотуураа холхиж, юм юм барьж аван: — Цэрэн нүглээс холхон байхыг гуйя. Эд чинь цагаантнууд шүү дээ. Чи өргөө рүү хуралд очиж, ядуучуудыг хамгаалан юм яриа биз дээ. Аав чамайг нүднээс чинь далдуур зүхэж байсан гэв.

	Нина хормогч доогуураа гараа зөрүүлж зогсон, эр нөхрөө гуйсан харцаар ширтэнэ.

	Энэ үеэр хаалга онгойж, винтов бууныхаа бөгсөөр босго мөргүүлсээр хоёр цэрэг орж ирлээ.

	— Эрчүүд гараад! гэж бага даргын дүрэмт хувцастай цэрэг командлаад, Цэрэн рүү ширүүн харлаа.

	— Үгүй! Үүнийг хааш нь ч явуулахгүй! гээд Нина бага дарга руу гүйн очиж нөхрөө таглан юу ч хийхэд бэлэн зогслоо. Бага даргыг дагаж ирсэн хижээлдүү цэргийн шинель нь дэрдийх агаад тэр сөөнгөдүү дуугаар:

	— Охин минь, өөрийгөө шал дэмий битгий зарлагад! Дайн бол эрчүүдийн ажил... Дарга нар юу гэж тушаана, тэгэх л ёстой гэж гуйх мэт хэллээ.

	Гадаа бөөн шуугиан гарна. Грушовкагийн талбай руу хөгшин залуу эрчүүд, агт морьд, үнээ хөөж байлаа. Ноход хүртэл сэтгэл эмтрэм хуцна. Цэцэрлэгийн тэртээ буун дуу сонстоно.

	Жидковын гацаанаас талбай руу хуучин үстэй дээлтэй, дүнсгэр царайтай эзэн Николай Павлович, дөнгөж саяхан хөлсөлж авсан шинэ агтчин зэвхүүн дээлтэй оодгор эр, Цэрэн гурав явлаа. Гучаад эрчүүд цугларчээ. Сүүлийн үед фронтоос олон хүн эргэж ирсэн ажээ. Нялх хүүхэд тэвэрсэн авгайчуул, махир таяг барьсан эмгэд дайчлагдсан цөөн хэдэн хүнийг тойрон дуу мэдэн уйлалдана. Хоёр хасаг эр дагуулсан штабын ахмад ирж: гал тогоонд зориулан арван үнээ, бүх агт морьдыг авч туранхайг нь хөсөгт нийлүүл гэж тушаалаа.

	— Яагаад хөгшчүүдийг аваад байгаа юм бэ? гэж тэр бага даргаас гонгинон асуугаад хараа муутай агтчины зэвхүүн дээл рүү ташуураараа чичлэв. Тэгээд Жидковоос: — Та тавь хүрсэн үү? гэж асуулаа.

	— Тавин долоотой. Хүү Фронтод байгаа офицер... гэж Николай Павлович дурамжхан хариуллаа.

	— Уваров аа, сонсож бай! гэж ахмад бага даргад хандаад, — Дахиад л элдвийн муусайн юм авчхаж... Чиний зуутад өгнө, чи өөрөө командлаарай! гэв.

	Зөвхөн арван хоёр хүн шилэн авч тосгоны зах руу туулаа. Хасгуудыг хөөх хүртэл авгайчууд ах дүү нар, эр нөхрийнхөө хойноос удаан явлаа. Нина ч тосгоныхонтой хамт бараг нөгөө суурин хүртэл хамт явав.

	Дайчлагдагсдыг сургуулийн байшинд хорьж, цаашид хэрхэхийг хүлээж байх тушаал буулгалаа. Гэнэт ангийн том танхимын хаалга онгойход цөм эргэж харвал:

	— Сиреньчик минь, наашаа хүрээд ир! гэж дуудлаа.

	Цэрэн хаалга руу гүйн очвол, Нина том боодолтой идэх юм үг дуугүй түлхэн оруулж:

	— Та нарыг энд гурван хоног байлгах юм гэдгийг офицеруудаас чинь би мэдлээ... Бүр ойртож ирээд юу гэхийг минь сонс... Энэ чинь арми биш зах зээл байна! Харуулд нь мөнгө атгуулчихсан чинь оруулчихлаа. “Штабын ахмадыг долигонох юм уу, сайн хүлэг авчирч өгвөл дуртай хүнээ явуулдаг” гэцгээж байна... Сиреньчик хүлээж бай, аав маргааш морь аваад чиний хойноос ирнэ гэв.

	Цэрэн энд Нинагийн ирсэнд хэчнээн их баярлав аа! Цувааны хойноос бараг арваад бээр газар ташуурдуулах шахан хөөгдөж туулгаж байж иржээ. Өнчин өрөөсөн амьдралын нь туршид Цэрэнг Нина шиг халамжлан хайрласан хүн огт байгаагүй бил ээ... Эхээс өөрц юу байна.

	Цэрэн ойр хавийнхаа хүмүүст хүнснээсээ тараан өгч гахайн өөхтэй хөх арвайн гурилаар хийсэн гэрийн талхыг зажлав.

	Өглөөнөөс эхлэн шинэ хүмүүсийг авчирч эхэлжээ. Бүх хүнийг хоригдол шиг байлгаж, эх орон, хаан, шүтлэгийнхээ төлөө байхыг уриална. Дайчлагдагсад шалан дээр аргацаан унтаж, байдалд дасаж, бие биетэйгээ танилцаж, цаашдынхаа хувь тавилангийн талаар янз бүрийн юм ярилцаж, заримдаа илэн далангүй зэвүүцнэ. Энэ бүхнээс болж сургуулийн байшинд дүнгэнэлдэх чимээ тасрахгүй ажээ. Тэр ч байтугай зэрэгцэн суугаа хүмүүс нөгөөгийнхөө яриаг сонсохын тулд чихээ тавин чагнах хэрэгтэй байлаа.

	Хонгилоос дуудах чимээ сонстохооргүй байсан авч хаалга чахрахад бүгдээрээ эргэж харна. Тийнхүү хаалга чахрах нь дандаа ямар нэг шинэ юм хэлнэ. Тэгтэл зэвэрсэн нугас чахарлаа.

	— Нохашкин байна уу? гэж дутуу онгойлгосон хаалгаар харуул хоёр гурван удаа хашхирах сонсогдлоо. Өөрийг нь дуудаж байгааг Цэрэн тэр даруй ухаарсангүй.

	Мохоор тамхины бөөн утаан дундаас Цэрэнг хаалга руу алхмагц: — Юмаа аваад тар! гэж цэрэг бархирав.

	Тэр бүрэг бараг хонгил дотор яаран алхах чимээ сонсож, дараа нь хүзүүгээрээ тэврэх танил халуун гарыг мэдэрлээ.

	— Гэртээ харья! Түргэн гэртээ харья! гэж Нина чанга шивнэв.

	Цэрэн юу ч болж мэднэ гэж бодож байсан авч харин цагаантнуудад алба хаахаас чөлөөлөгдөнө гэж бодоогүй байлаа!

	— За залуучууд, үнсэлдэж ханав уу? гэх хөндлөнгийн хүний хөгжөөнтэй хэлэх сонстов. Цэрэн рүү үл таних залуухан офицер ойртон ирээд: — Дүү минь, чиний хар хүнийг төрөл садны ёсоор тэврэхийг зөвшөөрнө үү? гэлээ.

	Гацаанд дайчилгаа болсон тэр өдөр Борис гэртээ ирсэн юм санжээ. Тэр гэртээ нэг хоёр өдөр байхаар ирсэн бөлгөө. Арван зургаан оноос хойш төрөл төрөгсөдтэйгөө уулзаагүй бил ээ. Тэгэхэд Борис өөр ангид алба хаах гэж явж байх замдаа хүрч ирсэн юм. Офицерын шинэ дүрэмт хувцастайгаар Царицынд анд нөхөд дээрээ очиж, ан авд явж Ханатын нуур хүрсэн ажээ. Эх нь түүнийг бараг барааг нь хараагүй учир: “Дайнд буудах нь багадаа юу?” гэж бувтнаж бил ээ. Тэгтэл тэр одоо дахиад гэртээ хүрээд иржээ.

	Шөнө дунд гацаандаа эргэж ирсэн Нина; “Цэрэнг гаргаж өг, офицер хүн, харин тэнд тан шиг ийм хүмүүс архидаад, зугаалаад л... Дайчлагдагсад тоо томшгүй олон байгаа! Нэгээр дутахгүй. Нэгээр илүүдэхгүй!” гэж ахаасаа гуйжээ.

	Эцэг нь эсэргүүцжээ. Нинагийн гэрлэлтийн талаар эрчүүдийн хооронд яриа болсон бололтой байлаа. Борис уг мэдээг сандарч тэвдсэн юмгүй авчээ. Тэр дүүгээ уурлаж хараасангүй, харин баяр хүргэжээ. Тэр нуувчинд зовж зүдрэн, хүний аз жаргалын үнэ цэнэ, амьдралын жинхэнэ үнэ цэнийг танин мэджээ.

	Хүч сэлбэхээр ар талд ирсэн штабын ахмад Закотнов Жидковын фронтын танил байлаа. Сүүлийн үед янз бүрийн хүмүүстэй алба хааж үзжээ. Жидковын хүүгийн мөнгөөр хагас өдөр архидаад штабын ахмад Цэрэнг суллаж, дэслэгч Жидков дайчлагдсан халимаг Нохашкиныг байлдаж байгаа армид өөрийн агтчинаар авлаа гэсэн гарын үсэг Борисоос авчээ. Уг гарын үсэгт Борисын хорооны дугаарыг заажээ.

	— Ёстой, цаасан үхэр огдой! гэж морин дээр хоёр хурга нэмэхээр амлаж хэлэлцээ бүх горимоороо хийгдмэгц Борис Закотновыг хараажээ.

	Маргааш нь Борис шинэ агтчинтайгаа өөрийнхөө анги руу явжээ.

	— Цэрэн, зүгээр ээ! Чи чинь одоо эр хүн шүү дээ! Бидний үед дарь үнэрлэх хэрэгтэй. Чи агтаа ч маллаж, бас буудаж ч чадна шүү дээ... Ёстой эр хүн амьдралынхаа турш авгайн банзал дор яаж байх вэ.

	Уг хэрэг ийнхүү эргэж чонын амнаас гараад барсын аманд орох гэгч болоход Нина дургүй байлаа. Цэрэн ахтай нь хамт алба хаах болсонд Нина жаахан тайвширна. Борис дүүгийнхээ аз жаргалд баярлахаараа цэргээ хараад өрөвдөх байх гэж тэр бодно.

	 

	3

	Дэслэгч Жидков шинэ агтчинтайгаа хоёр дахь өдрөө анги дээрээ очжээ. Анги нь Абганерово өртөөний орчим байрлаж байв. Явуут байлдааны ажиллагаанд оролцож, улаан армийн хорооны бутарсан отрядыг гэгээн цагаан өдрөөр мөрдлөө. Цагаантнууд найм дахь өдрөө Царицынд ойролцоох их Чепурникийн суурин руу дөхөж очив. Дэслэгч Жидков Астраханийн хасаг хорооны зуутыг бүр хоёр сар командалж байгаа бил ээ. Тосгоны захад өдөржингөө ширүүн тулалдаан болов. Гүн нуувчинд суусан улаан армийнхан дайрч байгаа морьтнуудыг нь онь холбон галлаж ихэд хохирол учруулан хөөлөө. Тосгоны тэртээх жалганд байрласан улааны батарей морин цэрэгт онцгой аюултай байлаа. Хориглолтод байгаа хүмүүсийн тэсэрдэг сум огтхон ч алдахгүй ононо.

	Бяцхан суурин руу дөрөв дайраад бүтэмжгүй болсонд хорооны дарга галзуурсан мэт уурлав. Хурандаа Заславский үдэш болоход сүүлчийнхээ нөөц хоёр суманг аргагүйн эрхэнд жагсаалд оруулжээ. Тэр нөөц сумангийн бүрэлдэхүүнд Жидковын зуут орж байлаа. Тулалдааны ширүүн үед сумангууд хамгаалалтын хоёр шугамыг сэтэлжээ. Улаан арми ухран зугтлаа. Гэвч довтлогчдыг огт санаандгүй байтал амжиж ирсэн Жлобын хатан дивизийн ангиуд тэдний өөдөөс асгаран орж иржээ.

	Заславскийн сумангууд тал талаасаа хавчигдан, шинэ хүчинд араасаа шахагдан, хайр найргүй хядаан болов. Борис, Цэрэн хоёр Жидковын агтын шилдгийг унаж явлаа. Улааны ганхан байгаа шугамыг тэргүүний зуутын морьдын туурайгаар гишгэчих гэж байсан зуутын захирагч болон түүний агтач хоёр өмнөөс нөмрөн ирэх аварга хүчтэй хамгийн ойр тулгарчээ. Зуутынхны бүр хажуугаар улааныхны хөнгөн тэрэг эргэж пулемётын галаар шүршлээ. Жидковын унаж явсан хонгор морь толгойгоороо годройтон үсрэв. Цэрэн Борис дээр давхиж очин мориноосоо бууж, эмээл дээрээ зай гаргав. Борис хөлөө булгалж, арай ядан бослоо. Толгой дээгүүр сум шунгинана. Цэрэн Борисыг өөрийнхөө хээр гүүн дээр мордуулсан авч нэгэнт хожимджээ. Алтан погонтой Борисыг харсан улаан таван хошуутай хоёр морин цэрэг уулгалан дайрав.

	Цэрэн Борисын араар сундалдах гэсэн боловч тэр морио давирч гуя руу нь сэлмээ үг сүггүй буулган цогиулж гарав.

	Сандарч мэгдсэн Цэрэн сундалдаж амжилгүй хэдэн алхам гүйгээд бүдэрч унав. Дайрч байгаа хүмүүсийн морьд түүний дээгүүр харайж гарна.

	Цагаан гвардичуудаас олзолсон гурван зуу орчим хүнийг маргааш нь модон заводын хоосон байрууд руу аваачлаа. Тэнд заводоос холгүй улаан армийн цэргийн анги байрлажээ.

	Тэгээд олзлогдогсдыг модон заводын гал тогоо руу хоолонд оруулахаар жагсаан авч явахад их бууны агуулахыг хамгаалах бяцхан баг тэдний өөдөөс алхаж байлаа. Эхний эгнээнд явсан Цэрэн харуулынхны дунд халимгууд явахыг харжээ. Баг бүр ойртож ирэхэд халимгаар ярилцах сонстоно.

	— Ярихаа больцгоо! Нэг, хоёр, нэг хоёр! гэж жагсаалын хажуу талд яваа мөн л халимаг намхавтар захирагч оросоор командална.

	Цэрэн тэр золбоотой дайчныг харснаа, гайхахдаа өөрөө ч мэдсэнгүй:

	— Шорва аа! гэж хашхирлаа.

	Улаан армийн бүлгээс нэг цэрэг гарч олзлогдогсдын зүг гүйлээ.

	— Буцаад! гэж захирагч нь тушаалаа.

	Улаан цэрэг өчигдрийн цагаантан байсан залуутай хэрхэн тэврэлдэхийг цөмөөрөө гайхан ажиглацгаав.

	— Нээрээ энэ чинь манай хотны Нохашкийн Цэрэн байна! гэж бяцхан шаламгай улаан цэрэг энэ хооронд урсгалаа.

	— За тэгээд яагаа вэ? Цагаантантай нийлэхгүй л байг! Байлдагч Уташев жагсаалдаа ор!

	— Нөхөр захирагч аа, энэ чинь ерөөс цагаантан биш, зарц, өнчин амьтан байгаа юм! Үүнийг саяхан манай комиссар Семиколенов асууж байсан хэмээн Шорва мөчөөгөө өгсөнгүй.

	— За яах вэ, дараа учрыг нь олно!

	Тэр өдрөө Цэрэнгийн тухай Денисовын өртөөний хасаг цэрэг байсан халимаг эр болох Царицыны нэгдүгээр морьт хорооны дивизийн захирагч Хомутниковт илтгэжээ. Уул дивизийг Манычийн болон Бага дөрвөдийн улсаас арван найман оны есдүгээр сард Улаан Армид татагдсан халимгуудаар бүрдүүлжээ.

	Маргааш өдөр нь Цэрэнг хуяг дагалдан том модон байшинд аваачив. Саруул сайхан тасалгаанд ортол Вадим Семиколенов байж байлаа. Түүнтэй хамт гучин настай гэхэд таргавтар, намхан нуруутай халимаг байлаа.

	— За Цэрэн, чи намайг бүр гайхширалд орууллаа! гэж комиссар зэмлэнгүй, ширүүн дуугараад, — Чи яагаад цагааныхан руу орчхов оо?

	Цэрэн сэтгэл догдолсондоо чухам юунаас эхэлж өгүүлэхээ мэдэхгүй байв. Тэр ингэж учирна гэж бодсон гэж үү? Вадим байдлыг нь ойлгон түүн рүү очиж мөрөн дээр нь гараа тавин хажуудаа мухар сандал дээр суулгав.

	— За битгий туниад бай. Дайны үед янз бүрийн юм байдаг. Гэлээ ч гэсэн би бүгдийг тодорхой мэдмээр байна. Ийм үед чухал хэрэгтэй байдаг юм.

	Цэрэн түүнд бүгдийг ярилаа. Жидковынд нуруугаа бөгтийтөл ажиллаж байснаа, номд шуналтай болж, тэр ч байтугай “Правда”-г уншсан тухайгаа... Нинатай тоглоомгүй юм болсноо... фронтоос Борис ирсэн тухай ярилаа.

	— Дайчилгааны үед Борис намайг дааж авах шиг болсон, үнэн хэрэг дээрээ бас л дайчилсан байна гэж Цэрэн гараа дэлгэн гунигтай ярив.

	Арван найман настай гэхэд Цэрэн бүгдийг зөв тунгаан шүүж, их юм уншиж мэдсэн байгаа нь Вадимыг шагшруулав. Цэрэн цагаантанд цэвэр тохиолдлоор орсон нь лавтай. Учир нь бусад олон ядуус дайны тушаалд захирагдалгүй тэндээ буудуулж байлаа.

	— Цэрэн бүх юм тодорхой байна! Чиний эрийн цээнд хүрсэн амьдрал чинь зохих ёсоороо эхлээгүй нь харамсалтай байна. Гэвч оросуудын хэлдгээр, амьдралыг эхлэлээр нь биш, эцсээр нь тунгаадаг юм. Чи Нина дээрээ эргэж очих уу? Бид суллачихъя.

	— Ийм байдалтай буцаж очиж чадахгүй. Би та нартай хамт баймаар байна... Вадим Петрович аа, насан туршаа хүссэн юм гэж Цэрэн итгэлтэй хэлэв.

	— Сайхан шийд байна! гэж Семиколенов сайшаалаа.

	Анд нөхдийн учралыг үг дуугүй ажиглаж байсан тарган залуу халимаг Семиколеновт хандаж:

	— Нөхөр комиссар аа! Энэ залууг миний командад өгчих. Оросоор сайн ярьдаг юм байна, ийм хүмүүс надад маш хэрэгтэй! гэлээ.

	Семиколенов ч тэр даруй зөвшөөрөв.

	— Цэрэн чи энэ хүний үгийг сайн дуулж байгаарай гэж түүнийг гаргаж өгөхдөө тэр хэлээд, — Энэ мөчөөс эхлэн чи халимаг дивизийн байлдагч боллоо. Энэ хүн бол чиний захирагч Василий Алексеевич Хомутников байгаа юм гэв.

	Цэрэн дивизийн захирагчаа мишээл дүүрэн харлаа.

	Тэр улаан цэргийн үнэмлэх, улаан таван хошуутай малгай хүлээж аваад, хүүхэд ахуйн найз Шорвагийн алба хааж байгаа салаанд очихыг гуйлаа. Шорва Жидковын гацаанд эмчлүүлсний дараа хараа нь засарчээ. Ямар ч байсан аль ч эмнэлгийн комисс Шорвагийн нүдийг муу байна гэсэнгүй. Нэг хотны хоёр одоо шинелиэ дэвсэж дандаа зэрэгцэн унтдаг болжээ.

	Шорва хотныхоо шинэ сониныг ярина. Үе тэнгийнхнээс нь олон охид эрд гарч айл өрх болсныг эс тооцвол онцгой сонин юм ч байгаагүй нь лавтай. Шорва өөрт нь уй гашуу учруулсан тэр хүмүүсийг мартаагүй ажээ.

	— Лувсан бас л Улаан Армид цэрэг татлагаар орсон байх ёстой байсан юм шүү дээ. Өргөө хүртэл явсан, тэгээд гэнэт өвдсөн ч юм уу, эсвэл өвчтэй болж баашилсан ч юм уу бүү мэд. Чамайг тэгэхэд гүтгэсэн муу новшийг санаж байгаа биз дээ? Барин тавин мөнгө өгч байхыг харчхаад хараагүй гэж бил ээ. Тэр одоо Такатай л сүлбээрхэж байгаа юм!

	Шорва тэднээс урвасан Лувсангийн тухай хамгийн адгийн хүний тухай ярьж байгаа мэт ярина.

	— Чамайг орос хүүхэнтэй суусан гэж дуулсан, үнэн үү? Би санамсаргүй ингэж дуулаад итгээгүй гэж Шорва гэнэт шалгаахад, 

	— Үнэн! гэж Цэрэн товч хариулаад, — Тэгээд аз жаргалтай ч байлаа... Хүүхэн хүн тийм сайн хань нөхөр байна гэж би хэзээ ч бодоогүй... гэв.

	— Чи түүндээ хайртай юу?

	— Тэгэлгүй яах вэ.

	— Тэр бас чамд тийм үү?

	— Эргэлзэхгүй байна... Хайргүй байсан бол надтай суухгүй л байсан даа.

	— Чи юу гэнэ ээ? Нэг гэрт толгой холбож нэг оронд унтдаг мөртөө амьдралынхаа турш харь хүн шиг байдаг эхнэр байдаг юм шүү гэж Шорва эсэргүүцэв.

	— Бас хүүхэдтэй. Нина бид хоёр ч тийм биш ээ гэж Цэрэн нэмж хэлэв... 

	Шорва санаа алдаж:

	— Та хоёрын төлөө баярлаж байна! Намайг цэрэгт татагдахын өмнөхөн эцэг маань Налтанхины удмын нэг хүүхнийг надад гуйх гэж явсан юм. Гэвч Бергяст энэ нь таалагдсангүй. Эцгийг маань дуудаж, зэмлэж загнажээ. Яагаад заавал тэр бүсгүйг бэрээ болгох гэж байгаа юм бэ? Би эцэгтэй нь аль эртний худ болохоор тохирсон юм. Миний Така гэрлээгүй байгаа, харин чи Налтанхин руу хүүдий ганзагалаад явж байдаг! Тэр чинь хүүгийн минь сүйт юм шүү! гэж загнажээ.

	— Чи тэр бүсгүйг ер харсан уу?

	— Хараагүй нь мэдээж! Гэвч эцэг маань цэцэглэж байгаа алтан зул гэж ярьдаг юм... Удам угсаа сайн, ажил үйлстэй бүсгүй гэдэг юм.

	Бюрчя дахин асуулт тавьж тасалжээ.

	— Би бол тэгж чадахгүй гэж Цэрэн сануулах мэт хэлээд, — Өөрөө л харах хэрэгтэй. Чиний сонгож авсан бүсгүй ч хэнтэй суух гэж байгаагаа мэдэх хэрэгтэй. За, чи битгий гунигла! Така шаарны амьтан, тийм хүнтэй шулмын охин л суух байх. Тэр бүсгүй үнэхээр ухаантай бол бүгдийг ойлгож Такаг тоохгүй. Харж л байгаарай чинийх л болж таарна! гэв.

	— Сайхан үг хэлсэнд чинь баярлалаа. Гэвч миний заяаны хань халимаг бүсгүй гэдгийг чи мартжээ.. Миний адуучин эцэг, Бергяс хоёрын хэн нь дийлэх вэ?. Найз минь чухам ямар учиртайг ухаар!

	— Бергяс хүчтэй байсан! Зөвлөлт засгийн үед бүх хүн тэгш эрхтэй гэж Цэрэн хэллээ.

	— Цэрэн, чи манай комиссар шиг сайхан ярьж байна шүү. Би чамд дандаа сайн санаанаасаа атаархаж байдаг юм. Би чам шиг болох юм сан гэж хүсдэг байлаа. Тэгээд ч одоо бид хамт байна.

	— Шорва, чи намайг аварлаа! Чи байгаагүй сэн бол намайг цааш нь харуулчхаж болох л байсан гэж Цэрэн найзыгаа чанга тэвэрлээ.

	— Цэрэн, ингэж ярьж болохгүй... Комиссар ямар ч атугай бүх олзлогдогчидтой ярилцдаг юм. Цагаантнууд хүмүүсийг бууны аманд хүчээр тавьдгийг мэдэхгүй хэн байх бил ээ. Танайхны ихэнх нь Хомутниковын халимаг дивизэд орохыг гуйсныг хүлээн авчээ. Чи эрт орой хэзээ нэгэн цагт өөрөө бидэн дээр ирэх л байсан. Тийм биш гэж үү?

	Дайсны нуувчийн шугамыг нууцаар нэвтэрч ар талаас нь цохилт өгөх зорилтыг халимгийн дивизэд өгчээ. Тагнуулын бүлэг цагаантны хамгаалалтын дагуу хоёр ангийн уулзвараар гарах газрыг шаргуу хайж байлаа. Тэгтэл агь, бут ургасан гүн жалга олжээ. Өнгөлөн далдалсан пулемёт жалга руу буудна. Их буугаар ч хааяа нэг буудна. Пулемётын цэгийг адаглаад түр зуур ч гэсэн устгахгүйгээр жалгаар гарч болохгүйг Хомутников ойлгож байлаа. Захирагч тэгээд дайчдад хандахаар шийджээ. Шорва жагсаалаас хамгийн түрүүнд Цэрэн хойноос нь гарлаа. Шалмаг чадамгай ажиллагаагаараа нэг биш удаа талархал хүлээсэн Шорваг Хомутинков сайн мэддэг бил ээ. Цэрэн жалгын налуу руу шогшин гүйхэд Шорва гранаттайгаа тойруу замаар явах төлөвлөгөө зохиолоо.

	Урьдчилан бодсончлон пулемётчид бутан дунд сүүмэлзэх цэргийг тэр даруй илрүүлж, хойноос нь богино ээлжийн галаар галлана. Цэрэн газарт наалдан хэвтэж, байраа өөрчлөн буудлаа. Шалмаг, авхаалжтай Шорва пулемётын байрлалын бүр өмнө мөлхөж очив. Цагаантны пулемёт тасралтгүй галлаж байсан нь түүнд ашигтай байлаа. Шорва өндөсхийж, дадсанаараа гараа байдгаар нь далайн дараагаар хоёр гранат чулуудав. Өнөөх шүршиж байсан үхлийн гал түр зуур зогслоо. Дайчид жалгыг гаталж нуувчид байгаа дайсны жигүүрээс цохилт өгөхөд энэ нь хангалттай байлаа. Цагаантнууд улаан армийн бяцхан ангиас ийм зориг гарна гэж бодоогүй тул гардан байлдаанд орлоо. Тэр өдөр халимгийн дивизийн олон дайчин амь алджээ. Дивиз зорилтоо биелүүлсэн боловч бүрэлдэхүүний тоо тун цөөхөн байсан тул амьд үлдсэн хүмүүс, зэвсгийг аравдугаар армийн ангид шилжүүлжээ.

	Хазлуурын намагт ойг тойрон энэ оны хавар, зун аятай, таатай байсан учир намар хүртэл өтгөн ногоо сагсайх ажээ. Энэ нутагт урьд өмнө орж байсныг санахад бэрх өгөөмөр сайхан бороо удтал оржээ. Бэлчээрийн мал нь таргалж, цатгалан байхыг харах шиг баяр баясгалан малчдад байхгүй бил ээ. Гэвч талаар төөрөн давхилдах цагаантны дээрэмчид хот айлыг байнга түгшээнэ.

	Сарын өмнө хазлуурынхан бүрэн хоосорчээ: цагаан хасгуудын морьт отряд бөөнөөрөө дайран ирж орчин тойрны нүдэндээ харагдсан болгоныг, хамаг сүргийг нь тууж явжээ. Гагцхүү Бергясын тугал, саалийн сүрэг зүгээр үлджээ! Хэн нэг нь Бергясын олз омгоос тонуулчдын харааг зайлуулжээ. “Дайн юуны өмнө ядуучуудын хомс нөөцийг хоосолж баячуудыг хоосруулсангүй!” гэж агтчид гашуудан тунгаана.

	Астраханиас Царицын хүртэлх өргөн уудам тал даяар өөр нэг тулалдаан болж байлаа. Бичиг ном мэддэг цөөхөн тооны хүн хот айлуудад шинэ амьдралын үнэнийг хүргэж, өөрсдийн үгээрээ хагас феодалын хэдэн зуун жилийн зан заншлыг эвдэж малчдыг Зөвлөл болон Хувьсгалыг дэмжихийг уриалж байлаа. Тэр үед “Халимгийн ард түмэнд гаргасан уриалгыг” хот айлуудад тайлбарлан таниулахын тулд Араши Чапчаевын хүсэлтээр Аравдугаар армийн ангиудын бүрэлдэхүүнээс бичиг үсэгтэй хорин дайчдыг халимгийн ТГХ-ны мэдэлд татан авчээ.

	Цэрэн дахиад л энгийн хувцсаа өмслөө. Тэр Их Цохиуртын улсын хэд хэдэн хотонд очиж, одоо Бага дөрвөдийн улс руу явлаа. Илэн далангүй хэлэхэд тэр хүүхэд ахуй цагаа эргэн дурсав. Тэр хүүхэд ахуйгаасаа Бергясаас айдаг байсан бөгөөд түүний хорсолтой, хурц харцнаас ямагт далдирдаг байлаа. Одоо тэр чонотой хуучин зарц байсан хүн нь тэгш эрхтэй үзэлцэх болжээ. Нохашкийн хүү, аймхай хэлмэрч ердөө зургаахан жилийн дараа Чоносын хотонд ирж түүний засаг зүйл дууссаныг өөртөө мэдэгдэнэ гэж Бергяс бодож байсан гэж үү! “Түргэхэн шиг цуглаанаа хийлгэчхээд ядаж ганц ч цаг болтугай Нина дээрээ очоод гарах юм сан!” хэмээн Цэрэн мөрөөднө.

	Сүүлийн өдрүүдэд Нинагаа санах бүрий түүний амьсгал давхацна... Тэр хажуудаа үсний нь үнэрийг үнэрлэж, биеийн нь булбарай халууныг мэдрэх шиг болдог бил ээ.

	Төрсөн хот айл нь түүнийг аймаар жигтэйхэн эл хуль угтлаа.

	Цэрэн ямар нэгэн муу юм болж гэдгийг мэдрэн хамгийн захын гэр лүү жолоо заллаа. Дотогш шагайн харвалгалын дэргэд бөгтөр буурал өвгөн суухыг харлаа. Энэ бол Азыд Хожигуров байлаа. Өвгөн тамхиа татаж, хараагүй нүд нь хаалгаа ширтэнэ. Бусад агтчидын адил нэгэн цагт хурц хараатай байсан түүний нүд юу ч үл харна. Тэр бээр урагдаж элэгдсэн өмдөө даавуун тэлээгээр торгоож хөлс болсон ёрог цамц эгэлдэргэлдээд хүрд эргүүлэн маань шивнэнэ. Орж ирсэн хүн рүү харсан ч үгүй, гагцхүү хэн яах гэж орж ирж түгшээж байгааг асуулаа.

	— Нохашкийн хүү гэнэ ээ? Чиний тухай ч ярьцгааж байгаа шүү... гээд өвгөн Цэрэнгийн талаар бусдын ярьдаг муу үгийг хэлэлгүй, — Ээ, аугаа бурхан минь! Хүч чадалтай залуус хаана ч юм бэ сэлмэнд хяргагдаж байхад хэнд ч хэрэггүй намайг бурхан ч хүртэл мартжээ... Хүү минь, суу... Би чамд цай чанаж өгөх чадал алга, тамхиар л дайлъя гэв.

	— Аав аа, гялайлаа, би тамхи татдаггүй! гэж Цэрэн талархаад, — Гадаа нэг ч хүн алга, улс амьтан хаачсаныг мэдмээр байна гэв.

	Нэг ч хүн байхгүй, нэг ч хүн байхгүй! гэж өвгөн толгойгоо бөнжгөнүүлэн давтан хэлээд, — Ариун мод Хейчээс өөр одоо хаана байх бил ээ? Хүү минь, чи бидний уй гашууг мэдээгүй байгаа гэж үү? гэлээ. 

	Ариун мод руу хүмүүс нүглээ наманчлахаар очдогийг Цэрэн саналаа. Гэтэл хот тэр аяараа очдог нь юу бил ээ? Тэр тийм мөргөл болж байхыг мэдэхгүй ажээ, 

	— Уржигдар хотноос таван бээрийн зайтай хэн нэг нь хоёр цэрэг алчихсан юм байх аа гэж Азыд өвгөн шүдгүй амаа тамшаалан яриагаа эхэлж, — Кадетыг алсан гэлцэх юм. Кадет гэж хэн байдгийг бурхан л мэдэх байх. Дарга нар л бололтой. Үдэш нь морьтнууд ирлээ. Манайхныг барьж, хэн алсан бэ гэж эрүүдэж шүүлээ. Тэр алагдсан хүмүүсийг харсан ч хүн байхгүй ажээ.... Тангараглаж, мөргөж гуйлаа... Цэргүүд итгэсэнгүй, манай найман эрийг буудлаа. Мөн ч их уй гашуу шүү! Тэгээд ч зогссонгүй. Тэр кадетыг алсан хүнийг таван өдрийн дотор хотныхон хэлж өгөхгүй бол цөмийг нь толгой дараалан буудна гэжээ. Бергясыг барьж, аймаг руу аваачсан. Бергяс ч зальтай хүн гарч л таараа. Гай зовлон өнгөрөхөөр дахиад л хүрээд ирнэ, өөрөө зүгээр өнгөрөхийн тулд дуртай хүнээ заана даа. Бас түүний хүү Така бүр ичгүүр сонжуураа алдсан, Бергясаас ч долоон дороор хүмүүсийг айлгаж байдаг юм. Түүнийг одоо хасгуудын хувцастай явдаг гэлцэх юм... Винтов, нагаантай явдаг гэнэ. Хүмүүсийг ялгалгүй жанчиж, малыг нь булааж авдаг гэнэ. Мал ч яах вэ, аймгийн аль ч охидыг олзных мэт авдаг... Бергяс Налтанхин удмын нэг охиныг түүнтэй суулгах гэтэл тэр нь Шорватай суухаар тохирсон учир татгалзжээ. Така долоо хоногийн өмнө нөхдийнхөө хамтаар хөөрхий бүсгүйг айлган сүрдүүлж Налтанхинаас авчраад бага гэрт хорьж байгаа. Хүлээстэй байгаа гэлцэх юм... Ээ яана, яана!.гэж өвгөн залбиран гаслаад, — Ер нь Такагийн олзолсон тэр бүсгүй бид гурав л хотонд байгаа байх аа... Бусад нь хасгууд тэднийг цөмийг алах юм уу, суллатал Хейчи модны дэргэд суух байх гэж ярилаа.

	Цэрэн сонссон зүйлээ тунгаан бодсоор морио Бергясын хашаа руу залав. Хаалгыг нь гаднаас нь гадсаар түгжсэн байв. Цэрэнг хаалга онгойлгоход нүдний нь доор хөх няц болсон бүсгүй түүнийг үзэн ядах харцаар барааны цаанаас ширтлээ. Түүний хувцас нь урагдаж, хөл гарыг нь зөрүүлэн дээсээр хүлжээ.

	— Хүүш, чамайг... Битгий ай, би одоохон суллаадахъя гэхэд үл таних залууг гайхан ширтсэн тэр инээхийг оролдсон боловч ямар нэг итгэлгүй, түгшүүртэй байдал нүдэнд нь зурсхийлээ.

	— За, чи түргэн бос! гэж Цэрэн тушаалаа.

	Бүсгүй түргэн босоход урагдсан жигүүн даашинзны цаанаас туранхай, шовх мөр нь ёрдойно. Түүний золгүй төрх байдал Цэрэнг шимшрүүлэв. “Нюдля дүүгээс минь яльгүй эгч бололтой” гэж тэр бодлоо. Хажуу тийш нь болгосон барааны ард зулгааж хаясан хүлээсний тасархай харагдана. Бүсгүй суллагдахыг оролдон шүдээрээ зулгааж хаясан ажээ.

	— Чиний энэ чинь сайн байна! гэж Цэрэн бүсгүйг чин сэтгэлээсээ магтан, — Амьдралын төлөө тэмцэх хэрэгтэй! Чамайг хэн гэдэг бил ээ? гээд бүсгүйн туранхай мөрөнд хүрлээ.

	— Хэрмэн гэж сулхан жингэнэсэн дуугаар хэлээд аврагчийгаа итгэнгүй ширтлээ.

	— За, Хэрмэн, хүний гэрт бид удаан бодох хэрэг алга. Морь сайн унадаг уу?

	— Унах морь байвал ч! гэж итгэлтэй болсон бүсгүй хэллээ.

	— Би хашаан дотор саалийн гүү байхыг харсан. Одоо түүнийг эмээллээд өгье. Чи хожимдоогүй дээрээ зугт. Харин чамайг хайна гэдгийг санаарай... 

	— Хөрш хотонд нагац эгч дээрээ хүрч очвол боллоо. Тэр намайг нууна.

	— Түргэн явцгаая!

	Цэрэн гүүг эмээллэчхээд тэсэж чадсангүй:

	— Хэрмэн, чи Шорва нэртэй залууг таних уу? гэж өөрийн эрхгүй асуув.

	— Бас юун Шорва вэ? гээд бүсгүй дөрөөгөө дөрөөлөв.

	— Чамайг гуйсан тэр хүнийг мэдэх үү?

	— Тэр бид хоёр бие биеэ хараагүй... Аав л нэг удаа ярьж байсан... 

	— За тэгвэл, би тэр залуугийн чинь найз, санаж яваарай! Харин Шорва Улаан Армид алба хааж байгаа. Тэр мөдхөн их цэрэгтэй ирж, та бүгдийг чөлөөлнө. Түүний нэрийг тогтоож ав! 

	Бүсгүй хариу ч хэлсэнгүй, цаашаа давхив. Цэрэн хойноос нь харж, түүний морин дээрээ хэрхэн суусныг сониучирхан харав. “Дайчин охин байна! Суллагдахын тул шүдээрээ хүлээсээ зулгаасан байна шүү! Шорвад сайн гэргий болно!” гэж бодсоор Цэрэн бүсгүйг харцаараа үдээд Хейчи модны зүг хатируулав.

	Жаран жилийн тэртээ Чоносын удмынхан _зургаан газар хадлан бэлчээртэй байжээ. Хамжлагын эрхийг халсны дараа Төв Орос орон Тавриас сул газар хайсан тариачид эндхийн тал нутаг руу ойртон иржээ. Сэлгэн суугчид эхлээд халимгийн баячуудаас түрээслэн сөөм газар түр зуур авдаг байжээ. Тэгээд тэр газар нь аажмаар түрээслэгчийнх болно. Хямд үнээр юм уу өөр бусад тус дэмээр ч худалдан авах явдал байв. Харин малчид тал руу, хагас цөл газар луу улам цаашилсаар байв. Одоо тэдний хотныхон хоёрхон бэлчээртэй үлджээ. Хазлуурын сайхан нутгаас цаг хэртэй яваад хүрэх тэр хоёр бэлчээрийн нэгэнд алсаас огт ажиглагддаггүй Чоносын хот астраханийн сүйрлийн хуурай салхинаас аврагджээ.

	Уг явдал олон жилийн өмнө болсон бөгөөд одоогийн хөгшчүүл ч тэр жилүүдийг дурсан санана... Чотыны эцэг Хейчийг хамгийн үнэт бэлгээс илүү сайхан зөвлөгөө өгдөг удам угсааны цэцэн мэргэн эрийн нэг гэж үздэг байжээ. Өвгөн Черный Ярт мод суулгаж байхыг ажиглажээ. Хуайс, улиангарыг суулгасан ногоо нь нүүж байгаа элсийг тогтоож, үржил шимт газрын өнгөн давхаргыг салхинд хийсэхэд саад болдог байна. Тэр цагт мод суулгах тухай тун цөөхөн халимаг боддог байжээ. Харин алим, гүйлсний мод ахдах байлаа. Тэгтэл Хейчи, авчирсан модоо хотгор газар суулгаж гэрээрээ жалгад суурьшвал удам угсааны бусад өрх нүүн ирж суурьшин тэднийхэн оросынхтой адил ногоон модонд умбана гэж боджээ.

	Ер бишийн ачаа тээштэй буцаж ирсэн Хейчи хот руугаа яаралгүй дөхжээ. Гэвч гацаа нь байдаг газраа байхгүй байсанд жигтэй их гайхав. Тэнд тал нь нурсан ганцхан гэр торойно. Хөшигний дор хөгшин эмгэн дэмийрэн эргэн хөлбөрч ус гуйна. Хейчи данханд ус буцалгаж түүнийг ундаалж, хоол хийж өгчээ. Гэвч түүний тэр халамж талаар өнгөрчээ. Эмгэн маргааш нь нас барав. Тээр болсон хөгшчүүл юм уу, өвчтэй хүнээ хүмүүс орхиод явдаг гэдгийг Хейчи урьд нь сонссон байжээ. Хейчи эмгэнийг хөдөөлүүлээд нүүдэлчдийн мөрөөр явсан боловч замдаа биеэ тавгүйрхэхийг мэдрэв. Тэгэхэд л аймшигт өвчин, тахалд өртсөнөө тэр ойлгожээ. Гэлээ ч гэсэн найман настай хүүгээ, гэргийгээ харахыг ихэд хүсжээ... Төвхнөж байгаа хот руу дөхөж очоод, өөрийнхөө гэрээс холгүй зогсож, морио тушаад, дараа нь тэргэн дээрээ хэвтэж эхнэрээ дуудав. Эхнэрээ баярлан ухасхийхэд нь Хейчи захирангуй зогсоож:

	— Битгий ойрт! Би гайд учирчээ! Омгийн гурван ахлагчийг түргэн дуудаад ир, тэдэнтэй ярих юм байна гэжээ.

	Цэцэн Хейчийг хотныхон ихэд хайрладаг тул бөөн уйлаан болж гэргий нь тэрэг рүү зүтгэхэд

	— Зогс! Хүүгийнхээ төлөө амьд яв! гэж Хейчи тушаагаад, — Та нар ч миний араас битгий уйлцгаа! Түргэн явцгаа, би та нарыг дахин харсандаа баяртай байна. Харин хөдөөлүүлэх гэж ирсний хэрэггүй шүү. Миний бие цогцос, сүнс Эрлэг номон хаан руу өөрөө очно. Наашаа гагцхүү гурван жилийн л дараа эргэж ирээрэй гэж Хейчи сануулав.

	Эрчүүл өөд болж байгаа Хейчигээс мэхийн хагацаж, эмэгтэйчүүд тарина шившиж хотныхон буусан газраасаа хөдөлжээ.

	Нэг хотынхныгоо явсны дараа Хейчи эцсийнхээ чадлыг шавхаж худгийн хажуугийн хотгорт авчирсан модоо суулгажээ. Тэрэг, урц шатан дүрэлзэж, тэр их түүдэг гал руу өвчинд нэрвэгдсэн хүн орж байхыг нүүдэллэн яваа хүмүүс дов дээрээс харцгаажээ... 

	Чоносын удмын хүмүүс гурван жилийн дараа хавар эрт хуучин бууц дээрээ эргэж ирцгээжээ. Энэ хугацаанд тийшээ хэн ч очиж зүрхэлсэнгүй. Ард түмний дунд тэр өвчний сүнс гурван өвөл, гурван зун оршуулгын газар шингэж, уг өвчин сониуч зантай хэнийг ч залгиж болно гэсэн цуу тарсан ажээ.

	Хүмүүс тэр аймшигт газар луу яарсангүй. Тэд тэр муу ёрын өвчний сүнсийг тонилгох ёслолд омгийн нэрт хүмүүсийг цуглуулж, хурал номын гурван ахмад гэлэнг урьжээ.

	Тэгээд тэд нөгөө газар луу очоод нурж эвдэрсэн худгийн амсраас холгүй алимын залуухан мод цэцэглэсэн байхыг хараад ёстой гайхахын ихээр гайхжээ!

	— Ээ, хайрхаан! Бурхан багш минь ээ! гээд ахлагчид, лам нар модны дэргэд сөгдөж, мөргөн залбирцгаав.

	Ийн байтал нүүдэлчид хүрэлцэн ирж, модны дэргэд түрүүлгээ харан мөргөцгөөлөө.

	— Хейчи гуайн ариун тунгалаг сүнс диваажингийн оронд хүрч, биднийг аз жаргалтай байлгахын тулд диваажингийн энэ модыг илгээжээ гэж лам нар тунгаана.

	Тэр жил ер бишийн өгөөмөр ургацтай жил байлаа. Чоносын удмынхан баяжжээ. Энэ бүхнийг бишрэлт хүмүүс Хейчийн алимын модны ач хэмээн үзжээ. Тэр цагаас хойш алимын модон дээр баяр баясгалан болох, уй гашуу болох үед очдог болжээ. Залуу эр эм хоёр бэлэг сэлтээ энд авчирч, золгүй хүмүүс цэцэн мэргэн Хейчийн сүнснээс тусламж эрнэ. Хамгийн алс холын хотноос ч мөргөлчид ирнэ. Диваажингийн мод ургадаг хотноос бэр буулгахыг талынхан их нэр төртэй хэрэг гэж үзнэ.

	Тэгээд өнөөдөр хөгшин, залуугүй алимын модон дээр залхаан цээрлүүлэгчдийн гараас ариун мод ангижруулна гэсэн итгэлтэй ирцгээжээ.

	Цэрэн судаг руу ойртож ирээд алимын модыг тойрон яваа хүмүүсийн уйлан гинших дууг сонслоо. Тэд алимын модыг дөчин есөн удаа тойрч газар сөхрөн мөргөж, гай гамшгаас ангижруулахыг хүсэн тарнидаж чимх шороо авна.

	Цэрэн эл мөргөл дуусахыг тэвчээртэй хүлээнэ. Хүмүүс нэг нэгээрээ газраас өндийлөө. Тэгээд л тэд Цэрэнг ажиглав. Сэтгэл санаа нь хэчнээн хүнд байсан ч хотноос аль хэдийнээ алга болсон дайнд алагдсан гэж цуу сонссон Нохашкийн хүү хүрч ирсэнд олон хүн ид шидийн явдал гэж үзэж нэг их итгэхгүй байв.

	— Цэрэн, Тэргэн дээр гар! Улааныхан чамайг алчихсан гэсэн цуурхал гарсан. Чи чинь Нохашкийн хүү мөн үү? гэж гуйж шалгааж байв.

	Цэрэн мориноосоо бууж, хэн нэгний тэргэн дээр гарлаа, Олон түмэн тойрлоо. Цэрэн зовж зүдэрсэн хүмүүсийн гаслант мишээлийг харав.

	— Үгүй, мөн өсжээ! Гэрлээгүй байгаа юу? Түргэн яриач, яагаад дуугарахгүй байгаа юм бэ? гэж тал талаас тэвдүүлэв.

	Цэрэн чухам юунаас эхэлж ярихаа бодлоо.

	— Нөхөд өө, эцэг эх, эгч дүү нар аа! гэж догдолсон сэтгэлээ арай ядан дарж хэлээд, — Намайг хотноос авч явснаас хойш зургаан жил өнгөрчээ. Энэ хугацаанд би сайн муу янз бүрийн хүнтэй уулзлаа. Өнчин хүний хувь тавилан амаргүй байдаг юм байна. Бергясын андынд зарцлагдаж, цагааны даргын морин жолооч байж үзлээ. Тэгээд түүний морь нь алагдахад ноён дэслэгчид өөрийнхөө морийг өгөөд намайг сундлаад явах байх гэж бодлоо. Тэгтэл тэр дарга намайг тулалдааны талбарт хаяад явчихлаа. Тэр эрхэмсэг дэслэгч зүгээр нэг дарга байгаагүй эхнэрийн маань ах байсан юм... Ингээд олзлогдлоо... Би харь нутагт хувь заяа минь ийм л байлаа! Гэлээ ч гэсэн нэг хот айлын та бүхний гаслан одоо бүр аймшигтай байна! Та нарт тусалж чадах эсэхийг мэдэхгүй байна. Гэвч өчигдөр Адгудовын аймагт хонохдоо тэр хоёр кадетыг хэн алсныг сонссон юм гэв.

	— Цэрэн, түргэн яриач! Чиний үг биднийг гай түйтгэрээс аварч магадгүй гэхэд тэр яриагаа яаралгүй ийн үргэлжлүүлэн:

	— Тэр хоёр жалганд цэргийн хоёр оргодолтой таарчээ. Кадетууд хажуугаар нь өнгөрсөн бол бүх юм зүгээр байх байжээ. Гэвч цагаантнууд баримт бичгээ үзүүлэхийг шаардаж, буудна гэж заналхийлжээ. Тэгэхэд нь оргодол хоёр цэргийн нэг нь карабин буугаар буудчихжээ. Ийм л явдал болжээ. Хүн муу юм хийж байхдаа уг муу юм бусдад яаж тусахыг мэднэ гэж үү дээ? 

	Хүмүүс зэвүүцэн шуугилдахад, 

	— Цэрэн, тэр хоёр оргодол хаана байгааг хэлээч. Тэд гэм буруутаа хүлээх юм биш байгаа? гэсэн асуулт хадлаа.

	— Өвсөн дотор зүү хайхтай адил болно доо! гэж олны дундаас асуултад хариуллаа.

	— Сайн санаат хүмүүс ээ! гээд олны шуугианыг хашхиран дарж, — Байлдахыг хүсээгүй цэргүүдэд буруу байхгүй, харин манай ардын засгийг хөл дээрээ зогсох боломж олгохгүй байгаа мөнгөний туламнуудад хамаг буруу нь байгаа юм. Тэд хуучнаараа засгаа барьж байхыг хүсэж ядуучуудыг өөрсдийн нь шинэ засаг, өөрсдийг нь хамгаалагч болсон Улаан Арми руу элдвийн заль мэхээр турхирч байгаа юм. Багш Араши Чапчаев тэргүүтэй халимгийн шинэ засгийн газар байгаа Астраханиас намайг тал нутаг руу явуулсан юм гэж яриагаа үргэлжлүүлэв.

	— Багш бол сайн хүн! Тэгтэл тэр Астраханьд байж байдаг, биднийг энд цагаантнууд чоно хонь идэх лугаа адил нядалж байдаг.

	— За, за залуугийн яриаг битгий таслаад бай!

	Цэрэн гадуур цамцныхаа хажуугийн халааснаас “Известия” сонин гаргаж дэлгэвэл “Халимгийн ард түмэнд хандаж гаргасан уриалга” хэвлэгдсэн байлаа.

	— Ах дүү нар аа, орос, украйн, халимаг хэн ч бай, та бидэн шиг хар бор ажлын жирийн хүмүүсийн сайн сайхны төлөө сэтгэл санаа, амьдралаа зориулсан хорвоогийн хамгийн шударгуу хүн Ленинээс болон бидний ядуусын засгаас манай ядуучуудын засагт хандаж хэлсэн үгийг би уншъя... 

	— “Халимаг ахан дүү нар аа!” гэж Цэрэн уншиж эхлэв.

	— Цэрэн, байзнаарай гэж түүний уншихыг зогсоогоод нэг нь, — Тэр Ленин гэдэг чинь хэн юм бэ, эхлээд түүнийгээ хэлээдэхгүй юу? Тэр чинь Арашитай хамт юм уу, эсвэл өөр засгийн хүн юм уу? гэв.

	— Ленин Арашитай хамт... Ленин ядуучуудын удирдагч хүн. Тэр ард түмэн болон большевикуудын хамт хаан болон түр засгийн газрыг хөөсөн юм. Одоо тэр ажилчин, тариачны Оросын засгийн газрын тэргүүн бил ээ. Энэ засгийн газар ядуучуудыг хамгаалж, энгийн хүмүүсийг айн эмээж, дутагдаж гачигдах юмгүй амьдруулахыг хүсэж байгаа юм.

	— Оросуудад бол сайн л байна, халимгууд бид юундаа итгэх юм бэ? Харж байгаа биз дээ, цэргүүд ирээд л ямар ч гэм зэмгүй манай найман хүнийг алчихлаа!

	— Тэр чинь яагаад “Халимаг ахан дүү нар аа” гэж байгаа юм бэ?

	— Тэр орос хүн боловч Халимгаас холгүй төрсөн хүн. Халимаг, мордав, татар, чуваш... бүх бага ястны зовлон шаналлыг мэддэг юм... Зөвлөлт засгийн газар энэ бүх үндэстэнд хүссэнээрээ аж төрөх эрхийг олгож байна!

	— Цэрэн, тэр Ленин чинь бидэн шиг Ижил нутгийн хүн юм бол ямар сүсэгтэй хүн юм бэ? хэлээч гэж юунаас ч дутдаггүй өвгөн Онгаш асуулаа.

	Цэрэн, Ленин ямар сүсэгтэйг хариулж чадахгүй тэвдэв. Өвгөнийг гомтгочхолгүй шиг үгээ ойлгуулчих юм сан гэж тэр бодлоо. Цэрэнд Чотын тусалж, түүний тэвдсэнийг өөрийнхнөөрөө ойлгосон Онгаш өвөөд хандаж:

	— Аав аа, залууг үг хэлүүлэхгүй яагаад байгаа юм бэ? Цэрэн чинь харь нутгаар явж өчнөөн жил гэр орондоо ирсэнгүй. Гэрэлт хорвоо дээр хүмүүс хэрхэн амьдарч байгаа талаар жаал зугаа юм мэджээ. “Хар гэрийнхээ хаяаг сахисан өвгөнөөс үг асууснаас хамаг дэлхийг тойрсон залуугаас асуусан нь дээр!” гэсэн зүйр үгийг та мартчихлаа гэж үү гэв.

	Ариун модыг анх суулгасан Хейчийн хүү Чотыны үгийг дуулсан олон тайвшрав.

	— Ленин болон Арашигийн засаг, Зөвлөлүүдийн засаг халимгуудад эзэн ноёдгүй, хүмүүсийн хооронд эрх тэгш, бэлчээр, газартай тийм засгийг өгнө! Одоо алив ноёд, тайжгүй амьдарцгаах болно! Та нар Ардын Комиссар нарын Зөвлөлийн уриалгад юу гэснийг сонсооч гэж Цэрэнг хэлэхэд цөм нам жим боллоо. Цэрэн удаан уншлаа. Хурсан олон амьсгаа даран чагнана.

	— “Ажилчин тариачны засгийн газар, түүний Улаан Арми ийнхүү чөлөөлөхийн төлөө тэмцэж байна... Цагаан гвардиуд, хааны генералуудын эсрэг халимгийн бүх ард түмэн нэгэн хүн шиг зэрэг босож, Деникинийг үтэр түргэн дайран устгахад улаан Армид туслах хэрэгтэй...” гэж Цэрэн бадрангуй уншиж дуусгалаа... 

	— Сайхан үг байна! гэж зодоонд өрвийсөн мэт үстэй өндөр горзгор агтчин хэлээд, — Гагцхүү биднээс нэг их юм шалтгаална гэж үү дээ? Дээрэмчдийн алтан погоныг нь булааж авах хүч адаглаад бидэнд байна уу? Цэрэн хэлээч. Бид дангаараа энэ дээрэмчдийг дөнгөхгүй байх аа. Тэр Ленинтэй чинь хамт хэн байна вэ? Түүнтэй хамт өөр хүн байна уу? гэв.

	— Би хэлсэн шүү дээ. Араши Чапчаев байна. Бас орос доктор Вадим Семиколенов манай энд ирж байсныг санаж байгаа биз дээ. Тэр чинь бас большевик, Ленинтэй уулзаж байсан хүн. Бас их олон явган, морьтой улаан цэрэг бий. Тэд цагаантныг эндээс хөөхийн тулд тэдэнтэй тулалдаж байгаа юм. Тэгээд л Ленин Улаан армид бүхий л хүчээрээ туслахыг уриалж байна гэж Цэрэн ярилаа.

	Энэ үеэр толгод дээр дөрвөн морьтой хүн гарч ирлээ.

	— Така дагуулуудтайгаа гарч ирлээ! гэж Чотын сануулаад, — Хүү минь амиа бод, тэд чамайг дайрах бий дээ! гэхэд

	— Та нарын эндээс би хаашаа ч явахгүй! гэж шийдэмгий хэлээд Цэрэн, — Хотныхоо гай түйтгэрийг арилгаж өгөхийг бурхнаас гуйхын тулд та нар энд хуран цугларчээ. Харин тэр гай чинь гэртээ өсгөсөн эд нар байна. Эрчүүд ээ, өөрийнхөө авралыг өөрсдөө олцгоох хэрэгтэй. Тэр толгой өөд харцгаа: тэнд Бергясын хүү хасаг цэргийн ёслолын хувцастай, жагсаалын морин дээр ханхалзаж байна. Тэр хүний хотонд очиж, хүний болзоот бүсгүйг хулгайлж, гэртээ түгжээд, нохой шиг уяж хүлсэн байна! Шударга хүн ийм юм хийнэ гэж үү дээ? Зан заншлаа цөмөөрөө хүндэтгэх хэрэгтэй! Зан заншлынхаа төлөө үзэлцэх хэрэгтэй бол алив, цөмөөрөө дэг журмын төлөө зогсоцгооё! Улаан Армид алба хаахыг зөвшөөрч байгаа хүн байвал морио эмээллэ! Биднийг Араши хүлээж байгаа! гэв.

	Горзгор залуу олны дундуур шахцалдан тэрэг рүү ирж:

	— Би одоо ч явсан бэлэн байна! Чи улаанууд дээр очих замыг мэдэх үү? Тэнд халимгууд байна уу? гэж чанга хэллээ.

	— Зөндөө байгаа! гэж Цэрэн хэлээд, — Ока Городовиков улааны морин цэргийн дивизийг командалж байгаа. Халимаг генерал гэж бод! Манай нутгийн Василий Хомутников хороо, Харти Кануков бригад командалж байгаа гэв.

	Така аялдан дагалдагчдынхаа хамт судаг руу зугуухан ирж, Цэрэн, Чотын өвгөн хоёрын зогсож байгаа тэрэг рүү тулж ирлээ. Такагийн гарт залууг өгөхгүйн тулд Чотын өвгөн Цэрэнгийн хажууд тэргэн дээр гарсан ажээ.

	Ахлагчийн хүү ташуураа өмнөө барьж, 

	— Чи энд юугаа хашхираад байгаа юм бэ? Чи чинь энд омгийн тэргүүн шиг, ноён шиг, бид бүхний дарга шиг ярьж байх шив дээ! Чи чинь хаан болчхоод газар сайгүй явж өөрийнхөө дэг журмыг тогтоож яваа юм биш биз дээ? гэж маасалзан асуулаа.

	Така тачигнатал хөхрөхөд дагуулууд нь дагалдан инээж, гагцхүү Лувсан л Цэрэнгээс далдичих аж.

	— Хаан байхгүй болсон! Ноёд, ахлагч ч мөдхөн байхгүй болно! гэж Цэрэн ширүүхэн хариуллаа.

	— Энэ самуун дэгдээгчийг барьж ав! гэж амины уншлага болсон үгээрээ Така командлаад, — Харин эцэг... мөдхөн ирнэ! гэлээ.

	Ахлагчийнхаа тушаалаар гурван туслах нь Цэрэн рүү дайрч тэргэн дээрээс гулд татан буулгаж, морины чөдрөөр гарыг нь хүллээ.

	Ахлагчийн хүү гялалзтал зүлгэсэн савхин гутлаараа газар хэвтэх Цэрэнг өшиглөж:

	— За одоо Хэрмэн хаана байгааг хэл! Хэлэхгүй бол... гээд гар буугаа гэрнээс нь гаргалаа.

	Такагийн гараас Чотын, Сяяхля хоёр зүүгдэв. Така Чотыны цээж рүү нь өшиглөж, хойт эхээ мөрөөрөө огцомхон гуядан унагав. Өвгөний амнаас цус олгойдов. Хүмүүс түүнийг дэмнэн босголоо.

	— Доголон шаар өвгөн рүү гар сунгана гэнэ ээ, энэ чинь юу болж байна? гэсэн хэн нэгний цөхрөнгөө баран бархирах дуу судаг даяар хадлаа.

	Чотын хоёр эрээр түшүүлэн босож, тэргэн дээр гарах гэсэн боловч чадсангүй, суулаа. Өвгөн цус болсон уруулаа алчуураар арчихад баруун хацар дээр нь хатсан цус үлдэв. Өвгөний нүднээ үзэн ядсан шинж илт, урьдын дандаа налгар байдлаас үлдсэн юм огт үгүй ажээ.

	— Хотны хүмүүс ээ! Энд гуч гаруй эрчүүд байна, харин энэ дээрэмчид дөрвүүлхнээ байна. Тэгэхээр бид Цэрэнг алуулах болж байна уу? Хоёр өдрийн өмнө асгаруулсан цус багадлаа гэж үү? Эрчүүдээ шийдэцгээ, тэгэхгүй бол эдгээр галзуурсан ноход бид бүгдийг хядна! гэсэн хорсолтой үгийг тэр олонд хэллээ. 

	Тэнэг хөгшин толгой дуугүй бай, тэгэхгүй бол сум залгина шүү! гэж Така толгой дээрээ гар буугаа гозолзуулан чарлав. Түүний дэргэд зогсож байсан дагуулууд нь винтов бууныхаа замгийг тачигнуулав.

	— Бууд, муу новш! гэж Чотын хашхираад, — Чамайг гэрэлт хорвоо дээр хүн болгохын тулд, удам угсаагаа хамгаалахын төлөө миний эцэг өөрийгөө гаргуунд гаргаж байсан! Би ч гэсэн хүмүүсийн төлөө амь насаа хайрлахгүй. Эрчүүдээ, сонсоцгоогтун! Нэгтэй л иймдээ хүрснээс хойш, энэ чононуудад бид бүгд нэг нэгээрээ залгиулах хонь болох уу, эсвэл улааныхан дээр очиж, хотноосоо дээрэмчдийг хөөх үү гэсэн асуудал тулгарч байна. Цэрэнтэй хамт явцгаа! Түүний хүлээсийг тайл, яргачдаас ивээл битгий хүлээ! гэв.

	Така гар буугаа тайван өргөж буудлаа. Хурсан олон халаглаж, тэргэн дээрээс унасан Чотыны биеийг тойрон бүчлээ.

	Судаг даяар хүмүүсийн дуу цуурайтаж, эрчүүл хашхиралдаж бие биедээ шахцалдан байгаа Така болон түүний дагуулуудыг тойрч, эмэгтэйчүүд мэгшин, хүүхдүүд чарлалдана. Хүмүүсийн зарим нь толгод өөд тарж гүйлдэнэ.

	Тэгтэл Лувсан винтов буугаа мулталж бөгсөөр нь Такагийн толгой рүү ер бишийн хорсолтойгоор буулгав. Чотыныг хөнөөсөн этгээд хажууд нь унав.

	Сяяхля хоёр авгайн хамт Чотыны дэргэд бөгцгөнөж, цээжний нь шархыг арчиж, таван салаа тавина. Такатай хамт ирсэн хоёр морь луугаа ухасхийхэд Лувсан хий буудаж тэднийг зогсоогоод:

	— Муухай амьтад аа, мориноос холд! Тэгэхгүй бол тархий чинь сийччихнэ шүү гэж тушаав.

	Тэд хулчганан гараа өргөлөө. Зэвсгийг нь тэр даруй хураан авч, тэднийг хажуу тийш нь аваачлаа.

	Цэрэн босчихсон:

	— Лувсан гялайлаа! гээд гарынхаа хүлээсийг газар хаяж, — Чи шийдвэрлэх үед шударга үйлс бүтээлээ гэв.

	— Шившгээ тарьж гүйцлээ! Хулчийж байсан цаг бий, харин одоо, Цэрэн чамтай хамт явна... Авбал шүү.

	Чотыныг тэргэн дээр болгоомжтой тавилаа. Сяяхля алчуураараа өвгөний цээжийг боосон боловч цус боодлыг нэвчинэ. Шарх нь тун аюултай аж. Цэрэн өвгөний дээрээс тонгойход нүдэнд нь нулимс гүйлгэнэх өвгөн хөмхий зуун биеэ барьж ядан:

	— Цэрэн, хүмүүсийг яаруул! Бүх эрчүүдийг ав. Жаалуудыг битгий орхиорой, орхивол цөмийг нь хядчихна шүү... гэж амьсгал хураах зуураа шивнэв.

	Хэн нэг нь шарх дээр нь үнсий нь тавихын тулд хэрчим эсгий шатааж амжжээ. Гэвч хожимджээ. Тэргэнд ойр байсан эрчүүл малгайгаа авцгаалаа.

	Хүмүүс Цэрэнг тойрон хүрээлэв. Тэр одоо удирдагч болжээ. Үүнийг бид ойлгож байлаа.

	Цэрэн Араши Чапчаевтай сүүлчийн удаа уулзсанаа ой тойндоо тунгааж түүний зөвлөгөөг саналаа. Арашигийн зөвлөгөө нь аюул заналаас зайлсхийж, болгоомжтой байх ганцхан зөвлөгөө байлаа. Цэрэн эдүгээ хүртэл хүмүүстэй ярилцаад чимээгүйхэн явчхаж чаддаг байлаа. Талд тэнэж яваа дээрэмчид зөндөө! Цагаан хасгуудын ар талд ядуучуудыг зэвсэглэх тийм зорилт Цэрэнд байгаагүй бил ээ.

	— Алив, хэрхэхээ дахиад бодоцгоох уу? Явбал хаашаа аль чигийг барих вэ? Хоцорч байгаа хүмүүсийг яана гэж бодох вэ? Хүн бүр ярьцгаа!, одоо бид хамтран шийдэх ёстой.

	— Хүү минь, Чотыны гэрээсэлснээс өөр сайн юм алга. Замаа мэдэж байгаа бол биднийг улааныхан руу аваад яв гэж Шорвагийн эцэг хамгийн түрүүнд өөрийнхөө бодлыг хэллээ.

	Хорин найман хөсөг, хэд хэдэн хөллөгөө морьдтойгоо хотоо ч дайралгүй Адгудын аймаг руу хөдөллөө.

	Балчир хүүхдээ тэвэрсэн эмэгтэйчүүд тэднийг дуу шуугүй үдэж, аажмаар шингэрсээр байлаа. Зарим нь тэднийг даган сажлав. Өөр хотонд очиж толгой хоргодох гэсэн хүн байхад, эр нөхөртөө сайн сайхныг хүсэж эцсийнхээ үгийг хэлэх гэсэн хүн бас байх ажээ.

	Тал дундуур яваа тэрхүү дуу шуугүй цуваа үдшийн бүрэнхийд аажмаар далд оров.

	Астраханийн Облупины талбай дээр өнгөрсөн зууны жараад оны үед хотын олон нийтийн цуглуулсан хөрөнгөөр барьсан зам руу харсан дугуй булантай хоёр давхар байшин байдаг бил ээ. Энд хувьсгалаас өмнө Халимгийн ерөнхий харгалзагч өөрийн албадтай байрладаг байлаа. Астраханийн ерөнхий түшмэлийн томилсон түшмэд улсын албыг залгуулна.

	Ерөнхий харгалзагч бас захирагчийн найз нөхөр байлаа. Хувьсгалын өмнө ерөнхий харгалзагчаар Криштафович гэгч байлаа. Түр засгийн газрыг түлхэн унагааснаас хойш хоёр сарын дараа тайж Тундутов, Түмэн нартай хамт харгалзагч Астраханиас тонилсон ажээ. Тэд сайн санаагаараа ч тонилсонгүй, цагаан хасгуудын үймээн сүйрсний дараа л тонилжээ. Одоо энэ их бууны суманд хагас нурсан байшинд Халимгийн Төвийн гүйцэтгэх хороо байрлажээ.

	Арван найман оны долоодугаар сард Талын хязгаарын хөдөлмөрчдийн анхдугаар их хурал дээр ТГХ-ны даргаар ардын багш Араши Чапчаевыг сонгосон бөлгөө. Арван есөн оны өвөл байлаа. Ажил зөндөө их байсан тул Араши гүйцэтгэх хорооны байшингаас бараг гардаггүй байлаа.

	Даргын өрөө хоёрдугаар давхарт, өвлийн хүйтэн хургасан том танхим бөлгөө. Тулалдаанд явах улаан армийн захирагч нарын зэрэгцээгээр янз бүрийн хүмүүс ажил төрлөөр өрөөнд орж ирнэ. Өнөөдөр хамгийн түрүүнд орж ирсэн хүн бол хар савхин цамц өмсөж үстэй малгай духдуулсан дунд зэргийн нуруутай маш хөдөлгөөнтэй, туранхайвтар хүн байлаа. Мөрөн дээгүүр нь сэлэм, гар бууны гэрний суран мөрөвч сүлжилджээ.

	— Яндыко-Мочажны улсын зуутын захирагч Жалыков гэж тэр тавхийтэл өсгий хавсран ёсолж танилцуулав.

	Жалыковыг хараад Араши Чапчаев баярласнаа нууж чадсангүй.

	— Хүрээд ирсэн нь сайн байна! Таныг хүлээж байсан юм... Тулалдаанд ороход цөмөөрөө бэлэн үү, түргэн яриач. Дайчдын хувцас, хүнсний талаар битгий мартаарай... гэж цовоо дуугарлаа.

	— Нөхөр Чапчаев аа, миний зуутад одоо зуун жаран хүн байгаа. Дунджаар хоёр байлдагчийн дунд гурван морь, гурван хүний дунд хоёр винтов ногдож байна.... Цөм гутал хувцастай байгаа.

	— Нарийн төвөгтэй тоо байна! гэж ТГХ-ны дарга зөвшөөрөөд, — фронтод зуут чинь явахад бэлэн байгаад гүйцэтгэх хорооны нөхөд сэтгэл хангалуун байна... Гэвч Сергей Миронович Кировын анхаарлаа хандуулсан өөр зүйл сэтгэл зовоож байна. Дайсны фронтын шугамыг эвдээд зогсохгүй ар талыг нь ч эвдэх хэрэгтэй. Буу зэвсэг хүрэлцээгүй байгаа дайчдын хэсгийг аймгуудаар явуулсан нь дээр үгүй юу? Бичиг үсэг үл мэдэх хүмүүсийг цагааны армид орохоос болгоомжлуулж, талынхан дайчилгаанаас зайлсхийж, нуувч ухах ажлыг саатуулж байг... гэлээ.

	— Энэ талаар муу ажиллаж байгаа шүү! гэж зуутын захирагч хүлээн зөвшөөрөөд, — Жагсаалын бэлтгэлд анхаараад, туршуул тагнуулыг сургах талаар энджээ... Нөхөр Чапчаев, комиссарынхаа хамт одоо ар талд ажиллах итгэлтэй хүмүүсийг сонгон авъя гэв.

	Даргын хүйтэн өрөөнд болж байсан ажил хэрэгч яриаг жижүүрийн нарийн бичгийн дарга тасалж:

	— Нөхөр Чапчаев, тан дээр хоёр хүн ирлээ! гэж илтгэв.

	— Хоёулаа орог! гэж Араши тушаалаа.

	Бас сэлэм суран мөрөвчтэй эхний намхан пагдгар чийрэг эрийг бүр босгон дээрээ Араши комиссар Маслов гэж танив. Масловын мөрөн дээгүүр сэгсгэр сөхөвчит малгайтай танил орос царай харагдлаа.

	Даргын ширээнээс хоёр алхам зайтай газар зогтусан ёсолсон Масловд хариу мэндлэхээ умартан ТГХ-ны дарга хүүхэд шиг дуу алдан:

	— Вадим! Энэ чинь чи юу? Ямар хувь тавилангаар учрав аа? гэлээ.

	— Эрхэм Араши минь, бид нэг хувь тавилантай улс!.. Хувьсгал болж байна шүү дээ! гээд тэд чанга тэврэлдэв.

	Өрөөний эзэн Вадим Жалыков, Маслов нарыг танилцуулснаа:

	— Жалыков ч, Маслов ч чиний тухай миний ярианаас мэдэж байгаа. Манай цэргийн комиссар дөнгөж сая Москвагаас ирж байгаа юм... Алексей Григорьевич нийслэл орсон үр дүнгээ яриач гэлээ.

	— Энд халимгийн дивиз бий болгох гэснийг та бүгд лав мэдэж байгаа байх. Тэгэхээр Цэргийн хувьсгалт зөвлөл бидний санааг сайшаалаа. Дивизийг зэвсэглэх зэвсэг өгнө. Харин жагсаалын морьдын талаар бүгд найрамдах улсад нөөц морь байхгүй гэнэ. Болбол өөрсдөө аргацаа гэлээ гээд Маслов гол зүйл рүүгээ орж, — Дивизийн захирагчаар Ока Городовиковыг өгөөч гэж гуйсан чинь эрс татгалзлаа гэв.

	Семиколенов ингэж татгалзах ул үндэстэй гэж үзлээ.

	— Городовиков одоо Нэгдүгээр морьт армид дивиз командалж байгаа бил ээ. Уг дивиз Воронеж, Касторныйн тулалдаанд онцгой шалгарсан юм. Тэнд Өмнөд фронтын хувь заяа шийдэгдэж байгаа бил ээ. Буденный Дивизийн ийм туршлагатай захирагчаасаа хагацахыг зөвшөөрөхгүй... Би таны яриаг тасалчихлаа, уучлаарай! Үргэлжлүүлэн ярихыг гуйя, энэ бүгд надад ч бас маш чухал байна гэж Семиколенов хэллээ.

	— Саратовын дүүрэгт хоёр морин хороо зохион байгуулагдсан, галт тэргэнд надтай хамт манай ТГХ-ны гишүүн нөхөр Амарсанаа байсан гэж Маслов илтгэлээ товчлов.

	— Анд нөхөд минь, та нар бидний нийтийн үйлсэд авьяас билэг, хүч чадлаа ингэж их зарцуулж байгаа нь сайхан байна. Хомутниковын захирсан танай анхны хувьсгалт хороо тулалдаанд гарамгай гавьяа байгуулсныг илтгэхэд таатай байна. Аравдугаар Армийн Цэргийн хувьсгалт зөвлөл энэ дайчин хороог зохион байгуулагчдад большевик ёсны баяр хүргэснийг дамжуулж хэлэхийг надаас гуйсан юм! Ингэхэд зоригт байлдагч эмэгтэй Нарма Шапшуковагийн тухай мэдээ армийн штабт ирсэн байна. Тэр эмэгтэй зэвсгээ морин цэрэг эрчүүдээс дутуугүй эзэмшжээ. Анд найз нар минь нутгийнхаа охиноор бахархацгаа! Түүнийг шагнах болно! гэж Семиколенов хэллээ.

	— Нөхөр Семиколенов, сайхан мэдээ дуулгасанд баярлалаа. Гэвч биднийг хойшлуулшгүй ажил үйлс хүлээж байна гээд Араши захирагч, комиссар хоёр луу харлаа. Тэд даргатай ажил хэргийн яриагаа дуусаагүй байсан тул тэр, — Вадим аа, дараа... гэлээ.

	— Та нарт миний тусламж хэрэг болбол би туслахад бэлхэн байна! гэж Семиколенов тэр гуравт эелдэг хандаад, — Өмнөд фронтын улс төрийн хэлтэст туслуулахаар намайг явуулсан юм гээд Вадим Чапчаевт мандатаа үзүүлэхэд

	— Өө, ийм байдаг байжээ! гээд Араши зэмлэнгүй толгой сэжилж, — Би үүнтэй нөхрөө гэж бодож зүгээр л харилцаж байдаг, тэгтэл энэ маань намайг даргалахаар ирсэн байж таарах нь ээ! гээд Араши нүүр дүүрэн инээмсэглэж, Семиколеновын мандат болон үнэмлэхийг эгүүлж өглөө.

	Цэргийнхнийг явмагц Вадим сандлаа даргынх руу ойртуулж, өөриймсгөөр:

	— Араши, Цэрэн юу болоо бол оо? Залуу энэ их холион бантан дунд алга болчхоогүй байгаа? гэж асуулаа.

	— Өө, Цэрэн ч санаанд оршгүй юм болсон! Бид түүнийг ар тал руу ухуулагчаар явуулсан юм, харин тэр фронтын шугамаар бараг бүх хот айлыг аваад ирэх дөхсөн шүү. Одоо Черный Ярын орчим салаа командалж яваа.

	— Багш минь, таны л хүмүүжил дээ! гэж Вадим найздаа халуунаар талархан хэлэв.

	— Хэний сайхан сэтгэлийн үр нахиалсныг хэн мэдэх вэ. Гацаа руу явсны чинь дараа би та нарыг байн байн боддог байсан юм гэж Араши хэлээд жаахан дуугүй байснаа: — Вадим аа, илэн далангүй хэлэхэд хувьсгал ийм амархан гарна гэж би итгээгүй шүү хэмээн нэмж хэлэв.

	— Үйл явдал заримдаа бидний төлөвлөгөөнөөс түрүүлдэг юм... гээд Вадим инээмсэглэн түүний мөрийг алгадав.

	Арван есөн оны сүүлчээр цагаан хасгийн цэргийг Черный Яраас хөөсөн байлаа. Тэд замдаа цэргийн хувцас хунартай агуулах, эмнэлгийн тэрэг, цэргийн хэрэгслээ хаяад өмнө зүг тонилжээ. Тэдний ухралтыг амралтаас саяхан ирсэн тоо цөөтэй боловч шинэхэн хүч болох Астраханийн нэгдүгээр хасаг дивиз халхалж байлаа. Дивиз нэлд нь хамгаалж хүрэхгүй байв. Хасгууд хэсэгчилсэн сөрөг дайралтаар няцааж, дараа нь халимаг хот, орос тосгодод эсэргүүцлийн голомт бий болгон ухран зайлж байлаа. Шөнө тэд тэсгэм хүйтэнд суурин бараадахад хүрнэ.

	Нохашкийн Цэрэнгийн гучаад дайчидтай тагнан турших салаа харуй бүрий болмогц Шар давааны халимаг хот руу гарлаа. Дүрвэгсдийн мэдээгээр бол бүлэг цагаантан өдөр тэнд ирсэн ажээ.

	Улааны ухуулагч Нохашкийн Цэрэн зун фронтын шугамын цаанаас бүхэл бүтэн хот айлын эрчүүдийг авчирсан тухай мэдээ фронт даяар цуурайтжээ. Шорва нутгийнхаа залуугийн салаанд алба хаах зөвшөөрлийг командлалаасаа гуйж зөвшөөрүүлжээ. Цэрэнтэй зэрэгцэн тулалдах нь Бергясын зарц байсан тэднийг улам дотно болгожээ.

	Ийнхүү Шорва Цэрэнгийн салааны нэгдүгээр салбарын захирагч болоод хагас жил болж, салаан даргаа албан ажлаар явсан үед орлодог болжээ.

	Үдэш хүйт чангарч морьдын туурайн дор сэгсгэр хүүрэг чахарч, морьдын хошуу, улаан цэргүүдийн хүзүүний ороолт, юүдэн цан хүүрэгт хучигджээ.

	Нуурын хөвөөнд оршдог Шар давааны хот айл газрын баримжаагаар бүр харагдахаар болсон байх ёстой ажээ. Дайчид хадаагүй зэгсний өндөр сэрвээтэй зэрэгцмэгц Шорва Цэрэнтэй дөрөө харшин зэрэгцэж зовсондоо ичингүйрэн ээрч:

	— Цэрэн, энэ хотонд Хэрмэнгийн эцэг эх суудаг... Тэр хүүхэн тэдэнтэй хамт байвал яах вэ? гэж тэр ярилаа.

	— Чи үүнээс айгаад байна уу? Харин би яасан зоригтой орлогчтой юм бэ гэж бодож байсан юм! гэж тоглоом болгоод тэр даруй: — Цагаантнуудыг бут цохичхоод, тэр дор нь хуримыг чинь хийнэ! Шорва одоо чамаас нэг ч сайхан бүсгүй татгалзахгүй гэж үнэнээсээ хэлэв.

	— Чимээгүй байгаач! Яах гэж ингэж ярина вэ! Миний хувьд бол царайг нь л нэг хармаар байна гэж Шорва нөхрөөсөө гуйлаа.

	— Эргэлзэх юм байхгүй... Тийм бүсгүйг хайж олоход хэцүү! Ингэхэд Такаг нөхрөө болгохгүй гэж чиний төлөө шаналсан хүн.

	— Така бол араатан! гээд Шорва зэвүүцэн толгой сэгсэрч, — Түүнийг амьд үлдсэн гэлцэх юм! Үхсэн дүр үзүүлж байгаад зугтсан гэнэ!.. Тэгээд өш хонзондоо хүмүүсийн цусыг сорж байгаа гэнэ! гэв.

	— Харамсалтай нь яг тийм... Лувсан түүнийг бууны бөгсөөр муужруулсан байжээ... Така ямар толгойтойг чи санаж байгаа биз дээ? Яг гахайн толгой шиг, сум ч нэвтлэмгүй!

	Ард яваа морьдын бөглүү төвөргөөнийг чагнан тэд дуугүй болов. Шорва Хэрмэнгийн талаар дахин бодлоо. Цэрэнгээс сонссон ярианы дараа өөрийн нь хувьд тэр бүсгүй хорвоогийн бүсгүйчүүдийн сор болжээ. Тэгтэл Цэрэн: “Хэрмэн чинийх болно! Хуримлана!” гэж даажигнаж байдаг.

	Хэрмэн бол сайхан бүсгүй, Бергяс хүүгээ тааруу юмтай суулгах гэхгүй гэдгийг Шорва ойлгож байлаа. “Түүний нүд сайхан бүсгүйг андахгүй” гэж Сяяхляг санан Шорва бодлоо.

	— Тэр зоригтой бүсгүй, гэвч чи бол хулчгар амьтан биш гэж Цэрэн зоригжуулав.

	Замын тойруу дээр хотын бараа харагдав. Чимээ аниргүй, эл хуль ажээ. Чимээ аниргүй байгаа нь түгшүүртэй бөгөөд гунигтай санагдав. Нэг ч эр хүн алга. Ганц нэг гэрт байгаа авгайчууд уй гашуундаа үг ч дуугарч чадахгүй ажээ.

	Өчигдөр энд гучаад хүнтэй цагааны жижигхэн отряд ирж, өдөржингөө дөвчигнөж, хамаг авдар савыг нь онгичин, хоёр үнээг нь алж идэн, хоёрыг нь туугаад явчихжээ. Дээрэмчдийн улаан мөрөөр зэгсэн дотор нуугдан хүлээж байсан мэт найман морьтой хүн гарч ирсний гурав нь халимаг ажээ. Нутгийнхан тэдний нэгийг Бергясын хазгар хүү гэдгийг таньжээ. Нөгөө даргын дүрэмт хувцастай нь Микол Жидковын хүү гэдгийг цөм мэдэх ажээ. Тэр цэргийн дарга бүх эрэгтэйчүүдийг большевикуудыг талархлаа гэж сүмбэдэхийг тушаажээ... Нэг өвгөн шийтгэлийг дааж чадалгүй нас баржээ... Хэрмэнгийн эцгийг талбай дээр гаргаж, охиноо хаана нуусан бэ гэж эхлээд занчиж, эрүүджээ... Дараа нь Жидков өвгөний толгой руу бууджээ.

	Така энэ хооронд Хэрмэний эхийг залхаажээ. Эр нөхрөө өршөөхийг авгай түүний хөлд унан гуйжээ. Харин өвгөнийг алуулчихсаны дараа Така түүнийг ташуурдан, хэрэв охин чинь чоносын хотонд өөрөө явж очихгүй бол охиныхоо зөрүү зангийн төлөө хар амиараа хариуцна шүү гэж заналхийлжээ.

	Тэд ямар ч атугай бүсгүйг олжээ... 

	Цэрэн, Шорва хоёр гунигтай яриаг уур хорсолдоо арай ядан биеэ барьж сонсоно. Гэрийн эзэгтэй Хэрмэнгийнхээ болзоот хархүүг өмнөө байгааг мэдмэгц, түүн рүү очиж эхийн ёсоор адисалж:

	— Хонгор хүү минь, охины минь, Хэрмэнг авраач!.. Шаарны алуурчид хол явж чадахгүй гэлээ.

	Шорва сэлмээ хуйнаас нь сугалж үнсээд:

	— Цэрэн! хэмээн салаан даргадаа хандаж, — Чи намайг явуулах ёстой! Шийдэх мөч болсныг чи өөрөө ойлгож байгаа... гэхэд

	— Шорва битгий түргэдээд бай гэж Цэрэн нөхрөө номхруулаад, — Хэргийн учир ганц Хэрмэнд байгаа юм биш. Такаг устгах хэрэгтэй, тэр араатан хүний цусыг нэг биш удаа соржээ. Тэр нэр төр, нинжин сэтгэлээ алдаж, цус ихэд урсгаж байна. Алив сайн бодоцгооё... гэв.

	— Цэрэн! Чи намайг тэгж болохгүй байгааг ойлгож байна уу?..

	— Ойлгож байна! гээд Цэрэн түүний яриаг тасалж, — Чухам тийм дээрээс та нарыг арван цагт явахыг тушааж байна! Дээрэмчдийн хойноос бүх салбараараа хөөх хэрэгтэй. Така нөхөдтэйгөө салангид ажиллаж байгаа, өөрсдөө л учрыг нь олох хэрэгтэй. Томоохон хүч байгааг мэдвэл холбоочин явуулаарай... Гэнэдүүлэн дайрах явдал чухал, та нарт хүйтэн гэж сайн холбоотон байна... Архидаж дассан залхаан цээрлүүлэгчид ийм хүйтэнд гадаа шомбойж байна гэж үү дээ. Харуул манааг нь явдал дундаа аваарай, цааш нь байдлаараа ажиллацгаагаарай.

	— Гүйцэтгэе! гэж Шорва жингэнүүлээд, гадагшаа гүйн гарлаа. Цэрэн түүнийг морины уяан дээр гүйцэж:

	— Агтынхаа туурайг даавуугаар боогоорой!.. Өө бас нэг юм байна... Тэнд чинь Жидков байгаа... Түүнийг алж болохгүй, амьдаар нь хүлээд ирээрэй. Би зориг дутсандаа өөрийгөө насан турш үзэн ядах болно, гэвч түүнийг хувьсгалт цэргийн шүүх шүүг гэж сануулав.

	Шар даваанаас хөрш хот нь гурван бээрийн зайтай боловч Шорвагийн салбар шөнө дунд эргэж ирлээ. Шорва нэн чармайн Такаг хүлж Борис болон хоёр цагаан хасгийн хамт нэг гэрээс барьж авчирчээ. Улаан цэргүүд Жидковтой тулалдахдаа захирагчийнхаа хатуу захиасыг санаж гагцхүү бууны бөгсөөр цохиж байв. Жидков нэгийг нь буудаж амжсан боловч тэр даруй бусад байлдагчид ирж бууг нь хураажээ.

	 

	2

	Захын гэрээс хайж олсон Хэрмэн Шорвад санаандгүй эсэргүүцэл үзүүлэв. Улаан таван хошуутай шовгор малгайтай үл таних хүн ирж Шар даваа руу ээж дээрээ очихын тулд юмаа авахыг гуйхад бүсгүй уйлан татгалзав.

	Тулалдаан ид болж байх үеэр тэр өөрийг нь харж байсан харуултай гэрээс зугтан гарчээ. Тэгээд Хэрмэн хижээл халимаг авгайнд нуугдаж чадсандаа баярлажээ. Тэгээд галлаагүй гэрийн орон доогуур зовж шаналсан тэр орохдоо өөрийгөө бараг аврагдлаа гэж үзэж байжээ. Тэгтэл дахиад цэргийн хүмүүс ирж хаашаа ч юм явах хэрэгтэй болжээ... 

	Шорва өөрийнхөө бүх учрыг хэлээд болохгүй болохоор эцсийнхээ аргыг хэрэглэхээр шийдэж:

	— Хэрмэн! Бергясын гэрт чамайг доромжлон тарчлааж байхад суллаж явуулсан Нохашкийн Цэрэнг чи санаж байна уу? гэлээ.

	— Өө, тэр залууг чинь насан туршаа мартахгүй! Тэр одоо хаана байна? гэж бүсгүй дуу алдлаа.

	— Тэр одоо Шар даваанд танай гэрт ээжтэй чинь ярилцаж суугаа. Тэр чинь миний захирагч байхгүй юу... Цэрэн намайг дээрэмчдийг гүйцэж. чамайг аврахыг зөвшөөрсөн юм. Харин ээж чинь чамайг амьд байвал аваад ирээрэй гэсэн юм.

	Хэрмэн анх удаа харж байгаа хүнд итгэж ядан уйлна.

	Тэгтэл Хэрмэнг нуусан хижээлдүү нагац эгч нь тэдний маргаанд Шорвагийн талд оржээ.

	— Цэрэн манай хотонд байгаа гэж чи худлаа хэлээгүй биз? гэж чарга дээр суучихсан хойноо Хэрмэн нэг биш удаа шалгаалаа.

	Шорва бүр зориг гаргаж:

	— Чамд андгай тангараг өгсөн ч надад нүгэл болохгүйг Хэрмэн чи мэдэж байна уу... Чи бид хоёр чинь нэг ч их харь хөндий улс биш байх аа гэлээ.

	— Одоо л чи бүх халимгууд эцсийн эцэст ураг төрөл гэж ярих нь шив дээ.

	Шорва цөхрөнгүй санаа алдаж:

	— Хэрмэн, үгүй шүү!.. Харамсалтай нь бид хамаатан садан биш ээ.

	— Харамсах юм ч байсан!.. Чи үнэхээр сайн хүн байгаад намайг ээж рүү минь гэр өөд минь аваачвал би чамд болон чиний захирагчид яахаа мэдэхгүй байна. Аврагчийгаа үнсэж болно шүү дээ. Бергясын хашаан дотор гүү эмээллэж өгсөн тэр залууг тэгэхэд үнсээгүй нь харамсалтай байна.

	— Чи өөрийнхөө эндэгдлийг өнөөдөр засаж болно... Чамайг аврагч Цэрэн чамайг хүлээж байгаа. Бас бидний хойноос чарга дээр хүлээстэй яваа эднийг ч хүлээж байгаа.

	— Тэр Цэрэн Чоносын хотных гэдгийг чи хаанаас мэдсэн юм бэ?

	— Би Цэрэнгийн найз, бас Чоносын удмын хүн. Ингэхэд намайг Шорва гэдэг.

	Энэ үг ч Хэрмэнд гайхаш төрүүлсэнгүй, Шорва гэдэг нэр Цэрэн гэдэгтэй адил талынханд зөндөө байдаг бил ээ... 

	— Чиний болзоот хар хүүг Шорва гэдэг гэж надад ярьсан юм байна хэмээн хажуудаа хэн явааг тааварлах болов уу гэсэн түгшсэн итгэлээр залуу сануулав.

	Бүсгүй агшин зуур бодлогоширсноо:

	— Миний заяаны залууг намхан нуруутай, сэвхтэй царайтай., ээрүү гэж ярьсан хэмээн инээмсэглэн гунигтай ярилаа.

	Шорва өөрийг нь таагүй байдлаар дүрслэн зурагласанд инээмсэглэж:

	— Хэрмэн, чамд зууч илгээсэн тэр залуу би байвал яах вэ? гэж бүсгүйгээс болгоомжлон асуулаа.

	— Үнэмшихгүй байна! гэж Хэрмэн шулуухан батлаад, Шорваг нууцгайхан харлаа.

	— Цэрэн батлаад өгвөл яах вэ?

	— Цэрэн... Цэрэн худлаа хэлэхгүй, тийм хүн... 

	Энэ бүх яриа цагаа олоогүйг Шорва ойлгож байсан боловч бүсгүйгээс ямар ч байсан ийн асуулаа.

	— Ингэхлээр Цэрэн үнэхээр намайг тэр Шорва мөн гэж чамд итгүүлбэл надад ямар нэг найдвар байх нь ээ... гэлээ.

	— Тийм ээ гээд бүсгүй бошинзынхоо заханд нүүрээ нууж, миний сүйт хүний тухай Бергясын хүү надад муугаар хэлсэн юм... Би түүнийг үзэн яддаг учраас нэг ч үгэнд нь итгээгүй. Гэвч Такатай эр эм болохоос хувь заяа минь аварч гэмээ нь би өөрийнхөө сүйт хүнийг хэчнээн намхан нуруутай, сэвхтэй царайтай, өөр ямар ч байсан хамаагүй сууна гэж өөрөө өөртөө андгайлсан бил ээ! Ганцхан Такатай л суухгүй гэв.

	Дайн заримдаа шийдвэрлэж болшгүй олон зорилт Цэрэнд тулгажээ. Хүмүүсийг баллачихгүй, өөрийгөө шившиглэчихгүй байхын тулд яах вэ? Ямар сонголт хийх вэ? гэсэн асуудал тулгарлаа. Гэтэл одоо Шорва Борисыг аваад иржээ. Энэ нь урьдах зорилтоос улам ч хэцүү ажээ. Тэр Зөвлөлт засгийг мэддэг бүх үгээрээ хараан зүхэж, харуулыг доромжлон, буудахыг гуйж хүлээстэй хэвтэнэ... Цэрэнгээс өөр хүн байсан бол тэсэхийн аргагүй ажээ. Өөр хүн байсан бол: “муусайн шаарнууд нэгээр хорогдог!” гэсэн зарчмаар сум зоочих байсан ажээ. Харин Цэрэн хэрхэх бил ээ?

	Олзлогдогсдыг нэн даруй Черный Яр луу хорооны штабт хүргүүлэхээр шийдэв.

	Тэнд цэргийн хээрийн шүүх хамгийн олхиогоо алдсан дайснуудыг байлдааны цагийн хуулиар дандаа цаазалдгийг Цэрэн мэднэ. Гэвч хэтэрхий тэвчээргүй авирладаг Борис түүнд хөөрхийлөлтэй байлаа. Тэр явуулахынхаа өмнө Бористой улаан нүүрээрээ учран хэдэн үг хэлмээр байлаа. Тэр нэгэн цагт Борис түүнийг Грушовкад болсон золгүй дайчлалтаас аварч гаргасан бил ээ. Бас Нинагийн төрсөн ах шүү дээ! Дайн бол дайн, тэнэсэн суманд өртөх болно гэдгийг офицер хүн ойлгомоор юм. Гэтэл Борис тэнэсэн сум биш, шууд буудахыг гуйж байдаг... 

	Борисыг харгалзагчид авчирлаа.

	— За, Цэрэн сайн байна уу! гэж Борис далдичин байж түрүүлж ам нээлээ.

	— Борис Николаевич сайн байна уу. Сууцгаая, бидэнд ярилцах юм байна гэж Цэрэн хариулаад хадмынхаа сарвайсан гарыг атгасангүй.

	— Тийм ээ гэж Борис зугаалж яваа мэт тэнэгдүү инээмсэглэн яаран зөвшөөрөөд, — Чамайг хүүтэй болсон гэдэг мэдээг хэлэхийн тул цаг үргэлж тааралдана гэж би хүлээж байсан юм! Баяр хүргэе! Мөдхөн зургаан сартай болно!.. Чамайг яг өвччихсөн юм шиг, харин нүд нь Нинаг дуурайсан цэнхэр нүдтэй хүү байна бил ээ.

	— Энэ мэдээг надад хүргэх гэж удаан авч яваа шив дээ! гээд Цэрэн эхүүн жуумалзаж, — Удаан, тэгээд бас маш бартаатай замаар явжээ... гэв.

	— Дайн болж байна шүү дээ! гээд Борис мөрөө хавчисхийснээ, — Аливаа юм өөрийн замтай... Ийм мэдээ дуулсандаа чи баярлахгүй байна гэж үү? гэв.

	— Баяртай байна... Гэвч эргэн тойрон хэчнээн уй гаслан болж байна даа!.. Шал дэмий цус урсгах юм.

	Борис шал ширтэн цонхийлоо. Цэрэнг ийм баяртай мэдээгээр ч худалдаж авч чадахгүйг тэр ойлголоо. Ингэхлээр цус асгаруулан дур зоргоороо аашилснаа хариуцах хэрэгтэй болжээ. Тэр ч байтугай зарцынхаа өмнө шүү.

	Одоо энэхэн мөчид Жидковын гацаанд юу болж байгааг бодон:

	— Хүүд хэн гэж нэр өгөө юм бол? хэмээн Цэрэн асуулаа.

	— Хүүд одоохондоо нэр өгөөгүй байгаа. Нина гэж тэнэг амьтан! Эцэг нь байхгүй байхад хүүдээ нэр өгч чадахгүй гээд зөрөөд байгаа юм. Цэрэн, манай гэр бүлийнхэн чамайг ингэж л хүндэтгэдэг юм гээд Борис мишилзэв.

	— Борис Николаевич аа, тэр ч яах вэ. Танай гэр бүлд намайг хэрхэн хүндэтгэдэг талаар би бага сага юм мэднэ. Та өөрөө ойлгож байгаа биз дээ? Одоо бид тун бэрх юмны учир олох хэрэгтэй болоод байна.

	— Цэрэн, намайг тавьчих! гэж Борис гуйгаад, — Нинагийн төлөө шүү! Бас хүүгийнхээ төлөө тавьчих! Тэгэх үү? Цэрэн, чамайг тэглээ гэж шийтгэнэ гэдгийг би мэдэж байна! Хатуу шийтгэнэ! Аль ч армид, сахилга журам байх ёотойд. Гэвч чи намайг буудаж чадахгүй! Чи чадахгүй биз дээ? гэж тэр шаардангуй хэлэв.

	Цэрэн түүн рүү урам хугарсан янзтай харж:

	— Борис Николаевич, чадахгүй!.. Таныг буудаж ч чадахгүй, оргуулж ч чадахгүй... Черный Яр луу явуулж чадна, ингэсэн нь дээр... гэв.

	— Цэрэн, чи тоглож байна уу? гээд Борисын нүд бүлтийж, — Черный Яр луу явуулна гэсэн чинь цэргийн шүүхэд өгнө гэсэн хэрэг! Такатай хамт уу?! Үгүй, Цэрэн чи дахиад сайн бод! Энэ муу хүний оронцогтой би нэг хувь тавилантай байж таарна гэж үү? гэв.

	— Буудан алахгүй ч байж болно шүү дээ... Гэмээ наманчлаад, цэвэр ариун эргэж ир гэж ятгах мэт аяархан бөгөөд итгэлтэй яриад Цэрэн, — Харин армид алба хаахыг санал болгож болно шүү дээ... Улаан армид хуучин офицер байсан хүн олон бий... гэв.

	— Чи намайг доромжилж байна уу! хэмээн Жидков цангинасан дуугаар хашхираад, — Тэнд цэргийн хээрийн шүүхэд намайг хэн өмөөрөх болж байна?.. Шар даваанд болсон хэргийг мэдээд л гарлагаа гаргачихна! гэв.

	— Танд Хэрмэний эцгийг алах ямар хэрэг байсан юм: бэ? Өвгөн танд ямар муу юм хийсэн юм бэ? Охиноо л хамгаалаа биз... гэж Цэрэн маш гаслантай зэмлэв.

	— Тэр чиний төрөл садан юм уу? гэж Борис асуулаа, 

	— Төрөл садан гэж ч болно! Яагаад гэвэл тэр ч хүн, би ч хүн. Ямар ч гэмгүй өвгөнийг зөвхөн араатан л амийг нь хороож байдаг байх. Та үүнийг өөрөө мэдэж байгаа шүү дээ.

	Борис заналхийлэн дайрч:

	— Ямар нэг бөөстэй өвгөний төлөө дотнынхоо хүнийг сүйрүүлэх гээ юү! За яах вэ! Хадам ахынхаа толгойг ав л даа! Дүүд минь юу гэж хэлэхийг чинь харъя! Тэр чамд эр хүний хувьд, надад ахын хувьд хайртай байдгийг битгий мартаарай! Эр нөхөр нь ахыг нь алсныг мэдвэл тэр чамтай хамт үлдэнэ гэж үү гэлээ.

	— Нинад юу болсныг бүгдийг хэлнэ гэхдээ Цэрэн Бористой яриагаа дуусгахаар шийдэж, — Би таныг алаагүй, үүргийн ёсоор л ажилласан... Баяртай, Борис Николаевич аа гэв.

	Харуул Борисыг аваад гарахад Цэрэн газар гэр дотроо хямарсан зөрчилдөө автагдан холхив. “Үнэхээр би хэтэрхий албархуу хандав уу? Яавал таарах байв аа? Араши гуай яах байсан бол?.. Бористой сүүлчийн удаа уулзсан уулзалтынхаа талаар түүний эцэг, эх Нинад юу гэж хэлэхийг бодох хэрэгтэй. Түүнийг тавьчихаж болох л байсан. Гэвч түүнийг тавьчихвал Борис зүгээр байхгүй. Тэр зэрлэгшиж гүйцжээ. Хүний цусанд умбасан араатан маш аюултай. Нийтээрээ түүнийг хоморголон баривчилна!” гэж тэр бодов.

	Хэдийгээр шөнө дөл болсон боловч эздийн байшин гэрэлтэй ажээ. Цэрэн цэцэрлэг дундуур жигүүр лүү түргэн өнгөрлөө. Хаалганд нь зарц байх үеийн танил цоож дүүжлээстэй байлаа. Цэрэн инээмсэглэв. Тэр зөвхөн ганцхан өдөр байх учиртай бил ээ. “Анхныхаа хүүг хараг” гэж ийнхүү явуулсан бөлгөө. Жидковын тогооч Дуня эгчийн суудаг нөгөө талын цонх гэрэлтэнэ.

	Нина гэрийн байдлаар дан дээлтэй Дуня эгчийн орон дээр сууж хүүгээ хөхүүлнэ.

	Цэрэн хатаж, чахарсан хаалгыг татаж:

	— Сайн байна уу! гэж хашхиртал Нина өвөр дээрээсээ хүүгээ золтой л унагасангүй!

	— Сиреньчик! Хонгор минь! гээд хүүгээ орон дээр болгоомжтой тавьж нөхрийнхөө хүзүүгээр халуун гараараа тэвэрч авлаа. Тэгээд Дуня эгчийн байгаад ч ичсэнгүй, үнсэж, мэгшив.

	Хөхөө цадтал хөхөөгүй байсан жаал уйлахад Дуня эгч хүүг авч тайтгаруулахын тулд цаашаа харснаа, сэмхэн гарч явлаа..

	— Хонгор минь амьд уу? Гар чинь яачихаа вэ? гээд Нина нөхрөө дэн рүү ойртуулав.

	— Санаа битгий зов! Яс бүтэн! гээд Цэрэн түүнийг тайтгаруулахын тул боолттой гарынхаа хурууг хөдөлгөв.

	Нина сүүлийн өдрүүдэд хэрхэн яаж амьдарч байснаа дурсан мухар сандал дээр суулаа.

	— Цэрэн, одоохон яв! гэж гэнэт ухаан орсон мэт тэр хэлээд, — Өчигдөр орой Борис нөхөдтэйгөө ирсэн, тэд ууж хөлчүүрээд, тэр дандаа л чамайг ална гэж занаад байсан!.. Чамайг өөрийгөө буудуулж алуулахаар явуулсан гэж эцэгт ярьж байна бил ээ. Энэ худлаа биз дээ? Би Борист итгэхгүй байна. Тэр огт өөр болж, хүн бүгдэд хорсож байдаг болжээ... Би ганцхан чамд л итгэнэ гэв.

	— Буудаж алуулахаар явуулаагүй, харин Черный Яр луу дарга нар луугаа явуулсан гэхдээ хоолойгоо бачуурч байгааг Цэрэн мэдрэв.

	— Тэнд цэргийн шүүх байдаг гэж тэр ярьсан... Офицеруудыг буудан алдаг гэсэн. Харин чи Борисыг тэр шүүх рүү явуулсан юм биш үү!

	— Тэгээд түүнийг суллачихаа юу? гэж Цэрэн гайхлаа.

	— Үгүй, тэр оргожээ! гэж Нина тодхон шивнээд, — Гэвч хэргийн учир үүнд байгаа юм биш. Борис чиний гарт оржээ, чи түүнийг гарцаагүй үхэл рүү явуулжээ. Яагаад ингэдэг бил ээ? Эрхэм нөхөр минь!.. Энэ үнэхээр тийм бол маргааш чи миний эцгийг өчүүхэн буруу хэргээр дүүжлүүр лүү явуулж, тэгээд бас намайг хүүтэй минь хамт яах ч юм бил ээ? гээд Нина уйлж байгаа хүүгээ тэвэрч, Цэрэнгээс улам улам холдон мэгшин уйлав. Нүдэнд нь аймшиг тодрох ажээ.

	— Тэгээд би ийм хүнд хайр сэтгэлтэй болж, хайр дурлалынхаа төлөө төрөл төрөгсөдтэйгөө муудалцаж байжээ... 

	— Нина! Ойлгохыг хичээгээч!.. Сонсооч!

	—Ойлгохгүй байна!.. Цэрэн, ийм юмыг ойлгож болохгүй!.. Зайлаад өгөөч!

	Цэрэн ээжийгээ оршуулснаас хойш анх удаа Нина, өөртөө, өөрийнхөө хувь тавиланд гомдож уйллаа.

	Ийнхүү удаан үргэлжилж, тэд дүү чимээгүй уйлцгааж, хүүхэд нь ч нойрсжээ.

	Жигүүрийн байшингийн цонхонд бүр харанхуй болсон хойно ч хөшгийг нь татдаггүй ажээ. Одоо Цэрэнг ирсний дараа Нина хөшгөөр барахгүй хорвоогийн бүх юмыг умартжээ. Энэ нь ч шал дэмий юм болжээ! Эр эм хоёрын хооронд ид түр тар бололцож Нина цөхрөн уйлж, Цэрэнг хөөж байх чимээгээр Дуня эгч тасалгаанд орж иржээ. Тэр бээр орон дээр унтаж байгаа жаалыг хараад керосин дэнгийн шилийг шургуулгын доод нүднээс гаргаж, догдолсондоо чичирхийлэх гараар дэнгийн зэвэрч байгаа хоолойд суулгах гэж оролдов. Бүрхүүл шил хоолойны хээтэй хүзүүнд орохгүй хадаасанд өлгөөтэй дэн дайвалзаж, асаасан дэнгийн гол бадамлана. Цэрэн очиж, авгайд туслав. Тасалгаа гийгүүлэгдэж, Цэрэн өөрөө дэнгийн гэрэл дор зогсоно. Нина нөхөр лүүгээ хараад өөрийнхөө дүрсийг түүнд харсан мэт тэр даруй нам жим болж, өөрийгөө зэмлэн өмссөн цамцаа засаж, үсээ оролдон толь рүү очлоо.

	Энэ үеэр хашаан дотор ямар нэг юм болж, эзний байшингийн хаалга чимээтэй хаагдаж хайрга асгасан зам дээр эр хүний огцом алхаа сонсогдлоо. Цэрэн шажигнуулан хүнд алхах чимээгээр жигүүрийн байшин руу хоёр хүн ойртож ирж явааг ойлголоо. “Хэн, хэн байдаг бил ээ?”

	Хаалга огцом онгойв. Нина шургуулгаас агшин зуур ухасхийн зайлж толь руу нуруугаараа наалдав. Түүний царайд аймшиг тодорч хашхирах авч дуу нь гаралгүй амаа ангайсан байхыг Цэрэн харлаа... Хаалгаар шингэн сахлаа сэрвэлзүүлэн Борис инээсээр орж ирэв.

	Тэр Цэрэнг хармагц:

	— А-а муухай амьтан! За, би чамд юү гэж хэллээ? Ингээд уулздаг байжээ... Уулзаа биз дээ? гэв.

	Борис асуултаа давтан маш зэрлэгээр бараг чарлах шахам хөхрөхөд орон дээр нойрсож байсан жаал тэр чарлахаас цочиж сэрэхэд Дуня эгч хүү рүү очин цээжиндээ тэврэн аяархан сэгсчин бүүвэйлэв.

	Борис самгардсан Цэрэнгийн хажуугаар ширээ рүү алхав. Гэвч Борисын ирсэн явдал Цэрэнг огт айлгаагүй нь хачин жигтэй байлаа. Тэр дуу нь гарахгүй амаа ангайн хөшсөн Нина руу харж, Борис руу бараг харахгүй ажээ. Нинагийн царай аажмаар өөрчлөгдөв. Цэрэнд үүрд хилэгнэж, түүнийг зэмлэсэн мэт байдал нь сандарч, — эр нөхрөө өрөвдөх байдлаар солигдож байлаа. Нинагийн нүд: “Одоо яах вэ?”, “Алив Сиреньчик бодооч!” гэж асуух мэт бөлгөө. Харин Цэрэн Нина, хүүхэд хоёроо аврахыг бодож, өөр юү ч үл бодно. Түүнд дурлаж, ахаасаа илүү хүчтэй хайрлаж, одоохон ямар нэг юм эрслэн шийдэх янзтай байгааг тэр эхнэрийнхээ царайгаар урьд өмнөхөөсөө илүү тодорхой ойлголоо. Нина минутын өмнө Цэрэнгээс үүрд хагацаж, царайгаа буруулахад бэлхэн, энэ тухайгаа чанга хэлж байж бил ээ. Одоо түүний харц болж байгаа бүх юмны гэм буруутан түүнийг биш, Борисыг түлхэн гаргаж үнсэн товрог болгоход бэлхэн ажээ.

	Борис ширээний тус газар өлгөөтэй байгаа дэнг унагачих шахан сурмаг хөдөлгөөнөөр гутлынхаа өлмийгөөр ширээн дороос мухар сандал татаж аваад урт түрийнийхээ хоорондуур гарган суулаа.

	— Така, чамд баярлалаа! гэж офицер их л хангалуун хэлээд нойтон духаа алганыхаа араар арчиж, — Энэ залуу танай муу өмхий шоронгийн ханыг ухаж өөрөө гараад, надад гараа өгсөн... Гэтэл чи... чиний улаан толгойг ганц далайлтаар авна даа!

	Борис сандал дээрээсээ ухасхийн босов. Царай нь зэвхийрч уруул мурийжээ. Тэр бархирч гар буугаа аван Цэрэнгийн толгой руу шагайлаа. Хаалган дээр Бергясын хүү Така орж зүрхлэхгүй шагайв.

	Энэ үеэр Така ард нь орж ирж байгаа хүнд түлхэгдэн шалан дээр түсхийн ойчив. Цэнхэрдүү ямбуу цамц эгэлдэргэж өмдөө дутуу товчилсон Николай Павлович тасалгаанд харайн орж ирлээ. Өвгөний уруул үхсэн хүнийх шиг хөхөрсөн бөгөөд чичгэнэн байх аж. Эцэг нь Борис Цэрэн хоёрын хоорондуур орж, хүүтэйгээ үг дуугүй ноцолдож байж бууг нь авлаа. Нина Борисын гарыг араас нь барьж аван туслав.

	Гэхдээ эцгийн нь энэ явдал Цэрэнд ч, охиндоо ч тус болох гэснийх биш ажээ. Николай Павлович амьсгаа аваад өөртөө байдаг ажил хэрэгч дуугаар үл мөр үлдээхгүй хэрхэн ажиллах талаар хүүгээ тайван сургаж гарлаа.

	— Чи чинь дайчин офицер хүн! Гэтэл жирийн юм ойлгохгүй байдаг!.. Өөрийнхөө гэрт, дүү асрагч хоёрынхоо нүдэн дээр буу зэвсэг хэрэглэх гэж байдаг, газраа мөн олов оо... Энэ чинь маргааш бүгдэд тодорхой болно! Чи нуугдчихна, харин хэн хариуцах болж байна? Гэрийн эзэн хариуцах уу?.. Та нар миний үхлийг хүсээд байгаа юм байна! Охин ч, ч чи!.. Муу гөлгийг буудчихаад, эцгээ дүүжлүүлэх гээ юү?.. Адаглаад чи энэ талаар бодов уу? гэж том Жидков багыгаа зэмлэв.

	Борис бөгтийж, гомдсондоо хүндээр амьсгаадан, хөлсөө арчина. Эцэг нь халамжлангуй яриагаа үргэлжлүүлж:

	— Жалга руу авч очоод, тэнд... Энэ цагийн цөвүүнд хэнд ч юу ч тохиолдож болно... Цэрэг явж л байж, үгүй л болоо биз... Годил минь, тодорхой байна уу? гэлээ.

	Николай Павлович мухар сандал өшиглөж хаалганы харанхуй нүх рүү алхахад үүдний өрөөнд байсан Такагийн нүд чонын нүд шиг гэрэлтэнэ.

	Ноцолдсоны дараа эцгийн нь ширээн дээр орхисон гар буу домбоны хажууд хэнд ч хэрэггүй хэвтэнэ. Тэгээд Нина ширээн дээрх үртсийг алчуураар унагаах дүрээр гар сарвайвал, бусдыг дээрэлхэх хүч өгч байгаа цорын ганц зүйлээ цаг ямагт нүднийхээ булангаар ширтэж байсан Борис дүүгээсээ түрүүлэв. Ийнхүү сэм авах гэсэн Нина бууг авч чадсангүй... Харин ахаасаа хүчтэй овжин, тэр мөчид чадал нь зангирсан тэр Борисоос гар бууг булаан авч болох байлаа. Авч болохыг ч ойлгож байлаа! Хожим нь энэ боломжийг алдсандаа хэчнээн харамссан гээч!

	Борис, Така хоёр ямар ч үггүйгээр Цэрэнг хүлж гарлаа. Така эр нөхрийн нь шархадсан гарыг эргүүлэхэд Нина өөрийн нь гарыг эргүүлсэн мэт гиншээд ухасхийн Такаг бүснээс нь барьж аван хажуу тийш нь татав. Борис Нинаг хүчтэй цохиж ор луу зайлуулав.

	Цэрэнг хүлэмж рүү аваачжээ гэдэг нь ахын нь ярианаас Нинад мэдэгджээ. Тэр арга ядан мэгшлээ. Нинагийн Цэрэнд гоморхсон гомдол арилаагүй ажээ. Түүний итгэж байгаагаар эр нөхөр нь хаана ч юм бэ нэг газар Борист яг л ингэж хандсан бөгөөд одоо өөрийн нь лай ланчиг ирсэн ажээ... Ингэхлээр Цэрэн өөдөө хаясан чулуу өөрийн толгой дээр гэгч болжээ... “Тийм ээ, гэхдээ Цэрэн бол эр нөхөр чинь авралын мөргөл, амьдрал болсон цорын ганц хайртай хүн чинь мөн... Ах бол өөрийн цус! Гэвч тэр өнөөдөр энд байна, маргааш хол явчихна, нөгөөдөр бүр хол явна... Харин Цэрэнтэй хамт амьдарна!.. Амьдарна гэж үү? Тэд өнөө шөнө түүний амийг хороочихвол яана? Тэгвэл яах бил ээ?.. Үгүй, ингүүлэх ёсгүй! Юу ч болсон Цэрэн үхэх ёсгүй!” гэж Нинагийн дотор сэтгэл нь шивнэнэ.

	Нинагийн нүдэнд эцэг нь ч бас харгис хатуу харагджээ. Тэр Нинагийн хувь тавиланд ямар их хайнга хандаж байна вэ! Түүний зөөлөн зан авирт урьд ийм янз байгаагүй сэн. “Жалга руу... Хэн ч мэдэхгүй!” гэх үг нь яасан ичгүүргүй сонстоно вэ. “Тэгвэл би юу юм бэ? Чиний төрсөн охин шүү дээ!.. Эсвэл би Цэрэнгийн хамт чамд падгүй болов уу? Гэвч би амьд байна, тэр ч атугай гар хөл минь чөлөөтэй байна! Харин тэгэхээр!..” гэсэн дотоод дуу нь түүнийг ажиллахад хүргэлээ.

	Нинагийн толгойд хамгийн түрүүнд орсон зүйл нь чарлаж, хойноос нь гуйх бодол орлоо. Энэ ч багадна, гэвч өөр юу байх бил ээ? Өөр юм хожим санаанд нь орно.

	Тэр бээр огцом хөдөлгөөнөөр алгаараа нулимсаа арчлаа. Хүүгийнхээ дотор нь тарвалзан байгаа орыг харснаа асрагч авгайн бөгтөр нурууг ширтлээ. Дуня эгч буланд өвдөг дээрээ сөхрөн суугаад хичээнгүйлэн мөргөж үе үе үгэндээ хахан цацан залбирал уншина. Тэр авгай: “Цэрэн...” гэж хэлэх шиг Нинад санагдав. Цэрэнгийн хойдын ерөөл уншиж байгаа юм биш байгаа?.. Эмгэн солиорч болох юм шүү. Түүний ойлголтоор Цэрэн буруу номтон... Залбиралд түүний нэр ямар хамаатай байна? Хойдын ерөөл биш байгаа!

	Энэхүү аймшигт бодол Нинаг босгоор гаргалаа. Борис урьд хэзээ ч оролдож байгаагүй пингийн нүсэр том цоожны нүхэнд зэвэрч барзайсан урт түлхүүр шургуулж эв дүйгүй эргүүлнэ. Хийрхсэн Така цоожийг хоёр гардан барьж түүнд тусална. Хоёулаа эл цоожийг яаж ч чадахгүй байгаадаа элдвийн муухай хараал урсгана.

	“Ингэхлээр одоохондоо хүлэмжид хийхээр шийджээ!” гэж бодон хашхирч чарлан, эсэргүүцэж, тусламж эрэх гэж байсан Нина уртаар амьсгаа авлаа. Гэвч Цэрэнгийн дайсан руу дайрах бодол төрлөө. Эхлээд Така руу дайрч авгайчуудын заншлаар хоёр гараа зангидан нуруу руу нь балбахад тэр хажуу тийшээ бусгахдаа бүдэрч босгоны дэргэд ойчлоо. Борис цоожоо орхин Нинаг гэзэгдэж авлаа. Гэвч тэр даруй тас хийтэл алгадуулаад гэзгий нь тавилаа. Нинагийн хоёр дахь алгадалт ахынхаа хамрыг онолоо. Онодог газраа ч оножээ. Борис цэргийн хүний ёсоор омгорхуу боловч цусаа хараад яаж ч чадахгүй гэдгийг Нина мэдэж байлаа. Түүний өөрийн нь цус түүнийг дандаа хөдөлгөөнгүй болгож цөхрөнг нь бардаг бил ээ. Борис дүүгийнхээ алгадсан алганд улаан толбо, өөрийн нь цус байхыг анзаармагц хүүхэд ахуйнх шигээ нүд нь эргэлдэж, уруул нь шазайв. Дахиад алгадвал тэр енгинэтэл уйлна.

	Гэвч одоо ямар хүүхэд биш дээ!

	— Така! Така, үүнийг бариад ав! гэж тэр захирангуй дуугарлаа.

	Бергясын хүү онхолдсон өвстэй тэрэг мэт дээрээс нь дарлаа. Нинагийн гарыг хүлж жигүүрийн байшинд оруулав.

	Борис гар нүүрийн угаагуурын дор удтал гудчин байснаа нүүрээ арчиж толинд харлаа.

	— Чи муу шаар, энэ муу балиар халимаг янагаасаа болж төрсөн ахынхаа цусыг асгаруулна гэнэ ээ! гэж ууртаа хашхирахдаа энэ мөчид өөр нэг халимаг түүний үгийг сонсож байгааг мартжээ. Тэр даруй Такаг харснаа үгээ засаж: — Одоо бид Цэрэнг нохой шиг л алчихна, харин чамайг... харин чи... Такатай хамт хэвтэх болно! гэлээ.

	Бергясын хүү тушаалыг биелүүлэхэд бэлхэн адуу мэт хөлөө сэлгэн таатай нь аргагүй тамшаална.

	Тэгтэл хязгаар төгсгөлгүй мөргөл хийж байсан Дуня эгч дуугарлаа. Тэрээр уйлагнасан дуугаар хашхирч, Така руу гар далайн:

	— Буруу номтон, чи эндээс тонилбол таарна! Яв, яв! Ах дүү хоёр ярьж байгааг харахгүй байна уу, чи? гэлээ.

	Така Борис руу харж, түүнээс ямар ч шийдвэр авалгүй гарч явлаа. Такаг гарч явсны дараа Борис аяархан ярьж эхлэв. Хүүхэд ахуй цагтаа цовоо сэргэлэн охин дүүдээ нэг биш удаа шоглуулж явсан урьдын жаал Бористой төстэй ажээ. Гэлээ ч гэсэн түүний үг хүүхэд үеийн үг биш байлаа.

	— Чамд халимаг хүн л хэрэгтэй юм бол өөр халимаг ав! Тэд чинь цөм адил царайтай улс! гэлээ.

	Нина суллагдахыг хичээн шал руу унаж, гараа цөхрөнгүй мушгиралдуулна. Тэр бээр ахыгаа ийм үг хэлсэнд хэзээ ч уучлахгүй дахиад цохиод авах сан гэж байж ядан байгаа нь илт ажээ. Нина уруулаа язартал зууж, Борисын сууж байгаа сандал руу өнхөрч очин хоолойгоо шахан:

	— Боря! Ах минь!.. Чи өөрөө тэгэх юм биш биз?.. Халимаг дуудах хэрэг юу байна? Одоо чи юм болгон сурчээ гэдгийг чинь би харж байна гэлээ.

	Борис Нинагаас ийм үг сонсоод алгаараа чихээ таглаж:

	— Шаарнууд!.. Та нар эцсийн эцэст намайг галзууруулах нь ээ! гэж хашхирав.

	Гэхдээ түүний хийрхэл амархан өнгөрлөө. Түүний үг Нинаг цохисноос илүү шархдуулсныг тэр мэдэв. Дуня эгч Такагийн араас үүдний хаалга хаахаар явахыг хүлээж байгаад Борис босож араас нь дагалаа. Тэгээд довжооны хашлага түшиж зогссон асрагчийн хашхичин хөөхөд уйлсаар цааш явлаа. Борис жигүүрийн байшингийн хаалгыг хааж, гаднаас нь түгжив.

	Тэгээд цонхоор:

	— Зочноо хүлээж бай! гэж хорсолтой хашхирав. Түүний алхаа дуулдахаа байж, эргэн тойрон хачин аймаар нам жим болжээ. Гагцхүү жаал хүү орондоо үнэгчлэн нойрсоно.

	Нина эхлээд гараа суллахыг оролдов. Гэвч шинэхэн сатин алчуураар хоёр эр бугуйгаар нь бөх хүлсэн ажээ. Тэр шалан дээгүүр ийш тийшээ өнхөрч яваад пийшин дээр сүх байхыг харав. Нина хүлээстэй хөлөөрөө сүхийг хоосон газар унагааж, ирий нь дээш харуулан тогтоох гэж их ядарчээ. Минутын дараа ирт хүйтэн төмөр нуруундаа ойр байгааг мэдрэв. Тэр гар нуруугаа эсгэхийг юманд эс бодон хүлээстэй гараа ирэн дээр болгоомжтой тавилаа. Тэгээд үртэл багласан сатин шажигнан урагдахыг мэдэрлээ... Хөшиж бадайрсан гар нь сулрав... 

	Нина гараа мэдээ ортол босгон дээрээ түр суув. Дараа нь мөн л сүхний тусламжтайгаар баглааныхаа зангилааг арай ядан тайлав. Хөлийг нь Така хүлэхдээ пингээс олом жирмийн тасархай авчирч морьдоо тушдагийн адил маш сурамгай хүлжээ.

	Хаалгаар гарч болохгүй нь лавтай... Тэгэхээр нь хэн ч харж анзаарахгүй, ногооны газар луу харсан цонхны хавтсыг авлаа.

	Тэр хүлээстэй хэвтэж байхдаа болон хүлгээ тайлж байхдаа Цэрэнг аврах зоригтой төлөвлөгөө боджээ. Уг бодлоо биелүүлэхэд нь хаа нэгтээ хориотой байгаа Дуня эгч ч, ээж нь ч тусалж чадахгүй. Бүгдийг өөрөө хийж, өөрийнхөө хар биеэр туулах ёстой.

	Хүлэмжийн хажууд харуул холхино... Ингэхлээр Борис гацаанд ганцхан Такатай ирээгүй байх нь!.. Ах бүгдийг урьдчилан боджээ. Талийгаач өвөө Наум шиг Цэрэнг өрөвдөж, хайрладаг Дуня эгчийг тэр мартсангүй. Дуня эгч нууцгайхан нулимсаа арчиж одоо бас хүлэмжийн үүдээр шагайж яваа даа. Үхэх үйл нь ирсэн хүнийг ганцаарыг орхидоггүй. Дандаа сайн санаатай хүн тааралдаж авардаг! Гэвч Нина тийм тохиолдлын азад итгэж чадахгүй байлаа.

	Хамгийн гол нь харуулын анхаарлыг сарниулахыг бодов. Цоожийг нь мулт татах хүч өөрт нь бий. Тэр бээр гараа арай ядан сулласныхаа дараа дахиад хэнд ч тэгж хүлүүлэхгүй байхыг тангараглав! Тэр ч байтугай амь насаа өгсөн ч хамаагүй байлаа. Гар чөлөөтэй байсан цагт уу... Тэр одоо л өөрийнхөө чадалтай, залуу гарыг мэдэрчээ. Зунжингаа огт онгойлгоогүй байсан цонхны хүнд жааз төмөр нугаснаасаа хөвөн шиг хийслээ... Нина харуул руу дайрч газарт унагах юм уу толгойг нь хагалахад бэлэн байлаа.. Гэвч насанд хүрсэн бордмол эрийг тэгж дийлэхгүйгээ ойлгож байлаа. Тэр хашхирч, тусламж эрэхэд л хамаг хэрэг балрах байв. Бас дайрахад хэрхэн хамгаалдгийг цэрэгт багагүй сургасан нь лав. Харин энд золгүй явдал болбол хэнийгээ туслаач гэж хашхирах бил ээ.

	Нина Цэрэнг суллах төлөвлөгөөгөө хүлээстэй хэвтэж байхдаа хамаг бодол санааг нь эзэмдсэн зүйлийн сүүлээс биелүүлж эхлэв. Тэр агтын байр луу орж, Борисын морьдын нэгийг эмээллэж, цөөрөм рүү аваачиж санамсаргүй янцгаалгахгүйн тулд улиангар модноос өвсөнд хүрэхээр цулбуураар нь урт уяв.

	Пинд ногооны багаж дотроос хадаас сугалагч хайн олов. Наум өвөө заримдаа өргөст хэмхийн хайрцаг шахаж байхдаа гүн шигдсэн хадаасыг хэрхэн овжин сугалж байхыг Нина нэг биш удаа ажигласан бил ээ.

	Нина олсон хадаас сугалагч царилаа гараасаа салгалгүй, пин рүү яаран ойртож чүдэнзээ зуран дээврийн сүрэлд барилаа. Гал дээврийн ар талыг нэлд нь авч дөл нь нуруунаас дээш дүрэлзлээ. Сүрлийн дор дэвссэн зэгс шажигнан шатна.

	Хэн нэг нь түймэр харж хүмүүс сандралдан гүйлдэнэ гэж Нинагийн төлөвлөснөөр бүх юм болов.

	Үнэхээр хашаан дотуур сүүдэр бүртэлзэж, харуулын цэрэг ойрхон байсан хоосон хувинг шүүрэн авч худаг руу гүйв.

	Нина царилынхаа хавтгай талыг цоож банз хоёрын завсраар шургуулж хөштөл хадаасны зэвэрсэн тав ховх үсэрлээ. Хадаас дараа дараагаар суга үсэрч, хажуугаараа өнгөрсөн хүмүүсийг айлгадаг байсан пингийн том цоож одоо жирийн нэгэн хэсэг төмөр болов.

	— Түргэл! Түргэлээч! гэж Нина чангаар шивнэн яаруулаад, харанхуй руу шатаар гүйлээ. Зоорь орчмын өтгөн харанхуйг түймрийн дөлний гэгээ сарниулж эхлэв.

	Тэд төмсний шилбэ дундуур харайлдана, ногооны газраар гүйж явахад Цэрэн Нинагийн гараас гараа салгалгүй гүйж, гүйсэндээ болон сэтгэл догдолсондоо амьсгаадна.

	— Хайртай хонгор минь! Чамд энэ бүгдэд чинь баярлалаа гэж Нинаг тэврэн тэр хэллээ.

	— Би янаг сэтгэлтэй болоод л тэр! гэж Нина үгийг нь засаад нөхрөө моринд мордоход нь туслав.

	Цэрэн хөлгөө давирахын өмнө хүүгээ хорвоотой мэндэлснээс хойш бодож байсан юмаа асуулаа.

	— Хүүгээ хамгаалж чадах уу? гэлээ.

	— Чадна! гэж Нина итгэлтэй хэлээд, — Одоохондоо чамайг аварлаа, тэгэхлээр хүүгээ... Харин хүүгээ хэн гэх вэ? гэж нөхрөөсөө гэнэт асуув.

	Цэрэн агшин зуур “Хүүд минь нэр өгөөгүй байна гэж үү дээ? Өгөөгүй л байж таарах нь!..” гэж бодоод, — Чотын гэж нэрлэе! гэв.

	— Хэн гэнэ ээ? Ийм нэр байдаг юм уу? гэх Нинагийн дууны өнгөнд айж, гайхсан шинж илт ажээ.

	— Нэг маш сайн хүн ийм нэртэй байсан юм! Чи энэ нэрд дасна. Маш сайхан нэр байгаа юм.

	Цэрэн морио гүн жалгын зүг эргүүллээ. Нина орилон чарлаж байгаа хүү рүүгээ жигүүрийн байшин руу харайлаа.

	
ДОЛООДУГААР БҮЛЭГ

	Араши Чапчаев 1921 оны долоодугаар сард Москва руу явлаа. Тэжээл дутагдсанаас бүр зунаар мал үхэж эхэлжээ. Ижил орчмоор өлсгөлөнд нэрвэгдэв. Нийслэлд өлсгөлөнд нэрвэгдэгсдэд туслах Бүх оросын комисс ажиллаж байлаа. Малчдын гэр бүлийг аврах талаар газар дээр нь юу хийсэн, төвөөс чухам ямар тусламж ирнэ гэж найдаж байгааг Халимгийн ТГХ-ны илтгэх хуудсанд тодорхой бичсэнийг Комисс учрыг ойлгон хандлаа.

	Талын ядуурсан оршин суугчдад Москва далан дөрвөн мянган пүү мах болон бусад хүнс тэжээл илгээж, ихээхэн хэмжээний мөнгө гаргажээ.

	Ийм өгөөмөр тусламжид баярласан Араши, хүлээн авсан бичгээ хэдэнтээ уншиж, даруй эл сайхан мэдээгээ авч нутаг руугаа явахаар бэлтгэв. Тэр зам явах баримт бичгээ тэмдэглүүлэхийн тулд ОК(б)Н-ын ТХ-гоор орох л үлдээд байлаа. Энд Хуучин талбай дээр Төв Хорооны байшингаас гарч ирсэн Вадим Семиколеновтой тэр халз тулгарав.

	— Энэ чинь чи юү?.. Вадим Петрович, сайн байна уу? Чи бас энд байгаа юм уу? Танай тэнд Ижил нутгаар ямар байна, муу байна уу? гэж Араши яаран асуулаа.

	— Тэнд амаргүй л байна гэж Семиколенов хариулаад, — Харин би өчигдрөөс эхлээд москвагийн хүн болсон. Нааш нь шилжүүлчихлээ. Идээших эсэхийг мэдэхгүй байна, одоохондоо энд байж л байна. Москва эхэд дасна даа гэлээ.

	— Вадим аа, дассаны хэрэггүй!.. Манай халимагт мэдлэгтэй хүмүүс хэчнээн хэрэгтэй байгааг чи мэддэг ч болоосой!

	— Араши, найз минь битгий ухуулаад бай! Би одоо ч гэсэн чамтай хамт талынхаа чөлөөт агаар луу явмаар байна! Харин том албан тушаал авахгүй шүү... Балнад, хатгалгаа, өлөн зэлмэн гээд иргэний дайн туйлдуулж гүйцлээ... 

	— Манайд яг нэгдүгээр нарийн бичгийн дарга байхгүй байгаа.

	— Биеийн байдал ийм байхад тэсэхгүй, ойлгож байна уу... Харин яаж ийгээд ажиллаж ерөөс чадахгүй. Хамаг хүчээрээ ажиллаж сурчээ.

	— Сайн бодвол яах вэ? Бас тэгээд миний хэлсэн үгийг нөхрийн гуйлт гэж үзвэл яах вэ? хэмээн Чапчаев итгэл алдсангүй хэлэв.

	— Араши, мэдэж байна уу... Бид өчигдөр уулзсан сан бол магадгүй, тохиролцож болох байсан байх. Би нэгэнт зөвшөөрчихсөн байгаа. Хөнгөмсөг байна гэж үзнэ шүү дээ.

	Араши агшин зуур бодлоо. Өнөөдөр гайхмаар азтай өдөр байлаа. Харин тэр азыг алмайрч байж алдах ёсгүй!

	— Вадим аа, сонсож байгаач гэж тэр нэн нухацтай хэлээд, — Намайг их азтай хүн гэж талынхан хэлдэг шүү дээ... Бүр зайсанг шүүсэн үеэс хойш тэгдэг болсон юм... Тэгэхээр одоо өөрийн төрөлх засаг байгаа дээд хаалгыг нэг цохиод үзье. Лав шилэн дундуур татахгүй, татгалзвал татгалзаг гэлээ.

	— Тэг, яваад үз! гэж Семиколенов зөвшөөрөв. Москва дахь шинэ албан тушаалын томилолтыг бүхий л ёсоор бүрдүүлснийг тэр мэднэ. Хожим гоморхохгүйн тулд тэнэг амьтан өөрөө үзэж мэдэг. Гэвч тэдний яриа болсны маргааш өдөр нь Араши Семиколеновыг “Метрополь” зочид буудалд хайн олж, Халимаг руу томилсон томилолтыг гардуулжээ. Тэгээд нэг өдрийн дараа Араши, Вадим хоёр Москвагаас хамт гарав.

	Тэднийг Царицын хотод машин хүлээж байлаа. Тэд Астраханьд шөнийн арван нэгэн цагт хүрч очлоо. Замын уртад хэдийгээр алжаасан авч Араши, Вадим хоёр маргааш өглөө нь Облупины талбай дээрх хуучин байшинд очсон байлаа. Тэрхүү байшинд Халимгийн ТГХ болон шинээр байгуулагдсан ОК(б)Н-ын Халимгийн мужийн хороо байрлаж байлаа. Давхар албан тушаалтай Араши Чапчаев ТГХ-ны даргын өрөөнд ажиллана. Мужийн намын хорооны товчооны хурлыг мөн л тэр өрөөндөө хийнэ. Учир нь хуралдааны танхимыг засварлаагүй байв.

	Гүйцэтгэх хорооны тэргүүлэгчид болон товчооны гишүүдэд өглөө зар хүргэсэн байлаа. Тэгээд бүгдийг нь цугларахад Чапчаев Москва руу явсан дүнгийн тухай илтгэж, Бүх Оросын комиссоос халимгийн ард түмэнд гаргаж өгсөн тусламжийн тухай ярилаа.

	Чингээд олны сайшаан хүүрнэлдэх дуу чимээг намдмагц:

	— Нөхөд өө, бас ямар тусламж үзүүлсэн гэж бодно. Та нарт Вадим Петрович Семиколеновыг танилцуулахыг хүсэж байна. Та нарын зарим нь нөхөр Семиколеновыг иргэний дайны үеэс мэднэ... Энэ хүн манай хязгаар нутагт шинэ хүн биш ээ. Намын Төв хороо түүнийг нааш нь ажиллуулахаар явуулсан юм. Түүний хийх тодорхой ажлын талаар товчоон дээр ярина. Би зөв ярьж байна уу? гэж Чапчаев хэллээ.

	Товчооны гишүүд энэ хуралдаан дээрх шиг их инээлдэж, хошигнолгүй уджээ.

	Бүгдийг тарж одмогц Чапчаевын өрөөнд таяг тулсан, өндөр биш нуруутай, хойш нь гөлчийтөл самнасан шингэн хонгор үстэй лагс биетэй хүн орж ирээд сүүлчийн долоо хоногийн бичиг захидлыг өмнө нь тавиад гарах гэхэд дарга түүнийг зогсоож:

	— Хойшлуулшгүй чухал юм юу байна вэ? гэж асуулаа.

	— Гурван бичиг надад их чухал юм шиг санагдсан. Түүнийг хавтсанд хамгийн дээр нь тавьсан гэж нарийн бичгийн дарга хариулав.

	Чапчаев хоёр захиаг гүйлгэн уншаад, тэр даруй хэлтсийн эрхлэгчдийн хэн нь уг бичгийг хариуцахыг бичив. Гурав дахь бичиг дээр танил нэрс зурвасхан харагдлаа. Араши унших явцдаа Вадимд ойлгомжтой:

	— Шорвогийн улсаас иржээ... Нохашкийн Цэрэнг намаас хөөсөн тухай байна. Бөөн бичиг сачиг байна. Улсын прокурорын илтгэсэн бичиг ч байна... Мөн бэрхээ!.. гэсэн үг унагав.

	— Цэрэнг намаас хөөсөн гэнэ ээ? хэмээн Вадим гайхлаа.

	— Есөн хуудас протокол байна гээд Чапчаев толгой сэгсэрч, — Байзнаарай, өчигдөр тэндээс нөхөр Оркчинскийг эгж ирсэн гэж надад ярьсан... 

	— Яг тийм гэж нарийн бичгийн дарга батлав.

	— Олег Лижиевичийг над дээр түргэн уриатах гэж Чапчаев хэлсэнд нарийн бичгийн дарга гарч одлоо.

	— За яах вэ, Вадим аа, хоёулаа хамт учрыг нь тунгаая. Унш! Хуудас хуудсаар нь уншъя... 

	Албан ёсны бичиг баримт протоколд тэмдэглэсэн байдал, тасалгаанд ирж Оркчинскийн нэмж ярьснаар бол байдал тун гунигтай ажээ. Цэрэнг нэг хүн маш зальжин, хайр найргүй төнхжээ.

	Цагаан гвардынхныг Шорвогийн улсаас хөөсний дараа Цэрэн хамгаалалтын салааг захирч байлаа. Энэ нь дээрэмчдээс хүн амыг хамгаалах онцгой албыг байгуулахаас өмнөх улсын цагдан сэргийлэхтэй төстэй алба байсан бил ээ. Дараа нь салааг зуу хүртэл дайчидтай болгож хүчжүүлсэн ажээ. Түдэлгүй Зөвлөлт засаг орон нутагт тууштай тогтмогц улсад өөрийн намын байгууллага байгуулагдлаа. Намын байгууллагын хариуцлагатай нарийн бичгийн даргаар гүйцэтгэх хорооны даргаар урьд нь ажиллаж байсан Хар Хандуевыг сонголоо. Гүйцэтгэх хорооны даргаар Цэрэнгийн нэрийг дэвшүүлсэн бөгөөд эл албан тушаалд Араши Чапчаев өөрөө Цэрэнг санал болгосон бөлгөө. Үнэндээ асуудал шийдэж байхад Хандуев Цэрэнг эрс татгалзаж, Дагановын Доржийг даргаар санал болгож байсан бил ээ. Гэвч улсын коммунистууд Цэрэнг эрхэмлэн үзсэн ажээ.

	Нохашкийн Цэрэнг гүйцэтгэх хорооны даргаар сонгохоос өмнө тавдугаар сарын эхээр найман морьтой зэвсэглэсэн хүн Сал голын нөгөө эргээс мужийн нутаг дэвсгэр рүү орж ирэн ойролцоох хотны хүмүүсийг сэлэм эргүүлж буу тавин тараан хөөж, бүхэл бүтэн сүрэг үхэр тууж явжээ. Замдаа нэгэн аймгийн гүйцэтгэх хорооны байшинг шатаажээ. Найман морьтны нэг нь погоонгүй элэгдсэн офицер дүрэмт хувцастай хүн байсныг агтчид ажиглажээ. Уулгалан довтлогчид толгойлогчоо заримдаа ноён ахмад, заримдаа ноён хурандаа гэж нэрлэж байхыг хүмүүс сонсжээ. Тэр ч байтугай хань хамсаатан нь толгойлогчийнхоо нэрийг: Жидов буюу Житкин... гэж байхыг сонссон өвгөн олджээ. Малын худалдаачин агсан Жидковын хүүгийн тухай яриа болж байгааг Шорвогийн гүйцэтгэх хороо шууд ойлгожээ.

	Хамгаалалтын зуутын захирагч Цэрэн улсын нутаг дэвсгэр дээр дээрэмчид бий болсон тухай өөрийн харуулаас мэдмэгц тэр даруй улс даяар тагнуул явуулж, өөрийнхөө зуутыг авч уулгалан довтлогчид руу дайрч гол руу гарах замыг нь тасалж, хот айлуудад баривчилж авахыг зөвшөөрнө үү хэмээн гүйцэтгэх хорооны дарга Хар Хандуевт ханджээ. Дөч эргэм насны Хандуев биеэ гамнаж сурсан, илүү дутуу юманд амь дүйдэггүй хүн байлаа.

	Дээрэмчдийг устгахаар бүх зуутаа авч яван улсыг албан байгууллагатай нь, хамгийн гол нь өөрийг нь болон гэр бүлийг нь хамгаалалтгүй орхихоос, саяхан улсын өмгөөлөгч байсан, одоо улсын тэргүүн болсон Хар Хандуев айжээ. “Цэрэн харуул хамгаалалтыг аваад дээрэмчдийг хөөгөөд явчихна, тэгтэл тэр дээрэмчид хамгаалалтгүй улс руу жолоогоо эргүүлбэл яах вэ” гэж тэр боджээ.

	Тэгээд хоёр биедээ таагүй товчхон тайлбар хэлцгээсний дараа Хандуев хамгаалалтын байлдагчдын хагасыг авахыг зөвшөөрчээ. Цэрэн их нутаг дэвсгэрийг хамрахад хүч дутна гэдгийг ухамсарлан дээрэмчдийн хойноос нэхжээ. Тэр явдал дундаа тавин хүнээ таван хэсэг болгож, нэг хэсгийг нь өөрөө толгойлжээ.

	Цэрэнгийн хэсэг хоёр дахь өдрийн төгсгөлд дээрэмчидтэй гүн жалганд тулгарчээ. Дайчид яаруу тэвдүү буудалцаж эхэлжээ. Хоёр дээрэмчин пулемётын хажууд хэвтэж, дөрвөн хүн жалгын хажуугаас винтовоор буудах аж. Жалга дээгүүр нэвт буудаж байгааг харвал мэргэжлийн цэргийн хүн хориглолтыг зохион байгуулсан нь тодорхой байлаа.

	Өндөр ургасан бутанд нуугдаж байгаа тэр хүмүүс пулемётоор давамгайлж байлаа. Түүнээс гадна Цэрэнгийн бүх дайчид явган байлдааны горимд хангалттай суралцаагүй байлаа. Тийм ч дээрээс хоёр нь алагджээ. Цэрэн үлдсэн цэргүүдийнхээ хамт гранат шидэж пулемётыг устгажээ. Пулемётчид алагдаж, Цэрэнгийн мэргэн суманд бас хоёр дээрэмчин хөсөр унаж, хүнд шархадсан хоёр ёолон гасалж, өршөөл гуйна. Гэвч толгойлогч, бие хамгаалагчтайгаа нуугдаж амжжээ.

	Жалгын орчмын тулалдаанд болон нэхэн хөөхдөө ядарч туйлдсан дайчид ядарсандаа хөл дээрээ тогтож үл чадна. Шөнө болж байсан учир маргааш нь мөшгөн хөөхөөр шийджээ. Ганц нэгээрээ болон хэсэг бүлгээрээ дахин цугларсан Цэрэнгийн хагас зуут бүх хот айлаар явж малчдаас асуусан авч Жидков болон түүний дээрэмчдийн байгаа газрыг олж чадсангүй. Тэр шөнө тэд Сал голыг гаталж хаа нэгтэй нуугдсан бололтой.

	Тэгтэл Цэрэнг гүйцэтгэх хорооны даргын үүрэгт ажилдаа орсноос хойш сарын дараа өнөөх погоонгүй офицер хэсэг зэрлэг шаарнуудын хамт замаар явж байсан шуудан руу довтолж захиа болон их биш мөнгийг авч шуудан зөөгч бүсгүйг хүчирхийлсэн тухай мэдээ улсад иржээ.

	Улсын намын хорооны товчооны нарийн бичгийн дарга Хар Хандуев яаралтай хуралдаан хийлгэв.

	Хандуев гүйцэтгэх хорооны шинэ даргын хүүхэд ахуйдаа өнчин өрөөсөн, зарцлагдаж явсан, пролетарийн гаралтайг дурдаад Цэрэнг ажилчин-тариачны сонор сэрэмжийг алдаж, дээрэмчдэд хамсаатан болсон гэж зэмлэн дайрлаа. Хандуев Цэрэнгийн царай руу ширтэн товчооны хурал дээр:

	— Нөхөр Цэрэн хамаатан садныхаа учир шалтгаанаар тэр удаа дээрэмчин Жидковыг санаатайгаар тавьж явуулсан гэдэг таамаглал байгаа юм... гэж өширхөнгүй мэдэгдээд, — Иймээс нөхөд өө, коммунист Нохашкины зан суртахууны асуудлыг хэлэлцэх нь чухал байна гэж Хандуев яриагаа шаргуу үргэлжлүүлэв. 

	— Цэрэнг хэлэлцэх гэж бид их яарч байгаа юм биш биз? гэж товчооны гишүүдийн хэн нэг нь асуулаа.

	— Яарч байгаа юм биш биз гэнэ ээ? хэмээн Хандуев гайхаад, — Улсын нутаг дэвсгэр дээр дээрэмчид эзэгнэж байдаг. Нөхөр Нохашкиныг сарын өмнө уг дээрэмчдийг устга гэж даалгасан... Тэр ирээд дээрэмчдийг зүйл дуусгалаа гэж илтгэсэн. Тэгээд юу болж байна вэ?.. гэв.

	— Энэ чинь яг тийм биш шүү гэж Цэрэн эсэргүүцэхийг оролдов.

	— Нөхөр Нохашкин, таныг үг хэл гээгүй байна шүү гэж хурал даргалагч түүний үгийг таслаад, — Товчооны гишүүдэд бүх юм тодорхойгүй байгаа учир эхлээд хэдэн асуултад хариулчих. Та нар дээрэмчидтэй жалганд тулгарч, дээрэмчдийг устгасан, тэгтэл Жидков бараг л тэр газраа ажиллаж байгаа биз дээ? гэв.

	— Жалганд би ганцаараа байгаагүй, бүхэл бүтэн салбар дайчид байсан. Жидковыг амьдаар нь ч үхсэнээр нь ч олоогүй гэдгийг хэн нь ч батална. Түүнээс гадна манай тавьт Элстээс Царицын хүртэлх бүх газрыг самнасан, нэг ч хотонд ямар ч сэжигтэй хүн тааралдаагүй.

	— Үүнийг тийм гэж бодъё гээд Хандуев нүдээ зальжин онийлгож, — Гэвч таныг тавьттайгаа дээрэмчдийг мөрдөн хөөж явахад дээрэмчдийн төрөл төрөгсдөөс хэн нэг нь танайд ирсэн үү? Бидэнд яриач гэв.

	— Тийм ээ, миний гэргийн эгч Зинаида дүү дээрээ ирснийг би хожим нь мэдсэн. Гэвч эхнэрийн эгч дээрэмчдэд ямар хамаатай нь надад тодорхойгүй байна.

	— Яагаад хамаагүй байх вэ! Тэд чинь хоёулаа дээрэмчдийн толгойлогчийн төрсөн дүү нар шүү дээ! гэж хар Хандуев гол нотолгоогоо хэлэв.

	Товчооны гишүүд гайхширан чимээгүй болоход, нэг нь:

	— Тайлагдашгүй уяа байна даа! гээд санаа алдлаа.

	— Нөхөд өө, улсын намын товчооны гишүүд ээ! Гурван сарын өмнө манай хүндэт Араши Чапчаев Нохашкийн Цэрэнг улсын гүйцэтгэх хорооны Зөвлөлийн даргын албан тушаалд санал болгосон юм. Би татгалзсан бил ээ. Би Цэрэнг дэвшүүлэх нь эрт байна гэж итгүүлэхийг оролдсон юм. Нэгдүгээрт, хэтэрхий залуу, эвлэлийн насан дээр байгаа хүн. Түүнээс гадна Цэрэнг судлах хэрэгтэй гэсэн саналыг би одоо хүртэл баримталж байгаа хүн. Адгийн наад зах нь: пулемётын үүр лүү хоёр дайчинтай захирагч дайрч болж байна уу. Нохашкины баруун, зүүн хоёр талаар улаан цэрэг дайралтад оржээ... Жагсаалын хоёр цэрэг хоёулаа амь үрэгдэж, захирагч зүгээр үлджээ! Бас дээрэмчдийн толгойлогч шархдаа ч үгүй, амьд явна! Ганцхан ид шид гэхээс өөр яах вэ!

	— Нөхөр Хандуев аа! Тулалдаанд тийм юм байдаггүй юм. Тэргүүн шугамынхан амьд үлдэж, хоёр гуравдугаар эгнээнийх амь үрэгдэж байдаг юм шүү! Таны бодол нотолгоогүй байна! гэж цэрэг цамцтай, буурал сахалтай хүн хэллээ.

	— Энд би өөрийнхөө саналыг хэлж байна. Саналаа эцэст нь хүртэл хэлье. Нохашкийн Цэрэн дээрэмчдийн толгойлогчийг санаатайгаар явуулсан байж болно. Толгойлогч хар элэгтэй хүн биш. Цэрэнгийн гэргийн төрсөн ах нь шүү дээ. Энд л төрөл садны сүлбээ нь дийлж гэж би бодож байна хэмээн Хандуев сануулгыг ч тусгаж авсангүй.

	— Миний эсрэг “зэмлэлийн” талаар хэдэн үг хэлж болох уу? гэж Цэрэн гуйгаад, татгалзсан хүн байхгүй байсан тул: — Зарц эзэн хоёрын хооронд төрөл садны сэтгэлгээ байгаагүй бөгөөд байж ч болохгүй байв. Миний гэр бүл Борис Жидковтой ямар ч харьцаа байхгүй, яагаад гэвэл би түгшүүр зарлаад явахдаа хаашаа явж байгаагаа эхнэртээ хэлээгүй бил ээ. Бас тэгээд тэр дээрэмчдийн дотор түүний ах байгаа эсэхийг хэн мэдэх бил ээ! гэж бачимдан хэллээ.

	— Тийм гэж бодъё хэмээн Хандуев өнөөх л байцаах өнгөөр яриагаа үргэлжлүүлж, — Энэ хоёр огт өөр үйл явдал яагаад тохиров оо? Тухайлбал, зуутын захирагчийн гэрт дээрэмчний дүү охин ирж байдаг, захирагч өөрийн хадам ах толгойлогчоос бусад дайрах довтолгоонд оролцсон бараг бүх хүнийг олзлох буюу устгаж байдаг, яагаад тэр бил ээ? Тэгэхээр би эл асуултад ингэж л хариулах байна: Нохашкин дээрэмчин Жидковыг хайж байгаа дүр үзүүлжээ. Дээрэмчдийг бүрэн гүйцэд устгаагүй цагт улсдаа битгий буцаж ирээрэй гэж тэгэхэд би нөхөр Нохашкинд тушаасан бил ээ. Коммунист Нохашкин зөвхөн миний тушаалыг биелүүлээгүйгээр зогсохгүй, намын үүргээ биелүүлээгүй байна. Цэрэн Нохашкин гүйцэтгэх хороог удирдахад эртдээд зогсохгүй, намд элсүүлэхэд яарсан юм шиг надад санагдаж байна... гэлээ.

	Хандуевыг ийм ширүүн үг хэлсний дараа тасалгаанд сэтгэлд эвгүй нам жим боллоо. Намын ихэнх гишүүд нас бие тогтсон, өөрийн болон бусдын гай зовлонг амьдралдаа нэг биш удаа үзсэн улс байлаа. Улсын гүйцэтгэх хорооны албан тушаалд Цэрэнгийн нэрийг дэвшүүлэхэд тэдний олонх нь: Цэрэн залуу, бүр хүүхдээрээ байна, гэвч дарийн үнэр үнэрлэж, дайчин эр болжээ гэсэн хоёрдмол сэтгэлтэй байж бил ээ. Харин энд ажил нь цоо шинэ, ухаантай мэргэд ч хүчрэхгүй ажил байлаа. Гэвч багагүй зовлон амссан хүмүүс Цэрэн уг ажлыг хэчнээн сайн хийж байгааг харж, түүний шулуун шударга шинжийг үнэлдэг байлаа. Түүний нэрийг дэвшүүлэхийн эсрэг сүрхий нотолгоо байсан нь үнэн ажээ. Түүний гэргийг бол ямар ч л гэсэн малын том панзчины охин, тэгэхлээр ангийн дайсны өв залгамжлагч гэж үзэж болох байлаа. Наймаачин эцгээсээ тэр чухам юу авсны нь очоод шалга л даа. Эр хүнийг өрхийн тэргүүлэгч гэвэл гэргий нь хүзүү нь юм. Хүзүү хаашаа эргэнэ толгой тийшээ хандана... Хандуевын чадмагаар гаргаж тавьсан, дээрэмчний дүүтэй Цэрэнгийн гэрлэсэн тухай баримт товчооны гишүүдийн пролетарийн ухамсрыг дарж байв.

	— Улсын прокурор:

	— Нөхөр Нохашкинаас асуух асуулт байна гэж дуугарлаа. Цэрэн хүлээсэн дүртэй түүний царайг ширтлээ. — Дээрэмчидтэй уулзсан өдрөө та гэртээ ирсэн үү, үгүй юү?

	— Тэр өдөр ирээгүй. Гагцхүү таван өдрийн дараа л би гэртээ ирсэн.

	— Тэр таван өдөр та дандаа хүмүүсийн нүдэнд өртөж байсан уу? Хаашаа ч салж яваагүй юү?

	— Бүх таван өдрийн турш би өөрийнхөө дайчдыг нэг ч минут орхиж байгаагүй гэж Цэрэн сэтгэл зовсон шинжтэй санаа алдав.

	Хандуев хэн нэгийг арын эгнээнээс нүдээрээ хайснаа:

	— Улсын гүйцэтгэх хорооны дарга нөхөр Нохашкины гэрт капиталист Жидковын охид уулзаж байхыг харсан хүний үгийг сонсвол яасан юм бэ? гэж санал гаргав.

	Даргын албан тушаалд өрсөлдөгч гүйцэтгэх хорооны хэлтсийн эрхлэгч шалхайсан царайтай Дагановыг цөм эргэж харлаа. Тэр өтгөн хөмсөг нүдээ нууж хичээлээ сайн цээжилсэн хүүхэд шиг ийн ярьж гарлаа:

	— Зуутын захирагч дээрэмчдийг мөшгөн хөөж явсан тэр өдрүүдэд сайн үүлдрийн морьд хөллөсөн сүйх тэрэг Нохашкиний гадаа хүрч ирсэн. Цэрэнгийн гэргий хүүхдээ тэврэн байшингаасаа гарч угтъя, бүрх малгайтай оросын ихэмсэг ноён нөхөртэйгөө эгчийгээ ирсэнд ихэд баярлаж байсан. Бид тэдний бүх яриаг сонсож чадаагүй нь лавтай. Гэвч нэг өгүүлбэрийг тогтоож авсан юм. Нохашкины гэргийн эгч уйлж алчуурынхаа булангаар нүдээ арчиж: “Борис гуйсан... Борис ярьсан...” гэж дандаа нотолж байхыг сонссон. Нина ч бас уйлж, эгчийгээ тайвшруулж байсан. Би гэртээ хариад өдөржингөө Нохашкины байшинг ажигласан. Зочид бүр орой болсон хойно явсан.

	Дагановын дараа прокурор болон улсын эрүүлийг хамгаалах хэлтсийн эрхлэгч эмч Коноплев нар ярьцгаалаа. Гагцхүү ийм хөндлөнгийн шалтгаар хүнийг дээрэмчидтэй хамтран хамссан мэтээр зэмлэх нь тэвчишгүй зүйл гэж тэд үзлээ. Уг асуудлыг товчоонд оруулахын өмнө байдлыг зэрэгцүүлэн тавьж, баримтуудыг нэг бүрчлэн шалгах хэрэгтэй гэцгээв. Дагановыг оролцуулан гурван хүн товчооны нарийн бичгийн даргын тал руу гуйвж байлаа.

	— Нохашкин өөрийгөө жинхэнэ коммунист гэж үзэж байгаа бол дээрэмчдийн толгойлогч ахтай, хувьсгалын эсэргүү, мөлжигч эцэгтэй эхнэрээсээ аль эртний салбал таарах байсан юм. Цэрэн хорт могойг зөвхөн цээжиндээ бүлээсгээд зогсоогүй, түүнтэй хамт хорт могой төрүүлж байгаа юм! гэж Даганов хорсолтой хашхирлаа.

	Цэрэн энэ үгэнд давхийн цочиж урвагчийн цохилтод өртсөн мэт ганхлаа. Тэр агшин зуур ухаан алдсан мэт нүдээ анин сууснаа гартаа хүч чадал орохыг мэдрэн зугуухан босож Даганов руу очин:

	— Чи миний эхнэрийг юу гэв ээ? гээд бүр ойртов.

	— Зодолдох гэж бодоо юу?! гээд тэр айн ухарч, — Нөхөд өө, харцгаагаач, Нохашкин өөрийн нь шүүмжилсэн хүн рүү дайрахад бэлэн байна! гэлээ.

	— Чи миний эхнэрийг юу гэв ээ?.. Дахиад хэлээдэх! гэж үгээ аяархан зөөж тавин хэлэхдээ өөрийн эрхгүй нударга зангидсанаа Цэрэн анзаарсангүй. Үүнийг анхааралтай ажиглаж байсан Хандуев бүгдийг харжээ.

	— Нөхөр Нохашкин! Булай зангаа боль гэж тэр ширүүн санууллаа.

	Товчооны нарийн бичгийн даргын зүгээс дэмжлэг хүлээж байгааг мэдэрсэн Даганов:

	— Би чамайг хорт могойтой унтдаг гэж хэлсэн! гэж дур гутам давтан хэллээ. 

	Цэрэнгийн нударга гомдоогчийн цэлхгэр хацар дээр буулаа.

	— Энэ бол миний хүүхдийн төлөө! гээд Цэрэн амьсгаадан нөгөө талаас нь цохилоо. Тэгээд хаалга руу ухасхийтэл түүнийг барьж тогтоов. Одоо яриа огт өөрөөр эргэнэ гэдгийг ч тэр өөрөө ойлгожээ.

	— Нохашкин суу! гэж Хар тушаав. Түүний нүдний цагаанд улаан судас жирэлзэн Цэрэн өөрийг нь цохисон мэт хацар нь улайв.

	Уурсаж хорссон Цэрэн эцэст зодолдоно гэж Хандуев тооцсон ажээ. Дагановын хацар дундуур цохисонд сэтгэл хангалуун болсон нарийн бичгийн дарга, хурал даргалдаг жирийнхээ байдлаас хальж:

	— Нохашкийн Цэрэн өөр хэрэг хийгээгүй байлаа ч гэсэн товчооны хурлын үеэр түүний үйлдсэн танхай явдал нь коммунистын нэр төрд харшлах, тусгүй явдлын жишээ мөн гэж биеэ барин ярилаа.

	Энэ удаа Цэрэнг хамгаалах хүн олдсонгүй.

	— Нөхөр прокурор оо, танхайрсан Нохашкиныг эрүүгийн хариуцлагад татахыг би танаас гуйя гэж Хандуев прокурорт хэллээ.

	Цаг ямагт дуугүй суусан прокурор:

	— Ийм тохиолдолд уг явдлыг өдсөн хүнийг ч бас татдаг юм гэж ер бишийн огцом хариулав.

	— Та улсын хорооны заалтыг биелүүлэх үүрэгтэй! Та коммунистын хувьд өөрийн үйл ажиллагааг улсын хороонд тайлагнадаг гэж Хандуев алгаараа бичгийг дарж мэдэгдэв.

	Маргааш нь гүйцэтгэх хорооны улсын Зөвлөлийн даргын суудал дээр Дорж Даганов суужээ.

	Саяхан улсад очоод ирсэн ТГХ-ны ажилтан Оркчинский уг байдлыг тодрууллаа:

	— Би товчооны гишүүд бүртэй ярилцсан, дараа нь зуутын дайчид, салаануудын захирагч нартай ярилцлаа. Зуут бүгдээрээ Нохашкины эр зориг, хувьсгалын үйл хэрэгт үнэнчийг баталж байна. Улсын хорооны шийдвэрт хүн ам дургүйцэж байна. Зуутын салааны хоёр дарга. олон дайчид халагдах өргөдлөө өгчээ. Дээрэмчдийг мөрдөн мөшгөгчдийн үгээр бол Нохашкин өөрийнхөө бүлэгтэй цаг үргэлж хамт байсан байна. Хандуев яагаад ч юм, Нохашкины нэрийг бузарлах хэрэгтэй байж, магадгүй өөрийнхөө найз Дорж Дагановыг гүйцэтгэх хорооны даргаар дэвшүүлэхийн тулд ч тэгсэн байж болох юм. Нохашкин товчооны хурал дээр алагдаагүй сэн бол бүх юм зөрчилдөгч талуудын таагүйхэн тайлбарлалтаар дуусаж болох байсан байх... 

	— Энэ тухай улсын иргэн бүр лав мэдэж байгаа нь бүр ч булай юм! гэж Вадим онцлов.

	— Харамсалтай нь цуурхал тарж байна гэж Оркчинский батлав.

	Араши чамархайгаа хоёр гарынхаа алгаар даран байж:

	— Цөмд нь би л буруутай. Тэр харгалзагчийн бичээч агсныг би л улсын хорооны хариуцлагатай нарийн бичгийн албан тушаалд санал болгосон бил ээ. Гэвч бид түүнийг курст явуулах гэж хэчнээн зүтгэлээ! Харин сэтгэл санаа нь өш хонзон санасан жижиг аж ахуйч хэвээрээ үлджээ! гэв.

	— Цэрэнг хамсаатан гэдэг ч шал дэмий. Гэвч хэдийгээр гэм буруутай ч байсан намынхаа нөхөр лүү гар сарвайна... гэдэг хэмээн Семиколенов Цэрэнгийн биеэ барьж чадаагүйг зэмлэн илэн далангүй харамсав.

	Хандуевыг нарийн бичгийн даргаар сонгуулж алдсандаа өөрийгөө цаазлахад бэлэн байгаа Араши Вадим руу:

	Чиний эхнэрийг хэн нэг нь ингэж хэлсэн бол чи яах вэ? Пушкинийг сана л даа! Нударга далайгаагүй, гар буу шүүрч авсан шүү дээ гэж бараг хашхирлаа.

	Вадим мөрөө хавчисхийж:

	— Сахиус минь, би гэрлээгүй байгаа... харин гэрлэнэ... Ер нь мэдэхгүй байна... Үүнийг зөв гэж батлах нь манай большевик арга биш гэж бодож байна гэлээ.

	Араши зугуухан сэхээрч

	— За яах вэ. Үүнд Пушкин бидэнд тус болохгүй. Өөрсдөө учрыг олох хэрэгтэй. Хандуев нарийн бичгийн дарга байх хүн биш гэдэг л надад тодорхой байна. Өөрчлөх хэрэгтэй... Гэвч Шорвогийн улс руу хэнийг явуулах вэ?.. Вадим аа, намын ажилд бэлтгэгдсэн хүн хэчнээн цөөн байна вэ! гэв.

	— Найз минь, би мэдэж байна! Москвад чи бид хоёрын дунд энэ тухай л яриа болсон. Тийм ч дээрээс чамд энд хүнд байгааг мэдэж байна. Тиймээс ч би нийслэлд ажиллахаас татгалзаж наашаа ирсэн... Товчоор хэлбэл, итгэж байвал... 

	— Чи улс руу явахыг зөвшөөрч байна уу? Бид чамайг мужийн хороонд хүлээж байсан юм! хэмээн Араши гайхан хашхирлаа.

	— Харин би ард түмэнд ойр баймаар байна!.. Чи ч намайг мэднэ шүү дээ: хэргэм тушаал хөөцөлдөөгүй, нууц ажиллаж байгаад иргэний дайны үед комиссар болсон... Араши минь би хүмүүст дасжээ, тэдэнд ойр байхаар тэмүүлж байх юм... Тэгэх үү? Алив гараа өгөх үү?

	Араши Вадимын тавьсан алган дээр гараа зугуухан тавилаа.

	Шорвогийн улсад Вадим Семиколеновыг олон коммунист сайн мэддэг байсан тул улсын хорооны нарийн бичгийн даргаар түүнийг санал нэгтэй сонголоо.

	Хар Хандуев товчооны хурал дээр ийнхүү ихэмсэг бардам байх нь амаргүй ажээ. Жирийн нэг хүмүүс цуглараагүй улсын хамгийн нэр төртэй улс цугларсан байна шүү дээ. Гэвч уг хүний арга бачтай, хоёр нүүртэй урьдын амьдралын туршлага нь тус болжээ.

	Нохашкийн Цэрэн дээрэмчдийн толгойлогч Жидковтой ямар ч холбоогүй гэдгийг Хар мэдэж байсан нь лавтай. Өөрт нь тааламжгүй хүнтэй зайлшгүй тулгарах тулалдаанд бэлтгэж дээрэмчдийг мөшгөн хөөж явсан дайчин бүрийг байцааж, ийм маягаар захирагчийн алхам бүрийг Хар цаг мөч бүрд шалган мөрдөж байв. Өөрийнхөө салаан захирагчид нэг хүн шиг цөмөөрөө сайн байгаагүй нь мэдээж, дайчдын хэлснээр бол Цэрэн аймшиггүй зоригтой, тулалдаанаас хэзээ ч няцаж байгаагүй, захирагдагчидтайгаа хамт богино хугацаанд үдлэн амарч, хооллож, хаашаа ч салж явдаггүй ажээ... Чухам л энэ бүгд нь Хард таалагдсангүй. Бас цэргийн хүний ёсоор бусдын хамт саналаа өгч илүү яриа хөөрөөгүй байвал зохих улсын хорооны тийм ажил төрөлд яриа цөөтэй, Нохашкины хэтэрхий бие даасан байдал нь түүний сэтгэлд улам ч их таалагдсангүй. Харын саналаар бол Цэрэн хуралдаан дээр өөрийн бодол санаатай улсын ахмад хүний үг Нохашкинд юу ч биш юм шиг байдаг ажээ. Бас гүйцэтгэх хорооныхон даргын саналыг мартаж, Нохашкины үгийг дагаж байгаа юм шиг санагддаг ажээ.

	... Хар Хандуевын эцэг ноён ч биш, зайсан ч биш боловч тойрогтоо Ставрополь—Царицын их замын шуудангийн өртөөний даамлын албан тушаалтай байсан учир шазруун... биеэ даасан хүн гэж тооцогддог байв. Баяд ноёдын өмнө зусардаж шан харамж авч сурсан энэ халимаг архи дарсанд дуртай болж, халаад ирэхээрээ үг яриа олширч өөрийн хүү Харыг Астраханийн семинарт суралцахаар хамгийн түрүүнд явсан мэтээр ярина. “За харж л байгаарай: курсээ төгсөөд улсын тэргүүний хүн болно!” гэж тэр дахин давтан ярих дуртай бил ээ.

	Гар исмэлийн архичид: “Ивээгчээр тавьчих юм биш байгаа?” хэмээн хөлчүү нүдээрээ итгэлгүйхэн ширтэлцэнэ.

	Улсын ивээн тэтгэгчээр уламжлал ёсоор бол тайж буюу санваартан гаралтай орос хүн л болох ёстой бил ээ. Гэвч “астраханийн худалдаачны охинтой гэрлүүлчихвэл улсын ивээн тэтгэгчээр томилчих!” боломжтой юм шиг өгөөмөр эцэгт бодогдоно.

	Хар сургуулиа төгсөөд, эцгийнхээ гэрт ирж, ивээгчийн дэргэд бичээч хэлмэрч болжээ. “Зэрвэсхэн харахад энэ газар хийморьгүй мэт боловч өөрийнхөө байдалд бодлоготой хандвал юунд ч хүрч болох газар даа... Хүү минь, ах зах хүний өмнө нахилзаж, ноёдын үгнээс битгий зөр... Бусад хэнийг ч битгий анзаар, аргалын утаанд харласан авгай нар адуучид бидний ураг садан биш, үүнийг чи үүрд санаж яв. Хэн нэгэнд фунтийн тусламж үзүүлбэл чиний фунт пүүний дайтай байхаар биеэ авч яв! Хожим рубль юманд улаан мөнгө нэмэрлэ...” гэж эцэг нь номноно.

	Хар хүүхэд байхынхаа эцгийгээ олзонд овжин гэж хардаг байсан тул эцгийн нь үг түүний сэтгэлд жинтэй оржээ. Халимгууд бараг нийтээрээ бичиг мэддэггүй байв. Дээдэст өргөх бичиг, дарга нарт гай зовлонгийн тухай мэдэгдэх болбол Хандуевын хүү мэтийн үгэнд оромтгой хүмүүст хандана. Хар их дуулгавартай бөгөөд хэрэгтэй өргөн барих бичгийг эрээчиж өгөөд зогсохгүй, ядуу этгээд өргөл харамлахгүй бол бүхий л ёсоор нь ивээн тэтгэгчид илтгэнэ. Ивээн тэтгэгчийн сэтгэл санаа сайхан байх тийм үеийг сонгож авахыг сануулна. Хараач, хэрэг бүтлээ! Адуучин аз таарсанд баярлаж баршгүй баярлаж Харын хашаа руу хонин дээрээ тахиа юм уу, цацагт хяруул эсвэл уут өндөг нэмж өгнө... Тэгээд дарга нараасаа хаан ширээний баяраар идэвх зүтгэл гаргалаа гэж мөнгөн төгрөг авна.

	Догшин шуурга талаар хуйлрах явдал байдаг. Тэнгэр муухайрч тэрэг хөнтөрч, гэр унаж, хашаан дахь хамаг юмыг урвуулна. Маргааш нь шуурга өнгөрч хүн хөршийнхөө тусламжтайгаар бүх юм аа хуучин байранд нь тавина. Талын дундуур бяцхан горхи урсаж, борооны дараа нарийхан салаа гарч, газрыг үл мэдэг зүснэ... Ганц нэг жил болоход өнөөх тал ганганд идэгдсэн байдаг! Өчигдрийн суваг явган, морьтой хүний замыг хаадаг... Бичээч Хар Хандуев ийнхүү улсын амьдралд бага хугацаанд шигдэн оржээ.

	Ургацтай жилүүд дэх борооны дараах мөөг шиг хот айлаар ардын Зөвлөл бий болж эхэлжээ. Тэгээд бичиж, уншдаг авьяас чадвартай хүн газар сайгүй хэрэгтэй болов! Хар гүйцэтгэх захиргаанд бөөн олз болжээ. Эцгийг нь баян гэж нэрлэхгүй, их зам дээр агттай зууралдаж байсан шигээ одоо дэн буудалд тэлчилнэ. Өвгөн хөлчүү байхдаа зол завшаантай яваа хүүгээ магтлаа гэхэд хүний зэрэгт орсон хүүхдээр бахархахгүй хэн байх бил ээ?

	Шинэ засгийн үед гүйцэтгэх хороонд Хар хуучин цагт ивээн тэтгэгчийн дэргэд байснаасаа илүү чармайн ажиллах болжээ. Түүнийг бусдад жишээ болгож, дэвшүүлэх цуурхал гарч байлаа. Дэмжлэгийг ашиглан Хар намд элсэх өргөдлөө гэнэт өгсөнгүй. Ажил нэгтэй ахмад хүмүүс нь хуучин түшмэд агсан тэр хүний ийм алхмыг хөдөлмөрийн ард түмэнд ойр байх хүсэл, шинэ амьдралд үнэнчийгээ харуулах гэсэн хүсэл хэмээн үзжээ.

	Тэр үеэр улсын удирдлага байн байн солигдож, хэн нэгийг нь муж руу дэвшүүлж, хэн нэг нь Москвад суралцахаар явж байлаа... Хар нэг удаа даргын үүрэг гүйцэтгэх болжээ!.. Түүний хүү улсын нэгдүгээр хүн болж эцгийн нь эрх тушаалд шунасан мөрөөдөл биелжээ.

	Хар Хандуев нэг үе төлөвжих шиг болсон нь тэр өндөр авсан албан тушаалдаа бэхжих хэрэгтэй байлаа. Нэгэнт тийм болохоор үнэнч хүмүүс, итгэлтэй туслагч шаардагджээ. Амьдрал эмээлтэй морь унаад давхихтай адил бөлгөө. Морь хэдийгээр дөрвөн хөлтэй боловч санамсаргүй чулуунд бүдэрч болно... Хэн дэмжих вэ? Бусдаас дээш гарсан хүнд үргэлж тулгуур хэрэгтэй. Хэн үүнийг мэдэхгүй байх вэ! Харин тэр дэмжсэн хүнд нийтийн тогооноос аль амттайхны нь аягалж өгөх нүгэл биш ээ... Хар нэг хэсэгтэй нь шууд эв зүйгээ олж, нөгөө нэг хэсэг нь түүнийг тэвчиж, саад тотгор хийхгүй байв. Гагцхүү Нохашкийн Цэрэн л Хандуевын өмнө толгой үл гудайна! “Энэ нөхөр л хөөднө дөө” гэж Хар бодно. Цэрэнг сайн ажвал тэр суудал дээрээ тийм бат бөх суусан гэж үү? Энэ муу зарцын цаана юу байна вэ? Бичиг үсгийн болон цэргийн курс төгсөө биз дээ?.. Бас армид маш богино хугацаагаар алба хаасан... Мужийн удирдлагатай бат холбоотой нь харагдахгүй л байгаа юм. Ухаалгаар тунгаан шүүвэл: нэг л араншин, шударга үгээр л энэ хүн тогтож байгаа юм! Ийм юмс бөөр лүү нь хөнгөн түлхэхэд л дэмжлэггүй түргэн унана даа! Урагшаа харж яваа хүнийг хөлд нь тавьсан дэгээ амархан унагаадаг сан... Харин зохиож ядаад байх юм алга: эхнэрийнхээ ах, дээрэмчнийг явуулчихсан шүү дээ!

	Борис Жидков үнэхээр тэр өдөр Унгуны эдлэн газар нуугдаж амжжээ. Зөвхөн хоёр өдрийн дараа мөрдөн мөшгөлтөөс сэмхэн гарсандаа итгэмэгц Борис Бергясын Такагийн хамт эцгийнхээ төрөлх эдлэн рүү агтаа юүлж, аймшгаа гаргаж цаашдынхаа шинэ замыг төлөвлөхийн тулд очжээ.

	Эцгийн нь байшин цонхыг нь таглачихсан, гунигтай харагдана. Борис эзгүйрсэн цэцэрлэгийг сэтгэл эмтрэн гунигтай тойруулан харж, хайрган замаар шийдэмгий биш алхаж цонхыг тогшлоо. Зина нөхөртэйгөө жигүүрийн байшинд суудаг байлаа.

	Зина цонхоор Борисыг хараад хаалгаа тайлсангүй удлаа. Дахин нүдэхэд л Зина довжоон дээрээ гарч ахынхаа сахлыг нь хусаагүй хацарт хүйтэн хамраа наан мэгшлээ.

	— Юунд уйлаад байгаа юм бэ? Эсвэл намайг таньсангүй юу? гэж Борис дурамжхан асуулаа.

	Зина үг дуугарсангүй түүнийг пин дундуур дагуулан хагас нээлттэй, гэрэлтэй өрөө рүү авч орлоо.

	— Алив идэх юм байна уу гэж Борис босгон дээрээс шаардав. Тасалгаанд дүүгээс нь өөр хэн ч байхгүйд итгэмэгц тэр довжооноос холдохгүй байхыг Такад сануулахаар гарлаа.

	— Хоолоо бэлэн болохоор дуудна. Дүү маань ганцаараа байгаа бололтой гэж Борис хамсаатандаа хэлэв.

	— Та түүнийг нөхөртэй гэж яриа биз дээ?

	— Эр нөхөртэй авгайчуул бүрийн нөхөр нь дандаа гэртээ хонодог юм биш шүү дээ хэмээн Борис болхидуу даажигнав. Тэгээд тэр тасалгаанд орж ирээд:

	— Явж байгаа улсын анхаарал татахгүйн тулд гэрлээ унтраа гэж дүүдээ хэлэв. Тэгээд дүүгээ хумхаа туссан мэт чичирч байхыг ажиглав.

	— Чи чинь юу болоо вэ?

	— Тийм ээ. даараад байна! гэж Зина ноосон ороолтоороо биеэ ороож халаглан хариулаад, — Би дөнгөж сая орноосоо боссон юм. Чи ганцаараа, харин аав, ээж маань яаж байгаа бол? гэж тэвчиж чадсангүй асуулаа.

	— Энэ тухай дараа болъё.. Нөхөр чинь хаана байгаа вэ?

	— Тэр чамд ямар хэрэгтэй юм бэ? гээд Зина хөмсөг зангидав.

	— Ярихыг хүсэхгүй байгаа бол энд байгаа юм шив дээ! гэж Борис дүгнээд, — Би чамайг хэнээс болж ингэж шаналаад байгаа юм бол оо? гэж бодож байна. Ингэхэд дүү минь, нөхөр чинь хов хүргэчхээгүй байгаа? Тэр чинь Нохашкинтай хамт намайг мөрдөж байгаа юм биш биз? гэв.

	— Боль! гэж дүү нь Борисын яриаг таслан, — Сергей та нартай хүйтэн мэсээр үзэлцэхтэй манатай!.. Бид бас өөр ажилтай улс... гэв.

	— Чи намайг ирсэнд баярлахгүй байна уу? гэж Борис үнэхээр тийм байгааг гэнэт ойлгон асуулаа.

	— Битгий тийм юм бод! Хувцсаа тайл, цайгаар дайлъя... Эсвэл чи бүр ир ээ юү?

	Зина Борисын аймшигтай төмөр зүүсэн хувцсыг түргэн тайлуулж хаяулмаар байлаа. Борисыг дээрэмчидтэй хамт байгаа цуурхал тэр сонссон боловч түүнд итгээгүй бөгөөд итгэхийг хүсээгүй ажээ. Зина түүнийг хамгийн сүүлд алтан погоонтой цоо шинэ дүрэмт хувцастай, төмөр тэмдэгтэй саравчтай малгайтай байхыг харжээ. Тэгээд ахаараа ихэд бахархаж байжээ. Харин одоо Борис гартаа тааралдсан, намгийн шавар ус болсон хувцас өмсөж, хулгайч шиг шөнө байшингийн хаалга балбаж, довжоон дээрээс сөөнгөтсөн хоолойгоор ярихад Зина айж, яаж ч мэднэ гэж нөхрөө нүднээс нь далдалжээ.

	— Чиний нөхөр улааных биш бол би түүнийг оролдохгүй гэж Борис мэдэгдээд, дүүгээ тайтгаруулахын тулд, — харин салшгүй янагийг нь алахад чичрэхгүй гэж байна! хэмээн Нинад дамжуулаарай! гэв.

	Зина энэ тавгүй яриаг үргэлжлүүлэхгүйн тулд оройн хоол бэлтгэхээр хувин саваа харжигнуулж гарав. Түүнд гахайн давсалсан өөх, шар тос зэрэг нөөц байсан ажээ. Эцэг эхээ авахаар ухарч байгаа Астраханийн нэгдүгээр хасаг дивизийн сумантай Борисыг ирэхэд эцэг нь үнэт эд хогшлоо Зинагийн дэргэд цөөрмийн дэргэдэх улиангарын хооронд газар ухаж булсан ажээ. Зарж борлуулахад хэцүү байсан авч эцэг эхийнхээ барааг харна гэж найдаагүй боловч тэдний тухай, урьдын амьдралаа дурсах дурсгал болохын хувьд энэ эд хогшил Зинад маш хэрэгтэй байлаа.

	Хайруул дээр шажигнан шарагдах өөхний үнэр хорхой хүргэнэ.

	— Зинуль, чамд ойр сүү байна уу?

	— Хэчнээн л бол хэчнээн бий! гэж яриа өөрчлөгдсөнд баярласан Зина дуу алдаад, — Гэвч өндөг шарахыг хүлээж болно биз дээ гэв.

	— Хүлээж чадашгүй! гэж ах нь өлөн нүдээрээ гал тогоог тойруулан харж, үнэнээ хэлэв.

	Зина тас тас инээсээр пин рүүгээ орлоо. Борис саасны дараа хөөрүүлж амжаагүй байгаа аяга сүүг нэг амьсгаагаар хөнтрөөд булан талх зулгааж гарлаа.

	— Сүү бас бий шүү! гэж дүү нь сануулав.

	— Байзная!.. Чамд туслах уу? гээд Борис пийшингийн ам хаав.

	Зина ундуй сундуй ор луу дуугүй харлаа. Гэвч түүний түгшсэн харц Борисыг дүрэлзэн байгаа пийшингийн амыг дахин нээж харахад галын дөл наадан байгаа харанхуй цонхон дээр туслаа.

	— Боря, тэнд хашаан дотор нэг хүн яваад байна! гэж дүү нь айн хэллээ.

	— Миний нөхөр тэнд байгаа гэж би чамд хэлээ биз дээ.

	— Түүндээ сүү аваачиж өг. Бас л өлссөн байлгүй гэж Зина түгшсээр хэллээ.

	Хамаг гэм буруутан нь Зина юм шиг Борис толгойгоо ууртай сэгсэрч:

	— Өлсөхөөр барах уу! Бараг гурван хоног жалганд нуугдлаа... Така зурмын нүх ухаж, түүнийг шарж идсэн... Харин би идэж чадахгүй юм... Золтой л баларчихсангүй... Харин бид гурван удаа гацаа руу ирсэн. Ирэх бүрийдээ л гаднын хүнтэй тулгарч байлаа. Урьд шөнө танайд хэн хоносон бэ? гэв.

	— Царицынаас нөхрийн найз ирсэн юм... Сергей тэр хоёр халимгуудаас мал худалдан авч Царицынд аваачиж худалдаж байгаа юм хэмээн Зина яаран хэллээ.

	— Чиний нөхөр чинь овсгоотой эр юм! гэж Борис атаархав.

	— Яагаад ч гэсэн амьдрах л хэрэгтэй. Эсвэл бидний ажил чамд таалагдахгүй байна уу? гэж Зина тайлбарлалаа.

	— Амьдрах ч хэрэгтэй, та нарын энэ ажил ч зүйтэй хэмээн Борис сайшааснаа, — Сергей чинь надтай хоршихгүй юм болов уу гэж гэнэт асуув.

	Зина ширээн дээрх юм эмхлэх зуураа тодорхойгүй хариулав.

	— Дүү минь ингэхэд надтай нуугдаж тоглохоо боль. Сергейгээ хаана байгааг одоо хэлээд аль.. Тэр надад хэрэгтэй байна гэж Борис ширүүн хэлэв.

	— Ямар хэрэгтэй юм бэ?.. Бүлэгтээ авах нь уу?

	— Үгээ олж яриарай! Оролдохгүй! гэж хэлсэн шүү дээ. Зөвлөх юм байна гэж Борис сануулав.

	— Оролдохгүй л юм бол биднийг тайван байлга. Миний нөхөр чамд муу юм хийгээгүй, хийх ч үгүй.

	— Чи яасан нойтон хамуу шиг амьтан бэ! Түүнтэй ярилцах хэрэгтэй байна. Чамд андгайлах болж байна уу?

	— Ах минь, андгайл! гэж Зина шаардаад, мэгдсэндээ хүндээр амьсгаадна.

	Борисыг дүүдээ онгирон нахилзахад, тэр амьсгаа авч, духан дээрээ загалмайлаад:

	— За яах вэ, Сережка гараад ир... Энэнд эцсийн удаа итгэе! гэж дуудлаа.

	Орон дороос дотуур хувцастай, үс нь өрвийсөн намхан хүн мөлхөн гарч ирээд зэрлэгдүү ийш тийш харж, шарсан өндөг, төмстэй хайруулаас уур савсах ширээний дэргэд гэмшингүй зогслоо.

	Борис хөхөрч:

	— Мөн нуугдав аа! Шөнийн гийчдээс нуугдах газраа мөн олов оо! гэлээ.

	— Амжаагүй юм! Та чинь хаалга жигтэйхэн балбасан шүү дээ гэж Зина нөхрөө цагаатган бас хөхөрлөө.

	— Хашаа руу харсан цонх яагаа вэ? Нинка харин ухаарсан байсан шүү гэж Борис нухацтай санаа авхуулав.

	Сергей өмднийхөө гуяыг олохгүй тасалгаа дотуур дэгэнцэнэ.

	Энэ нь өнгөндөө сулдгар, тариачин маягийн гар нэхмэл ёрог өмд цамцтай эр байлаа. Борис түүнийг хараад жигших сэтгэл төрлөө. “Янз бүрийн юмтай нэг тогооноос хоол идэх нь дээ!” гэж бодов.

	— Эрхэм минь, одоо чинь хүн болгоноос айдаг болжээ. Цаг үе тийм юм даа... Дээрэмчид ниргэнэ, бас засаг... Засаг илүү аймшигтай байна, яагаад гэвэл би шинэ баян гэж Сергей гэнэт урсгав.

	Сергей хувцсаа өмсөөд гадагшаа гарч хаанаас ч юм хугас шил нэрмэл архи авчирлаа. Нэг нэг хундага уусны дараа Борис:

	— Чи чинь миний сумны хонгио шиг шинэ баян байна даа... гэвэл Зина аяархан татгалзаж:

	— Боря, чи юунд ингэж байгаа юм бэ? гэв.

	Гэвч бүх юм эетэй өнгөрсөнд баярласан Сергей хадам ахдаа гомдсонгүй. Гагцхүү өөрийг нь түргэн шиг амар мэнд үлдээвэл тэр яахад ч бэлэн байв.

	— Борис Николаевич! Таны нөхрийг дуудаж болохгүй юу? Тэр тэнд уйтгартай байх даа гэж Сергей долдгононгуй хэлэв.

	Борис Сергейг шинжсэн харцаар харсан нь “нөхөр” гэсэн үг түүнд таалагдаагүй ажээ.

	— Уйтгартай биш ээ, өлсөж л байгаа байх гэж Борис ширүүхэн засаж хэлээд, жаахан бодлогоширсноо зөвшөөрөв.

	Така бээрсэн гараа үрсээр тэр даруй орж ирлээ.

	Така, Борис хоёрыг тухайн үедээ дээд зэргийн хоолоо зооглож байх хооронд Сергей гадааны харуулд гарав.

	Зочдоо тавагтайгаа суллаж, цадсан мэт болоход Зина ахаасаа эцэг эхийнхээ тухай асуулаа.

	Идээшиж суусан нутгаас нь өөрийнхөө гараар холдуулсан аав, ээж хоёрын нь үхэл, харь газар бядсан тухайгаа ярьсан Борисын яриа уйтгартай ажээ... 

	Цагаан гвардийн цэрэг Черный Яр болон Царицынаас өмнө зүг ум хумгүй зугтлаа... Тэгэхэд Борис гацаандаа давхин ирж, эцэг эхийгээ деникиний ачаа хөсөгтэй хамт явж аврагдахыг ятгажээ. Эцэг нь эсэргүүцсэн боловч Борис улааныхны аллагаар сүрдүүлэв. Давшиж байгаа морин цэргийн их бууны нүргээн доор юм аа баглаж, хамгийн хэрэгтэй эд юмаа хоёр тэргэнд ачиж, үүрийн үнэгэн харанхуйгаар гацаанаасаа гарчээ.

	Борис хороо командалж байсан бөгөөд гэрийн эд хогшил, хөгшид ачсан тэргийг армийн хөсөгтэй нийлүүлж болохгүй байлаа. Тэнгис рүү ойртох тутам дүрвэгсдийн цуваа улам шахцалдаж байлаа. Борис тонуулчин цэргээс хамгаалах, гол гатлахад эцэг, эхдээ туслуулахаар хоёр цэрэг гаргаж өгчээ.

	Новороссийскийн босгон дээр бүгд хутгалдаж, зам хүн, мал, тэрэгний нижигнэсэн урсгал болон хувирчээ. Эн түрүүнд жагсаалын ангийг нэвтрүүлжээ. Борисын хороо хотод түрүүлж орох ангийн нэг байсан авч тэр гатлалтыг элдвээр хойш татаж эцэг эхийнхээ тэргийг хүлээжээ.

	Ухрагсдын цуваа шөнө сандралд оров. Эрүүгийн хэрэгтнүүдээс дайчилсан тонуулч цэргүүд буу зэвсэг хайж байгаа нэрийдлээр ачаа хөсгийг тоножээ. Ширэн цүнхээ онгойлгохоос татгалзсан Николай Павловичид зэвүүцэн хилэгнэсэн штабын ахмад Чернецов өвгөнийг буудан алжээ...

	Түүнийг дагалдагч, тэр даруй цүнхийг авч алга болжээ... Борис ээжийгээ солиорсон, голтой төдий байхад нь хайж олов. Эх нь хэдэн өдрийн дараа цэргийн эмнэлэгт нас баржээ.

	Борисын хороо гарам дээр бүслэгдэв. Хэдэн арван офицер сайн сургуультай морьдын сүүлнээс зүүгдэн гол гаталж чаджээ.

	Борис талдаа эргэж ирээд буу зэвсгээсээ хагацахыг хүсээгүй арав гаруй тэнүүлчийг цуглуулжээ. Эхлээд улсын Зөвлөл рүү, дараа нь Задонье дахь өртөөний цагдаагийн газар луу дайрчээ. Нутгийн өөрийгөө хамгаалах хасгууд тэднийг задгай тулалдаанд бараг толгой дараалан хяргажээ. Борисыг дарга хувцас нь аварчээ. Түүний хойноос хөөж явсан жагсаалын цэрэг хасаг мэгдсэндээ буудаагүй ажээ.

	Одоо Унгуны эдлэн газрын тэнд Цэрэнгийн отрядтай тулалдсаны дараа Борис хамтран зүтгэгчдээ алдаж, хаана толгой хоргодох газар хайжээ. Морины хулгайч Шанкуновын зэвсэгт бүлэг байгаа тухай хэн нэг нь хэлжээ. Така тэр хоёр энэ шинэхэн, найдвар муутай хоргодох байр луу чиглэв.

	Борис явахынхаа өмнө:

	— Зина, Сергей та хоёрын дайлсанд баярлалаа.. Хүргэн дүү чамайг байлдааны цагийн хуулиар дайчилъя гэж бодсон юм, гэвч чи үхээнц эр байна. За яах вэ, та нар өөрийнхөөрөө бол шарын наймаа хийж, депутатын зөвлөл өөрийн чинь арьсыг хуулах хүртэл байж л бай... Санамсаргүй орж ирсэнд битгий гомдоорой... Би тал дундуур хамхуул шиг өнхөрч яваа бололтой. Бид эцсийн удаа хамт байна гэж сэтгэл зөгнөөд байна гэжээ.

	...Жидков Шанкуновын бүлэгтэй таван хоног байжээ. Тэнд үлдэж болохгүй байлаа. Шанкунов ясны хулгайчийн амьдралаар талд амьдарч: сүргээр хонь туун ирж найрлаж, хоосолно. Тэгээд өлсөхөөрөө дахиад тонохоор явна. Олдсон бүхнийг авч, харагдсан бүхнийг дээрэмдэнэ. Сургуулийг нь төгссөн офицер Жидковын жинхэнэ ажил үйлс гэж бодож байгаа депутатын зөвлөлтэй зохион байгуулалттай тэмцэх тухай Шанкунов ч, түүний гар хөл бологчид ч огтхон ч үл бодно. Дээрэмчдийн нэг нь Борисыг унтаж байхад эцгийн нь тамхины мөнгөн хайрцаг, жижиг түрийвч хоёрыг хулгайлснаар тэдний удаан биш холбоо дуусжээ... Борис тонуулчийг дээрэмчдийн толгойлогчийн нүдэн дээр буудан алаад тэр бүлгийг орхин одоход Така ч түүнтэй хамт явжээ.

	Түдэлгүй Задоньед Маслаковын удирдлагаар “ногооны” отряд гэгч бий болжээ. Энэ нь Зөвлөлт засгийг айхавтар үзэн яддаг тул өөрийн зорилгоор Борист ойр байлаа.

	Таван зуун сэлэмт цэрэгтэй Маслаковынхан Дон мөрнийг гаталж халимгийн улс даяар томоохон отрядаар тарж, дөнгөж саяхан байгуулагдсан Зөвлөлүүдийг бут ниргэж, идэвхтнүүдийг буудан алж байлаа. Тэд түр зуур Элст хотыг эзлэн авчээ... 1921 оны дөрөвдүгээр сарын 29-нд дээрэмдэн довтлогчид энд гучин хоёр коммунист, комсомолчдыг буудан алжээ. Буудуулагчдын дотор Манычийн улсын хорооны дарга Буданов, улсын намын хорооны хариуцлагатай нарийн бичгийн дарга Наумов нар байжээ. Ядуучуудын төлөө сэтгэл харамгүй зүтгэсэн эдгээр аймшиггүй хүмүүст талынхан хайртай болсон байв. Дайны жилүүдэд туйлдсан хот айлуудыг уй гашуу нөмрөв.

	Халимгийн ТГХ дээрэмдэн довтлогчдыг хазаарлах талаар яаралтай арга хэмжээ авлаа. Зуны дунд гэхэд дээрэмчид сарниж таржээ. Улаан морин цэргийнхний хурц сэлмэнд Григорий Маслаков, түүний дотнын туслагч Борис Жидков, салшгүй хань Така Бергяс нар шившигтэйгээр үхжээ.

	Зина Бористой уулзсаныхаа маргааш нь эцэг эхийнхээ өнгөрсөн тухай Нинад дуулгахаар улсын өргөөнд ирсэн бөлгөө.

	Эгч дүү хоёр гашуудан, уйлалдав. Борис, Така хоёр Цэрэнгийн толгойг авахад бэлэн тал дундуур давхиж явааг Зина дүүдээ хэлж зүрхлээгүй бил ээ. Харин Цэрэнд дайсан их байна, сайн хамгаалж бай гэсэн утгатай юм хэлжээ.

	Нохашкиныхан битүү сануулгатай сануулгагүйгээр өөрсдийнхөө жирийн биш хувь тавилангаа мэдэж байв.

	Эгч дүү хоёр бие биеэ зочноор урихыг мартсан мэт гансралгүй салцгаажээ.

	Хоёр биеэсээ хөндийрсөн, огт төсгүй эгч дүү нарын энэ уулзалтыг Хар Хандуев гүйцэтгэх хорооны хуралдаан дээр Цэрэнгийн эсрэг хандуулсан бөлгөө.

	
НАЙМ ДУГААР БҮЛЭГ

	1

	Цаг үе урагшаа хөгжөөнтэй өнгөрч талын шинэ амьдрал хүч нэмсээр байлаа.

	Бас нэг жил өнгөрлөө. Вадим, Цэрэн хоёр улсын төвд ч хөдөө явахдаа ч биеэ үл хайрлана. Олон ч ажил үйлс бүтээж, олон ч эндэгдэл гаргаж байв. Учир нь заримдаа бүгдийг дүгнэн цэгнэж бодох цаг байдаггүй байлаа. Удирдлагын туршлага хүмүүст олон жилийн турш хуримтлагддаг шүү дээ.

	Вадим Петрович улсын намын хорооны урьдах нарийн бичгийн даргаас ялгаатай нь улсын гүйцэтгэх хорооны зөвлөлийн тодорхой ажилд хэзээ ч хутгалддаггүй ажээ. Түүний дуртай зүйр үг нь: “Хүнийг сэлж сургахын тулд хамгийн гүн устай газар орхиод аврах цагариг шидэхийг бүү яар!” гэдэг байлаа.

	Гэхдээ гүйцэтгэх хорооны залуу даргыг Вадим анхаарал халамжгүй орхидоггүй байсан нь лавтай. Цэрэнг утасдах юм уу, зөвлөгөө авахаар ирэхэд нь хэцүү бэрх ажлыг хамтдаа тунгаана. Вадим Лениний удирдлагын арга барилын тухай Цэрэнтэй зав л гарвал ярьж хэрэгтэй номыг нь өгнө. Цэрэн хүч чадалдаа баярлаж, түргэн зандаа гутарч, уурлах үе ч гардаг байлаа... 

	Нэг удаа ажил дуусаж байхад далай мэргэн Богла багш Дунд-Хурлаас гүйцэтгэх хороонд ирж бараалхжээ. Шинэ засгаас хурлын талбайд дэгдээсэн үймээний талаар гомдол гаргаж иржээ. Сүмийн хамбын ярьж байгаагаар уг үймээн ийнхүү болжээ. Гүйцэтгэх хорооны шийдвэр ёсоор улсын бүх иргэд, түүний дотор зохих хэмжээний сүрэг болон бусад орлоготой гэлэнгүүдэд хавар татвар ногдуулжээ. Нэг хэсэг гэлэн яагаад ч юм санд хувь хандив оруулахаас зайлсхийжээ.

	Дунд-Хуралд ийм албан татвар төлөөгүй хүн дөрөв байв. Татвар хураагчид энэ тухай гүйцэтгэх хорооны даргад илтгэжээ. Нохашкин улсын зуутын захирагч Шорва Уташевт: Хуулийн шаардлагыг тооцон үзэхгүй, “татвар төлөхийг хүсэхгүй байгаа дэг журамгүй иргэдийг цуглуулахыг” тушаасан ажээ. Шорва Дунд-Хурал руу морьт отряд явуулжээ. Гэлэнгүүд явган явцгаахыг хүсжээ. Татвар төлөөгүй хүмүүс хоорондоо болзсон ч байсан юм уу, эсвэл лам замдаа өвдсөн ч юм уу, тэдний нэг нь замын голд хэвтэж цааш явахаас татгалзжээ. Байлдагч гэлэнг явахыг удаан ятгаж эцэст нь уурлан нуруун дундуур нь ташуурджээ. Гэлэн залбиран чарлаж байрнаасаа ухасхийн босож хурал руугаа эргэн гүйжээ. Байлдагч нэгийн хойноос хөөх үү, гурвыгаа аваачих уу гэдгээ мэдэхгүй байлаа. Түүнийг гайхширч байх хооронд өнөөх гэлэн шашин шүтлэгийг хүчирхийлэхийн эсрэг бусад лам нараа уриалж, өөрийн хэргэмээс няцаж хашаагаар дүүрэн чарлан сүмдээ гүйж очжээ... 

	Бурхан номын хүнд гар далайж хүч хэрэглэсэн улаан цэрэгт гомдол гаргаж Богла багш гүйцэтгэх хорооны дарга дээр иржээ.

	Цэрэн уг явдлыг Шорвагаас ямар нэг хэмжээгээр дуулсан байлаа.

	— Та, иргэн Богла багш, намайг уучлаарай, гэвч миний болон зуутынхаа даргын тушаалыг биелүүлж байсан тэр байлдагчийн оронд та байсан сан бол яах сан бол? Лам нар морио унаад, татвар яагаад төлөхгүй байгаагаа гүйцэтгэх хороон дээр ирж тайван тайлбарлаж болоогүй юм болов уу? Ер нь тэгээд зориуд цэрэг очихыг хүлээлгүй тэд өөрсдөө яагаад хүрч ирж болоогүй юм бэ? гэв.

	Өөртэй нь иймэрхүү өнгөтэй ярихыг Богла-багш мяндаг хэргэмийг нь хүндлээгүйд тооцож, гоморхон Семиколенов дээр очиж өмгөөлөн хамгаалахыг хүсжээ.

	— Петроградад байгаа буддагийн шашны манай төлөөлөгч хамба лам хуралд бичиг ирүүлсэн байна. Уг бичигт Зөвлөлт засаг санваартангуудыг мөрдөн хавчихгүй гэж заажээ. Учир нь шинэ засагт тийм хууль байгаа юм байна, тэгэхээр тэр цэргийн үйлдсэн ажлыг юу гэж дүгнэх болж байна? Би сүсэг бишрэлийг доромжилсон хэрэг гэж үзэж байна. Улсын засгийн дарга миний хэлсэн үгийг болон бурхны эсрэг гэмт хэрэг үйлдсэн этгээдийг шийтгэхийг зөвшөөрөхгүй байна гэж багш ламтан шаргуу ярилаа.

	— Тэр цэрэг дураараа аашилжээ. Энэ дураараа аашилсанд нь шийтгэх болно. Та ч хурлын да ламын хувьд шашинд зүтгэгчид иргэний хуулийг сахиж, зөрчил гаргахгүй байх талаар өөрийнхөө зүгээс арга хэмжээ авна уу гэж Семиколенов тайлбарлав.

	Богла-багш шал ширтэн эрихээ имрэн дуугүй сууна.

	— Танд өөр ярих юм байна уу? гэж Вадим Петрович багш ламтнаас асуухад:

	— Танай цэргүүд дээрэмчдийг мөрдөн мөшгөж явахдаа хурлын газар дайран орж буудалцсан байна. Дахиад ингэж бурхан шүтээнийг доромжлохгүй байхыг гуймаар байна гэв. Багш ламтан хэлэх гэснээ гүйцээж хэлэхээр шийджээ.

	— Ариун багштан минь, үүнийг чинь хийнэ! Гэвч бидэнд хариу гуйлт байна. Дээрэмчдийг сүм рүүгээ битгий оруулж байгаач! Бидний гуйлтын утга танд ойлгомжтой байгаа байх гэж итгэж байна. Учир нь дээрэмчид гэм буруугүй хүмүүсийг алж байна, энэ нь буддын болон христосын, ер нь аль ч шашны аливаа итгэлд харш юм гэж сүмийн да ламд улсын намын хорооны нарийн бичгийн дарга хэлэв.

	Богла багшийг явмагц Вадим энэ ярианы тухай ой тойндоо нарийн ширийн юмыг хүртэл тунгаан удаан бодлоо. Вадим шашинд сүсэглэдэггүйн хувьд бурхан шүтээнийхнээс хол хөндий байдаг байлаа. Тэд эсрэг этгээдтэйгээ уулзахын тулд зориуд сайн бэлтгэдэг бил ээ. “Тэдний ирэх нь бидний хувьд дандаа санамсаргүй байдаг. Цэрэн түүнд юу нь болох, юу нь болохгүйг албаны маягаар дуржигнуулсан байж болох юм. Бас сандрахдаа гэлэнтэй харилцахдаа зохисгүй идэвх гаргасан цэрэг шиг илүү үг хэлчихсэн байж болох юм. Цэрэнтэй түүний эндэгдлийн талаар нухацтай ярих хэрэгтэй юм байна. Ажил хэрэгт үнэнч шударга байх нэг хэрэг, эв дүй өөр хэрэг! гэж нарийн бичгийн дарга Семиколенов бодлоо.

	Тэгтэл утас жингэнэлээ. Семиколенов харилцуурыг авч Цэрэнгийн хөгжөөнтэй дууг сонслоо.

	— Вадим Петрович, та өнөөдөр ажиллаж ханаагүй байна уу? гэв.

	— Ёстой голыг нь олж хэллээ! 

	— Чиний талаарх гомдлыг уншчихаад, цэвэр агаарт гаръя гэж Семиколенов гүйцэтгэх хорооны идэвхтэй даргыг гомдоочихгүйн тулд аль болох тайван өнгөөр хэлэв.

	— Би тан дээр очих гэж байсан юм! Нэг сайхан санаа төрлөө... 

	— Хүлээж байя!..

	Вадим Петрович өдөр бүр оройн арван цаг, заримдаа арван нэг хүртэл ажилладаг бил ээ. Улсын хорооны хариуцлагатай нарийн бичгийн даргыг яваагүй байхад бусад ажилтнууд нөхөрсөг эв санааны үүднээс өрөөнөөсөө явдаггүй бил ээ. Вадим холгүй орших хувийн хөлсний байранд суудаг байлаа.

	Цэрэн хаалга тогшилгүй, амьсгаадсаар хөгжөөнтэй орж иржээ.

	— Вадим Петрович, Нина таныг оройн хоолонд урьж байна!

	— Одоо чинь юун оройн хоол байх бил ээ! гээд Вадим цагаа харж, — Арав хагас болж байна. Найз минь, намайг эмч гэдгийг битгий мартаарай. Номын ёсоор бол орой зөвхөн л тараг л идэх ёстой гэв.

	Цэрэн оройн хоолон дээр хүнтэй хамт ирнэ гэсэн болохоор тэвдэж,

	— Манайд гийчин ирсэн юм гэж баяр баясгалангаа арай ядан нууж хэлээд, — Нюдля ирсэн юм! Та эмч хүний хувьд өвчтөнөө харвал саад болохгүй сэн болов уу гэв.

	— Уургалав аа! Догь уургаллаа! гэж Вадим дуу алдаад, — Цэрэн чи бас их зальтай болжээ! Яагаад шууд хэлсэнгүй вэ? гэв.

	— Нина бид хоёр тэгж тохиролцсон юм... Гэнэт гайхуулах гэсэн юм. Дүүг маань таних нь уу, үгүй юү? гэдгийг үзэх гэсэн юм. Ер нь тэгээд танаас юм нуух арга байна уу? Ингээд л өрөөнд чинь бүх үнэнээ дэлгэхэд хүрэх юм.

	— Чамайг зодсон ч болохоор нэг ажил надад байна. Гэвч гийчин ирсэн болохоор түр хойшлуулъя!

	— Зодуулахад ч бүр дасжээ. Юу ч болсон дандаа Зөвлөлт засаг буруутан болдог шүү дээ гэж Цэрэн хэлэв.

	— Чи тэгээд юу гэж бодоо вэ?.. Ламыг шавхуурдчихаж, тэгээд л тэр!.. Одоо тэр чинь хот айлаар хэсэж хэдэн зуун сүсэгтэн хүнийг шинэ засгаас зайлуулна даа.

	— Зөвлөлт засгийг эсэргүүцсэний нь төлөө шийтгэнэ хэмээн Цэрэн хэллээ.

	— Дахиад л шийтгэнэ гэнэ ээ? Чи ийм бодлогоо орхи! Бидний хүч бол үгээр ухуулахад байгаа юм. Үүнийг санаж яв. Итгүүлэхийн учир зүйг эзэмшээгүй бол хүмүүсийг удирдах ажил битгий хий.

	— Надад энэ сүм хийд чинь нүдэнд орсон хог шиг санагддаг юм. Аль ч талаасаа халдашгүй цайз. Хүүхэд төрнө, хурим хийнэ, хөдөөлүүлэх ёслол хийх болоход бяруугаа, үнээгээ туугаад л очно... Хурал номын эдгээр ажилгүй амьтад хамгийг залгиад байдаг! гэж Цэрэн гоморхов.

	— Улс болгон өөрийн соёлын зөвлөлт ёсны орд харштай болно, шинэ зан заншил шинэ дуу гарч, эхлээд залуучууд, дараа нь бусад хүн шашнаа мартаж эхэлнэ. Гэвч ийм өөрчлөлт хийхэд ташуур хэрэггүй, харин хүмүүстэй хэдэн арван жил тэвчээртэй ажиллах хэрэгтэй.

	— Идэх талхгүй байхад тэр шинэ харшууд чинь хэзээ бий болох юм бэ! гээд Цэрэн санаа алдав.

	— Өө, чи талх тарианы тухай ярилаа... Би чамд нэг жишээ татъя, өлсгөлөн хүмүүс аврагдахын тулд лам нарт биш Зөвлөлүүдэд хандаж байна. Энэ бол багагүй том ялалт мөн!

	— Тэгэхээр одоо би лам нарын өмнө юу гэж уучлал гуйх болж байна?.. Яасан ч уучлал гуйхгүй!

	— Үгүй шүү, найз аа! Чадмаг удирдагч дипломатын урлагийг эзэмшсэн байх ёстой. Алдаа эндэгдэл гаргасан бол уучлал гуйна, тэгээд л зүйл дуусна! За сайн байна, бид энэ талаар дараа ярилцана. Харин одоо гэртээ харь, Нинагийн санааг битгий зов оо.

	— Та яах юм бэ?

	— Би хожуухан очно! Гэртээ хариад ирье... Чотынд өгөх гурван ёотон байгаа... Танай охин бага байна, харин залууд чинь бэлэг хэрэгтэй.

	— Өө, цагаа л үрэхийн нэмэр! Ёотонд явах хэрэггүй юм биш үү? Эндээс шууд манай руу явбал яасан юм бэ... Манайд ёотон байгаа гэж Цэрэн яриаг таслав.

	— Хаанаасаа ёотон олдог байна?

	— Вадим Петрович аа, намайг капиталистын хүргэн гэдгийг битгий мартаарай.

	Гэвч тэд Семиколеновын байр луу очлоо. Вадим хаалгаа онгойлгох гэснээ босгон дээрээ тээнэгэлзэн зогслоо.

	— Энэ орой болсон хойно Евдокия Свиридовна хаашаа явдаг байна?

	— Дуня эгч манайд байгаа байх аа! гэж Цэрэн итгэлтэй хэлэв.

	Дуня бол Жидковынд агтчинаар ажиллаж байсан Наум өвөөгийн гэргий бил ээ. Наум өвөө нас бараад удаж байгаа бөгөөд Жидковын гацаа коммунд орж, Цэрэн гэр бүлээ улсын өргөөнд авчрахдаа гэргийтэйгээ зөвшилцсөний үндсэн дээр Дуня эгчийгээ урьж авчирчээ. Тэр авгай Нинагийн асрагч байсан агаад одоо Чотыных болжээ! Яг л өөрийнхөө хүүхэд шиг асарна. Энэ бүх жилүүдэд Дуня Цэрэнгийнд сууж, Нина түүнд төрсөн эх шигээ хандана. Тэгээд өнгөрсөн жил Вадим Петровичийг улсад ажиллахаар ирэхэд гэр бүлээрээ зөвлөлдөж Дуня эгч тусгаарлаж, тэдний анд нөхрийг шинэ газар төвхнөхөд нь туслахын тулд Семиколеновын байрыг цэвэрлэж, хоолыг хийж, ийш тийшээ яваад ирэхийг нь хүлээж улсын хорооны нарийн бичгийн даргын хувцсыг янзална. Энэ нь Вадимыг гацаанд практикийн бага эмчээр ажиллаж байх тэр эрт үеэс эхэлсэн бил ээ.

	— Би ч боддог бүх юмаа бодоод дууслаа! гэсээр баяр баясгалантай авч нөхрөө зэмлэнгүйгээр Нина угтлаа. Тэр зуухны дэргэд шарагдсаар улайжээ. Нина охин төрүүлснээсээ хойш махалж, шинэ палааж өмсчихөөрөө гүйцэтгэх хорооны даргын гэргийн хэмжээнд бүрэн тохирохоор харагдах ажээ.

	— Цэрэн чинь зүүн тийшээ эргээд явчих гээд би ахмадын хувьд арай ядан тогтоолоо шүү дээ гэж Вадим Петрович босгон дээрээс дүнгэнэв.

	— Өө, саатуулах хэрэггүй байсан юм! гэж тоглоом тохууг эзэгтэй хүлээн авч, —Харин би хүмүүсийн дунд өөрийгөө хүн гэж мэдэрч байвал боллоо. Дахиад л хүүхэд асрах газраа очих юм сан, тэгэхгүй бол өдөржингөө гал тогоо, хүүхдийн даавуу угаасаар байгаад таарах юм гээд Нина сав суулгаа харжигнуулж, цэвэр ёрог бүтээлгэн дээр таваг нямбайлан тавилаа.

	Нина улсад ирсэн өдрөөсөө эхлэн хүүхэд асрах газар хүмүүжүүлэгчээр ажилласан ажээ. Эхлээд гэр орноо мартсан асрамжгүй байсан зэрлэгдүү байрын хүүхдүүд түүнд тааламжгүйхэн санагдаж байлаа. Гэвч хожим тэр дүрсгүй жаалуудад дасаж, тэднийг ойлгож эхийн ёсоор хайрладаг болжээ. Сарын өмнө Нохашкиных ам бүл нэмэгдэж, Нина одоо хоёр жаахан хүүхдийн хамт гэртээ яг суужээ. Тийнхүү нэг их гаслахгүй ч, үе үе хүүхэд асрамжийн газрын “халтар жаалуудыг” дурсан санана.

	— Чотын яагаад харагдахгүй байна? гэж Вадим Петрович чанга дуудаад, — Энэ их ёотонг яадаг бил ээ? гэв.

	Нюдля нөгөө өрөөнөөс ичингүйрсэн Чотыныг аяархан түлхсээр гарч ирлээ.

	Вадим мэгдэж, бэлэг сэлтээ ч мартав. Түүний урд ёстой гоо үзэсгэлэнт бүсгүй зогсох ажээ. Тэр бээр голт борын цэцгэн хээтэй цэнхэр торгон палаажтай байх ажээ. Бүсгүй нарийхан, цэх, нүүр нь цэвэр, цагаан ажээ. Нүд нь хар, цовоо бөгөөд хар үс нь мөр лүүгээ унжжээ. Нюдля гурван ёотон барьсан хэвээр зогсох Вадимын гайхаж шагширсан харцыг мэдрэн, ичингүйрэн хөмсөг буулгав.

	— Вадим Петрович, сайн байна уу! гэж Чотын чанга хашхираад, зочны том алганаас ёотонг хамж авлаа. Семиколенов жаалын мөрийг өхөөрдөн илж, хүүхдүүд хэрхэн хурдан өсөж байгаад гайхсанаа чангаар хэлэв. Тэгээд

	— Нюдля, сайн байна уу! ийм болчих гэж байх уу! гэв.

	— Би тэгээд ямар болчихсон байна вэ? хэмээн Нюдля асуугаад ичингүйрч, анагаан эмчлэгчдээ гараа эмээн сарвайлаа.

	— Ёстой л хатан хаан болжээ! гээд Вадим гарыг нь болгоомжтой атган, — Тантай уулзсандаа баяртай байна! гэв.

	Вадим Нюдлятай сүүлчийн удаа Астраханьд гурван жилийн өмнө уулзсан ажээ. Тэгэхэд туранхай, ясархаг байж бил ээ. Он жил өнгөрөхөд бүсгүй өөрчлөгджээ. Нюдля хүүхэд ахуй цагаа орхижээ... “Яасан сайхан болоо вэ!” гэж Вадим шагшран бодсоноо “Энэ чинь арван найман настай, харин тэгэхэд би дөч рүүгээ орчихсон саяхан гучин хоёроо тэмдэглэсэн шүү дээ гэж тэр даруй өөрийнхөө цагаа олоогүй гайхшралаа зэмлэв.

	Эелдэг зан нь улам таатай сайхан болсон гэрийн эзэгтэй:

	— Бүгдээрээ ширээнд сууна! Вадим Петрович, бүсгүйг сайхан үгээр ичээхээ боль. Тэгэхгүй бол эмэгтэйчүүд чинь ийм насандаа чухам өөрийн нь тухай юу ярьж байгааг ямагт сонирхож байдаг юм. Өөрийгөө эзэгнэж чадахгүй дурлачихна шүү!.. гэлээ.

	— Өөрөөр л эргэчихгүй байгаасай! гэж болхидуу тоглоом хийхдээ Вадим бүсгүйг анх хараад мэгдсэнээ нуухыг хичээв.

	— За, ингээд л шууд дурлалын тухай яриад уналаа! гэж Нюдля Нинаг зэмлээд, — Эрчүүд ажилласаар байгаад сүүлчийн өдрүүдэд хүний ёсоор хооллох завгүй байсан нь лав... гэв.

	— Бид үүнийг гэрлүүлнэ. гэрлэсэн цагт бусдын адил гэдэс цатгалан, сэтгэл өег байх болно. Тэгэхгүй бол манай энд эхнэргүй суусаар өтлөх нь гэж Нина ажил хэрэгчээр өгүүлэв.

	— Ажил хэрэгтээ улайрах нь эр хүний чимэг гэж Вадим дарс хундагалах зуураа тоглоом болгоод, — Харин халамж цагаас өмнө хөгшрүүлдэг... Биднийг ч, та нарыг ч гээд ширээг тойруулан харж, хундагаа өргөв.

	— Гон бие гозон толгой хөгшрүүлэхгүй! Өнөөдөр сүй тавина гээд Нина бууж өгсөнгүй.

	— Нина! Битгий битүү егөөд байгаарай Вадим Петрович миний амийг аварсныг чи мэдэж байгаа шүү дээ. Би түүнд хэчнээн баярладаг гээч! Магадгүй би үүнээс болоод анагаах ухааны сургуульд орсон ч байж болох юм... Харин чи тэгэхэд шууд л сүйлэх тухай ярьж байдаг гээд байдгаараа улайн гуйлаа.

	Түүнийг сэтгэл догдолсноо нуухын тулд ширээнээс босохоор завдвал Нина суудалд нь хүчээр суулгав.

	— Нөхөд өө, хэрүүл гарах нь! Шалтгаан нь цөмөөрөө өлсгөлөн байгаагийнх. Нэг нэгнийгээ барьж идэх нь... Евдокия Свиридовна, та чинь хаашаа алга болчхов оо? Таныг байхгүй болохоор дэг журмаа алдчих юм гээд Цэрэн халбагаараа ширээ тогшлоо.

	Дуня эгч аль эртний бүгдийг бэлтгэсэн ажээ. Цэрэн түүнийг хажуудаа суулгалаа.

	Нина Цэрэнд хандаж:

	— Хонгор найзууд минь, харж байгаа биз дээ! Эр нөхөр минь ямар болсныг хар. Одоо түүний хувьд гэргий, хүүхэд, охин дүү нь цөм “нөхөд” болцгоожээ. Харин гэр бүлийн зассан ширээ ээлжит хуралдаантай төстэй болж байна. Вадим Петрович аа, миний нөхрийг дахиад цааш нь битгий дарга болгоорой. Тэгэхгүй бол би мөдхөн нөхөр нь ч болж чадахгүйд хүрнэ гэв.

	Хэсэг зуур халбага, сэрээ тачигнаж ширээ чимээ аниртай байлаа.

	Хаалга тогшиж, Хэрмэн дуугүй, гунигтай орж иржээ. Тасалгаанд олон хүн байгааг хараад сандран ухарлаа. Вадим Петрович босож, түүнийг хажуугийн сандалд урилаа.

	— Бидний дайчин нөхөр Шорва Апяшевич одоо хаана байна вэ?

	— Тэр хаана байх бил ээ дээ! Улс даяар л сажилж яваа биз. Би түүнийг долоо хоногт нэг л удаа хардаг шүү дээ. Харахгүй байх ч үе бий... Амьд л байвал бусад нь ч яах вэ гэж Хэрмэн аяархан ярилаа.

	Энэхүү намхан, туранхай эмэгтэйг Вадим Петрович саяхнаас онцгой хүндлэн анхаардаг болсон бөлгөө.

	Энэ явдал гуравдугаар сарын долоонд болсон ажээ. Хар газрын зүгээс хот руу дайрсан дээрэмчдийн хойноос хөөв. Энэ тулалдаанд Морин армийн байлдагч агсан Бадам Элдэв үхлийн шарх олжээ. Тэр малчны гэрт бүрий болтол ухаангүй хэвтэж байгаад нас баржээ. Улсын хорооны шийдвэр ёсоор аймшиггүй зоригт дайчин эрийг улсын төвд аваачиж иргэний дайнд оролцогчдын оршуулгын газар оршуулах ёстой байлаа.

	Бадам Элдэвийг хөдөөлүүлэх өдөр Гуравдугаар сарын наймны баяртай тохирчээ. Улсад эмэгтэйчүүдийн анхны баярт бэлтгэх ажлыг комсомолын гишүүн Хэрмэн толгойлж байв. Эмэгтэйчүүд өглөө ердийнхөөсөө эрт үнээгээ сааж, тал руу бэлчээн, гэр орноо цэвэрлэж, хүүхдээ хооллов. Сургуулийн байшингийн дэргэд цугларахаар төлөвлөсөн байлаа. Гал улаан алчууртай дөрвөн залуухан эмэгтэй Хэрмэнгийн хамт довжоон дээр гарч иржээ. Зуу гаруй ард цугларсан байв. Зарим эзэгтэй нар цэвэр үзэмжтэй хувцасласан хүүхэдтэйгээ иржээ. Хэн нэгний нь санаачилгаар “нэг ч удаа гэсэн эрчүүдгүйгээр!” авгайчуудын баярыг ёслохоор тохиролцож, нэг ч эрэгтэй хүн урихгүй байхаар шийджээ.

	Арын эгнээнд байсан нэгэн хурц хараатай авгай:

	— Харцгаагаач! Хэн нэгнийг оршуулахаар авч яваа юм уу даа? гэлээ.

	Дээрэмчидтэй хийсэн өчигдрийн тулалдаанд хэн амь үрэгдсэнийг Хэрмэн нөхрөөсөө мэдсэн ажээ. Тэр алчуураа авч хурагсдад хандан:

	— Эрхэм хүндэт эх, эгч, дүү нар аа! Бидний баярыг уй гашуудлын хар мэдээ бузарлажээ. Дайсны хорлонт сум улаан зуутын байлдагч Бадам Элдэвийн амийг хороожээ. Гурван бяцхан хүүхэд өнчирлөө. Бид эрхэм нөхөр Бадамыг өнөөдөр баатруудын оршуулгын газар оршуулах болно. Цөмөөрөө нөхрийнхөө шарил руу очицгооё! Эцсийн удаа хүндэтгэн ёсолъё гэлээ.

	Хурсан олон оршуулгын цувааны араас чимээ аниргүй гунигтай хөвлөө.

	Талийгаачийн цогцостой авс булшны хажууд байхад эмэгтэйчүүд хүрч очжээ. Хажууд нь талийгаачийн эх, авгай хүүхэд нь шахцалдана. Шорва болон хорин дайчид хүндэт харуулд жагсжээ. Вандан авчирч авснаас холгүй тавихад Хэрмэн сэтгэлийнхээ догдлолыг дарж ядан, түүн дээр гараад:

	— Эгч дүү, эх нар аа! Та нар өнчрөгсдийн нулимс болсон царайг харцгааж байна! Хүүгээ алдсан эх, эцгийг нь юугаар ч орлуулж болшгүй хүүхдүүдийг тайтгаруулах үг олдохгүй байна. Хайрт нөхрөө алдсан залуу авгайн уй гашууг яахин хэмжих бил ээ? Эмэгтэйчүүд бид хүчирхийлэгчид, тонон дээрэмдэгчдээс өшөөгөө авахын тулд эрчүүдтэй эн зэрэгцэн гартаа буу барьж чадахгүй! Гэвч бид цуст дайсантай тэмцэх ариун тэмцэлд оролцож чадна. Бидэнд тийм зэвсэг байна уу? Тийм ээ, бий. Бидний зэвсэг бол хараал юм! Бид зуу гаруй эмэгтэйчүүд байна. Дээрэмчдийг хараан зүхэцгээе. Хүн дүрст араатнуудыг хараацгаая! гэж Хэрмэн цээжиндээ гартаа зангидан яриагаа эхлэв.

	— Хараал! Хараал! Хараал! гэсэн үг олны дунд цуурайтлаа.

	— Гурван бяцхан хүүхдийг өнчрүүлсэн дээрэмчдийг хараая! гэж Хэрмэн дахин хашхирлаа.

	— Хараал! гэж хурсан олон андгайлан давтлаа.

	— Биднийг хамгаалагчийн эхэд тайтгаршгүй гаслан авчирсан хүнд хараал!

	— Хараал! гэсэн зуун үг авсны дэргэд цуурайтлаа.

	— Дайчин эрийн эхнэрийн амьдралын баяр баясгаланг булаан авсан дээрэмчдэд хараал!

	— Хараал! Хараал! Хараал! гэж Хэрмэнг даган залуу, хөгшин цөм даган давтлаа.

	Бадамын буурал үст эх газар шиг харласан шөрмөслөг гараа өргөн залбирч хүүгээ алсан этгээдийг бусдын хамт хараан зүхлээ.

	— Ээ, төрөлх тал нутаг минь! Бидний энэ хараал зүхлийн дууг дээрэмчид бүрд хүргэж өгөөрэй! Цусанд шунасан араатнууд та нар өдөр ч, шөнө ч, амгалан тайвныг үзэхгүй байг! Та нар өөрийнхөө хүүхдийг дахин харахгүй, эх, ах, эгч дүү нар чинь та нараас харь хүн шиг хараагаа буруулаг!.. Та нар цөмөөрөө суманд өртөж, та нарын өмхийрсөн хүүрийг араатнууд нүхэндээ чирч аваачиг!.. Ээ, салхи минь, бидний хараалыг дээрэмчдэд тал даяар хүргэж өг! Бидний хараал, зүхлийг аянга та нарын толгой дээр давтан ниргэж, уур хорслын цахилгаан энэ газар дээр та нарын толгойг тас хяргаг!

	— Хараал! Хараал! Хараал!

	Бадам Элдэвийг алсан хүнийг Хэрмэн хараан зүхэж байхад Цэрэн Вадим хоёр сүйхээр хүрч иржээ. Цэрэн Семиколеновт Хэрмэнгийн хорслын үгийг орчуулж өглөө. Вадим Петрович халимгаар бага сага ойлгодог болж, зарим үед орчуулагчгүй аргална. Гэвч ийм заншлыг тэр амьдралдаа анх удаа үзэж байгаа бил ээ. Тэгээд болж байгаа явдалд ихэд донсолж Цэрэнгийн бугуйг чанга атгажээ.

	Вадим Цэрэн рүү тонгойж:

	— Энэ мөн гайхамшигтайяа, чи мэдэж байна уу. Энэ чинь аливаа шүүх, тэр ч байтугай үхлээс ч аймшигтай байна!

	Хараалын дараах үр дүн огт санаанд ормооргүй юм боллоо. Хараалын үг Шорвогийн талаар салхинаас хуран тарлаа. Халимагчууд аль эртнээс хараал зүхлээс айн зугтдаг ажээ. Тэгтэл зуу зуун ам зэрэг хараажээ! Тэр хараал дээрэмчдэд аливаа албан ёсны уриалгаас ч илүү хүчтэй нөлөөлжээ. Тэр аймшигт хараалын тухай мэдээ хамгийн алслагдсан хотод ч хүрчээ. Хамгийн түрүүнд дээрэмчдийн төрөл төрөгсөд, эгч, дүү, эхчүүд хараалд сэртхийж, хараалын лай ланчгаас айн тэрсүү этгээдийг дайран давшилж, буу зэвсгээ хурааж, гэм буруугаа хүлээн нэн даруй очихыг шаардлаа. Дээрэмчдийн эх замаа алдсан хөвгүүдээ хөөж туун, шөнийн цагаар хаалга үүдээ нээхээ больж зөрүүд зан гаргасан хүүгээ барьж хүлэн улсын төвд хүргэж өгөх явдал ч гарчээ. Бадамыг оршуулсны маргааш нь яргачдын нэг нь морин дээрээ цахилгаанд ниргүүлж гэсэн мэдээ хараалын аймшигт цуу дээр нэрмээс болжээ.

	Хамгийн олхиогоо алдсан дайснууд л хараал зүхлийг ч, хамгийн сайн сайхан үгийг ч хайхарсангүй ганц нэгээрээ ажиллаж, өдөр нь нударган баячуудын зарц болж, шөнө нь идэвхтнүүдийн цонх руу буудаж байлаа.

	— Эмэгтэйчүүдийг цуглуулж, Хэрмэнг үлдсэн хүмүүсийг бас нэг айлга гэх үү? Бид тэднийг нэр усаар нь мэднэ шүү дээ! гэж Цэрэн Семиколеновт нэг удаа сануулахад

	— Үгүй шүү, Цэрэн! Аливаа юманд хэмжээ байдаг юм! Дээрэмчдийн үлдэгдлийг хүчээр устгах хэрэгтэй! Тэд чинь амь насаа ч тоохоо больсон хамгийн болохоо байсан хүмүүс үлдээд байгаа юм гэлээ.

	 

	 

	Цэрэн шилтэй бургиа дарсыг задлахад бөглөө нь тааз өөд үсэрлээ. Чотын эхлээд айж, дараа нь алгаа ташиж, бөглөөг авахаар ширээн доогуур орлоо.

	— Чи хаанаас ийм гайхамшигтай юм олоод аваа вэ?гэж Вадим Петрович гэрийн эзнээс асуухад Цэрэн Нюдля руу толгой дохин:

	— Үүний бэлэг! гэвэл бүсгүй тайлбарлаж:

	— Миний нэг ангийн охины эцэг нь худалдаанд ажилладаг юм. Тэгээд намайг ах руугаа явах гэж байгааг мэдээд агуулахаасаа хайж олсон юм байх гэв.

	Бургиа дарсны хажууд бас шил орос архи байх ажээ.

	Нюдля одоо Саратовын их сургуулийн анагаах ухааны факультетад сурч байгаа бөлгөө. Тэр бээр профессоруудынхаа нэрийг нэрлэхэд Вадимын оюутан ахуй цагт тэнхимүүдэд ажиллаж байсан олон нэрт эрдэмтэд үргэлжлэн ажиллаж байгаад тэр ихэд гайхлаа. Түүний асуултад оюутан бүсгүй дуртайяа, элэгсэг дотно хариулж байгааг Вадим мэдэрч, түүний дууны өнгө нь таатай санагдаж байлаа.

	Вадим ч бас ер бишийн хөгжөөнтэй байж, Чотынтой нуугдаж тоглон, нэгэн цагт мулгуу, эрх танхи хүүхдүүдийг нь сургаж байхдаа судалж мэдсэн тэдний саравтовын худалдаачдын амьдралын аливаа зугаатай сонин явдлаас томчуулд хэдийг ярьж өглөө... Вадимын ийнхүү хээгүй байгаад санаа амарч цөм л ойр дотно төрөл саднаа ирсэн мэт байх ажээ.

	Вадим хөгжөөнтэй ярианыхаа хооронд санваартны охин Танятай танилцаж байсан явдлаа дурсан санав. Тэр бүсгүй язгууртны маягаар хүмүүжсэн, бас хувьсгалчдад жаахан талархдаг хүүхэн байсан ажээ. Гэвч Вадимыг нэг удаа оюутны хөдөлгөөнд оролцож баривчлагдахад санваартны байшингийн хаалга түүний хувьд хаалттай болжээ. Таня ч өөрөө уг явдлын дараа зангаа хувиргаж, Вадимыг сүйрсэн хүн мэтээр хардаг болжээ.

	Дараа нь Вадим Улаан армид алба хааж, өөр бусад авгайчуудтай тааралдаж байжээ. Тэдний нэг нь ч Нюдля шиг түүнийг догдлуулж, баярлуулаагүйг тэр цохон санав.

	“Гэвч бүр хүүхдээрээ юм!” гэж өөрийнхөө нас ахисанд харамсан Вадим бүсгүй рүү хулгай нүдээр харна. Заримдаа тэдний харц тулгарахад Нюдлягийн зүрх баясгалант зөн хийгээд айсандаа зогсох шахна.

	 

	3

	Өлсгөлөнгийн жил Шорвогийн улсыг хоосолжээ. Хотны зуун үнээнээс зөвхөн хорь нь өвөл онд оржээ. Энэ нь олон хүүхэдтэй халимаг ам бүлд нэг юм уу, хоёр үнээ үлдсэн гэсэн үг. Халимаг үүлдрийн үнээд бараг зэрлэгээрээ шахууг мартаж болохгүй. Үнээ нь ямаанаас илүү сүүгүй ажээ. Нэг тийм үнээнээс болж нутаг уснаасаа нүүх хэрэгтэй гэж үү. Гэвч хэдэн зуун жилийн нүүдлийн аж төрөх ёсыг хэрэгцээ өөрчлөхийг шаардаад зогссонгүй, талынхан ч суурин амьдралын амтыг мэдэрчээ. Нэгэнт суурин бий болж байгаа болохоор сургууль, эмнэлэг, халуун ус, муу ч гэсэн зайлшгүй бараа таваартай мухлаг шаардагджээ... Энэхүү жирийн биш шаардлага улсын хорооны нарийн бичгийн дарга Семиколеновыг Астрахань ороход хүргэв.

	Семиколенов Астрахань очоод мужийн хорооны хариуцлагатай нарийн бичгийн дарга Марбуш—Степанов болон ТГХ-ны дарга Араши Чапчаев нар дээр оржээ. Намын Төв Хороо суурин амьдралд шилжих гэсэн халимгийн санаачилгыг дэмжиж, энэ зорилтоор мөнгө, барилгын материал гаргаж өгчээ.

	Чапчаев Семиколеновын ирсэн шалтгаанд баярлаж:

	— Хорин мянгыг буцалтгүй, зуун мянгыг зээлээр олгоё, эхний удаад болох уу? гэж ямар ч илүү дутуу яриагүй шууд хэлэв.

	Семиколенов мөнгөн тусламжид сэтгэл хангалуун байлаа. Гэвч өөр зүйлд бас санаа зовж байв. Семиколенов өөрийн төлөвлөгөөг үргэлжлүүлэн тайлбарлаж:

	— Бид улсын хорооны товчоонд ярилцсан юм. Манай ирээдүйн эмнэлэгт долоо найман их эмч, мөн төчнөөн дунд мэргэжлийн эмнэлгийн ажилтан шаардлагатай байна... Гэвч одоо адаглаад нэг их эмч, нэг бага эмч өгөөч гэлээ.

	— Эрхэм Вадим Петрович аа! Миний талархлыг хүлээн авна уу, гэвч энэ асуудал бол бусад аливаа ажлаас хамгийн төвөгтэй нь байгаа юм... Мужид хэчнээн их эмч ирэхээс л хамаг юм шалтгаална гэж Араши дуу алдлаа.

	— За тэгвэл бага эмч илүү олныг өгөөч! гэж Семиколенов бууж өгсөнгүй.

	Бага эмчийн талаар ч бас л тэгж хэлмээр байна. Дайны шархыг анагааж баяжаад бага эмчийн сургууль нээнэ, тэгэхэд л хүссэнээ аваарай. Одоо бол төвөөс бидэнд явуулсан мэргэжилтэн бүрд баярлах байна. Энэ жил зөвхөн ганцхан эмч өгнө.

	Ингээд бүх зүйлээ ярьж тохирох шиг болжээ. Гэвч Семиколеновын өөрийн нь нэрлэснээр “бас нэг яльгүй ажил” байжээ.

	— Араши, Цэрэн намайг өөртэй чинь ярихыг даалгасан юм. Юун тухай болохыг ярья: Бергясын бага хүү Саранг их сургуулиас хасах гэж байгаа тухай Нюдля ахдаа бичжээ. Хэн нэг нь түүнийг ноёны хүүхэд гэж Саратов руу бичсэн ажээ. Нюдля тэр залууд туслахыг гуйжээ. Бергяс бол ноён биш, зайсан ч биш... Баян хүн. Бергяс шиг ийм баячууд эдийн засгийн шинэ бодлогын үед мянга, мянгаараа төрж гарсныг тайлбарласан халимгийн ТГХ-ны нэрийн өмнөөс бичсэн захиа л уг хэргийг засахад хангалттай гэж би бодож байна. Түүнээс гадна Саран эцгийнхээ нөлөөнөөс аль эрт гараад аймгийн зөвлөлийн нарийн бичгийн дарга байхдаа дээрэмчидтэй тэмцэж байсан хүн. Өнгөрсөн жил тэр залуу дээрэмчин Окон Шанкуновыг барихад яргачдаас аймгийн тамгыг нууж амь насаа гаргуунд нь гаргаж байсныг санаж байна уу. Үүний дараа тэр нэг тийшээ явжээ. Чухам хаашаа явсныг хэн ч мэдээгүй байна. Гэтэл тэр Саратовын анагаах ухааны факультетад элсэн орсон нь намар тодорхой болсон юм.

	— Түүний эх хамгийн ядуучуудын нэг, зөрүүд ч, ухаалаг ч эмэгтэй, Бергясын ямар ч нөлөөнд автахгүй гэж Араши мэдэгдэв.

	— Бүх юм тодорхой байна. Саранд туслахыг хичээгээч гэж Семиколенов дахин гуйлаа.

	Араши найзынхаа нүүр лүү ширтэн агшин зуур бодлогоширсноо:

	— Вадим аа, чамтай ярилцаж байх хооронд надад нэг санаа төрлөө. Саратов руу нэлээд лут бие хүн явуулж, Халимагт зориулан хөдөө аж ахуйн факультетад арав, анагаах ухааныхад арван орон тоо гуйвал яасан юм бэ? Тэгээд намар болоход манай охид хөвгүүдийг тийш нь явуулж болох юм гэв.

	— Араши, энэнээс илүү юм ч бодогдохгүй л байна! Дөрвөн жилийн дараа манайх арван их эмч, арван хөдөө аж ахуйн мэргэжилтэнтэй болно. Бас тэгээд өөр дээд сургууль байгаа шүү дээ... 

	— Чамайг ойлголоо гэж бодож байна... Чингэхлээр Саратов руу явахаар зэх...

	Вадим жаахан бодлогоширсноо зөвшөөрлөө.

	Ажилчны факультетын агрономийн ангид энэ жил хорин хүн авахаар амлажээ. Гэвч анагаах ухааны факультетад хэчнээн ч хөөцөлдөөд таваас илүү орон тоо олж чадсангүй. Ийм хүсэлттэй олон хүн ирсэн байлаа.

	Вадим Саратовт ирснийхээ маргааш их сургуулийн үүдэн дээр Нюдлятай санамсаргүй тааралджээ. Ер өглөөнөөс аваад түүнтэй ийм санамсаргүй юм болох гээд байх шиг байжээ... Нюдля баярласнаа нууж чадсангүй... Тэгээд тэд бүр орой болтол хотын нам жим болсон гудамж, голын эргээр явжээ. Бүсгүйн ядарсныг Вадим хараад зочид буудлын сайхан өрөөндөө урья гэж бодсон авч зүрхэлсэнгүй. Харин салахдаа мужийн хорооны мухлагаас худалдаж авсан хайрцаг боов өгчээ.

	Нөгөөдөр орой нь Вадим Нюдля, Саран хоёрыг урьж шинэ эдийн засгийн бодлоготны гуанзанд сайхан хоолоор дайлж, гурвуулаа үдшийг өнгөрөөжээ. Энд Саранг сургуулиас хасахаа больсныг Вадим мэдэгдэв. Нюдля уг мэдээг дуулаад хүүхэд шиг баярлажээ. “Нэг хотны хоёр оюутан мөн догио!” Саран ч тэр үдэш хөгжөөнтэй байсан боловч Нюдляг бодвол биеэ барьж, Вадимыг бага багаар ажиглана.

	Тэд бие биеэ үдэж их ярьж марган, удаан салцгаалаа. Вадим Нюдля, Саран хоёроос салахдаа маргааш нь асар том шинэ ачааны онгоц ачаалж байгаа зогсоолын тэнд уулзаж явахынхаа өмнөх үдшийг хамтдаа өнгөрүүлэх санал гаргав.

	Вадим болзсон газраа цагийн өмнө иржээ. Амьдралын туршлагаар ухаан суусан хүнд хэт эрт ирэх нь ичгэвтэр байсан боловч бүсгүйд өөрийн эрхгүй татагдаж яаж ч чадаагүй бил ээ.

	— Вадим Петрович! гэж Нюдля хашлаганы тэндээс дуудлаа. Тэр бас эрт ирсэн юм санжээ. Нюдля хуниастай цагаан палаажтай, баяр ёслолын байдалтай, хөнгөн шингэн хөдөлгөөнтэй байх ажээ! Түүний царай дахь байнгын инээмсэглэл нь Вадимд таалагдаж, догдлуулна... 

	Саранг гарч ирэхэд тэд бүр ярьж ханаад дуугүй болсон байв. Ижил мөрнөөр явахаар шийдэцгээв.

	Нюдля зогсоол дээрх завь руу хамгийн түрүүнд очиж, хөлөө сандал дээр зоригтой тавилаа... Гэвч завь чичирхийлэн дайвалзав. Нюдляг тэнцвэрээ алдахад хойноос нь харайн орсон Вадим амжиж гараа сарвайв. Завь дахин ганхахад Нюдля агшин зуур Вадимын цээжинд наалдав. Тэр залуу зандан биеийн уян налархайг мэдрэв. Нюдля хормын дараа завины хитэг дээр суусан байлаа. Энэ бүх болсон явдал нь зүүд биш үнэхээр болсон гэдгийг Нюдлийн дүрэлзэн улайсан царай, буусан сормуус гэрчилмүй.

	Саран энэ үеэр завины сэлүүрийн тогтоолтыг оролдож байгаад юу ч анзаарсангүй.

	— Вадим Петрович хаашаа яв гэх сэн бол? гэж Саран асуугаад, завиа мөрний уудам руу аяархан заллаа.

	— Астрахань руу шууд очно! Тэндээсээ төрсөн хязгаар нутаг руугаа явна! гэж Вадим тохуурхан командлав.

	— Би зөвшөөрч байна! гэж Нюдля дуугарлаа. Түүний ичингүйрэл арилж баяр баясгалан нь үлджээ. Уг баясгалан дэлхий ертөнцийг гоо, үзэсгэлэнтэй болгож, амьдралыг хязгааргүй болгосон мэт санагдмуй.

	Вадим тэр өдрийнхөө аяллын зорилгыг нууж чадсангүй, 

	— Найз нар аа, бид усны хамгаалах тэмдгийн сахиул өвгөн Михеичийн загасны шөлийг амтлахаар явж байна! гэв.

	Саранг сэлүүрдэж гарахад Вадим Нюдля хоёр хулчганан номхон сууцгааж, санамсаргүй хөл, гар бие биедээ хүрэх бүрий давхийнэ. Завиа уд модон дотор нууж, ой дотуур удаан явцгаалаа. Өмнөх ойн цоорхойд саглагар хусны цайрах сүүдэрт түүдэг гал дүрэлзэнэ. Ханхар цээжтэй, битүү сахалтай, хөгжөөнтэй нүдтэй өвгөн тэднийг:

	— Эрхэм зочид оо, та нарыг хүлээж ядлаа! Загасны шөл ч иддэг дээрээ байгаа! За зооглоцгооно уу! гэж дуу шуутай угтан Нюдляд утгуур сарвайлаа.

	Вадим хамт яваа хүмүүсээ өвгөнд танилцуулж, ирээдүйн эмч гэдгийг онцлов.

	— Эмч домч чинь хөгшин хүний хамгийн хүсдэг найз. Нэгээр ч барахгүй хэд хэдэн хууч байна гэж Михеич өөрийнхөө нас дээр гарсныг сануулав.

	— Өнөөдөрхөн таныг үзнэ! гэж Нюдля нухацтай амлав.

	— Охин минь анхаарал тавьсанд маш их баярлалаа! Харин одоо ширээнд урья гэж өвгөн хүнгэнүүлэв.

	Михеич түүдгийн дэргэд хусан тайрдас хадаж хийсэн намхан ширээ тавьж, дээр нь том ухмал таваг тавивал хэрчиж зүссэн загаснаас уур савсана. Зочдод сайхан үнэр ханхалсан тостой шөл аягалж өглөө. Цэвэрхэн бүтээлэг дэвссэн ширээн дээр шөл хөрөхөөс өмнө шил архи, маш бяцхан хундаганууд авчирч тавилаа.

	— Загасны шөлний өмнө нэг нэг хундага татахад зүгээр, — Тэгэхгүй бол морь тэжээлээ идэхгүй гээд гэрийн эзэн хуйвалдагчийн маягаар зочдодоо нүд ирмэлээ.

	Нюдля, Саран хоёр хундагаа авч уруул хүргээд бие биеэ харснаа ширээн дээр тавив.

	Вадим хундагаа Михеичийн хундагатай тулган жингэнүүлж, чиний эрүүл мэндийн төлөө ууя гэсэн байртай Нюдля руу дохив. Тэгээд Вадим оюутнуудад хандаж:

	— За эмч нар аа! Михеич далан хоёртой гэхэд дөнгөж сая далангаас авсан өргөст хэмх шиг л байна. Манай хүн нэг ч удаа эмнэлэгт очиж байгаагүй хүн. Михеич, би худлаа хэлж байна уу, яриач? гэв.

	— Үнэхээр тийм? гэж өвгөн батлаад, — Гэвч өвддөггүй байсандаа биш, хувьсгалын өмнө эмчлүүлэх мөнгө байдаггүй байлаа, харин дараа нь эмнэлэг дээр яваад л очно, хүн зөндөө байдаг боллоо. Нэг үгээр хэлбэл, өөрийнхөө ардын маягаар анагааж дасжээ. Хугас шилний талыг хөнтөрчхөөд бөөрөлзгөнөтэй цай уугаад, халуун пийшин дээр бошинзоор хучаад л гүйцээ... Өвчин эмгэг арилчихсан байна гэлээ.

	— Михеич бол миний багш байгаа юм. Би Казаниас Саратовт ирээд Михеичийнд ирж үүнтэй хамт уурын тээрэм дээр ажиллаж байсан юм гэж Вадим Нюдля, Саран хоёрт нухацтай тайлбарлав.

	— Ха, ха, өвгөнийг магтах юмаа мөн олов оо!.. Нууц ажилтнууд нэг хэрэгтэй хүнийг амьтны нүднээс далд байлгахыг гуйсан юм. Михеич өвгөний гавьяа ердөө л энэ. Харин залуу чи мөн сайн ажилладаг байж бил ээ! Эзнийхээ нурууг хугалсан ч ажилдаа муу байгаагүй шүү.

	— Михеич ээ, тэр яах вэ! Залуу цагт хөдөлмөр хэнийг ч эвдэж байгаагүй. Энэ ойн зурвас дээр Майн нэгний нууц хуралд хэрхэн цугларч байснаа загасны шөлтэй энэ түүдэг галынхаа дэргэд дурсан санацгаая.

	— Янз бүрийн л юм болж байлаа! гэж Михеич ширүүн сөрвөгөр буурал хөмсгөө илж, — Заримдаа ч муу, заримдаа ч овоо байдаг байв. Гэвч зуутын завь хүмүүстэй сэлж ирж бил ээ. Тэр хусан дээр туг өлгөчихсөн намирч байлаа. Тэгээд тугаа хамгаалж харгис цагдаатай үзэлцэж байж бил ээ. Харин эцсийн эцэст манайхан дийлсэн нь сайн болсон юм!.. Багачууд аа, сурцгаа гэж Нюдля, Саран хоёрт хандаж, — Та нар өөр амьдралтай улс, гэвч та нарын үе биднийхээс амар байхгүй! Үе болгон өөрийн санаа тавих юмтай байдаг юм миний энэ үгийг санаж яваарай гэв.

	Эрэг дээрх түүдгийн гал бүр харанхуй болтол унтарсангүй. Тэр орой Михеич залуучуудад сайхан үг хэлж, элбэг дэлбэг дайлжээ.

	— Амьдрал ийнхүү хурдан өнгөрдөг нь харамсалтай байна гэж тэр салахдаа гунигтай хэлээд, — Өвгөнийгөө битгий мартаарай! гэлээ.

	Үдэш орой харуй бүрийд бараг Ижил мөрний өргөн уудам мандал даяар туссан сарны туяан замаар тэд яаралгүй буцаж явлаа. Вадим байн байн хүчтэй даллан сэлүүрдэнэ. Завин дээр нам жим, хүн болгон Михеичтэй уулзсанаа өөр өөрийнхөөрөө бодно... Тэр залуу байхдаа Ижил мөрний эрэг дээр онгоц чирэгч байжээ!.. Өөрийн манааны газар хэчнээн хувьсгалчдыг харгис цагдаагаас авраа бол! Тэгээд одоо өгөөмөр сэтгэлээрээ ойн байшингийнхаа элбэг биш идээ будаагаа бусадтай хуваалцахад бэлэн байдаг ажээ.

	Вадим Нюдля, Саран хоёрыг нийтийн байранд нь хүртэл үдэж, байн байн захидал бичиж байхаар амлав. Чингээд өөрөө сэтгэл догдолсондоо удаан унтаж чадсангүй. Тэр зочид буудлаас хөнгөн бяцхан чемоданаа авч эргээр сэлгүүцэхээр гарлаа. Дээрээс хожимдож ирсэн галт онгоц хөвөгч зогсоолоос ганц бие зорчигчийг авч Астраханийн зүг сэнст хүрдээрээ нойрмог мэт ус шалчигнуулан сэлэв.

	
ЕСДҮГЭЭР БҮЛЭГ

	1

	Хорин дөрөвдүгээр он дуусах гэж яарах бөлгөө... Гэвч Ижил орчмоор хоёр ширүүн долгионоор болж өнгөрсөн урьд хэзээ ч байгаагүй ган гачиг, тэжээлгүй явдалд бараг бүх малаа алдсан халимгийн тал яагаад ч сэхэж чадахгүй байлаа. Тэгтэл гал тахих сар эхэлжээ. Талд хүйтэрч, өглөөгүүр түрүүчийн зайрмаг морины хөлд шажигнах нь намрын адаг сар шувтарч байгаагийн шинж бил ээ. Өдөр дунд тэнгэр гийж, заримдаа хямран, үүл бөөгнөрч, цасан ширхэг хаялан, газар хүрэлгүй хайлах нь бий.

	Байгаль өөрийн ер бишийн сорилтод хүмүүсийн бэлэн байгаа эсэхийг шалгах гэсэн мэт хатуу цаг төдийлөн яарахгүй ажээ. Талынхан энэ үед тариа, хадлангаа хурааж, хашаандаа уул овоо шиг аргал хатаан хурааж галд тахил өргөх их баяртаа бэлэн болдог бил ээ. Гэр бүлийн сайн сайхан, гал голомтыг хамгаалагч онгон тэнгэр бурхнаа өршөөлтэй болгохын тулд айл өрх бүр ээлжээ ирэхээр нь хонь гаргана. Алсан малынхаа мах, өөх, ясыг галдаа өргөж, үлдсэнийг цугларсан ураг төрлийнхнийхөө найрт хэрэглэнэ. Ийнхүү ёслол үйлдэнэ.

	Чоносын хотонд энэ заншлыг онцгой хичээлтэй сахина. Ахлагч айл бүрд өргөл барих өдрийг нь тогтоожээ. Заримдаа хоёр хашаанд уг өдөр таарах явдал ч гарна. Хөгшин хөвөөгүй цөм баяртай байх ажээ. Гэрийн эзэгтэй насанд хүрсэн хүмүүст нөөсөн архиа халаан өгч, залуучууд хонины шинэхэн мах цадталаа идэж шөнө дүл болтол домборын эгшигт тоглон наадаж зугаацна.

	Дөрвөн долоон хоногийн турш хэдийдээ унтдаг юм бэ? гэхээр хот айл даяар инээд, хуур хөгжим, бүжигчдийн дүрсгүйтэн хашхиралдах үл тасарна. Халимаг ардын уртын дууны зай завсарт тийм ч сайхангүй яриа хөөрөө үе үе өрнөж, жилийн турш дуу шуугүй явсан адуучин оторт ганцаараа юу үзэж амссанаа ярихад энэ хүн яаж амьд үлдээ вэ гэж гайхах сэтгэл өөрийн эрхгүй төрнө.

	Бага ээрэг хөлчүүрсэн этгээдийн санамсаргүй яриа мартагдаж харин нийтийн хөгжөөн цэнгэл ой тойнд удаан үлдэнэ. Тэгээд энэ өдрүүд дахин давтагдахыг жилийн турш удтал хүлээнэ.

	Гэвч галын тахилгын сар Чоносын хотонд хөгжөөн цэнгэлгүй өнгөрчээ.

	Өтгөрсөн харанхуйд хот айлын гал харсан үдэш оройн зочны сонор чих домборын гунигт эгшиг, өлсгөлөн нохойн хуцах дууг сонслоо.

	Морьтой хүн нуурын зүгээс хот айл руу ойртож, орчноо харахын тулд үе үе зэгсний зүг эргэн харна. Чоносынхон дээр ирээгүй удсан ажээ. Ерөөсөө маш их уджээ! Тэр жилүүдэд хот айл нэлдээ эсгий гэртэй байсан бол одоо хорь гаруй шавар тагз, тэр ч байтугай тал нь давхар модон байшин ч байх ажээ. Чухам хэний байшин болохыг оройтсон зочин сайн мэдэж байсан бөгөөд мэдэхгүй байсан ч таахад хэцүү биш байлаа. Суурин газар бүхэн өөрийн ахлагчтай бөгөөд ахлагч бусдаасаа шинэ дээлээрээ ялгараад зогсдоггүй... 

	Хот айлын хашааны байрлал харийн хүнд хачин жигтэй санагдана. Шавар тагзуудыг тойрон ядуучуудын хар дээвэртэй гэрүүд шавсан нь бэлчээрт хурсан сүрэг хонийг санагдуулна. Нөөлөг салхи байшингийн хоорондуур салхилж, гэрүүдэд хүрч дээвэр туургыг нь дэрвүүлэн муухан дулаалсан гэрт нэвтэрнэ. Дулаан нутагтаа цагтаа нисэж амжаагүй хувьгүй шувууны далавч шиг гэрийн навтархай бүрээс хөөрхийлөлтэй дэрвэнэ. Цагийн сайнд гэрийг хунгар, салхинаас авардаг зэгсэн хашаа барих зай үлдээхийн тулд нэг нэгнээс нь хол зайтай барьдаг байлаа. Малын саруул том хашаа ч барина. Одоо нэг хоёр үнээ, тав зургаан хонинд хорго төдийхөн барьжээ. Удмын тэргүүний эдлэн л гагцхүү он жил, гай гамшигт огт автсангүй.

	Бергяс 1916 оны зун худалдаачдаас давирхай нь ханхалсан бүдүүн дүнз Черный Ярт худалдан авчээ. Дүнзээ талын гүн рүү аваачихад бүтэн цуваа үхэр тэрэг шаардагдав. Байшин гарамгай сайн барьдаг, хөгжөөнтэй, хонгор үстэй Денис Горбачевоор толгойлуулсан оросын арван хоёр мужаан ахлагчид дөрвөн тасалгаатай, гонхтой, дээвэртээ суудаг өрөөтэй саруул байшин барьжээ. Эзэн байшингийнхаа доод давхарт өвлийн цагт эрт төллөсөн хурга, тугалаа хийнэ. Гадна талаас нь нимгэн банзаар хашиж, ногоон будгаар буджээ... Гарын дүйтэй Денис дотор талыг нь будаж, үүдний өрөө, зочдын өрөөг орловын мужаануудын маягаар сайхан сийлбэрээр чимжээ. Байшинг тойруулан хоёр метрийн хашаа суулгаж, дүрсгүй жаалууд ахлагчийн хашаа руу шагайх зориг гаргавал шийтгэлгүй үлдээхгүйн тулд оройгоор нь буталсан шил цацжээ. Тэр хашаанаас цааш аж ахуйн сүрлэг барилга байшингийн ард бараг хагас десятин газар үргэлжилнэ.

	Хот руу дайрсан дээрэмчдийн довтолгоо ч, эвдрэл сүйрэл ч, дайн дажин ч Бергясын цайзыг ганхуулсангүй. Гагцхүү бат бэх суулгасан хашааны будаг энд тэндээ шалбарсан байлаа. Мал цөөрсөн нь үнэн боловч учир шалтгааныг ганцхан эзэн л мэдэх болой.

	Германтай дайтах хүртэл Чоносын хотныхон нүүдэллэдэг байлаа. Одоо талын гацаа байраа өөрчлөх хэрэггүй мэт болжээ. Үнэхээр тийм ажээ. Агт морьдоо армид унаа болгож, үнэндээ зарж үрчихсэн бил ээ. Тэгэхээр сүрэггүй болохоор нүүх ямар утга байна? Ямар хулгана зурам хариулалтай биш дээ? Олон биш сүрэгт ойр зуур тэжээл хангалттай ажээ.

	Хотны гал улалзан анивчиж урин зална. Гэвч галын гэрэл гэгээ янз бүр бөлгөө. Зарим гэрт гал голомтын гэрэл шөнийн харанхуйд улалзаж хүмүүсийг бүлээсгэж байхад, нэлээд нөөцтэй айл нь тосон дэнтэй, тэр ч байтугай керосин дэнлүүтэй ажээ.

	Морьтой хүн мориноосоо бууж, олон жирмээ сулруулж урт замын турш үрчийсэн цэмбэн дээлээ засаж янзлан хуурай дов дээр сууж, халааснаасаа мөнгөн тоногтой модон гаансаа гаргаж, тамхи чихэж чүдэнз зуран нэрлээ. Тэр энд хэнээс ч айсан юмгүй, түүнийг отсон юм ч байсангүй. Гэвч зэгсний тэнд яагаад ч юм саатжээ. Хотны эзэнтэй яриа хөөрөө үүсгэх бэлтгэлгүй байснаас ч тэгж саатсан байж болох ажээ.

	Бергяс энэ үеэр дэцэдсэн толгойтой өргөн төмөр орон дээр пүүсүү өнгөтэй хөнжилд хөлбөрч байлаа. Царицынаас шинэ байранд орсонтой холбогдуулан авчирсан тавилгатай хамт эл орыг авчирчээ. Эхлээд аятайхан юм шиг Бергяст санагдаж байснаа пүрш нь таалагдахаа больжээ. Тэгээд дадаж заншаагүй хэвтэртээ уурлан, банз хөрөөдөж тааруулан пүрш дээр нь тавьж эсгий дэвсэж зузаалахыг тушаажээ.

	Унтлагын өрөөний тавил чинээлэг биш ажээ. Өрөөний зүүн талд Сяяхлягийн яг тийм боловч арай нарийхан ор байх бөлгөө. Орны хооронд тэднийг холбосон маягтай намхан буйдан тавьж шар өнгийн үстэй хилэнгээр бүтээж тасалгааны дунд ёрог бүтээлэгтэй жижигхэн ширээ тавьжээ. Шалаа буйдан, бүтээлгийн өнгөөр будсан нь ороо засахад бүх юм багваахай цэцэг цэцэглэсэн нугыг санагдуулна. Босгоноос аваад тасалгааны гол руу бүх шалаа хучаагүй ч гэсэн өнгөлөг хивс дэвсчээ. Бергяс гэрийнхээ тавилгыг зайсан Хембягийнх шиг байлгахыг хүсжээ. Гэвч Сяяхля эсэргүүцэж, аливаа хүн нэг нэгнээсээ төрх, дуугаараа ялгаатай, ингэхээр гэрийн доторх дадал заншил өөрийнхөөрөө байх ёстой, нийгэмд ямар байр эзэлж, хүмүүжил нь ямар байгааг илтгэх ёстой гэжээ... 

	Эзнээр нь гэрийг нь, идээгээр нь аашийг нь шинж гэдэг цэцэн үгийг тэр сануулав. Бергяс энэ талаар түүнтэй маргахыг хүссэнгүй.

	Гэвч баяр баясгалант тэр жилүүдэд хэчнээн хол хоцроо вэ! Бергяс орноосоо босолгүй хоёр долоо хоножээ. Амьд яваа насандаа анх удаа өвчинд ийнхүү дийлдэв. Урдын дур зоргоороо идэж, ууж өөртөө хайнга хандаж байсан нь зүгээр өнгөрлөө гэж хэлэх аргагүй. Бөөр, нуруугаар хатгуулж хашхирч ёолох ч байсан л даа, гэвч ингэж удаан хэвтэж яваагүй бил ээ... 

	Хэмжээ хязгааргүй ууж идэж байсан залуу зандан цагийн наргиан цэнгэлт амьдрал элэг, бөөрийг нь муутгажээ. Одоо тийм ч их биш уух шиг болоход нойргүй болж, бөөрөндөө халуун жин наан, унтлагын өрөө дотуур холхих болжээ... Эдгээр түр зуурын өвчин дээр цээжний зүүн талд байнга эвгүй оргидог зовуурь нэмэгджээ. Тархи толгой нь үе үе эргэнэ.

	Ахлагч шиг угийн хөдөлгөөнтэй хүн, тэгээд бас ийм цөвүүн цаг үед хэвтэрт хөрвөж байх нь ёстой эрүү шүүлт мэт ажээ. Бергяс урьд нь зочинд тээр шаасан мэт хандаж, хэрэггүй хүнээс түргэхэн салахыг боддог байсан бол одоо уйтгарлаж, орж ирсэн хүн болгонд баярлана. Олдсон юм болгоноор гүзээгээ дүүргэж, хамхуул шиг харийн хашаагаар тэнэж явдаг өвгөн Онгашийг тэр өөртөө татмаар санагджээ.

	Тэр ноорхой өвгөнийг урьд нь хатавчнаасаа дээш гаргадаг байл уу? Тэгэхэд одоо “Онгашийг дуудчих” гэх ахлагчийн зарлиг олонтоо сонстох болсонд Бергяс өөрөө ч гайхна. Тэгээд түүнийг хайн олох хооронд Бергяс тэсэж ядан эрихээ имэрч: өвгөн гэнэт алга болчихсон байвал уйдаж үхнэ дээ! гэж санаа зовно. Бергяс мэгзмээ дуусаад алгаа ташихад хажуугийн өрөөнөөс Сяяхля нэхэж байгаа юмаа барьсаар гарч ирнэ. Тэрээр залуу биш, цаг үе түүний гоо үзэсгэлэнд зохих нөлөө үзүүлж, нүдний нь буланд жижгэвтэр үрчлээ гүн сууж, хөмсөгний хооронд хоёр үрчлээ гарч, царай нь гонзойн шумайжээ!.. “Гоо үзэсгэлэн нь гулсдаггүй хүн гэж алга даа!” гэж Бергяс заримдаа бодно. Тэгээд тэр даруй өнөөх муухай бодлоо хөөж: “Үгүй, үгүй! Одоо эхнэрийн царай тунгалаг хэвээр, нүд нь эрд гарах гэж буй бүсгүйнх шиг гал цогтой, бие нь цэх, уян хатан байна! Жижигхэн цэцгэн хээтэй цагаан палаажтай явж байх нь урьдын адил үзэсгэлэнтэй, хүсэл татам ажээ. Гэхдээ л гурван жилийн дараа тавь хүрнэ шүү дээ!” гэж бодно.

	— Сяяхля, би мөргөлөө дуусчихлаа гээд Бергяс тохойлдон өндийж, — Юм идэцгээх үү? гэлээ.

	Тэр хэдэн өдрийн турш юм идэх дургүй байжээ. Юм идээд ч тус болохгүйг эр, эм хоёр мэдэж байлаа. Энэ үед тэд оройн хоолоо идэхээр сууцгаадаг бил ээ. Бергяс бүх өвчин зовлонгоо таягдаж, хуучин дадал заншил болсон юмандаа эргэж орохыг хэчнээн ч их хүснэ вэ!

	Тийм ч дээрээс тэр:

	— Босож, чамтай ширээнд хамт суумаар байна гэлээ.

	— Босож болохгүй! Та Богла багшийн захиасыг мартаагүй биз дээ? Тэр гурван долоо хоног таныг орноосоо босож болохгүй... гэсэн Хоёрхон долоо хоног өнгөрч байна шүү дээ гэж Сяяхля сануулав.

	— Өнөөдөр бие овоо байна. Бас тэгээд ч залхаж гүйцлээ! гэж Бергяс худлаа хэллээ.

	Бергяс нөгөө гар дээрээ түшиж өндийхийг оролдов.

	Сяяхля хүрч очин нөхрийнхөө булцруу болсон үрчлээстэй духан дээр хүйтэн алгаа тавилаа. Энэ үед Бергясын өмнө толь аваачиж өгсөн бол тэр лав айн ухаан алдаж, дэрэнд нүүрээрээ шаан унах байсан байх аа. Түүний нүүр турж, үрчлээтэн шарлаж хүнийх гэхээсээ илүү сармагчныхтай төстэй болсон ажээ. Гагцхүү тавиун сэтгэлт Сяяхля л түүнийг үүрд олзолж, сүүдрээ болгосон энэ хүнийг жигшин зэвүүцэж айх сэтгэлээ яаж ийгээд дарж чадаж байлаа.

	— Одоо идэх юм авчраад өндийхөд чинь тусалъя гэж тэр хэллээ.

	Түдэлгүй Сяяхля эвдэж чанасан мах том модон тавагт гаргаж, уурыг нь савсуулсаар авчирлаа. Тэр эр нөхрийнхөө нүд рүү дахин харж, ер бишийн их дуулгавартайгаар ширээгээ орны толгой руу ойртуулж, өөрөө зэрэгцэн суулаа. Бергяс хөмсөг зангидан махыг нимгэн огтолж үмхэн ноомой зажилна.

	— Хотонд сонин юу байна даа? гэж нам жимийг эвдэхийн тулд тэр асуулаа.

	— Өө, бахь байдгаараа! Ардууд ядуурсаар л байна гээд Сяяхля хутгаа тавьж хормогчоороо уруулаа арчин: — Өглөө Окажийн бэртэй тааралдлаа... Хөгжөөнтэй, аятайхан, чийрэг бүсгүй байсныг санаж байгаа биз дээ... Одоо ямар болсон гээч, салхинд ганхаж байна... Хүүхдүүд өлсөөд сэлхэрч байна. Тэдэнд өдөр бүр сүү өгч байгаа юм, гурван хүүхдэд ганц лааз сүү юу болох вэ, өөр л юмаар туслах хэрэгтэй юм шиг байна. Манай үнээнүүд бараг жилбэгүй болжээ... гэв.

	— Талд тэжээл бас байдаггүй гээд Бергяс санаа алдав. Тэр сүүлийн үед хэтэрхий гомдол гаргадаг болсон нь Сяяхлягийн яриаг өөрчлөхийг хүсжээ.

	— Бергяс аа, отог омгийнхондоо туслах юм сан даа! гэж Сяяхля шаардангуй хэлээд, — Окажи, Азыдын хүүхдүүд гэртээ тамир тасран хэвтэж, томчуул нь хөл дээрээ тогтож ядан байна гэв.

	Ахлагч гэргийнхээ гуйлтыг хорсолтойгоор няцаан:

	— Туслахгүй! Хорин нэгэн онд тэнэглэсэн минь хангалттай! Сүргийнхээ хагасыг тараагаад өгчихсөн, яаж талархсан бил ээ? “Баян!, нударган!” гэж намайг нэрлэн бүх замын бэлчрээр нэг хашхирч байгаа биз дээ! Гүйцэтгэх хороог сонгох болоход омгийн тэргүүн намайг биш, харин Окажи, Азыдын хүүхдийг явуулсан шүү дээ! Тийм л ухаантай, сайн юм бол одоо өөрсдөө л өөрсдийгөө өлсгөлөнгөөс авраг! Харин муу гэгдсэн Бергяс тэдэнгүйгээр болно! гэв.

	— Та ингэж бачимдаж болохгүй, тайвшир гэж Сяяхля түүнийг ятгахыг хичээн яриагаа үргэлжлүүлж, — Бидний сайхан санаа гаргасныг цөмөөрөө санаж байгаа. Энэ ч бас илрэлээ олно гэдгийг та харах болно. Та зүрхний хүндрэлээр үхэж болох байсан боловч амь гарлаа. Таныг хүмүүсийн залбирал л аварсан. Бас сайн бүхнийг чинь тэр дээр санаж байгаа! гээд Сяяхля адар өөд толгой дохин, — Бурхан тэнгэр санана. Ээ, хайрхан, бурхан багш минь!.. Миний нөхрийг шаналлаас ангижруулаач... Тэр өөрийнхөө удмыг өлсгөлөнгийн үхлээс аврах, хүмүүст хэрэгтэй, сайн хүн... гээд Сяяхля бурхныхаа өмнө өвдөг сөхрөв.

	— Сяяхля боль л доо! Ингээд ч уяруулж чадахгүй шүү дээ! Элэг зовоогоод өнөөдөр тавгүй л байна... Юуны тухай гуйгаад байгаагаа бодооч! Бид өөрснөө мөдхөн нүд анина... Малтай байсан үеийнхээ талд нь ч хүрэх малтай болж чадахгүй гэж нөхөр нь түүний яриаг таслав.

	Сяяхля босон харайв. Нүдэнд нь хорсол цахилах аж.

	— Надад худлаа хэлэхээсээ ичдэггүй юм бол ядаж энэ дөрвөн хананаас ичээч... Та хаалгаа түгжчихээд үнэт эрдэнэс, мөнгөө тоолж байхыг чинь би хараагүй юм уу, харсан ч мартсан хэрэг үү! гэлээ.

	Өлсгөлөн цагт Бергяс нэг биш ийм хот айлыг хооллож чадах сан бил ээ. Дайны анхны жил жагсаалын цэргийн морь нийлүүлж урьд үзэгдээгүй их баяжсан бөлгөө. Орос найз Микол Жидков нь өөрийнхөө хөрөнгө хогшлыг борлуулж байхдаа халимаг нөхрийгөө цаасан мөнгөө алтаар сольж байгаа хэрэгтэй хүмүүстэй найзлуулжээ. Энэ нь Бергясын хувьд хамгийн сайхан цаг байлаа. Бүхэл бүтэн сүрэг агт алтан шаргал төмөр дүүрэн жинтэйхэн уут болон хувирч байв. Агт морьдыг өөрийнхнөөсөө ч, хүнийхээс ч нууж болох биш, харин тэр уут хөлөөс зайдуу газар зуун жил ч хэвтэж байж болно! Зуун засаг өнгөрсөн ч нэг сайхан өдөр сүрэг үнээ, шинэ байшин, тэрэг дүүрэн гурил, ёотон болон хувирна.

	Муусайн ядуучууд баячуудгүйгээр амьдрах гэж үзээд чадсангүй! Идэх юм юу ч үгүй, өөрөө өөрийгөө өлсгөлөнгөөр гуриатуулж байна, харин гурил будаа, зөгийн бал, эрээн даавууг ядрахдаа хэрэглэхээр алт хадгалсан хүмүүст өгнө.

	Чоносын хотыг дайран гарсан цагаантан, улаантны долгио, иргэний дайн ахлагчийн чинээлэг байдлыг огтхон ч хөндөөгүй гэж хэлж болохгүй бил ээ. Улаантнууд ирээд үнээг нь цэргийн хүнсэнд улсын болгож, цагаантныг морилж ирэхэд офицеруудыг нь ширээнд урьж, цэргийн нь хүнсэнд бяруу гаргах хэрэгтэй нь тэнэг хүнд ч тодорхой бил ээ. Ингэж солигдох нь тоо томшгүй ажээ! Бас хэлж ярилгүй авч явах нь зөндөө! Өөрийнхөн нь ч өлсөж, гуу жалга руу хонь хулгайлж аваачих явдал ч гарна!.Тэгээд ч Бергяс илүү мал байлгахаа бүр байжээ. Зөвхөн нүдэнд өртөх цөөхөн мал байлгана. Бас ахлагч малчин бүрд итгэхээ байжээ.

	Бергяс гэргийнхээ залбирч байхыг чагнан:

	“Зооринд ч бага сага юм байгаа л даа! Бий, гэхдээ чиний нэр төрийн юм биш ээ! Алтыг яахыг хэлэх хүн л байхгүй байна даа. Микол амьд байсан сан бол хоёулаа нийлээд ямар нэгэн юм бодох сон... Миколыг амьд байхгүй гэлцэх юм. Хорин нэгэн оны хавар Така Борис хоёр нэг ирж бил ээ. Харанхуй шөнө хүлэмжид нуугдаж байгаад дахиад л зугтсан юм сан! Үнэгний амьдрал л удаан амьдрал биш дээ! Така, Борис хоёрыг талийгаач болчихсон юм шиг ярилцах юм!.. Харин тийм их сөрөг хүчтэй тулгарсан гуйлгачдын засаг талын зулдаргана шиг үндэс нь газар жилээс жилд улам гүн сууж байна. Гэвч өлсгөлөн гэгч жад, буу зэвсгээс аймшигтай! Талх, будааныхаа үлдэгдлийг мухлагаас хамж дуусаад л тэдний засаг хатаж хагдарна” гэж бодов.

	Шинэ засгийн зайлшгүй сүйрэх тухай ийм дүгнэлтэд хүрсэн Бергяс тайвширч, бодол санаагаа Сяяхляд хандуулав.

	“Эхнэр маань бусад эмэгтэйчүүдийн адил зөөлөн сэтгэлтэй бил ээ. Хотонд уйлж чарлаж байгаа өлсгөлөн хүүхэд хараад над дээр аливаа юм гуйж ирэх юм... Би гуйсан болгонд амь гол болсон талхыг нь бэлэглэж байдаг бурхан тэнгэр биш дээ. Нуусан юмыг минь цөмийг авгай мэдээгүй нь сайн байна. Хар гэрүүдэд аль эрт хормой хормойгоор тараагаад өгчих байсан байх! Тэгээд өөрөө бусад өлсгөлөнгүүдийн хамт хавганачихсан байх бий! Харин тэгэхэд би тэр алтны төлөө хэдэн жил ч нойр хоолгүй зовж байгаа байж болох юм! Сүм хийдийн бүрээ бишгүүр толгойд нижигнэн байгаа юм шиг зүрх лугшиж байна” гэж бодно.

	Хашаанд нохой хуцаж, хаалга нь чахарлаа. Бергяс Сяяхляг дуудаад, хариу хүлээлгүй огцом өндийх гэсэн боловч зүрхийг нь улайсгасан зүүгээр хатгах мэт болж, гар нь биеийнхээ дагуу өөрийн эрхгүй унжлаа.

	Унтаж унтаж босож ирсэн юм шиг үрчийсэн царайтай, хусаагүй армаг тармаг буурал сахлын цаанаас мишээх нь арай ядан харагдах, цагаан эсгий оймстой Онгаш өвгөн орж иржээ.

	Онгаш өвгөн улаан оройтой сэгсгэр үнэгэн малгай духдуулж, яагаад ч юм хормой нь урагдсан гонжгор дээл дээрээ чонын арьсан хантааз, энд тэндээ бүдүүн утсаар эмхэрдэж оёсон хуучин муу нэхий өмдтэй байх ажээ... Тодорхой өнгө хэлэхэд хэцүү, жилийн аль ч улиралд зүүж явдаг ноосон хүзүүний ороолт нь өвгөний хүзүүнд хааш яашхан санжганана.

	Өвгөн малгайныхаа улаан оройд бусад өнгөнөөс илүү эрхэмлэдэг улаан нөхөөс тавьсан учир орчин тойрны хот айлынхан түүнийг Улаан Онгаш гэж хочилжээ. Өвгөн ч шинэ хочоо няцаахыг оролдсонгүй.

	— Байцаа гэдгээс ямар ч болсон дээр гэж тэр ойр дотнынхондоо ярьдаг байлаа.

	Бергяс өвгөнийг орж ирсэнд баяртай байсан авч бардам зан нь баясгалангаа шууд хэлэхэд саад болж байлаа.

	— За Онгаш, чи яасан их гоёчихоо вэ! Яг мануухай шиг!.. Хаашаа ингэж удаан тэнээ вэ?

	Урьд нь үг дуугүй байдаг Онгаш ярьж хөөрч сурчээ.

	— Тэнээгүй, ажил төрлөөр явсан юм гээд өвгөн хөмсөг зангидаж суух газар хайлаа.

	— Адаглаад малгайгаа сольчихгүй! Чи улаан малгай дотроо юу авчирснаа түргэн хэлээч? гэж Бергяс яриагаа үргэлжлүүлэв.

	— Юу ч авчирсан бай энэ миний мэдэх хэрэг. Хүмүүсийн тусын тулд явсан юм. Чи хэвтээд л мах зооглоод байдаг, гэтэл тэр махыг чинь хүмүүс хэдэн долоо хоногоор олж харахгүй байна, бас цайны идээ ч алга... Тэгээд би өргөө рүү явсан юм. Бидний талаар юу бодож байдгийг нь мэдэх гэсэн юм.

	— Мэдэв үү? гээд Бергяс өвчнөө шүд зуун тэсэж, нуруундаа дэрээ ивэхийг оролдов.

	— Өргөөнд хамгийн гол хүн дээр нь очлоо! гэж өвгөн сайрхаад, бодолдоо автан шогширч, — Манай Цэрэн яасан ухаантай, догь болоо вэ! Зузаан зузаан ном уншиж байна. Дуртай цагтаа Элстий болон Москватай ярьж байна! гэв.

	— Тэдний гэрээр оров уу? гэж ахлагч үг сөрлөө.

	— Оролгүй яах вэ. Өөрөө урьж цайлан, хүндтэй суудалд, суулгав! Өөрөөр байж болохгүй биз дээ? Эхийг нь талийгаач болоход би өнчдөөс холдолгүй өдөр шөнөгүй хамт байсан юм чинь. Тэгэхэд өлсгөлөн малчин жаал улсын хамгийн том ахлагч болно гэж хэн бодох бил ээ? Цэрэн Тундутов ноёноос ухаанаараа давж гарчээ. Бас гэргий нь хайж олох аргагүй үзэсгэлэнтэй хүүхэн байна! Чиний найз Миколын охин гэнэ... гээд баргар царайлах Бергяс руу нүд буландаж хараад, — Цэрэнгийн гэргий нүдэнд дулаан, чин сэтгэлтэй эмэгтэй юм гэдгийг шууд хэлье. Ноёны гэрт тийм сайхан хүүхнийг харж байсангүй. Үнэндээ чиний Сяяхля залуудаа бараг тийм байсан юм. Нинагийн нүд нь цэлмэг тэнгэр шиг бас дандаа гал цогтой харагдана. Эр нөхөртөө ч, зочинд ч чанга дуугардаггүй, манай чавганц нартай адил биш юм... Царай нь цав цагаан, хөх нь... гээд хөгшин Онгаш нүд нь сэргэж хэлэх үгээ олж ядан толгой сэгсрэв.

	— Хөхний хувьд ч тодорхой байна! Цэрэнгийнд өөр юу харав даа? гэж Бергяс түүний үгийг таслав.

	— Цэрэнгийнд хоёр хоног зочилж өдөн гудсан дээр унтлаа. Тэгээд замдаа хэрэглэ гэж нэг талх, булангийн тал цай өглөө. Би амьдралдаа өөр ийм хүмүүсийг хараагүй бил ээ! гэж Цэрэнгийнд айлчилсан тухай яриагаа өвгөн дуусгав.

	— За яах вэ! гэж Бергяс зөвшөөд, — Чи тэгээд тэдэнтэй юу ярив даа? Жаахан ажил хэрэг рүүгээ орооч, түүнээс биш тойроод л байна даа... гэв.

	— Товчоор ярьж болохгүй! Цээжинд хуримтлуулагдсан бодлыг шууд цөмийг хэлж болдог биш дээ. Бергяс минь, битгий таслаад байгаач... Би юу гээд зогслоо доо? Өө тийм... Нина жаалыгаа хооллолоо... Харин ууган хүүгээ Чотын гэж нэрлэжээ! Ямар байна даа! Тэр орос эмэгтэй бас нэг Чотыныг төрүүлжээ. Тэр жаалын ухаан яг л манай Хейчиев Чотын шиг юм гэдгийг би Бергяс чамд шууд хэлмээр байна! Халимаг биш ч гэсэн орос гоо үзэсгэлэнт эмэгтэйн залбирлыг бурхан сонсож ингэж л тунгааж дээ! Манай бурхан Цэрэнгийн гэр бүлд удам угсааны нэр төр, цэцэн мэргэний сүлдийг ингэж заяажээ!

	— Чотыны тухай ярихаа боль! гэж Бергяс өөрийнхөө зам нь хазайсан хүү Такагаа дурсан түүний яриаг тасалж, — Би чамайг тэнд Цэрэнтэй юу ярьсны чинь асууж байна гэлээ.

	Бергяс өвдөхөөсөө нэлээд өмнөөс эхлэн сүүлийн үед Онгашийг өөр дээрээ байн байн дууддаг болжээ. Юм юм үзсэн өвгөн ярьж эхлэхээрээ сайрхах дуртай бил ээ. Гэвч өвгөний элдэв үгийн завсар хэнээс ч дуулахааргүй мэдээ хавчуулагддаг ажээ. Хөгшин Онгаш цэцгээс цэцэг дамжин нисдэг зөгий мэт хурдан явдаг бөгөөд “цэцгийн тоос адил” мэдээ цуглуулдаг бил ээ... Гагцхүү ялгаа нь гэвэл тэр хөгшин зөгий цэцгээс авсан зүйлээ бал болгон боловсруулж чаддаггүй, хаа тааралдсан газар тоосоо сэгсэрдэгт л байгаа юм. Онгаш үзэж, сонссоноо дэгсдүүлэхээр сүүлийн үед хурц үгээр Бергясыг хатгаж, түүнийг хүндэлдэггүйгээ харуулахаа мартдаггүй байлаа.

	— Цэрэнтэй хорвоогийн бүх юмыг ярилаа! гэж Онгаш сайрхан, — Хоёр ухаантай хүн нийлбэл ярих юм зөндөө байлгүй яах вэ... Би ч эрдэм ном сураагүй болохоос талийгаач эцэг маань намайг ухаанаар гомдоогоогүй юм шүү... Хэнтэй ч гэсэн амархан ам хэлээ ололцоно гэв.

	— Чиний тархи чинь хоосорсон түрийвч шүү дээ! Хоёр өдөр зочилж хоноод Цэрэнгийн эхнэрийн хөхнөөс өөр юу ч санадаггүй гэж Бергяс дүгнэв.

	Онгаш ахлагчийн дайрсан үгийг анхааралгүй яриагаа үргэлжлүүлж:

	— Одоо чи чинь бидний хувьд тайж Тундутов л гэсэн үг, харин манай тайж бол улаан тайж, гэхдээ өөрийнхөө удам угсааг мартаж байна гэж би түүнд хэллээ... Чиний бэлэглэсэн бөөрөнхий талх, хэрчим цайнд гялайлаа, харин Онгаш хөгшин үүнийг чинь ганцаараа идэж уухгүй, бүх хотоороо хуваахад бэлэг чинь бага л байна... Хот даяараа өлсөж, ядуучууд ялаа шиг үхэж байхад ганцхан Бергяс л гай зовлонг мэдэхгүй, махаа барж ядаж байна... гэж ярилаа... гэв.

	— Тархигүй чалчаа минь чи миний талаар улсад очиж юу гэж донгослоо гэнэ ээ! Гай зовлонг миний мэдэж байгаа үгүйг чи яаж мэдэх юм бэ! Та нарын бүгдийнхээс чинь ч илүүгээр миний сэтгэл зовж байгаа ч юм бил үү!.. гээд Бергясын царай айсандаа өөрчлөгдөв.

	Тэрээр бөөрөө даран ёолж дэрэн дээрээ уналаа.

	Онгаш үгээрээ зураглан яриагаа үргэлжлүүлж:

	— Цэрэн миний үгийг сонсоод ихэд догдолж, өрөөн дотуураа нааш цааш түргэн түргэн алхаж, өлсөж байгаа ядуучуудад хэрхэн туслах талаар бодож бид шөнө ч унтахгүй байна. Хювин йосн1 малчдаа өлсгөж үхүүлэхгүй... Цуст дайсныг ялсан, өлсгөлөнг ч дийлнэ! Одоо бидэнд их ах-оросын ард түмэн байна. Орос хүмүүс сүүлчийнхээ хэрчим талхыг хуваалцана, харж л байгаарай гэсэн гэв.

	Бергяс дэрэндээ хамраа наан, хорсолтойгоор:

	— Чиний Цэрэн чинь чам шиг чалчаа амьтан байна! Хүмүүсээ суян даавуугаар хоолло! Орос оронд манай эндхээс илүү аймшигтай өлсгөлөн болж байгаа! Тэнд чинь хорин нэгэн оных шиг ган гачиг болсон. Тодорхой байгаа биз? Тэгэхэд хөгшин ат чи чихээ дэлдийлгэн Цэрэнгийн хоосон бодлыг хотон даяар тарааж явдаг! гэлээ.

	Тэвчээртэй Онгаш ч хүртэл энэ удаад зэвүүцэж:

	— Би чалчаа биш ээ, харин Бергяс чи л чалчаа байна!.. Энэ жилийн өлсгөлөн уржнан жилийнхийг бодвол гайгүй! Орос орон цөмөөрөө өлсөж байгаа биш, олон мужид талх тариа сайн ургасан гэж Цэрэн хэлсэн! хэмээн өвгөн зэвүүцэнгүй ярилаа.

	— Ха, ха! гэж Бергяс хөхрөөд, — Орос орон дандаа баян байсан! Тариагаа герман, англичуудад худалдаж, өөрсдийнх нь өлсгөлөнгөөр сүйрч байна! Орос орон гэдэг чинь ийм юм шүү дээ! Миколыг мартаагүй биз! Хэчнээн баян ч гэсэн малчиндаа шаруудаа тэжээлгэхийн тулд тампуу гурил авчирч өгч байсан уу? Микол Жидко бас л орос орон! Зөнөг минь, чи юм идмээр байна уу? гээд өвгөний мах руу тэмүүлсэн харцыг мэдсэн Бергяс, — Тэгвэл ав, хэчнээн л бол хэчнээн гудар! Харин өөрийн улаан тайж Цэрэнгээсээ тэнд сонссоноо багахан чалч! Түй, гуйлгачид! гэв.

	Онгаш сулхан дуугараад, хутгаар махыг шалмаг огтлон, ховор олддог хоолыг яаран сандран үмхлэв.

	— Цэрэн бөөрөнхий талх, цай өгсөн гэж яриа биз! хэмээн Бергяс дооглон яриагаа үргэлжлүүлэв.

	— Махыг нөөцлөн идэж болно, талх, цайг би хүүхдүүдэд өгчихсөн. Орос орны хүмүүс өөрийн дүүдээ өлсгөлөн цагийг даван туулахад нь тусална гэж Онгашийн ярихад

	— Орос орны хүмүүс бидний тухай бодохоо ч мартжээ! гэж Бергяс дуу алдав.

	— Мартсан хүн ч байж болох юм. Харин Ленин биднийг бүгдийг дурсан санажээ.

	Бергяс Лениний тухай нэг биш удаа дуулсан байв. Хамгийн гол большевикийн эсрэг маргах нь дэмий гэж үзлээ. Бергяс зөрүүд өвгөнтэй мэтгэлцэхдээ Онгашийн маргааш хот даяар тараах Цэрэнгийн үгтэй битүүдээ маргажээ.

	— Цэрэнд битгий итгэ, ойлгож байна уу? Оросууд бидэнтэй манатай байгаа! Аливаа ард түмэн өөрийнхөө нөөцөөр л аргалах ёстой. Тэгвэл итгэлтэй байх болно!

	Онгаш харсаар байтал хамаг махыг нь идчихсэн хэр нь санаа бодол нь хаа хамаагүй хол байгаад л Бергяс тэсэж ядан байв.

	— Оросууд биднээс дээр амьдарч байна гэдгийг би анзаарсан. Грушовка юм уу Садовойд хамгийн ядуу тариачин эр ямар нэгэн юмтай байна. Тэгэхэд манайд ямар байна вэ? Цагийн сайнд цадталаа идэж байхыг харсангүй. Орос хүн болгон халимаг хүн бүрд нэг нэг фунтыг өгвөл бид аврагдах болно. Ленин өөрөө ядуучуудтай байгаагаа хуваалц гэсэн байна... Үндэстэн бүрд, сайн гэр бүл бүрд тэр шинээр дахин төрөөсэй! гэж Онгаш өөрийнхөөрөө зүтгэв.

	Онгаш хоосолсон гадраа цааш нь түлхэн, Бергяс руу хяламхийн харсаар өврөө тэмтчиж, тэндээс гуу гаргаж ирвэл засаж янзалсан сахалтай ахимаг биш хүний зураг байх ажээ. Бергяс саравчтай малгайтай аугаа орос хүний зургийг танилаа.

	— Маш том хүн байсан юм даа! гэж гунигтай дуугаар Онгаш хэлээд, — Энэ хүнийг байхгүй болсон гэж Цэрэн ярьсан... Өвөл нас баржээ... Дэлхий дээрх хамгийн хэрэгтэй хүмүүсийг эрлэг номон хаан авч, Бергяс чи бидэн шиг юмс нь өөрсдөөсөө илүү хүмүүсийн ард орж байх юм гэв.

	— Чи өөрийгөө надтай зүйрлэж яаж зүрхэлнэ вэ! гэж ахлагч зэвүүцэн хашхираад, 

	— Чи надаас хорин жилийн өмнө хорвоод төрсөн, тэгэхээр надаас эрт тонилох ёстой! Ачийг мэддэггүй амьтан миний нүдэнд битгий харагд! гэв.

	— Эрлэг хаанд бид хоёр хөгшин, залуу гэгдэхгүй адилхан. Түүний бүх амьд амьтанд хандаж: “Үхэх цагаа ирэхээр амь насны агшныг ямар ч мөнгөөр худалдан авахгүй” гэснийг сана. Би үүнийг ярихдаа чи ч, би ч хэчнээн ч амьд явсан өлбөрөгсдөд тусалж чадахгүй, харин Ленин л туслах байсан гэдгийг хэлж байна! Би бол ядуу зүдүүгийн улмаас чи бол шунахайн улмаас тусалж чадахгүй!

	— Чи түүнийг юунд нь тэгж магтаад байгаа юм бэ? гэж Бергяс асуугаад ширээний зах дээр зургийг шидээд, — Чи энэ хүнийг мэдэхгүй, тэр ч атугай амьд байхыг нь хараагүй!.. Харин хүний үгээр үг хийх чинь нохойн хуцалт салхинд тарахтай адил аа... гэв.

	— Түүнийг манай Араши Чапчаев харсан юм шүү! гэж Онгаш хорсолтой няцаагаад, — Лениний тухай Цэрэн эцгийнхээ тухай ярьж байгаа юм шиг ярьсан. Цэрэнг охин дүүтэйгээ өнчирчхөөд байхад та удам угсааны ахлагч байсан болохоор таныг эцэг шигээ үзэж болох л байсан! Бид танд итгэж, таныг түшиж байхад та бид бүхэнд ямар “эцэг” байснаа санаач! гэв.

	Бергяс тохойлдон өндийж, одоо дуулгаваргүй, шазруун улаан малгайт болсон, урьдын цагт үг дуугүй байсан адуучнаа занан ширтлээ.

	— Арван есөн онд өрөвдөлтэй хулчгар амьтан чи цагаан хаан, түүний тулгуур Деникиний төлөө гараа өргөж байсан!.. Одоо Ленин, Цэрэн гэж бархирч байна!.. Өлсгөлөн багалзуурдах үед маргааш хүний төлөө байхыг чинь харна!

	Өвгөн үнгэгдсэн муу үнэгэн малгайгаа өмсөхөөр хайлаа.

	— Бергяс, би тэгэхэд чиний төлөө тар өргөж байсан! Тэгэхэд чи аймгийн атаман байсан. Тийм биш гэж үү? Харин гэм зэмгүй олон хүнийг алсан танай хүү Така оросын цэргийн бага дарга байсан... Чингэхэд та түүнтэй хамт хоолой нийлүүлэн: Хасгууд халимгуудад эрх чөлөө, бэлчээр, мал өгнө! Бүгдээрээ ахан дүүс шиг эрх тэгш болно! гэж бархирч байгаагүй юу? Тэнэг надаас өгсүүлээд олон хүн итгэж байсан! Гэдэс цатгалан амьдрал, нөхөөсгүй дээлтэй байхыг мөрөөдөж байлаа! Хаан биднийг цөлбөнө гэж бодож байв! Хааныг хөөсөн, большевикуудыг оруулахгүй талынхаа эзэн болно... гэж бодож байлаа. Харин энд ноён, зайсан, Бергяс тан шиг тэдний үнэнч зарц нар байсан цагт ядуучууд талынхаа эзэн болохгүй. Харин Хювин йосн засаг Нохашкины хүү Цэрэнгийн засаг ядуучуудад талыг өгнө... 

	Онгаш Бергясын зэрлэгээр гялалзах нүдийг хараад айсангүй, харин ахлагч түүний үгийг даахгүй, тэртэй тэргүй туйлдаа хүрсэн Бергяс тэсэхгүй бий гэж айж байлаа.

	— Урьдын цагт ядуу хүн эзнээ “чи” гэж хэлж чадах байсан уу! Харин одоо Бергяс, хэн ч танд юу санаснаа хэлнэ. Гар богинотой болохоор та хэнд ч хүрэхгүй шүү дээ... Харин миний хувьд бол дадсан заншлаараа хэлчихлээ! “Чи”, ноён ахлагч! ахлагч агсан!.. гэж алинаар нь ч хэлж чадна.

	Сэгсгэр, халцарч байгаа малгайтай, элэгдсэн навтархай хувцастай энэ өвгөн ихэмсэг, хараат биш байлаа.

	— Бергяс аа, бодож үзээрэй! Бие чинь турсан ч чи баян хэвээрээ байгаа! Амь тавьж, дуу хураагаагүй дээрээ илүү морьд, үнээгээ өлсөж байгаа улсуудад тарааж өгөхийг тушаа! Бергяс аа, хэдийгээр чи намайг дандаа даажигнаж дооглож байдаг боловч би үүнийг чамд урт насалж, хал үзэж хашир сууж, их юм үзсэн хотны чинь ахмад хүний хувьд хэлж байна. Одоохондоо би чамд хэрэгтэйг би мэдэж байна! Олонх нь намайг дэмий донгосогч, магадгүй, тэнэг амьтан гэж бодоцгоодог. Яагаад гэвэл Онгаш ядуу хүн, аргагүйн эрхэнд бусдын хашаагаар тэнэж, эзнээ зугаацуулж явдаг. Миний үгэнд итгэдэггүй, сэмхэн дооглоцгоодог... Харин би хэзээ ч худал хэлж байгаагүй. Үзэж, харсан дээрээ бага сага юм хачирладаг минь яригч этгээдэд муу юм болохгүй, харин ч үгээр бүлээсгэж гашуун амьдралыг нь хөгжөөх гэсэн дээ тэр. Магадгүй, миний ярьсан шиг байгаасай гэсэндээ дэгсдүүлдэг байж болох юм... Би ч яах вэ тэнэг байг, Бергяс чи бол хэн ч биш, ойлгов уу? Чи бүгдийг аль эртний ойлгожээ, Тэгээгүй бол маажиг маахайтай намайг өргөөнийхөө будсан босгон дээгүүр алхуулахгүй сэн... Чиний үгийг хэн ч дуулахаа байжээ, тэгээд ч миний ам хэл хэрэгтэй болсон юм биш биз? Хүмүүс хотны хуучин эзнийгээ бодвол дэмий чалчигч гэж чиний боддог над дуртайяа итгэдэг болжээ!.. Бергяс би чиний бодол санааг таасангүй юу, хэлээч! Таагаагүй бол би газар дор орж ялзарна, одоохон хэлээдэх... Миний нүд халуун тогоон дээр шарсан хулганынх шиг бүлтрэг!.. Эсвэл шившигт этгээд чи чонын амьдралаар амьдарсан жаран насандаа үйлдсэн хамаг муу юмандаа дарагдаж алга болог! гэж Онгаш өвгөн ахлагч агсанд хорсолтой сануулав.

	Бергяс хоолойгоо бачуурахыг мэдэрч хэдэнтээ гараа сарвагануулав. Хоолой нь зангиран ам нь бөглөрөн байснаа арай ядан сөөнгөтөж:

	— Яв, яв! Нүднээс далд ор!.. Тонилж үзээч!.. Сяяхля!.. Сяяхля, чи хаана байна! Намайг энэ аймшигтай’ хүнээс авраач гэлээ.

	Онгаш ширээн дээрээс бяцхан зургийг болгоомжтой авч өвөртлөөд босго руу алхлаа. Тэр өндөр босгон дээгүүр алхсанаа:

	— Бергяс аа! Хүмүүст сайн юм хийх гэж яар! Тэгэхгүй бол Цэрэн гурван өдрийн дараа нааш нь гурил ачсан хөсөг ирүүлнэ, тэгээд хүмүүс чиний харамч шунахайг хараан зүхнэ... Оросын тариачдаас бэлэглэсэн бэлэг иржээ. Улсаас арван чарга Черный Яр луу явжээ... гэж сануулав.

	Уурлаж хорсохын зэрэгцээ бодлогоширсон эзний байшингийн унтлагын өрөөнөөс Онгаш гарч алхтал цэргийн маягийн шинэхэн гутал өшиглөсөн, улаан залаатай аржгар хурган малгайтай, аян замын маягаар хувцасласан өргөн шанаатай, өндөр эртэй улаан нүүрээрээ золтой л мөргөлдчихсөнгүй.

	— Өршөөгөөрэй, гээд дотогш орох зуураа үл таних хүн аман дотроо бувтнан мэндэлж, — Гэвч би халимгуудад зориулан Черный Яр луу ирүүлсэн хүнсний тухай үгийг чинь өөрийн эрхгүй сонслоо... Шинэ засаг ядуу малчдад туслахад эргэлзсэн хүн байна гэж үү дээ? гэв.

	Тэр хүн Онгашийн царай руу харж, битүүхэн цайлган инээмсэглэв. Ахлагчтай яггүй ширүүн маргасан өвгөн, ирсэн хүнд гэнэт итгэж:

	— Бергяс улааныхан бидэнд итгэхгүй байна! гэлээ.

	— Өө, энэ чинь л сонин байна! гээд шөнө дөлийн зочин ор луу очин гэрийн эзний шөвийж, хорссон царай руу ширтэв. Бергяс гийчний мэндийн хариуд:

	— Мэнд ээ гэж сулхан хариулав.

	Ирсэн эр хувцсаа ч тайлалгүй тасалгааны гол дахь сандал дээр сууж:

	— Чоносын удмын тэргүүн өвдөж гэж дуулаад эргэхээр шийдсэн юм... гэж өөрийн ирсэн шалтгаанаа тайлбарлав.

	Бергяс уг хүнийг мэддэггүй юм уу, эсвэл танихгүй байгаа бололтой үг үл дуугаран, Онгашийг байж байгаач гэж гуйх мэт харна... Энэ нь өвгөнийг бодлогошруулав. Тэр үл таних хүнээс хараа үл салган Сяяхляг дуудлаа. Ахлагчийн гэргий үг олонтоо Онгаш өвчтөний дэргэд өөрийг нь түр орлоно гэж эндүүрэн бодож хаашаа ч юм алга болсон байлаа.

	Өвгөн үүдний өрөөнд хулгаж байснаа унтлагын өрөө рүү дахин орж ирэв. 

	Гэрийн эзэн өрөөнд нь үхэл морилоод ирсэн юм уу, эсвэл офицерын хром гуталд тиймэрхүү юм байгаа мэт адар гөлрөн ширтэх тул:

	— Хэний үр сад байна даа? гэж Онгаш асуув.

	— Аав аа, та “эхлээд аяганы ам зуулгаж, дараа нь ажил төрлийг нь асуу” гэсэн өвгөд дээдсийн сургаалыг мартлаа гэж үү? гээд гийчин дахин инээмсэглэхэд түүний нүднээ түгшүүр зурсхийв.

	— Хүү минь чиний зөв өө гэж Онгаш зэмлэлийг хүлээн авч: “Сяяхляг иртэл хаашаа ч явахгүй хүлээе!.. Харанхуй шөнө болсон хойно өвчтэй хүнийг эргэхээр ирсэн хүний ухаанд нь юу ч байгаа юм бил ээ” хэмээн болгоомжлов.

	Гийчин нохой ч хуцуулалгүй гэрт сэмхэн орж ирснийг Онгаш саналаа... Нохой заримдаа өөрийг нь хөөхгүй бол эзэгтэйг дагаад явчихдаг үе бий.

	Онгаш ирсэн хүнийг дахин нэг сайн хараад тамхилав. Тэр ёсыг даган гаансыг авлаа.

	Бергяс юу ч үл ярин хөмсөг зангидан хялалзан ширтэнэ. Харин гийчин Онгашийг эзний итгэмжлэгдсэн хүн юм уу, ойр дотнын нь төрөл садан гэж үзэн илүү анхаарна.

	— Аав аа, миний энд ирсэнд та их санаа зовж байх шиг байна, гэвч би Бергяст харийн хүн биш ээ. Танай удмын тэргүүн бид чинь өөрийн улс, харин уулзаагүй уджээ. Тэр намайг мартсан байж болох юм, би гомдохгүй... Золгүй эгч Отгон маань амь үрэгдээд л бидний холбоо тасарсан юм... 

	— Чи талийгаач Отгоны дүү биш биз дээ? гээд Онгаш ирсэн хүний царай руу ширтэв.

	— Яг тийм! гэж гийчин батлав.

	— Тэгээд л шууд хэлчихгүй яасан юм бэ! гэж өвгөн сургамжлангуй хэлээд, — Гэтэл “Золгүй... амь үрэгдсэн” гэх мэтийн үг яриад л байдаг. Үүнд чинь Чоносын удмынхан бүгд гомдож болно шүү дээ!

	Онгаш удмынхаа тэргүүний төлөө шамдуу зүтгэв.

	Ирсэн хүн өвгөнд нэг л үл таалагдана. Тэр үг хэлэх бүрийдээ хулгай нүдээр ийш тийшээ харж эзнийг цохичих ямар нэг юм хайх мэт байх бөлгөө. Онгаш Сяяхляг орж иртэл алив тавгүй ярианаас зайлсхийхийн тулд байсан байгаагүй бүгдийг гийчинд ярив.

	— Чиний эгч чинь, хөөрхий, өөрөө өөрийгөө л хөнөөчихсөн юм... Сэтгэлийн өвчин түүний амь насыг богиносгожээ... Эхлээд Отгон бүх юмнаас татгалзаж, хүүтэйгээ хоёулхнаа өөр гэрт орж суусан... Түүнийг асрамжгүй хоол ундгүй байлгаагүй... Гэтэл яагаа ч үгүй байтал өглөө эрт аргал түүхээр тал руу яваад л эргэж ирээгүй юм. Тэгтэл амиа хорлочихсон байсан.

	— Түүний дүү нар, бид энэ бүгдийг хожуу ухамсарласан. Эхлээд ч уй гашуу, гомдолдоо ухаан балартаж байлаа... Тэгээд дотор оволзож байсан бүхнийг Бергяст хэлэх хэрэгтэй болов гэж бүр гэм буруугаа гэмшсэн маягаар гийчин ярилаа.

	Онгаш цаг нөхцөөн ам халсандаа:

	— Чиний эцэг Манычийн нэрт зайсан, баян Малзанов Гучин их ухаантай хүн байсан юм, түүний сүнс сайн гэр бүлд төрөөсэй! Сайн хүү өөрийн эцэг эхийн нэр төрийг хэзээ ч гутааж байгаагүй... Гучин Малзановын хүү, чиний нэр хэн гэдэг вэ? гэлээ.

	— Долан! гэдэг гэж гийчин уриалган хэлээд, хувцсаа тайлалгүй сууж буй ширээнийхээ доогуур ямар нэгэн юм харцаараа хайж, — Өнгөрсөн явдлыг минь уучлахыг дахин гуйя... гэв.

	Малзанов Гучингийн хот руу элч усан хулгана морьтой давхин очиж Отгоны аймшигт үхлийн тухай хэл хүргэж байсан... Хүр дүү нар нь Бергясыг дайрч чамгүй балбаж бил ээ. Бергяс энэ тухай дурсан санах дургүй.

	— Бергяс сайн хүн, аль эртний бүгдийг мартчихсан шүү... гэж Онгаш ирсэн хүнийг дуртай дэмжлээ.

	— Аав аа, миний бодоход би таныг нэг тийшээ явах гэж байхад тань саад болчхов уу даа? гэж манычийн зайсангийн хүү Бергястай хоёулхнаа үлдэхийг тэсэж ядан хүлээж байгаагаа муухан нууж хэллээ.

	— Тэгэлгүй яах вэ, одоо чинь хүн болгон бөөн ажилтай байгаа нь лавтай гэж Онгаш зөвшөөрөөд, — Яах вэ? гэсэн байртай Бергясаас нүдээрээ асуувал, Бергяс ч үг яриаг ойлгож:

	— Сяяхляг олоод түргэн гэртээ ир гээдэх! хэмээн урьдынх шигээ захирангуй дуугарах нь түүний үг хотонд хатуу тушаал, тэр энд ахлагч хэвээрээ байгааг зочинд мэдэгдүүлэх гэжээ.

	Онгаш гарч хаалгыг хаасан боловч явахыг түвдсэнгүй. “Зайсангийн энэ хүү ахлагч бид хоёрын юу ярьсныг үүдний өрөөнд чагнасан юм чинь би энэ шөнө дөлийн гийчин яах гэж ирснийг бас яагаад тэгж тодруулж болдоггүй бил ээ?” гэж бодов.

	Зайсангийн хүү өвгөнийг унтлагын өрөөний босгоор алхаж хаалга хаагдахыг сонсмогц ярианыхаа өнгийг өөрчилж:

	— Ах аа, амандаа ус балгачихсан юм шиг яагаад дуугарахгүй байна вэ? Эсвэл санамсаргүй учралдаа хэлээ залгичхав уу?.. Зооринд байсан цөцгий залчхаад зодуулсан муур шиг дүлий болчихоо юу? гэв.

	Бергяс Сяяхляг орж ирэх мөчийг хүлээн дуугүй сууна. Гагцхүү тэр л өвлийн чоно шиг хортой Доланаас ангижруулж чадах бил ээ. Онгашид найдах найдвар бага байв... 

	Долан уурсаж яриагаа үргэлжлүүлэн:

	— Эгчийг амиа хорлоход хүргэсэн!.. Залуу хүүхэн авах гэж тэр!.. Хембягийн үхэл ч чиний л хийсэн хэрэг!.. Бергяс, ийм хортой хэрэг үйлдсэн хүний хоёр хавиргыг хугалах ч бага байна. Бүр багадна!.. Тэгээд л жаахан ахиухан юм шаардахаар ирсэн юм! гэв.

	— Муу шаар эндээс тонил! гэж Бергяс жигшингүй хашхирлаа. Тэгээд хаанаас тийм хүч гарсныг бүү мэд, огцом хөдөлж, дэрэн дороосоо браунинг хэмээх гар буу гаргаж Доланы толгой руу чиглүүлэхэд, тэр ухарсан боловч үүдний өрөөнд хөлийн чимээ гарахыг мэдээд, алиалсан хүн болохоор шийдэж:

	— Ха-ха-ха! хэмээн тачигнатал хөхрөх зуураа хаалга руу ямагт ширтэн, — Бергяс, чи хэдийнээс хойш ийм хулчгар болчихоо вэ? Авгайгаасаа хамгаалахын тулд дэрэн доороо гар буу хадгалж байдаг юм биш биз дээ? Эмэгтэй хүнээс бол ч... энэ чинь тохирох зэвсэг биш байх аа... 

	Хамрын өмнө байгаа гар бууг тоглоом мэт үзэх Долан доль цохисон хүний дүр үзүүлэн оронд нэг ойртож, нэг холдоно.

	— Улааныхан чамайг гэртээ буу зэвсэг хадгалж байна гэж буудчихна гэж айхгүй байна уу?

	— Шаар минь улааныхан над дээр ирэхээс өмнө чамайг эрлэг номон хаанд тонилгоно доо... 

	— Бергяс аа, тэнэглэхээ боль! Долан бүр эвлэрэнгүй хэлээд, — Наад их буугаа цааш нь ав, ажил хэргээ ярья... Зуун бээрийн газраас чамтай уралцах гэж ирээгүй! Гомдлоо мартах цаг болжээ... Одоо тэдний нэрлэж байгаагаар “агсан” биднийг бүгдийг нэг нүх рүү л хийчихгүй байгаасай... Черный Яраас ачаа хөсөг ирэх тухай өвгөний ярьж байгааг чи сонсоо биз дээ? Энэ чинь үнэн шүү!

	Бергяс гар буугаа хананы наана дэрэн доогуураа нууж, ширүүнээр:

	— Та нар нохой шиг худлаа хуцаж байна!.. Ингэж л нохой бүр багалзуурт асахыг оролддог байх... Өөрсдийнхнөөсөө айгаад гэртээ бороохой барьж байгаа юм... Та нар цөмөөрөө ялзарвал таарна! гэж бархирав.

	Тэнхэлгүй болсон Бергясын ийнхүү янших нь Доланы сэтгэлд таарч байв. Тэр ч энд шөнөжингөө нүдээ улайлгах гээгүй бил ээ. Энэ уулзалтын хэрэггүй гэрч болгон аюултай!

	— Москвад Лениний нас барсны дараа засгийн төлөө тэмцэл эхэлжээ. Мөдхөн энэ бүгдийг бид улсдаа ч харах болно.

	— Надад сонирхох юм огт алга! гэж хуучин хүр дүүтэйгээ санамсаргүй ч учирсандаа хулчганасан Бергяс сулхан цааргалаад, — Би ч ганцхан урин дулаан болтол л амьд явах юм сан... Мөрөндөө тулам үүрээд л амгалан тайван байгаа өөр нутаг ус руу явах юм сан... гэв.

	— Тэгэлгүй яах вэ гэж үүрдэг хүүдийний тухай ахлагчийн үгэнд огт өөр ач холбогдол өгч Долан зөвшөөрөөд, — Тулмаа алтаар дүүргэчихвэл... Бергяс аа, одоогийнхоо тулмыг энэ өвөл сэгсэрчихгүй байх гэж чи бодож байна уу? гэхэд

	— Бадарчилж явахад амар л биз! гээд Бергяс яаж мэдэх вэ гэсэн байртай гар буугаа тэмтрэв.

	Энэ үеэр тотго хаалга хоёрын завсрын зайгаар шагайн байсан Онгашийн хамар загатнаж найтаагаад хамрынхаа угийг үрсээр үүдний өрөөний гүн рүү зайлав. Долан агшин зуур хажууд нь ирж:

	— Та хэн гэгч вэ? Яагаад хотны ахлагчтай миний ярьж байгааг чагнаж байна вэ? Чамайг энд юу хийж байгаа юм бэ гэж асууж байна гэв.

	Онгаш тэр шөнө дөлийн гийчинд ширүүхэн үг хэлэх гэснээ больж тэртэй тэргүй ярдаг хүнийг уурлуулахгүйгээр шийдэн:

	— Бошинзоо хайж байна! Хөгшин болохоор нүд юу ч харахгүй юм гэж бувтнав.

	Бергястай ямар ч гэрчгүйгээр ярих бодолтой байсан Долан өвгөний хувцсыг хайлцаж, булангаас ямар нэг зөөлөн юм олоод, өвгөн рүү шидэж:

	— Өмсөөд түргэн яв! гэлээ.

	— Өөр хүний гэрт хөгшин хүн рүү хашхирч байгааг чинь үзвэл эцэг эх чинь чамайг бага байхад муу сургасных! гэж Доланыг Онгаш зэмлээд, — Гэрийн эзэгтэйг хайж олоогүй цагт би хол явахгүй шүү гэв.

	Онгаш хаалга саван гарч явлаа.

	— Долан, чи ч гэсэн явах цаг болжээ. Бидэнд яриад байх юм байхгүй гэж Бергяс шаардаад гартаа буугаа нуун авлаа.

	— Чи тэгж бодож байна уу? гээд Долан жуумалзаж оронд ойр байгаа сандал дээр суулаа.

	— Надад энэ тухай бодох ямар хэрэг байна? Бидний зам аль эртний салсан шүү дээ.

	Долан гоморхонгуй, өдсөн маягтай Бергяс руу ширтэж:

	— Хүмүүсийн зам салж л байдаг, ахиад нийлж л байдаг. Зөрж гарахад хэцүү нарийхан жим дээр бид уулзлаа шүү дээ гэв.

	— Онгаш! Сяяхляг ол! гэж Бергяс эгдүүцэнгүй хашхираад, цонхны сэрүү татсан харанхуй руу ширтэв.

	— Бергяс аа, эхнэрээ дуудах гэж битгий яар! Надад чамтай ярих эр улсын яриа байна... гээд хариу хүлээлгүй Долан яаран сандран: — Хамгийн гол хүнийг нас барсны дараа Москва. Питерт засгийн төлөө тэмцэл болжээ. Олон тооны мужид манай язгуурын хүмүүс, хогшилтой тариачид бослогод бэлтгэж толгойгоо өндийлгөжээ. Эндхийн депутатуудын Зөвлөлийн гар хөлийг туших цаг болсон гэж тэндээс дохио ирж байна... Бидэнд өлсгөлөн жад, сэлмээс илүү хүчтэй тус болж байна... Гэвч сум, сэлэм шаардагдаж байна. Үзэлцэхэд бороохой ч хэрэгтэй болдгийг өөрөө мэдэж байгаа шүү дээ гэв.

	— Харж байгаа биз дээ, би тэнхэлгүй болжээ, хөг нь өнгөрчээ гээд Бергяс санаа алдаж, гэдрэгээ болон биеэ хучлаа.

	— Бергяс аа, чиний гар хэрэггүй. Чи өөр юмаар ямар ч залуугаас илүү хүчтэй.

	— Чи надаас юу хүсээд байгаагаа түргэн хэлээч!.. Тэгээд л яв, Долан!.. Сяяхля одоохон ороод ирнэ.

	Долан хэгжүүрхэж:

	— Би явна, гэвч өөр хүмүүс ирнэ! Чингээд энэ талаас Зөвлөлт засгийг хэзээ гаргах вэ гэж асууна. “За, Бергяс чи улааныхантай хийх тэмцэлд юугаар тусалсан бэ?” гэцгээнэ.

	— Ер нь чи надаас юу хүсээд байгаа юм бэ? Би шууд асууж байна, чи надыг ухуулалгүй шууд хариул! гэж Бергяс зэвүүцэн хашхирлаа.

	Долан дуугаа нам болгон, хаалга руу харан харан өөрийнхөө бодлыг ийнхүү ярьж гарлаа:

	— Бид итгэлтэй хүмүүсийг цуглуулж байна. Улсын тойронд Озон Очаевын хагас суман, Бого-Цохиурт хавраас эхлэн Цабировын томоохон бүлэг хуримтлагдаж байгаа... Энэ бүхнийг бид харж байна... Одоо тэднийг зэвсгээр хангах цаг болжээ. Винтов буу байна, гэвч зөвхөн винтовоор юу гавьж буудах вэ. Гадаадаас бидэнд пулемёт амласан. Тэр пулемётын үнийг төлөх хэрэгтэй... Нэг хүнд гурваар бодож агт нөөцлөх хэрэгтэй байдаг... Одоо тэжээлгүй болохоор морь хямд л байна, гэвч ямар ч атугай мөнгө хэрэгтэй... Бергяс аа, мөнгө л хэрэгтэй байна! Долан сүүлчийн өгүүлбэрээ чангаар давтсан нь үүний төлөө энэ их талыг туулсан гол зорилго нь байлаа.

	Шөнө дөлийн гийчний сэтгэл түгшсэн, урт яриа Бергясын зөвхөн инээдийг хүргэжээ. Түүний царай аймшигтай агаад, ялангуяа нүдээ анихад нь нүдний нь оронд талийгаачийн ширгэсэн нүд шиг гүн гүн хар хонхорхой бий болно. Гэвч ухаан бодол нь хэвээрээ ажээ.

	— Чиний тэр “аврагч” Озон Очаев чинь хэн юм бэ? Нэг муу морины хулгайч! Түүнийг талынхан тэгж л үздэг! Тэр аль ч засгийг тоодоггүй хүн! Тэр өнөөдөр коммуны сүргийг, маргааш чи, бидний малыг тастаж хөөнө. Түүнтэй хамт өөр шиг нь дүүрсэн хэдэн банди байгаа! Тэгээд чи хуучин засгийг аврахын тулд тэр муу шаарыг пулемётын аманд оруулах гээ юү! Очаев миний малыг хэчнээн удаа хулгайлав даа! Хэрэв мэдэхийг хүсэж байгаа бол би Очаев мэтийн юмсын эсрэг буу барина гээд Бергяс гартаа гар буугаа барьсаар өндөлзөв.

	Долан өөрт нь Бергясын илчилсэн тун таагүй үгийг зогсоохын тулд царайгаа хачин жигтэй барайлган хашхирсан авч Бергяс огт үл анзааран бодсоноо хэлж дуусгах хүч олжээ.

	— Дорж Цабировыг ч би бас мэднэ. Тэр энд байгаа гэж үү? Дорж тайжтай хамт гадаадад явсан шүү дээ! Харин үүнтэй чинь би ярихад бэлэн байна, тийм ээ... Харь нутаг түүнийг ямар нэгэн юманд сургасан болов уу гэдгийг мэдмээр байна? Долан, хэрэв сургасан бол тусална... Би үгэндээ эзэн болно шүү.

	— Чи Доржтой юу ярих юм бэ? гэж Долан урам хугарсан маягтай дуугараад, — Доржийн тухай би бүгдийг мэднэ, одоо ч гэсэн бүгдийг ярьж чадна. Дорж хорин долоон морьтонтой, харин буу шаардлагатай байгаа юм гэв.

	— Би ч гэсэн бас хэлж чадна! Бүгдийг хэлэхгүй нь лавтай, харин чамд Очаевт, Цабировт ч ганцхан асуулт тавья: цагаантнууд өмнөд фронт дээр хорин долоохон морьтонтой биш, зуун мянган цэрэгтэй, их буу, пулемёттой байсан авч депутатуудын зөвлөлийг унагаж чадаагүйг чамд хэлье!.. Харин тэс өөрөөр эргэсэн шүү дээ! Тэгэхэд Цабиров одоо хориод морины хулгайчийн тусламжтайгаар, өвчинд нэрвэгдэж үхэх гэж буй Бергясын дэмжлэгтэйгээр хэрхэн дийлнэ гэж бодож байна вэ?

	Долан гараа занган сандалд лагхийн сууж, хүндээр амьсгаадна. Бергяс түүнийг аль болохоор тайвшруулж:

	— Гэлээ ч гэсэн би мөнгө өгнө! Гэвч Цабировт өгнө! Ганцхан түүнд өгнө! гэхэд

	— Өгнө, өгөхгүй хаачих вэ! гэж Долан заналхийлэн батлав.

	Үүдний өрөөнд хаалга дуугарч, сав суулга хангинахыг тэр хоёр тодхон сонслоо.

	Сяяхля орж ирээд талархангуй мэндлэв. Тэр холоос ирсэн бололтой хацар нь ягааран байвч нүд нь бодлогошронгуй гэртээ холын гийчин байгааг харсан бололтой мэгдсэн янзтай байх аж.

	— Сяяхля, манайд гийчин ирлээ. Өлссөн биз хоол хий гэж Бергяс зэмлэнгүй хэлэв.

	Эр нөхөр нь ихэд ядарсан янзтай дэрээ налан, гар нь чичирч байгааг Сяяхля харлаа. Энд жирийн биш яриа болсныг ойлгож Долан руу зэмлэнгүй харав.

	Сяяхля гадар дүүрэн чанасан шинэхэн мах авчирлаа. Түдэлгүй ширээнээ шил орос архи тавилаа. Тэр өөрөө бөглөөг нь авч архи хундагалав. Гэрийн эзэн орноос хөлөө унжуулан хундагыг өргөн зүүн гарын ядам хуруугаа цэлэлзэх тунгалаг архинд хүргэж сэржим өргөөд, хундагаа уруулдаа хүргэлгүй байсан газар нь тавилаа.

	— Чи, Долан замд ядарч ирээ байлгүй, уу, харин Богла багш намайг хориглосон юм.

	Гийчин Бергяс руу нүд буландаж, дарвагар ам руугаа хундагатайг хөнтрөв.

	— Оросын юу нь сайн бэ гэвэл энэ архи л юм даа! гэж Долан хэлээд хамгийн том мах авч зулгаав. Долан архи, махыг шуналтай залж байгааг харахад замд гараад, хоол унд идээгүй удсан бололтой.

	— Өчигдөр л гэрээсээ гараа юу? гэж Бергяс таамгаа хэлэв.

	Сяяхляг ирснээс хойш Долан хүний гэрт байгаа дүүмэд хүн гэдгээ ойлгон, сайн хүмүүжилтэй талын хүний байдлаар их ёсорхуу байх нь хачирхалтай.

	— Өнөөдөр өглөө маш эрт гарсан! Хөтөлгөө морьтой гарсан юм. Нэг морио Маныч дээр орхилоо... Би өглөө гэхэд өргөөнд амжиж хүрсэн байх учиртай... Би чинь одоо тэнд алба хааж байгаа шүү дээ гэж Долан тодруулав.

	— Өө, Долан, чи чинь том ахлагч байх нь ээ! Петербургт олон жил сурсан хүн, бичиг үсэгтэй хүмүүс хааяагүй хэрэгтэй.

	— Ахлагч нь ч үнэн! Гэвч намын гишүүд зайсангийн гэр бүлээс гаралтай бидэнд нэг их итгэхгүй байгаа юм... Тэгэх тусмаа гадаадад байсан надад итгэдэггүй юм. Хичээж л байна гээд гийчин хуурамчаар инээхэд шүд нь ярзайв.

	— Бүтэхгүй юманд тэмүүлээгүй нь зүйтэй байна! гэж Бергяс залууд сургамжлаад, — Хулгана харанхуй буланд анзаарагдахгүй мөртөө, гэрийн дотор юу болж байгааг цөмийг нь хардаг шүү дээ... гэв.

	— Яг тийм! гэж гийчин өөрийнхөө хувь заяаг сануулан зөвшөөрч, — Шөнө нь морин дэл дээгүүр, өдөр нь цаастай зууралдаж байна гэлээ.

	— Бичиг цаас ч янз бүрийн л байдаг! Зарим цаас ч амьд хүнээс ч илүү их юм хэлнэ. Харин чи сайн уншиж тогтоож ав... хэрэг болно шүү. Ум-мани-пад-мэ-хум!.. Энэ бүгд удаан байх болов уу?.. Миний цаашид хэрхэн амьдрахыг Нохашкины хүү тушаана!.. Би түүнийг өлгийтэй байхад нь тас цавччихаж болох л байсан юм!.. Түүнийг ч, Нохашкиныхныг цөмийг нь шүү!

	— Бид ч ганцаархнаа биш гэдгийг бодолцоорой! гэж Бергясыг Долан зоригжуулаад, — Дон, Кубанийн хасгууд коммунд орохгүй байгаа! Өөрсдийнхөө болон ирсэн комиссаруудын толгойг хяргачихна. Энэ муусайн ноорхойнуудыг байранд нь суулгах аятайхан мөчийг хүлээж байгаа улс! Харин хасгууд биднийг бодвол найрсаг шүү. Тэд сахилгатай... Бид ямар байна даа? Чамтай хэлэлцэж тохирох гээд үз л дээ! гэв.

	— Хэрэгтэй юмнаасаа эхлээгүй шүү дээ! гэж Бергяс зэмлээд хөмсөг зангидав.

	— Тэгвэл большевикуудын гурил ачсан хөсгөөс эхэлье... Тэр хөсөг бидэнд хэрэгтэй юм уу? Хөсгийг нь гуйлгачдаас булааж аваад гурилыг нь салхинд хийсгэчихье. “Хамгаалалтыг нь алаад, депутатуудын зөвлөл зөвхөн амлалтаараа хооллож байна. Ядуучуудыг үеийн үед аварч байсан тэр хүмүүсээс л өлсгөлөнгөөс гарах аврал хайх хэрэгтэй!” гэсэн цуу тал даяар тараая.

	— Чи хөсөг рүү зөв онилжээ! гэж Бергяс магтаад, — Гэвч танай тэр Цабиров чинь сумны өөдөөс явахад бэлэн байна уу?.. Морины хулгайч явахгүй, би мэдэж байна!.. Цабировтой л уулзмаар байна! гэв.

	Бергяс мэдэгдэхүйц догдолж, нүдэнд нь шунал бий болжээ.

	— Би та нарыг уулзуулахгүй гээгүй! хэмээн Долан төлөвлөснөөсөө арай ядан ухрав. Мөнгийг халаасалж сурсан дээрэмчдийн толгойлогчоор дамжуулан бардам Бергяс энэ ажлыг ацаг шангүй хийлгэхийг тэр яагаад ч хүсэхгүй тул, — Гэлээ ч гэсэн эмнэг морь нэг л гараас тэжээлээ иддэг байвал дээр шүү дээ гэв.

	Адуучин бүрд тодорхой энэ үнэнээс Бергяс зөрж зүрхэлсэнгүй.

	— Долан, битгий санаа зов! Би мөнгөө тэр үхээнц баатарт чинь өгөхгүй. Мөнгө авахаар чи дараа нь ирээрэй... Гэвч ямар морины наймаа хийх гэж байгаагаа харахыг зөвшөөрнө үү? Магадгүй, Бергяс чамд ямар нэг юм хэлж болно биз? Ер нь морины чинь шүдийг хараад л болох нь тэр. Чамтай бол ярьж тохирсон гэж үз! Алив, гараа атгачихъя!

	Хэлэлцэгч хоёр ойлгосон янзтай бие биеэ харлаа.

	— Итгэсэнд чинь гялайлаа! гэж Долан сэтгэлийнхээ харууслыг даран байж дуугараад, — Нуух итгэлтэй газар хаана ч байхгүй байгаа болохоор хөсгийнхөө тэн хагасыг чиний хашаанд авч ирнэ... Харин Цабировыг би сайн хазаарласан юм шүү! Бүр болгар, түрэгт тэнүүчилж явахад нь өлсгөлөн шаарыг хооллож, юунд таарахыг нь харж байсан юм гэв.

	Хоёулын нь сэтгэлийг хангасан яриа бүтэмжтэй болох шиг болжээ. Тэр ч байтугай Бергяс балга архи ууж, амьдралын туршлагатай, насан ахмад хүний сургамжлах тайван өнгөөр:

	— Тэр “эмнэг хангалууддаа” аар саархан дээрэм хийсний хэрэггүй, миний хүмүүсийг битгий оролдоорой гэж хэлээрэй... Тэгэхгүй бол өөрийнхөн рүүгээ дайраад л хүний өөрийн гэхгүй хамаад явчихна! Чоносынхон гэсэн нэг л хамгаалалт байгааг хүмүүс мэдэж байг! гэв.

	Долан ярилцагчийн хүйтэн цэвдэг бодол төрсөн эгчийг нь тэр нэгэн цагт авсанд оруулсан шившигт явдлыг умартан Чоносынхны ахлагчид илэн далангүй долигонож, Бергясын ухааныг шагширна.

	— Морио хааш нь эргүүлэхийг мэддэг урьдын Бергясыг мэдэж байна!.. Очир үнэхээр хөрш зэргэлдээ гэж ялгадаггүй, өөрийнхнийгөө гомдоож, хот айлуудад дургүйцэл тарьдаг хүн. Эцсийн удаа сануулна, тэгээд болохгүй бол өөрийг нь цааш харуулчихна! Цабировт бол чи сануул, тэгэх үү? Гэхдээ л чиний оролцооноос хамаг юм шалтгаална гэдэг гол юмаа битгий мартаарай. Хэрэгтэй юмаа биднээр битгий албадаж хийлгээрэй.

	— Мөнгө өгнө! гэж Бергяс шийдвэрээ батлаад, — Хөсгийг булааж авахаасаа өмнө Цабировыг над дээр ирүүл, битгий нурш... гэв.

	— Тохирох шив дээ! гэж Долан зориг гарган хэлээд, дээрэмчдийн шинэхэн ивээгчийн амрыг нь айлтгахаар Цабировын ирнэ гэдэгт нэг их итгэсэнгүй. Дорж ч бас л хэцүүхэн хүн... гэж бодоод хувцсаа өмсөж явах гэснээ гэнэт өөрийнхөө аюулгүй байдалд эргэлзэж, — Чам дээр энэ орой болсон хойно юун өвгөн ирсэн юм бэ?.. Тэр намайг нүдэлж аваагүй байгаа. Бидний яриа тааралдсан хүн болгонд хэрэггүй яриа шүү гэдгийг өөрөө мэдэж байгаа гэв.

	— Намгийн сондуул шиг муухай амьтан! гээд Бергяс гараа сэгсрэв. Гэвч Долан түүний итгэхгүй байгааг хараад өөр хариу хүлээв. Тэгтэл Бергяс тайлбарлах хэрэгтэй гэж үзэн, — Хөсгийн талаар тэр өвгөн аль эрт сонссон байсан. Цэрэн Нохашкин Черный Яр луу хөсөг явуулах гэж байгааг ярьсан гэв.

	— Би түүнийг хотноос хайж олоод гэрийн цаана цааш харуулчих уу? Гэрчийн тоо цөөрч л байг... гэж Долан ажил хэрэгчээр санал гаргав.

	Бергяс хооллож дуусмагцаа ширээнээс ор луугаа жигшингүй ярвайн байж хөлбөрөөд:

	— Онгаш одоохондоо надад хэрэгтэй. Чалчаа өвгөн хөгширсөн боловч хөл хөнгөнтэй юм!.. Хаашаа л яв гэнэ тийшээ гүйж явдаг хүн... Тэгж хэрчим мах олж иддэг юм... Маргааш Сяяхля бид хоёр түүнийг... миний рашааныг авхуулаад бөө рүүгээ явуулах гэж байгаа юм... Ийм ажлаар хүн болгоныг явуулах аргагүй гэдгийг зөвшөөр. Онгаш ч өөрөө байн байн бие нь чилээрхдэг тул өвчтэй хүнд өрөвч сэтгэлээр ханддаг юм.

	Бергясын үгэнд Долан ямар нэг хэмжээгээр итгэжээ. Тэгээд тэр уг байдлыг түргэвчлэхийн тулд:

	— Бөө гэнэ ээ! гэж бүдүүн гуяа алгадан дуу алдаж, 

	— Манай шилдэг бөө бараг үеэ өнгөрөөж байгаа хот руу би одоо яг явна!.. Танай дуулгавартай удам даалгаврыг чинь биелүүлээд буцаж ирэх хооронд бид хөсгийг зүйл дуусгаж амжина гэв.

	— Чинийхээр болж болох л юм! гэж Бергяс зөвшөөрөөд, 

	— Гэвч өвгөн л битгий зөрүүдлээсэй... Чи түүнтэй хэтэрхий ширүүн байна!.. Одоо чинь тийм цаг биш ээ!.. Адгуус малтай ч гэсэн эелдэг харилц гэдэг биз дээ гэв.

	Тэд хоёулаа хөгжөөнгүй инээлдэв. Долан явахаар яаран:

	— Бергяс аа, ямар нэг юм бодож олооч!.. Өвгөнийг хараанаасаа гаргаж болохгүй гэсэн совин татаад байна гэв.

	Сяяхля нөхрийнхөө дуудахад унтлагын өрөө рүү харснаа Онгашийг хайхаар явлаа.

	— Онгашийг оролдож болохгүй, гомдоно шүү!.. Тэр миний удмын хүн... Түүнийг ямар л янзтай байсан тэр янзаар нь гэмтээж бэртээлгүй авчирч өгөөрэй! гэж Бергяс Доланд дахин сануулав.

	Онгаш түдэлгүй нэлээд нойрмог байдалтай орж ирлээ. Гэвч Долан руу харсан ч үгүй, Бергясын үгийг сонсоно. Өвгөн харанхуй шөнөөр хаашаа ч юм явах бодолгүй байгаагаа ахлагч агсанд ичиж эмээлгүй шууд хэлэв.

	— Чи хүнд өвчтэй хүнд туслахаас татгалзаж яаж зүрхэлнэ вэ?! хэмээн ширүүн ч юм шиг, гуйж байгаа ч юм шиг хэлээд, — Онгаш аа, магадгүй энэ бол миний эцсийн гуйлт байж болох юм... Миний жороо саарлыг унаад Долантай хамт яв, тэр чамд манычийн бөөгийнд очих замыг зааж өгнө... Оточтой хамт эргэж ирээд нэг нэг хонь аваарай гэв.

	Онгаш сайхан эмээл хазаартай уралдааны жороо, хатирч моринд угийн дуртай бил ээ... Тэр урт удаан наслахдаа нэг ч аятайхан морь худалдаж авах хөрөнгө чинээтэй болж чадсангүй. Тэр богино хөлтэй муу адасгаас өөр морьгүй байлаа. Тэгээд ч хатирч морь унахыг хэн ч зөвшөөрдөггүй байжээ. Харин тэгтэл Бергяс ялгуун саарал жороо морио уна гэж байдаг! Астраханийн худалдаачид түүнийг сүрэг унагаар авъя гэж байсан удаатай! “Бергяс ялгуун саарлыг нээрээ надад өгнө гэж үү?.. Удмын тэргүүний өвчин үнэхээр дэвэрсэн бололтой! Ай даа, учирсан бүхний атааг хөдөлтөл давхия байз!.. Харанхуйгаар явах нь харамсалтай байна!.. Өвчинд шаналж байгаа хүнд тусалж, бурхны тусын тулд бас нэг сайн хэрэг үйлдье” гэсэн бодолтойгоор Онгаш ахлагч агсны хайртай морийг эмээллэхээр Долан, Сяяхля хоёрын хамт агтын хашаа руу явлаа.

	Долан, Онгаш хоёр таг харанхуй шөнөөр дорно зүг улам улам холдон явахад айл амьтан байх ёстой боловч ямар ч шинж тэмдэггүй байх бөлгөө. Доланы унаж яваа морь толгойгоо унжуулан, хазаар жолоондоо залагдахгүй үүрсэх нь сульдаж эхэлснийх ажээ. Бергясын жороо саарал дөнгөж сая хашаанаас гарсан мэт дүүхэлзэнэ.

	— Бид буруу явж байгаа юм биш байгаа? гэж Онгаш эргэлзсэнээ хэлэв.

	— Бид хаашаа ч эргээгүй юм сан! гэж замын хань нь өвгөнийг итгүүлэв. Гэвч тэр өөрөө эргэлзэж: талын зам сохор үхэртэй адил хаашаа явж байгаа баримжаагүй байдаг. Тавьхан бээр гэсэн шөнөжингөө явж байна... гэж бодов.

	— Утаа үнэртэж байна гэж Онгаш баярлан хашхираад баруун тийшээ шиншлэв. Замын хоёр юу ч ярилгүй баруун тийш жолоогоо залав. Утааны үнэр хүчтэй болж, нохдын боргох сонстоно. Талын хүн алс холоос нохдын хуцалтаар уг суурины том жижгийг хэмждэг бил ээ.

	— Хоёр гуравхан гэр гэж өвгөн шивнээд, — Энэ чинь юу гэсэн үг вэ? гэлээ.

	Манан бүрхсэн хотгорт адуун сүрэг бэлчиж, өвлийн бэлчээрийн шарлаж гандсан өвс хөвөөлсөн нуур холгүй гялтайна. Нуурын зүүн зах дээр яаруу сандруу барьсан бололтой хэдэн гэр харагдана.

	— Эд чинь нэлээд морьтой юмаа гэж Долан гайхаад, адуун сүргийг тойруулан харж, — гэрийн гадаа арваад чөдөртэй морь байна гэв.

	Доланы тархинд муу ёрын бодол төрнө. “Бурхан минь, улсын хорооны хэн нэгэн хүнтэй уулзахаас л авар! “Та юун хүн бэ?” гэж асууна. Морь эцээд гэх юм уу өөр нэг юм хэлнэ дээ. Гэхдээ Онгаш ахмад болохоор түрүүлж хариулах ёстой. Өвгөн өөрийнхөөрөө чалчиж гарна, тэгэхэд би өлгөж авна даа... Гар буугаа чулуудчихаж болох юм!.. Харин дараа нь өвсөн дотроос хайж олохгүй харамсалтай л байна...” гэж бодов.

	Ойртон ирж байгаа морьтой хүмүүсийг турж үхэх шахсан гурван нохой боргооно. Харин хүмүүс нь цөм үхчихсэн мэт ажээ.

	— Тэр утаа гарч байгаа гэрт очъё гэж Долан өвгөнд хэлээд, замд ойр захын гэр лүү зангав. Тэд морьдоо уяж гэрт ороход харанхуй ажээ. Бараг хоосон шахуу тогоотой тулганд гал муухан гололзоно “Сайн санаат хүмүүс ээ, амархан сайн байна уу” гэж мэндэлснийхээ хариуг сонсож амжаагүй байтал тэднийг барьж хөл гарыг нь хүлжээ. Гэрийн хаанаас ч юм гарч ирсэн гурав, дөрвөн хүдэр эр ухасхийн. хорссондоо уухилан, залхаана гэж заналхийлэн гарыг нь арагш эргүүлжээ... 

	Хот яагаад чимээ аниргүй угтсаны учир үүнд байх ажээ!.. Морьтой хоёрыг холоос ажигласан нь лавтай. Тэднийг хүлсэн дөрөв их чармайсандаа хөлөрч, тарж сууцгаахад бас гурван хүн орж ирлээ... 

	— Энэ үүр цүүрээр та нар юунд наашаа ирсэн бэ, одоо ярь даа? гэж гэлэн хүн шиг гөлчийтөл хуссан толгойтой гуч эргэм насны эр асуув. Царай нь болсон амтат гуа шиг түнтийж, хацар нь гөлийнө. Тэр захирангуй дүртэй, огцом хашхирч ярихад бусад нь ах зах настай боловч хэл амгүй мэт дуугүй байх бөлгөө.

	— Ээ, ээ хүү минь! Зочныг хэн ингэж угтдаг байлаа даа? Тэртэй тэргүй жолоогоо арай ядан барьдаг гарыг минь мушгиад сураар хүлчих гэж дээ. Та нар өөр хууль дүрэмтэй улс уу, эсвэл: “замын хүний цангааг эхлээд гаргаж, дараа нь асууж шалгаа!” гэсэн номлолыг мартаа юу? гэж Онгаш гаслав.

	— Хөгшин ат чи надаас цусаа амсана даа! Өөрөөс чинь юу асууж байгааг түргэн хариул гэж мулзан толгойт бархирлаа.

	— Мулзан толгойтой байх нь хэлсэн үг нь бид бүгдэд хууль болдог вивангирид үзүүлэгч гэсэн үг биш ээ... “Эмгэг хангал морь аль ч замаас айдаггүй, ихэмсэг хүнд энгүй тэнгис ч өвдөг татам” гэж ахмадууд дэмий ярьдаггүй байх аа. Бид та нар дээр сайн санаа өвөрлөж ирж байхад та нар өштөн дайсан шигээ дайрч байна! Даруйхан бидний хүлээг тайл! гэж айхыг мэддэггүй өвгөн айлдав.

	— Өө, өвөө ярьж эхэллээ! гэж цулцгар хацарт бархираад, ойр суух нэгэн рүү дохиж, — Амыг нь таглаад өг! Ер нь юу чаддагаа харуул! гээд өөрөө өвгөнийг өшиглөхөд өвгөн эвхрэлдэн ухаан алдав.

	— Чи ямар тамын шуламс, яах гэж ирснээ олигтойхон хэлэх юм биш биз?

	— Хошуутын бөө оточ руу явж байгаа юм гэж Долан товчхон хариулав.

	— Намайг тэнэг гэж бодож байна уу? хэмээн толгойлогч дахиад чарлахад үүдэн хоёр шүд нь онгорхой байх ажээ. — Шөнө оточ руу явдаг юм уу? Бас тэгээд гар буутай шүү?!

	— Одоо чинь цөмөөрөө л буутай... явдаг тийм цаг болжээ! гэж Долан аль болохоор тайван хариулав.

	— Битгий залилаад бай, ёсоор нь ярь гэж эцсийн удаа хэлж байна шүү.

	— Танай энд ямар ёстойг би мэдэхгүй, манай тэнд бол өвчтөний рашааныг аваад оточ дээр очдог. Бид тэгж л явна гэж баривчлагдсан эр мөчөөгөө өгсөнгүй... 

	Мулзан толгойт өвгөн рүү тонгойхоор завдсан туслагчаа заамдан авч босго руу чирэв. Тэд гарч түр зуур гадаа байлаа. Тэдний зэвүүцсэн дуу гадаа гарах нь өөр хүнд дасах нь хэцүү жороо сааралд тэдний нэг өшиглүүлсэн бололтой.

	— За эдэнтэй зууралдаж удаашраад яах вэ? Толгойн цаад руу аваачаад тонилгочих! гэх ахлагчийн дуу гарлаа.

	— Ёо, ёо! гэж гиншсээр Онгаш ухаан орж босохыг хичээв.

	эднийг өшигчиж босгон гэрээс түлхэн гаргалаа. Хашаан дотор тэргэн дээр суулгаж, хоргоноос тохомтой нь гаргасан моринд хөллөж дорно зүг хааш нь ч юм авч явлаа. Тэдний өөдөөс мандан байгаа нарны туяа дүрэлзэн угтаж, магадгүй, амьд бүхэнд хамгийн баясгалант, сайхан шинэ өдөр дэлхий дээр ирж байгаа байж ч болох байлаа. Гунигт чахралтаа талд хадаасан ганц тэргийг үл анзааран огторгуйн уудмаас дугараг наран хөгжөөнтэй ширтэнэ. Нарнаас, бүх амьд юмнаас аль эртний ангижирсан гурван дээрэмчин энэ нууц үүрэнд ирж тайван байдлыг нь алдагдуулсан олзны хоёрын амийг хороохоор өглөөний шүүдэрт хүйт даасан винтов буундаа мөн тийм хүйтэн тугалганы өөдөс авч явах ажээ.

	“Эрлэг хаанд очих цаг минь болчих нь энэ үү? Хэзээ нэгэн цагт ингэнэ гэдэг нь ойлгомжтой хэрэг. Гэвч агьтай дулаан газар төрж, агийн шүүдрээр ундаалж, өсөж эрвээгдэн агьтай торнин хөлс, нулимсаа өчнөөн асгаруулсан мандах нарны туяанд талын хүү би, арван хүүхдийнхээ инээхийг харж, тэднийгээ эхийнх нь хамт эрлэг чамд өгсөн би манай буянт нутгийг өмхий сүнсээрээ бузарласан шаарнуудын гарт үхэх ёстой гэж үү? Тал минь, би чинийхээ агаараар амьсгалж, чамайгаа хадгалж хамгаалж чадахааргүй тийм муу бол намайгаа уучил, тал минь...” гэж Онгаш гунигтайяа бодож явав.

	Долан өөрөөр тунгаан бодож байлаа. Хэчнээн дээрэмчин, ямар байдалтай байгааг тэр эргэцүүлнэ. “Ээ дээ, хэрэв гар хүлээсгүй сэн болов уу!”

	Гэвч эцсийн эцэст эд юун улс юм бол? Эд Цабировын гар хөл бологчид бол би эдэнд хүний хүн биш шүү дээ, Яагаад асууж болохгүй байх вэ? Огт танихгүй хүмүүсийг хараад дайрч, хүлээд, буудаж алахаар авч явдаг хачин хэрэг юм даа! Толгойг нь эргүүлж амьд гарахын тулд ямар юм бодож олох вэ?”

	Тэрэг чахарсаар өндөр биш гүвээн дээр гарахад олзны хоёрыг газар түлхэн унагааж хувцсаа тайлахыг шаардлаа.

	— Багачууд аа, гар чинь загатнаад байвал миний амийг хороо. Харин энэ залуугаас болж та нар хожим жавтий хүртэв ээ, энэ чинь зайсан Малзановын ганц хүү нь шүү... Хожим мэдээгүй гэж битгий яриарай! гэж Онгаш залбиран байж хэлэв.

	— Энэ чинь надад таатай байна! Нэг ч дээд язгууртныг тэр хорвоод тонилгож байгаагүй юм байна гэж армаг тармаг шингэн сахалтай намхан эр хашхирав. Энэ чалчаа эрийн хамсаатнууд болох харгалзагчид мөн хөхрөлдөв.

	Дээрэмчдийн сэргэсэн инээдэд зэвүүцсэн өвгөн:

	— Багачууд аа, даажигнахаа больцгоо! Долан Малзанов өргөөнд ажилладаг юм. 

	Хэн хүнд хэрэг болж магадгүй шүү... гэв.

	— Өө! Ямар догь шувуухай гарт ороо вэ! Тэгвэл энэнээс эхэлнэ... гээд өрвөгөр сахалт дээрэмчин Долан руу ойртлоо.

	Олзны хоёр дотуур хувцсаа өмднөөсөө бусдыг тайлав. Бүр гэгээрч нарны гялбам туяа нүднээ тусна.

	Бууны замаг тачигнуулсан эдгээр хүн тэднийг нааш нь айлгах гэж авчраагүй, даажигнаагүйг Долан ойлголоо.

	— Хүмүүс ээ! Үг хэлэхийг зөвшөөрнө үү гэж Долан дээрэмчдийг ээлжлэн харж хэлээд, — Би чинь Дорж Цабиров руу явж байгаа хүн. Харин энэ өвгөн зүгээр л замын хань... гэхэд уг үг тэдэнд нөлөөлсөнгүй, хорсолтой хөхрөлдөхөөс өөр юм болсонгүй.

	— Долан Малзановыг цааш харуулчихсаны чинь Цабиров мэдвэл залуу минь чамд муу л юм болно доо... Би түүний даалгаврыг биелүүлээд илтгэх гэж явсан юм шүү... 

	— Дорж чамд юу даалгасан юм бэ? гэж сахалт дурамжхан асуугаад, агшин зуур Доланы цээжнээс винтовоо зайлуулав.

	— Цабиров таныг дэргэдээ байхыг зөвшөөрвөл намайг биеэрээ түүнд илтгэх үеэр та үүнийг сонсоорой.

	— Та нартай зууралдаж байх дур алга! Бэлтгээд!.. гэж дээрэмчин хорссон дуугаар дагалдагчдаа тушаав.

	— Үгүй! Үгүй! Би одоо бүгдийг танд хэлье гэж бархираад Долан өвдөг сөгдөн уналаа.

	Дандаа цэх зогсож байсан Онгаш өвгөн Доланаас:

	— Хүү минь бос! Эр хүн босоогоороо үхдэг ёстой юм! гэж шаардлаа.

	— За өвөө, гайгүй! Би гүзээг чинь өөрийнхөө гараар хүүлнэ! гээд сахалт бууны бөгсөөр далайснаа, өвдөг дээрээ сөхөрсөн хэвээр байсаар байгаа Доланд хандаж:

	— Ярь, хүлээж байх зав алга! гэж тушаав.

	Доланы хамаг бие дагжин чичирч, ам нь нийлэхгүй бараг үл ойлгогдохоор:

	— Цабиров агт морь... буу зэвсэг авах... мөнгө гуйсан юм... Дараа нь би... хоёр өдрийн дараа Черный Яраас Хагт руу гурил, будаа, давс ачсан хөсөг явах гэж байгааг улсын хороон дээр санамсаргүй мэдсэн юм. Энэ бүгдийг замаас нь булаан авч болно! гэж Долан үгэндээ хахаж цацан яриагаа дуусгав.

	Сахалт майжгий хөлийнхөө хооронд тавьсан винтовынхоо голыг түшин зогсож бодлогоширсноо:

	— Нохойн гөлөг минь, чи энэ бүгдийг айсандаа санаанаасаа зохиогоогүй биз? гэв.

	Дээрэмчдийн нэг сахалтын тушаалаар мориндоо мордож, хот руу давхилаа. Хуягууд ч, олзлогдогсод ч түүний хойноос харж хоцорлоо. Өдөр болоход дөрвөн гэрийн хооронд үймэлдэх хүний тоо нэмэгдэв. Доланы хэлсэнд мулзан толгойт яаж хандахаас тэдний хувь заяа шийдэгдэх нь олзлогдсон хоёрт тодорхой байлаа. Онгаш Доланы хажуу руу түлхэн аймаар муухай харж:

	— Чи нэр төртэй эцэг эхийн хүү биш, хорт могойн зулзага байна!.. Өөрийнхөө муу өмхий хүүрийг аврахын тулд ингэж шийдээ бий! Өөрийгөө авраад удам угсааныхаа хэдэн зуун хүнийг өлсгөлөнгөөр үхүүлэх нь үү? гэвэл

	— Чи муу үеэ өнгөрөөсөн гударга дуугаа тат! гэж овоо итгэлтэй болсон Долан арзалзав.

	Хотны зүгээс бөөн тоос татуулсаар жигүүртэй мэт хоёр морьтой хүн давхин ирлээ.

	Долан чичрэн дагжиж өвдөг сөхөрсөн хэвээр, харин Онгаш түүний хажууд янз бүрээр зогссон дээрэмчдийн дээгүүр харан шүүгч мэт сүртэй зогсоно.

	— Баажаа, тэд энэ байна! Тэр өвдөг сөхрөн байгаа нь таны найз болох гээд байгаа юм! Ха-ха-ха! гэж сахалт тонголзов.

	— Алив, над хоёулыг нь харуулаадах! гээд дунд эргэм настай оготор дээлтэй толгойдоо чалма духдуулсан эр дөрөөгөө мултлав. Нүд нь сонжсон, ширүүн дүртэй тэр Доланд ойртон ирж хутгаа суга татан олзны хүний хөл гарын суран хүлээсийг тас огтлов.

	— Ах аа, эндүүрэл болжээ! Таныг гомдоосон бол гэм буруутай хүнийг залхаана!.. Ах минь, босож дуртай морио ав! гэж Доланд хүндлэнгүй хэлээд босоход нь туслав.

	Доланыг үг хэлж амжаагүй байтал чалматай эр хүнд ташуураа ихэд далайж сахалтын толгой руу буулгахад тэр газарт уналаа.

	Мулзан толгойтын морь эзнийхээ залхаан цээрлүүлэлтээс аврагдах гэсэн хүслийг таасан мэт дээш цамнав. Гэвч толгойлогчийн захирангуй зангаа мулзан толгойт болон бусад бүх хүнийг байранд нь таг чиг болгов.

	— Чи миний нөхрийг толгой руу явуулсан бол би чамд бүтэн хамбуур сум зооно гэж Цабиров мулзан толгойтод хэлэв.

	— Дорж оо, яарсны хэрэггүй! Би тэдэнд өөрөө хэн болох, хаанаас яваагаа шууд хэлж чадаагүй юм гэж үхлээс ангижирсандаа баярласан Долан хэлэв.

	— Өвгөний хүлээсийг тайлж тэргэн дээр бидний хойноос аваад оч! гэж Цабиров тушаалаа.

	Мулзан толгойт Доланыг хүндэтгэн морио өгч өөрөө Онгаштай зэрэгцэн тэргэн дээр суулаа.

	— Толгойгоо хага цохиулсан сахалт гүвээн дээр хэвтсээр үлдэв.

	Эл эрээн мяраан цуваа дахиад жижигхэн хот руу чиглэв.

	Долан мөдхөн тавь хүрнэ. Тэр хэзээ ч хэний ч өмнө ингэж өвдөг сөхөрч байгаагүй бил ээ. Түүний амьдрал ер бишийн таатай байжээ. Зайсан эцгийнхээ сайхан тавилтай байшинд хүүхэд ахуй цагаа амгалан тайван өнгөрүүлж, Петербургт суралцаж, улсад бичиг цаасны алба хаадаг байв. Хар муу явдал таарч л байсан, гэвч саяынх шиг ийм аймшигт доромжлолыг хэзээ ч амсаж байгаагүй... 

	Зайсан Малзанов Деникинийхний ухарч байгаа цуваанд өөрийнхөө тэрэгтэй шахцалдаж насанд хүрсэн хүү Долан, гэргий хоёроо авч явсан бил ээ... Тэд туркт гарч, хожим тэндээсээ Болгарт очсон ажээ. Халимгуудын үл мэдэх ямар нэг өвчнөөр эцэг нь Болгарт нас барж, Долан эхийгээ хувийн эмнэлэгт хэвтүүлж, эхний үед мөнгөөр хангаад мартжээ. Зөвлөлт засаг мөдхөн унаж, харь газар нэг их удаан байхгүй гэж бодсон зайсангийн гэр бүл алсын замд бага биш үнэт зүйлс авч явсан ажээ. Тэдгээр бүх гар урчууд, тариачид, малчид замбараагүйтэж хамаг муу юмаа баячууд руу чихээд эцэст нь өөрснөө хуучин эрхэлж байсан ажил үйлстээ эргэж орно. Орос оронд нэг биш удаа үймээн гарч байсан гэж тэр бодож байлаа. Зайсан шар төмөр болгосон гол хуримтлалаа нууц газар булснаа амь тавихаасаа нэг өдрийн өмнө хүүдээ хэлжээ. Долан эцгийн үлдээсэн баялгийн тухай мэдмэгц гэр өөдөө тэмүүлжээ. Гэвч баримт бичиг бүрдүүлэх ажлыг яарсангүй. Цаг үе цөвүүн байлаа. Талын тайжийн хөдөлмөр сураагүй хүү галт тэрэгний буудал дээр зөөгч хийж, гутал цэвэрлэж байлаа... Төрсөн нутагтаа эргэж ирээд, эцгийнхээ зоорийг хөндөгдөөгүй байгааг үзээд Долан дахин биеэ тоох болжээ. Үнэндээ тэр өөрөө ч эцэг нь ч хүмүүсийн дунд сайнаар алдаршаагүй болохоор шинэ засагт тэр тоогдохгүй нь лав. Долан гадаадад дүрвэж яваад буцаж ирэхдээ турж шумайсан царайтай, хов хоосон түрийвчтэй, бусадтай адил тэгш хөдөлмөрлөх ганцхан хүсэлтэй хүний дүр гэжээ. Түдэлгүй тэр нь биелжээ. Юуны өмнө хүний гүйцэтгэгч, дуулгавартай чанарыг үнэлдэг Хар Кандуевт итгэлийг олжээ. Хар эхлээд түүнд албаны бичиг баримт хуулах ажил даалгаж байснаа дараа нь гүйцэтгэх хорооны хэлтсийн эрхлэгчээр дэвшүүлжээ. Тэгснээ зайсангийн хүүг албан тушаал бууруулж хэлтсийн орлогч болгосон авч Хар эрхлэгчээс илүү түүнд итгэж зөвлөх нь олонтой. Долан ч ивээгчдээ үнэнчээ харуулна. Тэгтэл ивэгчийг нь албан тушаалаас авч, Долан харин үлджээ.

	Цабировын орчин тойрны хэн нь ч Доланыг хараагүй, зүс үзээгүй боловч аль ч үед гай түйтгэрээс аврах эрх мэдэлтэй “гар” дээгүүрхэн зиндаанд байдаг гэсэн цуу отрядад байдаг бил ээ... Тэрхүү цуурхал нь дагалдагчид нь түүний чалмад итгэдэг шигээ хүч чадалд нь итгэхэд Цабировт ашигтай байлаа.

	Цабиров хүчээ хуримтлуулахдаа чоносынхонтой ил үзэлцэхээс зайлсхийдэг байв. Дээрэмчид рүү авлан дайрахаар бэлтгэж байхад Малзанов холбоочноороо дамжуулан урьдчилан сануулжээ. Бас урьдчилан сануулаад зогсоогүй ажил хөдөлмөргүй нударганы болон шинэ хэв журамд дургүйцсэн зайсангуудын хүүхэд, Зөвлөлт засагт гэм буруутай баривчлагдах хулгайчдыг туслуулахаар явуулж байжээ.

	Дээрэмчид нэмэгдэж талх, буу зэвсэг шаардагджээ... Цабировыг нөөц агт, хувцас, мөнгөөр хангах хэрэгтэй байлаа. Хамсаатныхаа энэ санаа бодлыг мэдсэн Долан их, бага янз бүрийн хэмжээний мөнгө цуглуулдаг байлаа. Тэгсээр Бергяс дээр ээлж тулгарчээ. Долан Чоносын удмын хариг хатуу тэргүүнд бусад ахлагч нарын тухай аль эртний сануулахаа мартаагүй боловч эртний ханшгүй байдал тэдний уулзалтад саад болж байв... 

	Долан Бергясыг орчин тойронд болж байгаа юмыг ойлгодог, тэнэг хүн биш гэж үзэн, Бергястай сайнаар ярьж тохирохгүй бол айлгачихна гэсэн бодолд аажмаар хүрчээ. Бас гүйцэтгэх хорооны шугамаар удмын тэргүүнд шүүрс алдахаар тийм албан татвар ногдуулж болох байлаа... 

	Бергяс ч гэртээ төлөөлөгч ирэхийг аль эртний хүлээж аж ахуйгаа тарааж хүнд өвчтэй болсон тухайгаа цуурхал тарааж өөрийнхөөрөө бэлтгэжээ... Харин томоохон хэмжээний, татвар ногдуулбал дээрэмчид рүү очих юм уу, хэсэг тэрсүү этгээдэд уг мөнгийг хуримтлуулан өгч, дараа нь танил гуу жалга, дов толгодоор тал дундуур зугаална гэж шийджээ. Улааныханд бууж өгөөгүй хүмүүсийг мэдэж аваад тэдэнд орон нутгийн идэвхтнүүдийн хэн нэгтэй тооцоо хийх болзол тавина. Бергяст тийм нэрсийн жагсаалт бэлэн байжээ.

	Долантай уулзсан уулзалт чухамхүү ийм шууд биш шугамаар болж, мөнгө авахыг хүсэж байгаа бол над хувьд минь хүчин зүтгэ, бас хүчин зүтгэх гэсэн хүн байвал манайд ирүүл!.. гэсэн ажээ.

	Долан өөрийн хүмүүстэйгээ хэрэггүй холбоо барихаас зайлсхийнэ. “Уулзаж бие биеэ шиншлэг... Нэг үүрний араатан бие биеийнхээ үнэрээр таньдаг” гэсэн бодлыг тэр баримталж байжээ.

	Ам хэлэнд овжин Бергяс зөвлөлүүдээс талын чинээлгүүдийг аврах шинэ аврагч ямар авьяастайг шалгахын зэрэгцээ хоногийн аль ч үед алсаас харагдах утгагүй цагаан алчуураар толгойгоо ороосон хүнийг тэргүүнээр тодорхойлсон Малзанов үнэн хэрэг дээр хэр ухаантай хүн болохыг мэдэхийг хүсжээ... 

	Доланы хувь тавилан золтой л буруугаар эргэчихсэнгүй. Сахалтын явуулсан элч толгой дээрээс давхиж очиход хотонд Цабиров байгаагүй юм уу, хэдхэн минут хожимдсон бол дээрэмчид өвгөн тэр хоёрын хувь заяаг шийдчих байсан!.. Онгаш ч яах вэ дээ! Тэр өтөлж ухаан нь мушгирч, элдвийн юм чалчиж байдаг хүн. Харж байгаа биз дээ, өөрийн нь амь нас харамсалтай биш, депутатын зөвлөлүүдийн гурилтай хөсгийг хүлээж байгаа тэр хүмүүсийн амь харамсалтай гэнэ!.. Тэр муусайн ядуучуудыг хооллосон ч, хооллоогүй ч ялаа шиг үхэхдээ л үхнэ! Үгүй мөн гашуудах юм аа олов оо!

	Үхтлээ айсан зайсангийн хүүгийн өмнө хувь тавилан заяасан мэт Дорж Цабиров өөрөө хүрээд иржээ.

	Дорж Цабиров тайж Түмэнгийн аж ахуйг эрхэлдэг байжээ. Түүнтэй хамт хил гаталжээ. Тэнд эздэдээ яагаад ч юм гологдсон тэр багагүй зовлон үзжээ. Нэгэн өдөр тэр яг өөр шигээ тэнүүлч Долан Малзановтой хувь тавилан тохиожээ. Долан тэр үед эцгийн нөөцөөс үлдсэн бага сага юмтай байснаа тайжийн зарцтай хуваалцаж, тэд аз тааран эх орондоо хамт буцаж иржээ.

	— Долан, би таныг Кукан хотонд хэлэлцсэн ёсоор хүлээж байсан юм гэж Цабиров толгодоос явахдаа сануулав.

	— Энэ чинь танай хот биш гэж үү? гээд Долан Онгаш хоёрыг буудахаар дээрэмчдийн авч явсан хэдхэн гэр лүү дохилоо.

	— Та эндүүрчээ! гэж Цабиров хөгжилтэй биш жуумалзан тайлбарлаж, — Кукан нэлээд хойгуур их жалгын тэнд байдаг юм. Харин энэ Барвык хотны зуны бэлчээр. Одоо миний харуул энд байгаа юм... Чоносынхон яг энэ Барвыкаар дайруулан тал руу элчээ явуулдаг юм. Бид энд тэдний нь отож барьдаг гээд тэр их сэтгэл хангалуун, халимагчуудад ер бишийн малгай болсон чалмагаа засаж хөхөрлөө.

	— Ухаантай болжээ! гэж үхлээс аврагчийгаа Долан магтаад, — Бид ч танай харуул дээр тэнэгтээ яваад орчихсон юм. Дорж, та чинь ийм халхавчтай хүн тэр Кукандаа бараг аюул заналгүй байж болох юм байна гэв.

	— Чоносын хотноос өвгөн та хоёрын сонгож авсан тэр зам хамгийн дөт нь байгаа юм... Би өглөө эртлэн харуулаа эргэх гээгүй сэн бол та нарыг гай дайрах байжээ. Баврыкт миний хамгийн дүүрсэн юмнууд байдаг... 

	— Өвгөн намайг баримжаа алдуулчихсан юм! гээд Долан хойноосоо яваа тэрэг рүү нүд буландаж, — Түүнийг утаа л дуудчихсан юм. Тэгэхээр утаа өөш болж таарчээ гэвэл Дорж сэтгэл хангалуун хөхрөв.

	— Чи ч ёстой зуудаг нохой сонгож авчээ! гээд Долан мулзан толгойт руу жигшингүй нүд буландаж, — Хүмүүс биш, яргачид. Чи тэдэнд ажил төрөл ярьж байхад тэдний ухаанд хүний хоолой багалзуурдах бодол эргэлдэж байдаг байх гэвэл

	Дорж хуурамчаар санаа алдаж;

	— Цаг үе ийм байна... Тэгээд ч эднээс дээр хүн сонгож авах арга алга гэлээ.

	Онгаш урт удаан наслахдаа ямар ч байдалд дасаж сурсан ажээ. Тэгээд ч шанаа руугаа цохиулж, гараа хүлээстэй байхыг мэдэрмэгц тэднийг хааш нь авч явааг таажээ.

	Шинэ засагт уурсаж хорссон нутгийн болон хувь тавилангаараа Умард Кавказ, Доноос талд ирсэн бүх хүмүүс 1923 оны эцсээр цөм зэгс, жалгаас бүгд баригджээ Ингээд нам жим болов. Нутгийн ядуучуудаас бүрдсэн аймшиггүй нөхдийнхөө хамт халимгийн цэргийн зөвлөлийн комиссар Алексей Григорьевич Маслов дээрэмчдийг хөөж, номхотгов. Хүмүүс санаа амарчээ. Гэвч Түмэн тайжийн зарц агсан Дорж Цабиров зун гэнэт хэсэг яргачдыг цуглуулжээ. Цабиров захирагчийн албан тушаалд байхынхаа малчдад сайн ханддаггүй байсан бол одоо ихэнхдээ гэмт хэрэг үйлдэж шийтгэгдсэн гучаадхан хүмүүсийг гар хөл доороо цуглуулж бүр зэрлэгшжээ... Цабировын гар хөл бологчдын гарт орох нь жинхэнэ үхэл гэсэн үг. Гэвч Онгаш одоо өөрийнхөө тухай бодсонгүй. Түүний сэтгэлийг Долан Малзанов эзэмджээ. Өлсөгчдөд зориулсан, хүлээж ядан байгаа талх тариатай хөсгийн тухай чалчталаа хулчийх гэж! Үгүй, Онгаш хэдэн арав, зуун удам угсаагаа аврахын тулд үхлийг тайван хүлээж авах сан бил ээ. Өөрийгөө аврахын тулд Долан яргачдад ачаа хөсгийг “бэлэглэж” байгаа юм шиг эхлээд Онгаш бодож байжээ. Гэвч Долан Малзанов дээрэмчидтэй аль эртний хуйвалдаж байсан нь Цабировыг ирсний дараа тодорчээ. Долан улсын гүйцэтгэх хороонд сууж байгаа боловч Дорж шиг л Онгашийн дайсан болж таарлаа.

	Морьтнууд Онгаш, Долан хоёрт бөөн юм амсуулсан Барвык хотыг тойрон гарав. Тал дээр тэр аяараа орог саарал утаанд хучигдаж, өглөөгүүр дүгрэглэн улайрч байсан наран мананд уусах мэт цайран ёлтойно.

	Морьдын туурайнд хүйтэн цантаж цайрсан, навчгүй ногооны шилбэ шажигнан хугарна. Түдэлгүй тэд арав орчим гэр, зургаан шавар байшинтай Куканд хүрч ирэн морьтой улс тэдгээр шавар байшингийн нэгэн рүү яаран очицгоов. Тэрэг залж явсан Онгаш ч бас морьдын амыг татав. Цабиров мориноосоо түрүүлэн буухдаа дадсан зангаараа чалмагаа засав.

	Халимаг хүн ийм малгайтай байх нь Онгашид хачин жигтэй санагдана. Ганцхан Онгашид ч ийм гайхалтай санагдсангүй. Чалма малгайтай хүн талд бий болоход эхлээд хүмүүс гайхаж байснаа, уг малгайтны тушаалаар эргэн тойрон юу болж байгааг мэдмэгц Цабировыг, дараа нь чалмаг нь хараан зүхэж байлаа. Цабиров бусад дайран довтлогчдоос зөвхөн гадаад төрхөөрөө ч болсон ялгарахыг бодож явсан бөгөөд санамсаргүй олдсон турк олз санаанд нь яг дүйжээ.

	Цабиров, Долан хоёр бүх юмаа ярьж тохирон, бүлгийн толгойлогч Бергястай уулзах л үлдэхэд чалма малгайт олзлогдогч хэвээрээ байгаа өвгөн Онгашийг яахаа шийдэх хэрэгтэй болжээ.

	— Энэ яншаа өвгөнийг чинь яах вэ? гэж Цабиров ташуураараа наадан асуув. Өөр тохиолдолд сон бол энэ нь шал дэмий асуулт байлаа. Гэвч Бергясын итгэмжилсэн хүний тухай яригдаж байгаа бил ээ. Өвгөн ахлагчийнхаа шилтэй шээсийг бараг өвөртлөхөөс наагуур хадгалах бөлгөө.

	— Өвөө ч биш, нойтон хамуу! Орохгүй юм гэж байхгүй, дандаа сургаж явна. Аль эртний л цааш харуулчих байсан юм, гэвч Бергяс түүний буцаж ирэхийг хүлээж байгаа, цааш харуулчихвал бүгдийг мэдэх гэж оролдоно... гэж Долан гоморхов.

	— Тал чинь асар том нуруу өвс, тал дахь хүн бол тэр нуруу өвсөнд хаягдсан зүү гэсэн үг гэж Цабиров сануулав.

	— Бергястай тогловол муу юм болно! гэж Долан давтаад, бодлогоширч: — Түүнийг хөсөг рүү дайрахад авч яваад цааш харуулчихвал яасан юм бэ? гэв.

	Ийнхүү Долан, Цабиров хоёр шийдэж чадсангүй, толгой дээр болсон явдлын дараа өвгөний хэвтэж байгаа шавар байшин руу очлоо.

	— Оточ өөр хот руу өвчтэй авгай үзэхээр явчихсан байна. Тэгэхээр эцэг минь намайг эргэж иртэл эндээ хэвтэж бай. Би нэг ажлаар жаахан явах хэрэгтэй байна. Харин та надгүйгээр байшингаас алхам ч холдож болохгүй шүү, тэгэхгүй бол даалгавраа биелүүлж чадахгүй, бас таныг санаанд үгүй алчихна шүү гэж Долан хэлжээ.

	Өвгөн өөрийг нь яагаад ч юм, суллах хүсэлгүй байгааг ойлгов. Тэр өндийхийг хичээн ширдгэн дээр сэтгэл түгшингүй хөрвөв. Нинжин сэтгэлгүй Доланы нүүр лүү нулиммаар санагдана. Гэлээ ч гэсэн биеэ барьж тэслээ. Өөрт нь тодорхой биш ч гэсэн огт өөр төлөвлөгөө ядарч туйлдсан тархинд нь зовуурьтай хөвөрнө.

	— За яах вэ, харин намайг битгий мартчихаарай. Эсвэл цаад шаарнуудыгаа отчийг нааш нь авчир гэж хэл, үгүй бол бүгдийг Бергяст хэл... Хэлэх үү? гэж Онгаш бувтнав.

	— Хэлнэ, хэлнэ! гээд Долан эргэлээ.

	Түүний хүлгийн төвөргөөн түдэлгүй сонстов.

	Дүлий ч юм уу эсвэл тийм янз үзүүлж байгаа нэгэн ядруу эмгэнээс өөр хэн ч шавар тагзад өдөржингөө шагайсангүй. Эмгэн хэрчим бин, цай авчирлаа. Нэг удаа хэрчим хүйтэн мах өгчээ... Байшингийн цонх бүр намхан, хаалга нь гаднаасаа онгойх бөлгөө. Гадаа хаалганы дэргэд жаахан эсгий дээр манаач сууж хэвтэн байна. Хаалга түлхэхэд л тэр босоод ирнэ... 

	“Дээрэмчдийн үүрний тухай Цэрэнд яаж мэдэгдэх вэ?.. Ээ, шаарнууд! Ёстой шаарнууд!” гэж Онгаш амьсгаадан, хөгшин хүнийг чармаа нүцгэлэн доромжилж, цээж рүү нь ташуурын ишээр өвдтөл түлхсэн мулзан толгойтыг уучилж чадахгүй байлаа.

	Хорионд цаг мөч хэчнээн удаан сунжирна вэ! Тэгтэл бас умаахан болтлоо уусан харуул хоолойгоо огтлуулсан морь шиг хүржигнэтэл хурхирч эгдүү хөдөлгөнө!

	Огт санамсаргүй байтал нарийхан цонхоор халтартсан хүүгийн сэгсгэр толгой цухуйлаа. Онгаш түүнийг хуруугаараа даллан дуудахад тэр хүү зугтахыг бодсонгүй. Гэвч Онгаш түүнд ойртож ширтэн хараад халаглан хараалаа. Жаал хүү долоон наснаас хэтрээгүй ажээ. Сахалтай хүн хэртэй хумсаараа цонхны чигжээсийг ховхолж, алгын чинээ шилийг авч тавихыг гярхай жаал сониучирхан харна... 

	Бүр жаахан хүү юм! Гэлээ ч гэсэн амьд хүн шүү дээ! Өвөөгийн үгний ядаж зах зухыг ойлгох нь лав.

	— Хүү минь, чамайг хэн гэдэг вэ? гэж Онгаш эхлээд асуулаа.

	— Би Мокон байна... Ах аа, энд та юу хийж байгаа юм бэ?

	— Намайг Онгаш гэдэг гэж өвгөн жаалын чихэнд шивнээд, — Тогтоов уу? Би Чоносын хотны хүн... Тийм хотны тухай дуулсан уу? гэвэл жаал хүү ойлгосон янзтай толгой дохив.

	Бяцхан Моконыг өөртөө татахын тулд өвгөн өөрийн цорын ганц үнэт хогшил, айлд ороод тавагтай мах огтолдог эвхдэг тонгоргоо хайн олов.

	Мокон, чи хэний хүүхэд вэ? гэвэл

	— Очирын хүү. Таныг эд яалаа гэж хорьж байгаа юм бэ? хэмээн бэлэгт баярласан хүү цовоо хариулав.

	— Хүмүүст сайн юм хийх гэлээ гэж энэ! Чамайг ч бас адилхан! Том хүн болоод, аав, ээждээ туслагч нь болоорой... гэж өвгөн хэллээ.

	— Надад эцэг байхгүй гэж бяцхан Мокон харамч биш өвгөний сөрвийсөн сахалтай царайг ширтэн хариулаад, — Би ах Бамбышид туслах болно! Тэр ёстой зоригтой! Комсомолын. гишүүн! гэлээ.

	— Чиш-ш! гэж өвгөн уруул дээрээ хуруугаа тавив. Өвгөн энэ үгийг хэдийнээ сонссон бөгөөд чухам юу гэсэн үг болохыг мэдэж байлаа. — Одоо ингэж ярьж болохгүй... Эд муу улс гээд өвгөн унтаж байгаа харуул руу дохиж, — Тэд Бамбышийг над шиг хорьж, дараа нь буудаж ална гэлээ.

	— Яалаа гэж! Бамбышийг нуучихсан! Ганцхан ээж л мэднэ! гэж бүхнийг мэддэг Мокон хар нүдээ гялалзуулан хариулав!

	— Тэгвэл сайн байна! гэж өвгөн ахыг нь итгэлтэй нуусанд жаалтай хамт баярлан, — Чи өөрөө юм уу эсвэл ээжээрээ Бамбышид нэг нууц дамжуулж чадах уу?

	— Би түүнд энэ тонгоргоо өгнө! гэж амлаад хүү тонгоргоо өвөртлөв.

	— Ухаантай жаал! гэж Онгаш магтаад, — Бас миний одоо хэлэх үгийг дамжуулаарай... гэлээ.

	Өөрийнхөө байдлыг тодорхой төсөөлж байсан тул Онгаш бодлогошров. Тэр Доланы урвасны амьд гэрч, иймээс хэтэрхий их юм мэдэх өөрийн нь хувь заяаг тэр шийдэх нь лав.

	— Хүү минь, чи хэдэн настай гэв ээ?

	— Долоотой гэж Мокон батлав.

	— Бамбышид, ээжид нь, өөрт нь зориулсан талх тариа ачсан их хөсөг тал дундуур явж байгаа... Уг тариаг Кукан хот руу саяын явсан морьтой хүмүүс булаан авах гэж байгааг яаран сандран үг үгээр нь жаалд ярилаа. Тэгэхээр дээрэмчдэд саад хийх хэрэгтэй, одоохон мордож улс руу очиж чадвал Моконы ах Бамбыш л үүнийг хийж чадна гэж ярилаа... 

	Жаал өмдөө татан, ийш тийшээ хараад:

	— Бүгдийг ээждээ хэлнэ! гэж амлав.

	— Хүү минь, чамайг Бурхан өршөөг! гэж Онгаш хэлээд өөрийн эрхгүй урсах нулимсыг ширүүн сахал бурзайсан нүүрнээсээ арчиж, — Бамбыш та хоёр ч намайг аварч болох юм! гэлээ. 

	Жаалхүү цонхны тавцангаас холдож шавар байшингийн булан тойрон далд орлоо.

	Онгаш хүүг явуулчхаад өөрийнхөө сэдсэнийг амжилт олно гэдэгт эргэлзэж байлаа. Ухаан суугаагүй долоохон настай хүүхэд шүү дээ. Гэрээ хүртэл гүйгээд л бүгдийг мартчихна... Бас тэгээд эх нь энэ бүгдийг юу гэж үздэг бол? Ийм цагт хүүгээ нууц газраас нь хэрийн эмэгтэй гаргахгүй дээ.

	Өвгөн өөрөө сулрах замаа хайсаар л байлаа. Тэр шавар тагзын хаалга руу очиж гаднаас сонсогдох дуу чимээ болгоныг чих тавин чагнаж гарлаа.

	Өнөөх харуул сэрчихсэн бууныхаа замгийг тачигнуулан ямар нэг юм бувтнав. Дараа нь эвшээгээд боссоноо шавар тагзыг тойрч цонх руу харлаа. Шалан дээр хажуулдан хэвтэж байгаа өвгөнөөс сэжигтэй юм огт олж харалгүй винтов буугаа мөрлөн хаашаа ч юм сажлав.

	Онгаш хаалга хүчтэй түлхвэл гадас нь мулт үсрэв. Энэ бол бараг суллагдлаа гэсэн үг! “Намайг тавихаар шийдсэн юм болов уу?” гэж өвгөн тааварлаж ядна. Тэгээд өөртөө баймгүй хөнгөн шингэн хотны зах руу, тал руу гүйлээ... Хамгийн захын гэр ард хоцорлоо! Эргэн тойрон харуй бүрий!.. Тэгтэл хураалттай хатсан аргалын цаанаас гүйж явсан өвгөнийг тосон хоточ нохой дайрав! Нохой улин хуцаж Онгашийн сармай дээлэнд асав... 

	Өвгөн шарилжин дунд өнхөрч хоточ нохойг өшиглөн шогширно.

	Уг нохой дөнгөж саяхан гөлөглөсөн жингэр бололтой салахгүй хуцаж боргооно.

	Айсан харуул гүйн ирж бууны бөгсөөр өвгөнийг далайн цохилоо. Онгаш тэр даруй ухаан алдав.

	Зэрлэгшсэн дээрэмчний цохилтонд цусаа урсгах Онгаш таг харанхуйд холдон байгаа морины төвөргөөнийг сонсох тэнхэлгүй байв. Энэ нь түүний дохиогоор комсомолын гишүүн Бамбыш улс руу давхиж байгаа бөлгөө. Хоточ жингэрийн хуцалт, түгшсэн дээрэмчний буун дуу, өвгөнийг залхаасан цуст явдал Бамбышаас ямар нэгэн хугацаагаар харуулыг хөндийрүүлсэн байж ч болох юм.

	Нюдля унасан хайруулын дуунд сэржээ. “Евдокия Свиридовна гал тогоонд ямар нэг юм унагалаа” гэж тэр бодон хөнжлөө ярж дадсан хөдөлгөөнөөр үсээ оролдож ханын хуанли руу харж аз жаргалтайгаар инээмсэглэв.

	Нюдля энэ бүх зургаан өдрийн турш сэрэхийг хүсэмгүй илбэт зүүдэнд умбаж, баяр баясгалангийн хуйнд автсан мэт байх бөлгөө. Түүний маш удаан жилийн турш мөрөөдөж байсан зүйл өөрийн нь нууцгай хүслийн бяцхан өргөөнд бүрэлдэн бий болж, тэр зохион бодсон бяцхан өргөөндөө бүгдийг эв найртай байрлуулан тавьж, хүсэл мөрөөдөл нь биелжээ. Нэг л бүхнээс хүчтэй юм түүний бодол санааны тоглоомыг анхааралтай мөрдөн ажиглаж байснаа бодит зүйл болгочихсон мэт санагдмуй! Нюдля хүүхэд ахуйдаа хүний бодсон юм гэнэт биелдэг гайхамшигт зүйлд итгэж байсан нь лавтай! Гэвч үүний тулд дандаа залбирч, муу юм хийхгүй байх хэрэгтэй. Хүнд азыг ганцхан бурхан л илгээж чадна. Тэгээд тэр хүнд өвчтэй байхдаа бурхнаас л аврал эрж байлаа. Бурхан өөрөө ирээгүй ч түүнийг аврахын тулд айн цохилох зүрхэн дээр нь байн байн тавьж чагнах модон чагнууртай орос залууг илгээсэн бил ээ... Тэгээд ч тэр засарч, туяхан хөл дээрээ дахин босож эх рүүгээ алхсан ажээ... 

	Ийнхүү Вадим түүнд бараг бурхан болжээ. Хүмүүсийн дундаас тэр хамгийн сайхан, хамгийн хүсэл мөрөөдөл татсан хүн байлаа. Дараачийн жилүүдэд Нюдля өөртөө муу юм болох юм уу хэн нэг нь өөрийг нь гомдоох, эсвэл биеэ эвгүйрхэхэд бурханд залбирахын хамт Вадимд итгэж ханддаг байв. Вадим үе үе түүн дээр ирэх боловч дандаа Цэрэн, Араши Чапчаев нарын аль нэгтэй ирнэ. Тэгээд хамгийн түрүүнд:

	— За охин, бие ямар байна даа? гэж асуудаг байлаа.

	Вадим түүнийг эрүүл мэндэд нь санаа тавьсан эмчийн ширүүн харцаар харахад зөвхөн хүч тамираар төдийгүй нас биеэр өсөж байгаа бүсгүй гоморхдог байв. Тэгээд:

	— Би охин биш! Та үүнийг ажиглахгүй байна гэж үү дээ? хэмээн ихэмсгээр хатуухан хариулмаар санагддаг байлаа.

	Гэтэл Вадим огт анзаардаггүй. Дадал заншил болсон “гайгүй” гэсэн үгийг дуулаад бараг тэр дороо түүнийг мартана. Чингээд нөхөдтэйгөө Ижил мөрний адгаар ургац гараагүй тухай, харийн довтолгооны тухай, улсад эмч, багш нар дутагдаж байгаа тухай эцэст төгсгөлгүй яриагаа үргэлжлүүлнэ. Нэгэн удаа Нюдля иймэрхүү уулзалтын үеэр эрэгтэйчүүдэд хоол хийж байгаад хоёулхнаа үлдэж өөр тасалгаа руу Вадимыг аваачихын тулд өвчтэй болж баашлахаар шийджээ. Тэр модон чагнуураа цээжин дээр нь тавьж, духыг нь алгаараа дарж үзэг л дээ... Тэр түүний бяцхан заль гаргасныг илрүүлэг, гэвч Нюдля түүнд үг хэлж амжина шүү дээ... Юу хэлэх вэ? Чухам юу гэхээ тэр өөрөө ч олигтой мэдэхгүй байсан авч ямар нэгэн сайн үг хэлэх нь лавтай... Адаглаад л охин гэж битгий нэрлэж байгаач гэж гуйх сан. Тэр түүнийг байн байн боддогоо хүлээн зөвшөөрч, Цэрэн, Арашигийн хамт, магадгүй, тэдэнгүйгээр ганцаараа Вадимын их ажил үйлст тусалж түүний даалгавраар алс холын улс руу явах, цамцыг нь угаах, бичгийн нь ширээн дээр цэцэг тавихыг хүсэж байж ч болох юм... Тэгээд түүнийг их бичиг цаасандаа умбахад араас нь сэмээрхэн явж очоод дандаа унжиж байдаг үсийг нь алгаараа илэхийг хүссэн ч байж болох юм.

	Нюдлийн мөрөөдөл улам цааш хөвөрнө... Төрийн амаргүй ажил үйлстээ ядарсан Вадим засаж бэлтгэсэн оронд орж бүгдийг, тэр ч байтугай Нюдлийг мартан унтана... Энэ мөчийг хүлээн хүлээн байсан тэр ор луу нь очин амгалан байдлыг нь эвдэхгүйн тулд өвдөг дээрээ сэмхэн сууж өөрийнхөө хацрыг түүний хацарт хүргэнэ... Эсвэл чагнуурыг нь хайж олоод түүний зүрх сэтгэлд юу болж байгааг нь чагнана.

	Нюдля насанд хүрээд бараг хүүхэд ахуйн гэмээр хүслээсээ аажмаар хөндийрөв. Семиколенов мэтийн хүмүүст гэр бүл, хайр дурлал, хувийн амьдрал хэрэггүй гэсэн бодол түүнд төрнө. Тэд төрийнхөө ажлыг л амжуулж байвал болох нь тэр... Харин Вадимаар эмчлүүлсний дараа эдгэрсэн Нюдлягаас ахмад хүүхэд, “охид” арав хориороо байгаа. Эмч тэдний амьдралын бүх нарийн ширийнд орох гэвэл хоёр дахин наслаад ч нас нь хүрэхгүй байх. Тэгээд бас насны ялгаагаа бодвол ямар ч эрүүл саруул ухаантай эр хүн аливаа “охидын” бодолд хайнгадуухан байх сан бил ээ. “Үгүй, үгүй, үгүй! гэж Нюдля нэг удаа шийджээ. Тэгээд энэ шийдвэртээ тайвширчээ! Тэр бээр өөрийнхөө зүрх сэтгэлд “өөрийн” эмчээ хүндлэх баяр бахдалтай төстэй унтаршгүй дөлийг үүрд үлдээжээ.

	Тэгтэл ахын нь гэрт Вадимын гэнэт тааралдсан явдал сандаргажээ. Өөрт нь дасаж дадаагүй “та” гэдэг хүндэтгэлийн үгээр хандан, нууцгай, ичингүйрсэн харцаар харан, завинд суухад гар, мөрийг нь эмээн шүргэж байсан!.. Дараа нь байн байн захиа бичих болсон... 

	Захианы үг ямар байсан гээч! Нюдля өөрөө бага балчир охин байхдаа Вадимд цөхрөнгөө баран хашхиран хэлэхэд бэлэн байсан тийм үг байв!.. Одоо тэр энэ үгийг Нюдляд хэлж, анхны болзоонд ирж байгаа гимназийн сурагч шиг ичингүйрч түүний хариу шийдвэрийг хүлээж байв!

	Нюдля эхлээд айжээ... Тэр Вадимын захиаг арван удаа уншив. Түүний зүрх булгилан халуу шатахад тэр өөрөө цохилтыг нь хичээнгүйлэн чагнана. Бяцхан охин байхдаа зоригтой байсан мөртөө одоо насанд хүрч оюутан болсон авч өөрөө дахиад жаахан болсон мэт урьдын “охин” гэж байсан гоморхолтой үг өхөөрдөн хайрласан таатай үг мэт санагдана. Нюдля Вадимын хайр дурлалаа илчилсэн захиаг аваад түүн рүү ухаан жолоогүй харайж очсонгүй, харин эхлээд цорын ганцхан ойр дотнын хүн болох Цэрэн, Нина хоёроос зөвлөгөө авахаар шийджээ.

	Вадимын захидлын тухай Нюдлягийн сэтгэл догдлон, ичингүйрэн ярихыг сонсоод Нина түүн рүү гүйн очиж, хацар дээр нь шовхийлгэн баяр хүргэхэд, харин Цэрэн Нюдля, Вадим хоёрын явдлыг аль дивангарын тодорхой байсан юм шиг ер тоосонгүй. Болох гэж байгаа хуримын талаар ах нь албан ажил дээрээ байгаа мэт тунгаан шүүхэд Нюдля гомдсондоо золтой л уйлсангүй... Тэгээд уйлахад бэлэн байгаа дүү нь ахынхаа ярианд орж:

	— Цэрэн! Эхлээд та надад баяр хүргэ! Эсвэл яахыг зөвлө!.. Ямар ч атугай арван дөрвөн насны зөрөө байна шүү дээ! гэлээ.

	Нина, дараа нь Цэрэн энэ чинь гол нь биш ээ гэдгийг өөр өөрийнхөөрөө хэлж хөхрөлдөв.

	Ах, бэргэн хоёрынхоо яриаг чагнахад тэдний ойлголтоор хамгийн гол нь болох гэж байгаа хурим юм гэдэгт Нюдля түдэлгүй итгэжээ.

	Улс оронд хүнс тэжээл туйлын хомс байгаа талаар Цэрэнг ярихад Нина цааргалж:

	— Жинхэнэ хурим хийхгүйгээр дүүгээ өгөхгүй! Харин ямар хурим хийх вэ? Халимаг хурим бол би зан заншлыг бага мэднэ... Тэгэхээр чи эр хүний хувьд өөрөө тархи толгойдоо тунгаа гэжээ.

	— Ээ Нина минь, Нина минь! Ямар хурим хийх нь гол нь юм гэж үү! Гагцхүү бүтэмжтэй л байх болтугай... Тэгвэл хурим огт хийхгүй байсан ч болно! Зүгээр л гэр бүлээрээ цайлцгаая... 

	— Тэгж бүү сана! гэж Нина нөхөртөө уурлаад, — Чи өөрөө хэн, Вадим хэн болохыг мартаж болохгүй... Тэгээд ч Нюдля бид хоёр ямар аргаа барсан улс биш гэлээ.

	Цэрэн хот айлууд өлсгөлөнд нэрвэгдэж байгааг дахин дурдаж улсын хорооны нарийн бичгийн дарга элбэг дэлбэг хурим хийвэл айл гэрт муу яриа тарина гэв.

	Юманд залхуугүй Нина:

	— Би гацаа руу явдаг юм бил үү? Эгчээс жаал зугаа юм олдох байлгүй гэвэл

	— Шинэ баянаас гуйлга гуйх гэж үү? хэмээн Цэрэн гайхлаа. Энэ нь Нинаг сэнхрүүлжээ.

	— Нөхөр минь, чиний зөв. Өөрсдийнхөө хувиар аргацаавал дээр бололтой... Зина ч өгнө л дөө, харин хариуг нь яана гэж бодохоос хоолойгоор орохгүй.

	— Вадим Петрович хурим хийхийг зөвшөөрдөг болов уу? хэмээн Цэрэн тээнэгэлзэв.

	— Яагаад зөвшөөрдөггүй байх бил ээ? гэж Нина гайхаад, — Хэн хэнээсээ зөвшөөрөл гуйх хэрэгтэй болж байна? Бид түүний гуйлтад зөвшөөрсөн хариу өгөөгүй байгаа шүү дээ... Чи дүүгээ юу болж байгааг нь хараач! гэв.

	Нюдля ах, бэргэн хоёрыгоо сандарсан маягтай ээлжлэн ширтэх нь гэр бүлд нь баяр баясгалан авчрахын оронд амгалан тайван байдлыг нь эвдсэнийх биз ээ. Вадим тэр хоёроос болоод тэд муудалцаж ч магадгүй ажээ... 

	Нэгэн үдэш идээлж, будаалж наадан бүх юм бүтэмжтэй болжээ. Нюдлягийн дээд сургуулийн нэг ангийнхан нь иржээ. Нинаг төвөг багатай боловч амттай хоол хийхэд нь Хэрмэн тусалж, бага зэрэг балгачихсан Шорва найрын дарга хийжээ.

	Нюдля хуримын маргааш өдрөөс эхлээд Ставрополиос ирсэн эмч нарын бригадад орж цагаан бурхан өвчнийг эсэргүүцэх тариа хийлцжээ. Энэ гамшиг чухам хаанаас хотонд халдсаныг бүү мэд, газар авч өлсгөлөнгөөс ч аюултай байлаа... 

	Одоо Нюдля ямар ч ажил хийсэн амьдралд нь маш чухал өөрчлөлт гарсныг сэтгэлдээ мэдрэхийн зэрэгцээ: “Вадим надтай байгаадаа аз жаргалтай байгаа болов уу? Түүний амьдралд над шиг ийм хань хэрэгтэй болов уу?” гэсэн түгшүүр төрөх нь цөөнгүй ажээ. Тэгээд ч хоёр биеийнхээ нөр их ажлын дараа уулзахдаа Вадимын нүд цог золбоотой байхыг ажиглаваас сэтгэлийнхээ гүнд түүнийгээ энхрийлэн хайрлаж, Нюдля ойр дотнын бүх хүнээ тэврэн авч, өөрийнхөө аз жаргалыг бүгдтэй нь хуваалцахад бэлхэн байдаг бил ээ... Өнөөдөр ч дөнгөж сэрмэгц эр нөхөр Вадим нь санаа бодолд нь оржээ. Тэр ч байтугай хөгширч яваа Евдокия Свиридовнагийн алдсан хайруулын чимээ ч эвгүй муухай биш, харин гэр бүлийн амьдралын яруу найрал хөгжмийн нэг хэсэг шиг санагджээ.

	— Охин минь, чи босчихоо юу? Хоол бэлэн. Вадим Петрович ирсэн авч чамайг сэрээж зүрхлээгүй... Эмнэлгийн цэг дээр Нюдля шөнө орой болтол ажилласан, жаахан хэвтэг... гэсэн. Бурхан чамд ямар сайн эр заяагаа вэ!

	— Дуня эгч ээ, хоол хийсэнд тань танд баярлалаа... Харин Вадим Петровичийг хооллох хэрэгтэй байж.

	— Чамгүйгээр ширээнд суухгүй! гэж Евдокия Свиридовна таваг арчих зуураа хачин жигтэй царайлан хэлэв.

	Нюдля шаахайгаа углаж, дэрээ алгадаж сэвсийлгэн ороо бүтээв. Нөхрөө өглөөнийхөө хоолыг идэхээр ирж байхад босоогүй унтаж байсандаа тэр гэнэт гэмшив. “Тэр ямар сайн хүн бэ... нас нь залуу биш мөртөө, сэтгэл нь хүүхэд шиг юм!..” гэж жаргалдаа умбан бодлоо.

	— Маргааш би Вадим Петровичийг өөрөө хооллоно. Маргааш ч, ер нь дандаа... гэж Нюдля хөгжөөнтэй хэлэхэд Евдокия Свиридовна гомдож:

	— Би сэтгэлд нь тааруулахгүй байна уу? гэхэд

	— Би тэгж хэлэх гээгүй юм аа!.. уучлаарай! гэв.

	Хаалга дуу шуутай онгойж, хурдан явсандаа улайсан Вадим шалмаг орж ирэн Нюдля руу гараа сарвайлаа. Тэр нүүр гараа угаачихсан толины өмнө үсээ самнаж байв. Тэгээд түүнийхээ амьсгаадахыг чагнан улайж, таг чиг болов. Тэр нөхрөө тэвэрч авмаар байсан боловч хоёулыг нь орхин гарч амжаагүй Евдокия Свиридовнагаас ичжээ.

	— Намайг ажилгүй болгох гээ юү? гэж Дуня гомдсон дүр үзүүлэн тоглоом хийгээд гал тогооны өрөө рүү орсноо төдхөн тавгууд тэвэрсээр гарч ирлээ.

	Индүүдсэн даавуун бүтээлэгтэй ширээнээ Вадим Петрович, Нюдля, Евдокия Свиридовна гурав суулаа.

	Өглөөний хоол нэг их нүнжигтэй биш ч гэсэн хэн нь ч хоосон үлдсэнгүй. Гэрийн чанамалтай нимгэн зүссэн талх, тос биш, шарсан сонгино хөвсөн сайхан үнэртэй таваг шар будаатай шөл идэцгээлээ. Евдокия Свиридовна хэтэрхий шингэн шөл хийсэндээ уучлал гуйх мэт; “шөлөөр цаддаг...” гэж тоглоом хийв. Цагаа олж хөгжөөсөн үгийг Вадим Петрович өлгөн авч сайхан хоол хийхээр хичээсэн хичээл оролдлогыг нь магтахаа мартсангүй:

	— Маш сайхан амттай байна!.. Нэмж болох уу? гэлээ.

	Дуня эгч шиг ийм гэрийн эзэгтэйд энэ сайхан үнэртэй шөлнөөс нь бас нэг халбага үлдсэн байлгүй дээ.

	— Маргаашаас эхлэн Евдокия Свиридовна гуайгаар хоол хийхийг заалгаж эхэлнэ... Өөрөө бүгдийг хийдэг болно гэж Нюдля магтлаа.

	— Ээ дээ, та нар хүүхдээрээ байна даа, хүүхдүүд минь! гэж хижээл авгай санаа алдан, ямар нэг юм бодолхийлэн аяга, тавгаа хурааж гарлаа.

	Вадим хоолон дээр бодлогошронгуй байснаа:

	— Свиридовна бид хоёрыг өнөөдөр эрт ирнэ гэж битгий хүлээгээрэй!.. Цагаан бурхан онцгой их тархсан хот руу явлаа... Эмнэлгийнхэн толгой дараалан явна. Хэрмэн эмэгтэйчүүдийнхээ зөвлөлийг оролцуулна гэхэд

	— Энэ эмэгтэй ёстой гайхамшгийг бүтээж байна! гэж Шорвагийн эхнэрийг Нюдля шагшран магтаад, — хоёр хүүхэдтэй, нөхөр нь байнга ийш тийшээ явж байдаг, өөрөө сурдаг, бас бусдыг бичиг үсгийн дугуйланд сургадаг... Эмэгтэйчүүдийн зөвлөл, бас цагаан бурхан өвчин гээд яасан их ажил байна вэ! гэв.

	— Түүнийг өрөвдөх гэж битгий бод. гомдчихно шүү... Бид дараа л түүний хичээл зүтгэлийг харгалзана, харин одоо цагаан цэцэг, өвчин хүүхэд шуухад, хөгшин залуу хэнийг ч өршөөхгүй байна. Тэгэхлээр бид хэний ч туслалцаанаас татгалзахгүй гэж Вадим сануулав.

	Өлсгөлөнд нэрвэгдэж тэнхэлгүй болсон хот айлуудад тархсан тахлыг устгах сан гэж санаа нь зовон байгааг Нюдля нөхрийнхөө ядарсан нүднээс олж харав. Вадим энэ нийтийг хамарсан гай гамшигт зөвхөн намын нарийн бичгийн даргын хувьд биш эмчийн хувьд хандаж байв. Хүмүүс түүнийг “доктор” гэдгийг мэднэ... Нөхөр Семиколеновын: “Яаж амьдарч байна даа?” гэсэн жирийн асуултад хүмүүс өөрийнхөө өвчин хуучны тухай ярих нь цөөнгүй... Вадим “өвчтөнийхөө” яриаг хээр талд учрыг ойлгон чагнахдаа “хүн өвчин эмгэгтэй бол ажил хэрэг нь ч бүтэлгүй байх нь аргагүй” гэж үзнэ... 

	Сүүлийн үед хүмүүс тарилга хийлгэхгүй гэж эмч нараас нуугдаж төвөг удах болов. Лам нар талынхныг ийнхүү айлгасан нь тодорхой болов. Богла багш болон сүмд үлдсэн гэлэн нар талаар хэсүүчилж, нүглийн хар зүү биедээ хатгуулсан хүн бурхны цээрлэл хүлээнэ хэмээн айлгаж байжээ... Орос эмч нарын ган болд зүү нь аймшигт өвчинд нэрвэгдсэн хүмүүсийн цустай адил цагаан бурхан өвчинтэй зүү гэсэн цуурхал улс даяар тархсан байв... 

	Нэгэн удаа Нюдля, Хэрмэн хоёр хүүхдийн дуу гарсан гэрт орвол хэн ч байсангүй. Пин, хашаа хороогоор нь яваад хэнийг ч олсонгүй! Тэгтэл нэг хүн найтаалаа... Өнөөх л “хоосон” гэрт орон дор айн чичирсэн эмгэн, гурван хүүхэд байхыг олжээ. Гарцаагүй үхлээс хүүхдийг нь аврахаар ирсэн эмэгтэйг эмгэн харааж зүхэн хөөхөд нь Хэрмэн ятгаагүй бол Нюдля хүүхдэд тариагаа хийж чадахгүй байх сан бил ээ. Тэр хүүхдүүдийн эхийг өвчин хөнөөсөн ажээ... 

	Шинэхэн ханилсан хоёр хоолны дараа хэдхэн агшинд ярилцах юм байлаа. Зориггүй ярьсан зүйлд нь нөхөр нь хэчнээн анхааралтай хандаж, түүний байнга бодлогошронгуй байдаг нүд өөр лүү нь харахдаа ямар их халуун хайраар ивээж байгааг Нюдля баяр баясгалантайгаар мэдрэв.

	“Явахдаа намайг үнсдэг болов уу, үгүй болов уу?” гэж Нюдля тааж ядан байтал Вадим явахаар босож, хувцаслан, малгайгаа өмсөхийн өмнө эргэж түүнийг бие рүүгээ энхрийлэн татаж:

	— Чи миний нандин сэтгэл... гэж шивнэв.

	Харилцуурын хонх жингэнэлээ. Вадим дөнгөж:

	— Цэрэн! Шорвагийн зуутыг! гэж хэлээд царай нь цонхийж, Улсын Зөвлөлийн Гүйцэтгэх хороо руу хашаан дотуур гүйв.

	Нюдля хэдхэн минутын дараа Хэрмэнг хайхаар явлаа.

	Гүйцэтгэх хорооны даргын өрөөнд арван хоёр орчим насны, хөлс нэвчиж, тоосонд дарагдсан цамцтай, толгой нүцгэн, майжгий маахайтай залуу байхыг Вадим харлаа. Тэр зайдан морин дээр удаан давхисандаа найгаж хөл дээрээ арай, ядан зогсох ажээ. Цэрэн Вадимыг орж ирмэгц хаалгаа сайн хааж, залуу руу дохин:

	— Кукан хотноос дөнгөж сая элч иржээ... Цабиров тэнд байрлаж байгаа юм байна. Хэргийн учир ганцхан Цабировт байгаа юм биш ээ гэв.

	Амьдралдаа янз бүрийн юм үзсэн Вадим тэр бүлгийн дотор гүйцэтгэх хорооны нэг албан хаагч байгааг элчээс сонсоод тэгнэ гэж бодоогүйдээ золтой л хашхирчихсангүй.

	Бамбыш ажил хэрэг бүтэмжтэй болсонд баярлаж дээрэмчидтэй тооцоо хийхийн тулд тэр даруй төрлөх хот руугаа буцахад бэлэн байлаа. Тэр шөрмөслөг урт гараараа занган, Кукан руу нэн даруй явахыг шаардан Цэрэнд тулгаж:

	— Надад арван цэрэг өгчих, би тэр сайн өвгөнийг аварна! гэж ачаа хөсөг рүү дайрах гэж байгааг ярьж дуусмагцаа эвлэлийн гишүүн шамдуулав.

	— Бамбыш аа, үгүй!.. Энэ бүгд чинь тийм жирийн юм биш! Цабировын талаас маш чухал хэрэгтэй мэдээ авчирсан явдалд чинь хүмүүс чамд нэг биш удаа их баярласнаа хэлнэ! Одоо амар! Би хүн амьтантай холбоо барих хэрэгтэй байна! Түгшүүр зарлая! гаж Цэрэн хариулав.

	Бамбыш улсын хорооноос дурамжхан явахдаа, ачаа хөсгийн хамгаалалтад чоносынхонтой хамт явахыг зөвшөөрүүлсэн амлалт даргаас авчээ.

	Вадим Семиколеновыг улсын хороон дээр ирэхэд Цэрэн Черный Яр луу хөсгийг явуулахаа саатуул гэж утасдсанаа нарийн бичгийн даргад илтгэхэд хэдийнээ бэлэн болсон байлаа.

	Уг мэдээлэл Вадимд таалагдсангүй.

	— Ээ Цэрэн минь, Цэрэн минь! Чи дандаа утасдах гэж яарах юм даа! Хөсгийг явуулахыг өөрчилжээ!.. Ямар шалтгаанаар тэр вэ?

	— Ямар ч шалтгаанаар биш ээ! Явуулахыг л саатуулсан, тэгээд гүйцээ! гэж Цэрэн омогдов.

	— Тэгээд л гүйцсэн бол сайн байна! гэж Вадим тайвшруулаад, — Харин утас чинь хүний өөрийн аль ч талд үйлчилж болох зүйл шүү. Тэгэхээр илүү юм яриагүй юм биз дээ? Одоо арай дээр зүйл бодож олцгооё гэв.

	— Чухам юу бодох вэ?

	— Битгий өрсөж яриад бай! Өнөөдөр хэчнээн тэрэг бэлтгэсэн байгаа вэ?

	— Арван тэрэг.

	— Тэд чинь Чучян худгийн дэргэдүүр хэдийд явж өнгөрөх вэ?

	— Үд дундаж хавьд байх... Ямар ч байсан гучин бээр газар шүү.

	— Маш сайн байна! Тэгвэл одоохон буудал руу зарлага явуул, хөсгийг хүчжүүлэхийн тулд тэр арав дээрээ бас таван тэрэг нэм...

	Улсын хорооны нарийн бичгийн даргын бодож олсон зүйл Цэрэнд одоохондоо тэр болгон тодорхой биш байв. Тэгэх тусмаа хөсөгтэй хамт чоносынхноос нэг ч хүн явуулж болохгүй гэж Вадим урьдчилан сануулав.

	— Харин энэ чинь л надад огт ойлгогдохгүй байна хэмээн Цэрэн бараг уурсах шахам хэлэв.

	Нэмэлт тээвэр бэлтгэх тухай шийдвэр өгсний дараа улсын бүх байгаа хүнсийг ачаа хөсөгт ачихад бэлэн байгааг мэдээд тэд дээрэмчдийг устгах нэлээд нарийн төлөвлөгөө хийхээр сууцгаав.

	Нарма Точаев улсын өргөөнд үдэш болж байхад ирж удтал сэтгэл тайвширч чадсангүй. Тэр аймгийн Зөвлөлийн дарга болсноосоо хойш хэтэрхий олон янзын ажилтай болжээ.

	Шанкуновын дээрэмчдийн сүүлчийг устгасны дараа Хагтад түдэлгүй коммун байгуулагдав. Хүмүүс амар жимэр байхыг хичээж тэдэнд дадал болсон мал аж ахуйгаа эрхлэхэд хэн ч саад болсонгүй. Гах Үлэмжиев нэг хотныхныхоо шаардлагаар коммуныг удирдахыг зөвшөөрөв. Коммуны гишүүдийн сууцыг хурлаас авчирч, талаас малыг нь цуглуулжээ. Үхэр, ямаа, адуу малаасаа хүн нь олон талынханд хачин жигтэй аж ахуй бий болов... Чинээлэг хүмүүс ядуучуудыг гайхаж байхад хэзээ ч малгүй байсан хүмүүс хамтын хөдөлмөр лүү тэмүүлж байгаа нь бүгдэд тодорхой байв. Улаан цэрэг агсан хүмүүс, өнчин өрөөсөн хүүхэд, хөгшид зэрэг дайны хөлд нэрвэгдсэн зарц нар коммунд оржээ. Гэвч газрын эздийн орхиж явсан эдлэнгээс цуглуулж амжсан цөөн тооны гэрийн шувууд өвөл тэжээлгүй үхэв.

	Гай зовлонд өртсөн бусдыгаа сайн хүн хэзээ ч дооглохгүй. Гэвч коммуныхныг янз янзаар нэрлэж, залхуу гэж зэмлэж, коммун гэдэг үл ойлгогдох юмаа орхин хаях, цатгалан байхын тулд чинээлэг эздэд дахин зарцлагдахыг зөвлөнө.

	Коммуны хэтэрхий итгэмтгий зарим хүн ийм үгийг дуулаад нөгөө тийшээ эргэх ч явдал байлаа. Гах нударганы халуун хоолонд шунахайрч, нийгмийн аж ахуйгаас “оргогчдыг” хэрхэх талаар асуухаар морио эмээллэж аймаг руу Нарма юм уу, Семиколенов, Цэрэн нар луу яаран явдаг байлаа. Гэвч тэд коммунд одоохондоо зөвхөн үгээр л тусалж чадах байлаа.

	— Шинэ жил болтол л тэсэж үз!.. Тусламж хүлээж байна, та нарыг орхихгүй! Аж ахуйтай болно, мал, багаж хэрэгсэл, бараа таваар авна... Тэсэж л үз! Нударганчуудад бууж өгөхгүй гэдэг байлаа.

	Нарма коммундаа ойр байдаг бөгөөд ядуучууд ч тэдний байшингаас салдаггүй, адуучид аймгийн даргын байшин, албан тасалгаа хоёрыг ялгадаггүй ажээ. Харин өргөөнөөс буцаж ирэхэд Нармагийн гэрт Чоносын хотноос Азыд Хожигорын отгон хүү байж байлаа. Түүний нэрийг Бюрчя гэдэг. Тэр эцэг шигээ өндөр туранхай, дөч хүрч яваа боловч хавьгүй ахмад юм шиг харагдана. Бюрчя нүдгүй шуурганд нэрвэгдэж удтал өвдөж байснаа одоо л босож байгаа бил ээ.

	— Амьдрахын эрхээр л бослоо доо! гэж малчин нугардаггүй урт хөлөө жийн үүдэнд суугаад, — Бүр доройтсон хоёр хөгшин, таван хүүхэдтэй, ажилладаг нь ганцаараа гэлээ.

	Бюрчя амьсгаадаж, алгандаа ханиалгаж, хөгшчүүл шиг хяхтнаж, яриа дэлгэхийг яарсангүй. Малчинд гоморхсондоо Нарма ч түүний юу гэхийг хүлээв. Гах нэгэн удаа Бюрчяг коммунд ор, бусад коммуныхны нэгэн адил өлсгөлөн гэр бүлд чинь тусална гэхэд Бюрчя за ч гээгүй, үгүй ч гээгүй бил ээ. Нарма энэ яриаг мэдэх бөлгөө, — Тэгээд одоо олон хүүхэдтэй өрхийн тэргүүлэгчийг өөрөө л шийдэг хэмээн яаруулсангүй... 

	Дээрэмчдийн суманд аймгийн дарга агсан Сэрээтэр Цэдэнг амь үрэгдсэний дараа аймгийг удирдуулахаар Нармаг сонгосон ажээ. Сууцанд зориулж эзэнгүй хөрзөнгөөр шавсан тагз гаргаж Налтанхины захад Сяяхлягийн ирсэн тухай тэр нэгэн цагт нууцаар түүнд хэлж байсан бэлэвсэн хөршийгөө аж ахуй дээрээ Нарма дууджээ... 

	— Чоносын тэнд амьдрал ямар байна даа? гэж Бюрчягийн дэмий л санаа алдан суухад залхсан Нарма асуув.

	— Муу, муу! гэж тэр толгойгоо ганзагалан бувтнав.

	Халимгууд бие биетэйгээ уулзахдаа хэзээ ч ингэж ярьдаггүй тул ийм хариу дуулсан Нарма болгоомжлов. Хэчнээн муу байсан ч эхлээд “Давгүй” гэдэг бил ээ. Тэгтэл ийм ширүүн цөхөрсөн хариу хэлж байдаг.

	— Нарма, уучлаарай гэж Бюрчя тэр даруй үгээ засаж, — Бүр тартагтаа тулчхаад л илүү юм ярьчихдаг болчихлоо. Чи намайг ойлгоно гэдгийг би мэдэж байна. Өвгөн маань бүр больсон. Гэрээрээ цай харалгүй удсан, навч л чанаж ууж байна. Өчигдөр харин Онгаш булангийн тал цай авчирч өгсөн шүү... Гэрт юу ч байхгүй, хулгана хүртэл дайжсан. Бергяс Лижи хагас пүү гурил зээлснээ өгөхгүй юм. Түүнийг яахаа мэдэхгүй л байна гэв.

	— Хажууд чинь коммун байна, тэнд хувьтай гэж Нарма гомдлоо тэвчин байж хэлээд, — Тийшээ чинээлэг хүмүүс ч очдог шүү дээ гэв.

	— Өө, найз минь, тэгж битгий яриач! гээд Бюрчя гараа сэгсрээд, — Лижийнд ч, коммунд ч мал малласан надад адилхан юм биш шүү... Гагцхүү хүүхдүүддээ өгөх хэрчим бин олж байвал л боллоо! Эцэг зөрүүдлээд байдаг, ах зах хүний үгийг дуулахгүй байх манай заншил биш гэдгийг чи мэдэж байгаа шүү дээ гэв.

	Нарма зөрүүд Окажигийн талаар хэлэх үг олсонгүй. “Өөрөө өвгөнтэй ярьдаг юм бил үү?” гэсэн түүний бодлыг Бюрчя дахин асуулт тавьж тасалжээ.

	— Коммунд орох ч яах вэ... Харин ууган охиноо л яадаг юм бил ээ? Тэр мөдхөн арван долоо хүрнэ. Харин коммунд чинь над шиг эхнэртэй эрчүүд, хөгшчүүл байгаа... Тэгэхээр охин яах вэ? Нийтийн нэг хөнжилд өвөө нартай хамт хэвтэх болж байна уу?

	Нарма өрхийн сандарсан тэргүүн рүү зэвүүцэн ширтэж:

	— Танай насанд хүрсэн охин энд ямар хамаатай юм бэ? Ойлгохгүй байна. Бусдын адил саалийн үнээ л маллана биз. Харин хэнтэйгээ хэвтэх нь түүний өөрийн хэрэг гэлээ.

	— Яагаад тийм байдаг бил ээ? гэж Бюрчя зөрүүдлэн, — коммунд орвол чиний хүүхдүүд зөвхөн өөрийнхтэйгөө, тэндхийнхээ нэг тогооноос хоол идэж, нэг дэвсгэр дээр унтдаг хүнтэйгээ гэрлэх болно гэж цөмөөрөө ярьж байна гэв.

	Нарма хөхөрснөө биеэ барьж: 

	— Хэн тэгж ярьж байна? гэвэл Бюрчя мөрөө хавчисхийн:

	— Цөмөөрөө л ярьж байна гэлээ.

	— Тэгэхээр цөмөөрөө юм биз дээ? Нэгэн дуугаар хэлсэн гэх гэж байна уу?

	— Надад Лижи хэлсэн, бас Богла багш саяхан уулзахдаа ярьсан.

	— Чи зарцаар нь үлдвэл Лижи чамд юу өгнө гэж амласан юм бэ?

	— Хорин рубль, гурван пүү гурил, хоёр төлөг өгнө гэсэн.

	— Цаасан дээр бичсэн юм уу, зүгээр л амласан юм уу? гэхэд зарц дахиад л гараараа зангаснаа, :

	— Би тэр бичиг цааснаас чинь айдаг юм! тэгээд ч уншиж чадах биш дээ... Гэвч тэр нэг юм бичиж байсан, би харсан шүү гэв.

	Нарма шилээ маажив. Бүх зарц нар эзэдтэйгээ хөлслөх болзлын талаар бичгээр гэрээ байгуулсан эсэхийг шалгах улсын хорооны заалтыг аль эрт авсан ажээ. Уг гэрээг аймгийн Зөвлөл батлах ёстой байв. Талд хувийн аж ахуйтан зөндөө, тэр бүгдийг нэг амьсгаагаар яваад шалгачхаж чадахгүй бөлгөө.

	Дарга аль болох хөгжилтэйгөөр:

	— За Бюрчя, тэгэхээр ийм байна! Коммунд хэнийг ч хүчээр гэрлүүлж, эрд гаргадаггүй. Тэр нийтийн ор дэвсгэр чинь ч байхгүй... Гэр бүлтэй болох цаг ирэхээрээ хайртай дуртай хүнтэйгээ сууж хорвоогийн аль хязгаарт явсан ч болно гэж тэр ууган охиноо өсөхөөр нь хэл гэв.

	— Саад болохгүй юм биз дээ? гэж Бюрчя гайхав.

	— Нэг ч өдөр саатуулахгүй! гэж Нарма хөгжөөнтэй хашхирвал 

	— Энэ талаар тамгатай бичиг өгөх үү? гэв.

	— Бичиг өгөхгүй гээд Нарма жуумалзав.

	— Яагаад тэр бил ээ?

	— Яагаад гэвэл энэ бол тэнэг юм!.. Хурал дээр хэлж, бүгдийг тайлбарлана. Харин хүмүүст хэлсэн үг, бичиг цааснаас хүчтэйг чи мэдэж байгаа.

	Бюрчя тайтгарах шиг болсон боловч бичиг авахгүйгээр гэртээ харихыг хүссэнгүй. Эцэг нь коммунд орохыг бараг зөвшөөрч, бичиг авахыг захижээ. Тэгэхдээ өвөө хайрт ач охиныхоо хувь заяаны талаар их санааширчээ.

	— Хүүш, Нарма чи намайг ойлгосонгүй! Надад тэр бичиг чинь хэрэгтэй юм гэж үү? Өвгөн гагцхүү тамгатай бичигт итгэнэ! Дарга өнөөдөр нэг хүн байна, маргааш өөр хүн болчихвол яах вэ. Нэг нь амладаг, нөгөө нь санахгүй. Бичиг өгөхгүй бол Дон руу явна... Тэнд миний хоёр ах, эгч байгаа гэж ярьсан. Өвгөн л идээшсэн нутгаасаа явахгүй гэх байх... Харин би өвгөнийг аргадах, охиноо хамгаалах гэж биеэ хоёр хуваахаас наахнуур байна гэж Бюрчя дахин хатавчинд эргэцэн шийдэмгий биш ярилаа.

	Магадалгаа бичиж өгөх хэрэгтэй боллоо. Бюрчя магадалгааг авч өөрийнхөө бүдүүлгийг зүхэн уучлал гуйж гайхширсандаа уйлах шахан гарч одлоо.

	— Чамд яасан дүүрсэн эр таарах нь энэ вэ! гэж эхнэр нь ширээн дээр хоол авчирч тавихдаа Нармаг өрөвдөн хэлээд. — дөчин настай ухаан суугаагүй амьтан, ямар ч авгай согтуу биш бол өөрийгөө хамгаалахыг хүсвэл эр хүнд автахгүй гэв.

	— Чи түүнд үүнийгээ хэлэхгүй яагаа вэ! гэж дарга эхнэрээ тоглон зэмлэв.

	— Та нарын яриаг үймүүлэх дур байсангүй!

	Нарма түдэлгүй хооллож, хэвтэж бодлогошров. Тэр сүүлчийн хоёр жилийн дотор хүмүүсийн талаар их юм ойлгодог болжээ. Ном, сониноос ч их юм мэдэж авчээ. Заримдаа юмны учрыг илүү тодорхой болгохын тулд Нохашкин, Семиколенов нартай ч маргадаг байв. Гэлээ ч гэсэн үл ойлгогдох юм зөндөө байлаа! Жишээлбэл, коммуны охид хөгшчүүлтэй нэг дэвсгэрт унтдаг хэмээн дайснууд яах гэж худал цуурхал тараана вэ? Тэр “хамтын аз жаргалыг” биеэрээ амссан эмэгтэйчүүд хүүхнүүд хаана байна вэ?

	Хэвтээд нүд аньж амжаагүй байтал цонх хүчтэй тогшлоо. Нарма дэрэн дороосоо гар буугаа тэмтрэн авч хананд очиж зогслоо. Гаднаас Ноха Үлэмжийн танил дуу гарч:

	— Ахлагч аа!.. Босоод гараад ирээч! гэв.

	— Харанхуй шөнө юу гэж бархираад байгаа юм бэ? Юм аа дээрэмдүүлчихсэн юм шиг хашхираад! гэж аймгийн дарга цонхныхоо дэргэд зогссон хэвээр дурамжхан хашхирлаа. 

	— Үгүй дээ, бүх баялаг минь бүрэн бүтэн байгаа! Би хоршооллын орчим байгаа гээд гутлынхаа түрийг ташуураараа ороолгосоор яваад өгчээ.

	Хагтад жилийн өмнө хоршоолсон худалдааны нийгэмлэг байгуулагджээ. Хувь нийлүүлсэн ядуучуудын дунд бараа таваарыг хуваарилахад туслахын тулд түүнийг зохион байгуулсан юм санжээ. Гэвч муу юм болуузай гэж эмээн түүнд халимгууд дурамжхан очдог байв. Аймагт хоёр хувийн мухлагтай боловч тэдгээрийн эзэд авчирсан бараагаараа худалдан авагчдыг мөлжинө. Худалдан авагчдын өөрсдийн нь хувь нийлүүлж байгуулсан хамтын мухлаг бараагаа хүүтэйгээр өгөгчидтэй өрсөлдөж болох байлаа.

	Захиргааны хажууд гүйцэтгэх хорооны хөрөнгөөр жижигхэн шавар байшин барьж, дотор талыг нь сайхан янзалж, Улсын банкнаас бараа таваар авах зээл гуйжээ. Эхлээд чүдэнз, керосин, давс тэр ч байтугай хазаар ногт, хомтой хамаг юм сайхан бүтэмжтэй байв. Дараа нь хувь нийлүүлэгчдэд будаа, саван худалдлаа. Толгой, толгой бөс даавуу ирэхэд бүр ч баяжжээ. Дайны жилүүдэд бүгд уранхай ноорхой болж, нэлээд нь өнгө өнгийн даавуугаар нөхөөс тавьсан байсан болохоор энэ нь аймагт бөөн баяр болжээ. Хүмүүс өмд, цамцны даавуу хүрэлцэхээр авна... Гэвч бараагаа хувь нийлүүлэгчийн дэвтрээр хуваарилдаг байв. Энэ нь янз янзын шалтгаар хувь нийлүүлэгчийн татвар төлөхөөс цааргалсан хүмүүсийн атаархлыг төрүүлж, одоо тэд харамсах ажээ. “Нийгмийн” мухлаг руу шөнө дайрах гэж байна гэсэн цуурхал таржээ... Ноха даргыг ийм шалтгаанаар бужигнуулаагүй байгаа даа?

	Нарма Нохыг ачаатай тэрэгний дэргэд гүйцэж очлоо. Тэргийг цөмийг алдагдалгүй хүргэж ирсэн ажээ. Энэ удаа Нохын аз дайрчээ. Хоёр тэрэг овойтол нь ачсан байв. Тэр баярласнаа нууж чадахгүй амжилтаараа даргадаа сайрхах гэсэн байжээ.

	— Ээ, та нар чинь ёстой хүүхдээрээ амьтад юм! гэж Нарма олз омогтой хоршоологчийг найрсгаар зэмлэн, өөрөө ч Нохагаас багагүй баярлаж тэргийг буулгаж гарлаа.

	Ахыгаа бараатай эргэж ирэхийг хүлээсэн мэт Гаха хаанаас ч юм гарч ирлээ.

	Эрчүүл тэрэгнээс торхтой керосин, хайрцагтай чүдэнз, шуудайтай юмсыг зөөцгөөнө. Бас хоёр толгой эрээн даавуу иржээ!

	— Чи өөрөө замдаа хэн хүнийг тоночихсон юм биш биз? Цэрэн нутаг усныхнаа баярлуулж байгаа юм уу? гэж Нарма инээсээр мөрөн дээрээ шуудай гурил тавилаа.

	Ноха зөвхөн аз жаргалтай хөхрөн олсон олзоо итгэлтэй цоожинд хийж авахыг яарах аж.

	Тэр бүх хөрөнгөө байранд оруулаад, шинэ засгийн одоохондоо элбэг биш ч гэсэн үнэтэй бэлгийг керосин дэнгийн гэрэлд хамгийн ядуучуудад хуваарилж гарлаа. Хоршоололд ороогүй хүмүүсийг ч бас мартсангүй.

	Хувь нийлүүлэгчид Нармагийн шаардсанаар ирээдүйн коммуны гишүүн Бюрчягийн насанд хүрсэн охинд хамтын толгой даавуунаас палаажны даавуу хэмжиж өглөө. Бас итгэмтгий зарцдаа ховдог шунахай, хорон хэлтэй Лижигийн учруулсан хохирлыг нөхөх мэт хоёр пүү гурил өгчээ... 

	Черный Ярын зогсоол дээр намрын бүрхэг өдөр өглөөнөөс аваад хөл хөдөлгөөнтэй байлаа. Хөтөч нар морьдоо хашхиран шавдуулж агуулахын нээлттэй хаалга руу тэргээ ойртуулан шуудайнаас атга чимх арвайн гурил асгарч унагасан хайрцгаас домбон ёотон унах бий гэж итгэн эргэлддэг ноорхой жаалуудыг ачигчид бүдүүлгээр хараан хөөнө... Өнөөдөр хөтөч нарт ч, ачигчдад ч ажил зөндөө ажээ. Хос морьтой арван таван тэргэнд хайрцагтай, шуудайтай. баглаа боодолтой юмыг ачицгаажээ.

	Тэгтэл хөсгийн ахлагч хөдлөх дохио өгөхөд цуваа тал руу одсон чулуутай их замаар цуврав... Талын замд ормогц морьдын хөл хөнгөрч, хөтөч нар холын замыг хороохын тулд өөр хоорондоо хөгжөөтэй яриа дэлгэнэ. Замд ядарсан явган хүмүүсийг авахад яриа улам ч хөгжөөнтэй болно. Тийнхүү Черный Яраас арван хоёр бээрийн газар Дунд хурал орж мөргөл үйлдэхээр яваа хоёр мөргөлчин хөтөч нар дээр нэмэгджээ. Тэднийг авч явахаас дургүйцсэнгүй. Сүсэг бишрэлтэй хүлцэнгүй тэд “Юу авч яваа, хаашаа явж байгааг?” сониучирхжээ. Цагийн цөвүүнд дээрэмчдийг айлгах хуучин буу ч байхгүй, харуул хамгаалалтгүй ийм алсын замд явж байдаг гэж хөтөч нарын арчаагүйг чангаар ярьж гайхжээ.

	Өлсөгчдийг аврахаар яваа ариун үйлстнийг будда бурхан өөрөө аврахгүй бол яах вэ?! гэж жинчид мөргөлчдийг найрсгаар дооглож явлаа.

	Замаас суусан хүмүүс Халухын хот орох салаа замын бэлчир дээр бууж тусалсанд талархаад хоцорчээ. Ачаа хөсөг хагас бээрийн газар үргэлжлэн зорьсон замаараа цааш явлаа. Халухын цаадах гүн хотгорт орохын өмнө түрүүчийн тэрэг сүүлчийнхийгээ гүйцэж иртэл зогсож хүлээв. Хотгор луу хөсөг тэрэг бие биеийнхээ араас зуузай даран орцгоов.

	Энд шавар шавхайтай үед тэрэг суух нь ихээс гүвээн дээр амархан гарахын тулд хотгорын налуу руу хатируулцгаав. Заримдаа туршлагагүй эзэн сульдсан морьдодоо туслах гэж ядарна. Бүгдээрээ тэргийг араас нь түрэх гэж яарцгаана.

	Аюулт хотгор ард үлдэж арван таван бээр явтал өмнө гүн жалга харлан харагдав.

	Сагсгар уд модтой алсын уулын бэлээс найман морьтой хүн хашхиралдан гарч ирэхэд түрүүчийн арван тэрэг жалгын ёроолд орж, сүүлчийн тэрэг дөнгөж жалга руу орох гэж байлаа. Тэд түрүүчийн тэрэгний өмнүүр хөндөлдөн амдаж, бас долоон морьтой хүн сүүлчийн тэрэг рүү дайрлаа. Ачаа хөсөг командалсан мэт яг зогсов. Гэвч цөмөөрөө биш ээ. Сүүлчийн таван тэрэгний өрмөг даавуу бүтээлэг агшин зуур ярагдаж өвс чихсэн шуудай доош шидэгдэв. Үүний өмнө зугуухан явж байсан нүсэр ачаатай тэрэгнүүд ёрдойсон амтай пулемёт буутай хөнгөн тэвштэй тэрэг болон хувирч, тоосонд дарагдсан хөтөч нар морьдынхоо амыг эргүүлэв... 

	Эгшин зуур буун дуу тасралтгүй нижигнэж, дээрэмчдийн цатгалан морьд давхиа дундаа дээш цамнан янцгааж, хэн нэг нь өршөөн хайрлахыг гуйн хашхирч бусад нь суманд өртөн мориноосоо унаж газар алдлан тэрийж үүрд тонилжээ. Гурван морьтой хүн тал руу эргэж зугтлаа. Гэвч ажил хэргээ сайн мэддэг хөнгөн тэвштэй тэрэгтэй чоносынхон жалганаас харайн гарч богино ээлжийн галаар хойноос нь шүршив.

	Мөшгөлтөөс мултарч, амьд үлдсэн хоёрыг хөсгийн өөдөөс угтан ирж явсан Шорвагийн зуут бүслэв.

	Алагдагсад болон олзлогдогсдын дотор Цабиров алга байлаа. Тэр дуулгавартай луйварчдадаа амь дүйсэн даалгавар өгч явуулаад өөрөө хоёр бие хамгаалагчтайгаар хотонд үлдсэн ажээ.

	Намрын хатсан өвс явган салхинд долгилон найгана. Оройн саамын өмнөх үнээний чинэрсэн хөх адил хуралдсан үүлэнд бараг гараа хүргэж болох мэт бөлгөө. Малчин Анжа тэнгэрээс лүглийн дарах үүлийг шилбүүрээ хөгжөөнтэй гозолзуулан хөөх мэт даллаж азарган борооноос өмнө сүргээ хотондоо оруулахаар тууна. Залуу өөрийнхөө ажилд ихэд туйлдсан боловч түүний эл ядаргаа нь амсаж өнгөрүүлсэнтэй нь зэрэгцүүлбэл юу ч биш бөлгөө. Харин одоо ядарсан ч гэсэн баяр баясгаландаа дуулж, хашхирмаар санагдана... Тэр шилбүүрээ тас няс хийлгэн, аятайхан ая амандаа аялж үнээгээ хашхирч туун явдаг дуу шуутай залуу бил ээ.

	Анжа арван таван настай, саваа шиг уян, өндөр нуруутай, шанаархаг, тунгалаг нүдтэй ажээ.

	Анжаг найман нас хүрэхэд эцэг нь Дунд-Хуралд шавь оруулжээ. Хуралд манж зөөх шиг хүнд юмгүй! Тэр өглөө эрт багш гэлэнгээсээ түрүүлэн босож хий гэсэн бүгдийг нь хийнэ.

	Анжа шиг хөөрхийлөлтэй банди нар сүм хийдэд зөндөө байв. Гэлэн болгон хажуудаа хөлсгүй зарц авч, мөргөл залбирал уншдаг эсэх бурхны номын үгэнд дуулгавартай эсэхийг анхааралтай ажиж байдаг бөлгөө... Гэвч жаал хүүг эр бие өсөж, ухаан тэлсний дараа залбируулах болно. Одоохондоо тэр цагаан хэрэглэл, шал угааж, гэрийн нохой бөөсийг хордуулахын тулд талын агь түүж авчрах ажилтай бил ээ. Жаяг сурах, зан заншил судлахад жаахан цаг гаргана. Шавь хорин настай болмогц биеэ дааж элдвийн ёслолд оролцох бөгөөд энэ үеэс хэргэм зиндаа олгоно.

	Анжа хөдөлгөөнтэй, аливаа ажилд дуртай банди байв. Хөгшин лам багш нь буддагийн номлолыг үл ойлгогдох хэлээр дуржигнуулах шиг хэцүү юм түүнд үгүй бил ээ. Тэдгээрийг мартахгүйн тулд тоо томшгүй олон давтана. Тэгээд буруу уншвал багшдаа алгадуулна. Анжа мэтийн манж цав зөөгч банди нарт махлаг зузаан уруултай, халзан толгойтой, хууль номын тарган багш гэвгүй сүмийн хуралд ном заадаг байлаа. Тэр их идсэндээ заримдаа эвшээх, зогьсоход үг нь хачин инээдтэй, үл ойлгогдох юм болно. Түүний хэлсэн үгийг яг таг хэлэх ёстой... Тэгэхгүй бол алдсан үгийн тоогоор нүцгэн хонго дээрээ саваадуулна. Тэгэхдээ гэвгүй багшийн нь зогьсож орхисон үг ч тооцоонд орно.

	Бяцхан Анжа хорин нэгэн онд хурал дээр өлсгөлөнгийн эрхээр очжээ.

	Эцэг нь түүнийг өлсгөлөнгөөс аврахын тулд ламд өгчээ. Бюрчягийнх гурван охин, хоёр хүүтэй байлаа. Хүүхдүүд идэх юмгүй тул босож чадахаа байжээ. Гэвч Азыд Хожигор ачийнхаа хувь заяаг бүх гэр бүлийнхээ нүглийг наманчлах сайн зөн билигтэй гэж үзжээ.

	Анжаг хурлын нөлөөтэй гэлэнгүүдийн нэг Чонос удмын гаралтай Гунзудад шавилуулжээ. Гунзуд тэр үедээ янз бүрийн насны арван найман бандитай байсан боловч хожим нь гуравхан нь үлджээ. Тэдгээр үлдэгсдийн дунд Анжа орсон бөгөөд Хиагтад нээгдсэн сургуульд зугтан орох хорхой нь хүрч, бас гэр өөдөө ум хумгүй оргох санаа төрнө. Хурлынхны бараг тал хувь нь алга болж орчин тойрны малчид өргөл барьц барихдаа дуртай биш болсныг Анжа ажиглахгүй байж чадсангүй. Урьд гэлэн байсан хүмүүс мяндаг хэргэмээсээ няцаж гэр дэх бурхан сахиусаа малчны ташуураар сольж хувийн аж ахуй эрхлэх болжээ.

	Анжагийн эцэг коммунд орж, эгч нар нь хүнтэй сууж, отгон дүү нь номд түүртдэггүй болов. Гэвч өвөг эцэг Азыд нь Анжаг сүм хийдээс хөндийрүүлэхийг зөвшөөрсөнгүй.

	Огт санаандгүй байтал Анжад тусламж иржээ. Алс холын Кукан хотноос Хагтад ирсэн комсомолын гишүүн Бамбыш Очиров өнгөрсөн жил эгчтэй нь хуримласан ажээ. Тэр залуу хотонд комсомолын үүр байгуулжээ. Тэгээд энэ жилийн хавар Хагтын коммуны суурь дээр “Уралан” (Урагшаа) нэртэй хамтрал байгуулж, ажил хэрэгт эв дүйтэй, эелдэг Бамбышийг артелийн удирдлагаар сонгож, Гаха Үлэмж орлогч нь болжээ.

	Хамтралд зуу гаруй аж ахуй нэгджээ.

	Бамбыш Бюрчягийн гэрт ороод өөрийн залуу эхнэрээрээ хэлүүлэлгүйгээр сүм хийдэд зовж байгаа бандийг дурсан санажээ. Өвөө нь урьдын адил эсэргүүцэж байсан боловч тийм ч ширүүн эсэргүүцсэнгүй. Эцсийн эцэст өвөөтэй ярьж тохирчээ.

	Эхлээд залуу ламыг дүү Нядвид нь эрдэм номд шамдан суралцаж байгаа сургуульд оруулжээ. Дотуур байртай сургууль Анжад таалагдсан авч есөн настай дүүтэйгээ нэг ангид суух нь ичгэвтэр ажээ.

	Тэгээд бас цагаан толгойноос эхлэх хэрэгтэй болжээ. Анжа сүм хийдэд долоон жил суухдаа буддагийн ном уншихад хэрэгтэй ганцхан төвөд ном бясалгажээ. Тэгвэл одоо бүгдийг шинээр эхэлжээ. Багш Дорж Балдуевич Антонов шавь агсан бандид гоё сайхан зурагтай үсэглэл гардуулан өгчээ. Одоогийн хамтралын даргын дүү арван настай Мокон, отгон дүү Нядвид хоёр нь Анжа дээр талд очиж, тоо бодох болон үсгийн дүрэмд сургана. Бүх ангийн нүүрэн дээр биш, хоёрхон хүүхэдтэй хичээллэх нь дээр байв. Анжа эрдэм номдоо бээрсэн аалз шиг байв... Гэвч сурлага нь нэг байрандаа байсангүй. Анжа бүгдийг сайн тогтоохын тулд хичээж, Нядвид, Мокон хоёр ч насанд хүрсэн залуу эр сайн унших боловч “бо” дээр “роо”-г залгахад “бороо” яаж болж байгааг ойлгож чадахгүй байгааг дооглож инээх нь үгүй.

	Тэдний эцэг Бюрчя холгүй сүргээ хариулах тул суран бүсэндээ номоо хавчуулсан залуу багш нарыг нь ирэхэд Анжаг түр зуур орлодог байв. Энэ бүхний дунд Анджа дараа жилийн намар гэхэд өөрөөс нь бага ч гэсэн насны тийм их хол ялгаагүй хүүхдүүд сурдаг гуравдугаар ангид тайван суух болжээ.

	Нүүдэлч малчид нөөц өвс бэлтгэдэггүй, жилийн турш малаа задгай бэлчээнэ. Өвөл зэгс ихтэй нуурын ойр, үхэр хонио бэлчээнэ. Тэнд адгуус араа шүдээ ажиллуулж аргагүйн эрхэнд өл залгана... Дарга Бамбыш Очиров энэ жил өвөл мал тэжээх өвс бэлтгэх заалт өгчээ. Зуны дэлгэр сайхан цагт нугын ногоогоор хийсэн зургаан асар том нуруу талын дунд анхилуун толгод болон дүнхийжээ. Хадсан өвсийг зэгстэй зүйрлэшгүй бил ээ. Өвсөө нуруулдаад өнөөх хүнд өдрүүдээ хүртэл мартсан бололтой. Гэвч тэр хадсан өвсийг нь Лижи Бергясов ажиглажээ... Хамтралын мал шөнө хотондоо ирэхэд хувийн өмчтөн Лижигийн хөлсний малчны хардаг тавиад саалийн үнээ, хоёр зуун хонь нийгмийн нурууны орчим эргэлдэнэ. Артельчдын хадлан авах гэж зүдэрч байж хураасан тэр цөөн өвс мэдэгдэм багассаар байв...

	Хамтралын ахлах малчин Бюрчя Азыд шөнө орой болсон хойно буцаж яваад санамсаргүй хорон санаатан дээр орж Лижигийн зарцыг айлгав.

	— Өвөө, өөрийнхөө замаар тонил! Газар нийтийнх шүү дээ гэж эзнийхээ турхиралтаар бололтой зарц хариулжээ.

	Лижигийн малчид нэг нурууг бүр буулгаж, өвсийг сүрэгтээ талхлуулснаар уг хэрэг дуусжээ... 

	— Үгүй мөн ярив аа, нэгтээ л цөмийнх гээд нийгмийн хөрөнгийг баас болгох хэрэгтэй юм уу! гэж сахал нь сөрвийсөн Бюрчя зандарлаа. Тэр наазгай малчдын толгойг хяргахад ч бэлэн байсан тул Бамбыш хуумгай явдлаас болгоомжлов.

	Дарга Лижийг сүргээ нийгмийн малтай нийлүүлэхийг ятгаж амжина гэдэгт итгэсээр байв. Тэгвэл хамтралын үхэр, хонь, мэдэгдэхүйц нэмэгдэх бил ээ! Гэвч Лижи за ч гэсэнгүй, үгүй ч гэсэнгүй, өөрийнхөө ажлыг онцгойлон үргэлжлүүлж байлаа. Тэгээд ч нуруулдсан өвс рүү сүргээ хулгайн аргаар туусаар байлаа. Өнөөдөр ч бас л нийгмийн мал хашаандаа ирэхэд Лижигийн үнээдийг малчин нь хотноос сэмхэн туужээ. “Лижи бидний саналыг тоохгүй байгаа бол хашраах хэрэгтэй, адаглаад ичгүүр сонжуургүй нүүр лүү нь нулимбал санаа амрах сан” гэх бодол Бюрчягийн сэтгэлийг гижигдсээр байсан тул тэр жолоогоо эргүүлэв. Эцгийнхээ дохиогоор Анжа хамтралын хонио хот руугаа туув. Бюрчя өөрөө алсын хотгор луу явлаа.

	Бюрчя хамтралын нурууны дэргэд байгаа сүрэг дээр очиж малчны мөр лүү ташуураараа үг дуугүй чичилж:

	— Хүүе, залуу гай тариагүй байгаа дээрээ тонил гэв.

	Малчин хулчганах шиг болсноо үнээд рүүгээ хашхирч, Бюрчяг муухай харцаар харан:

	— Харин та нар цөмөөрөө тонил!.. Лижи ч, чи ч хэн нь хэнээсээ дээрдэх юмгүй!.. Үгүй, чи эзэнтэй өөртэй нь ярихын оронд над руу ташуур далайж байдаг! гэв.

	Малчин архи балгачихсан учир түүнд одоо ахмад ч, хүндтэй ч хүн үгүй ажээ.

	— Эзэн чинь хаана байна?

	Малчин судгийн зах руу гараараа заалаа. Жижигхэн бухлын орой дээр завилан суугаа хүн Бюрчя руу хашхирч юм хэлэн даллана.

	Нөөцлөн бэлтгэсэн өвсөө хамгаалахыг Бюрчяд хэн ч даалгаагүй бил ээ. Тэгээд ч хоньчдын ажил хоолойгоор татсан их байдаг шүү дээ! Таван зуун толгой хонин сүргийг гурвуулхнаа арай ядан маллана. Гэтэл Бюрчя бараг хүүхдээрээ байгаа, нас бие гүйцээгүй хүүтэйгээ хоёулхнаа сүргээ маллана! Гэвч тэр аж ахуйч биш байдлыг тэвчиж эс чадна. Бюрчя ажилсаг бөгөөд ажил төрөлд хойрго хүнд дургүй бил ээ... Тэр Бергясынд, дараа нь Лижид зарцлагдаж байхдаа халуунд хонь удаан услах юм уу, шинэхэн ногоотой бэлчээрт мал хариулахгүй залхуурсан малчинд өөрийн амьжиргааны төлөө биш ч гэсэн тэсэж чадахгүй хэлдэг байлаа... 

	— Мал ч гэсэн амьд амьтан, идэж, уухыг хүсдэг амьтан... гэж тэр нөгөөдхөө сэнхрүүлнэ.

	Лижи хамтралын бухал дээр гэртээ хивсэн дээрээ суугаа юм шиг суух ажээ. Хажууд нь бортого, үндсэн тагш байх ажээ. Тэр хуурамчаар инээмсэглэн бүдүүн шүдээ яралзуулан Бюрчяг хундага архи амс гэж урив.

	Чоносын удмынхан Лижийг бүр залууд нь хамгийн хүдэр эр гэдэг байлаа. Тэр зургаан пүүний жинтэй тарган авч ер бишийн шаламгай, хэнтэй ч барилдсан дийлдэг байв. Энэ бүдүүнийг эмнэг хангал дээр үсрэн мордож тогтоход залуучууд гайхан шагширдаг байв. Бүдүүн мойногор хуруугаараа хэнээс ч зуурч авсан өршөөл энэрэл гуйхаас нааш тавьдаггүй ажээ.

	Нэг удаа гийчдийн дунд нэлээд балгачихсан Лижи бусдын ярианд үг хавчуулах гэсэн нь хачин тэнэг юм болжээ. Зочид инээлдэн хөхрөлдөхөд Бергяс ширүүнээр

	— Хүч байгаагаас цааш ухаан хэрэггүй!.. Бурхан нэг хүнд шууд хоёр чанар заяахгүй гэж сургамжилж, элэг доогоос өмөөрчээ.

	Одоо Лижи жар хүрч, толгой нь халзан болж, царай нь харлаж, шумайж байгаа боловч өөрөө хөгширч байгаагаа анзаарахгүй бөлгөө.

	Бюрчя морио Лижигийн морины хажууд тушиж, өвс шажигнуулсаар алхлан ирж “Мэнд ээ, амар байна уу?”гэж хуучин эзэндээ дадал болсон мэндчилгээг хэлэхэд

	— Бюрчя, сайн байна уу? гэж Лижи бухал дээрээс чанга хэлээд, — Наашаа гараад ир, энд хуурай байна... Балга тагш юм ууж алжаалаа гарга! гэв. — Гялайлаа! Намайг уудаггүйг мартсан юм биш биз дээ? гэж Бюрчя дурамжхан хариулав.

	— Цөмөөрөө уудаг, харин Бюрчя л татгалзах юм гэж Лижи дооглоод, — Чи чинь одоо хамтралын гишүүн том хүн! Тэгэхлээр хүчтэй байх ёстой! Хүчтэй гэдгийг ойлгож байна уу! Цай, архи уухгүй бол хаанаас хүч авах юм бэ? гэв.

	— Надад илүү хүч ямар хэрэгтэй юм бэ? Малаа хариулах хүч байна... Харин дэвжээнд барилдах нас минь өнгөрсөн! гэж Бюрчя жишимгүй хэлэв.

	— Өө, айж байна уу? Хүч байхгүй мөртөө үзэлцэхээр ирсэн юм биз дээ! Намайг нуруунаасаа хөөхөөр ирээ юү? Харин би чамайг, чиний хүргэнийг, та нарыг цөмийг нь шавартай хутгана даа! гээд Лижи байдаг чадлаараа хөхрөв.

	Хөлчүү хүнтэй яриа дэлгэх үү, яах вэ гэж бодлогоширсон Бюрчя дуугарсангүй. Харин Лижи хажуудаа хэвтэж байсан савааг авч өвдөглөн хугалаад, дахин нугалж хугалаад сөөм хүрэхгүй халцарсан хугархай болоход Бюрчя руу сарвайж:

	— Бамбыш, та хоёрыг ийм болгоно доо! гэв.

	Бюрчя зэвүүцэн амьсгаа нь дээр гарч, өвдөг нь хачин муухай чичирнэ. “Үхсэн буурын толгойноос амьд ат айна” гэж ярилцдаг бил ээ. Бюрчягийн хувьд Лижи тэр атнаас илүүгүй мэт ажээ. Лижийн үг нь аймшигтай, омог нь зөвхөн өнгөндөө байдаг бил ээ. Гэвч адуучин бүр Лижийг тэгж боддоггүй. Одоохондоо нударганы гар сарвайсан юмаар амьдарч байгаа тэр хоёр, бас хэн нэг нь түүнийг царайчилдаг нь лав. “Үүний омгийг дараад өгөх юм сан, харин яаж дарах вэ? Тэр Лижийн дэргэд шумуул гэсэн үг. Тэр чинь залуудаа маргалдаад зангидсан гараараа тугал алж байсан хүн” гэж Бюрчя энэ мөчид тачаадан бодож байлаа... 

	Бергясынхны өмнө айн чичирдэг байсан эртний өвчний ул мөр болж хамаг биеэ чичрэхийг Бюрчя аажмаар давлаа. Бюрчя тээнэгэлзэнгүй байгааг харсан Лижи:

	— Хэлээ хазчихаа юу? Эртний л тэгэх байсан юм! Харин одоо суу, ярилцъя гээд бухал дээр Бюрчяд зай гаргах мэт жаахан хажуу тийшээ болон хэлэв.

	Тэгээд Бюрчягийн суухыг хүлээлгүй хүрмийн нь энгэрээс татсанд тэр тэнцвэр алдан хамраараа хатгав.

	— Өө, чи чинь хэдийнээ хүртчихээд хүн хүрэх төдий онхолдож байх шив дээ гэж Лижи хөхрөв. 

	Бюрчя бухал дээр гарч өөдөөс нь харан суулаа.

	Лижи бортогоноос архи аягалж балгаснаа;

	— Май! гээд Бюрчяд аягатайгаа өгөхөд тэр авсангүй.

	— За нөхөр хамтралын малчин минь!.. Уух уу, үгүй юү, дураараа л бол... Надтай ярих уу, эсвэл загас шиг дуугарахгүй байх уу, энэ чинь ч надад падгүй. Гол нь намайг сонс. Малыг минь битгий оролдоорой! Би дуртай газраа малаа хариулна шүү!

	Бюрчя Лижи руу харсанд тэднийг ямар нэгэн намалзсан хөшиг салган халхлах шиг санагдав. “Айдас”гэж Бюрчя бодлоо. Лижигийн үг ухамсарт нь хүрч, тэр хэлсэн үг биелэгдэх боломжгүйг ойлгох боловч гар хөл нь тушаалыг биелүүлэхээр өөрийн эрхгүй тэмүүлнэ. Бюрчя энэ мөчид өнгөрсөн байдлаас ангижрахаар шийдэв... Тэр Лижигийн захирангуй, хорсолт царайг харлаа... Тэр нэгэн цагт Лижи үг хэлээрээ биш, харин ганцхан зангалтаар түүнийг л хаа дуртай газраа явуулж байж бил ээ. Одоо Бергясын дүүгийн улаанаар эргэлдсэн нүд аймшигтайгаас гадна үг нь бүр ч аймшигтай байх аж. Бас гартаа ч хангалттай хүчтэй ажээ!

	Гэвч тэр өөрөө бүхэлдээ, нүд, гар, дуу хоолойтойгоо Бюрчяд аюултай байхаа больсон мэт санагдав. Бюрчя бүдчиж л байг. Хуучин ноёныхоо захирангуй харцны өмнө халширч л байг... Гэвч Бюрчя өөрөө огт өөр болсон байлаа!.. Тэр айдсаа таягдан хаяхыг хүсжээ. Айхгүй болохыг хүсжээ! Тэгээд л тэр шахсан архийг нь уусангүй! Муухай жимийсэн уруул уухыг тушаасан боловч уусангүй. “Одоо... босъё” гэж Бюрчя өөрийгөө албадлаа. Үнэхээр ч бослоо. “Нүүр лүү нь нулимъя!.. За Бюрчя минь, битгий ай!” хэмээн тэр өөрийгөө зоригжуулав.

	Гэвч хуучин эзнийхээ өөдөөс боссон Бюрчя нулимсангүй. Ингэхэд нь ямар нэгэн юм саад болжээ.

	— Миний малыг хөөж байх уу? Хариул! Ам өчиг өг! гээд Лижи жуумалзан нүдээ онийлгон шивнэв.

	— Хөөнө өө! гэж Бюрчя тод хариулав.

	Лижи санамсаргүй үг дуулсандаа босон харайж Бюрчягийн нүүр лүү нь дэлсэв. Тэр урьдын цагт түүнийг ийнхүү байн байн зоддог байжээ. Бюрчя хуучин эзнийхээ тэр цохилтыг мэднэ.

	— Бухал дээрээс зайл! Малаа тууж аваач гэж тушаа! хэмээн Бюрчя нударга зангидан хэллээ.

	Лижи түүнийг дахин заамдаж бие рүүгээ татахад тэд улаан нүүрээрээ тулгарлаа. Бухал намалзаж, бортоготой архи онхолдов.

	Бюрчя ч шийджээ. Тэр үсэрч өштнийхөө эрүүн тус газар бухан толгойгоороо мөргөхөд Лижи ч өнхрөв.

	— Чи яаж байгаа чинь энэ вэ? Галзуураа юу? гэж айсан Лижи бархираад, өвсөн дотор тийчгэнэж, Бюрчягийн цавь руу өшиглөхийг хичээнэ.

	Өшиглөлөө! Бюрчя өвдсөн боловч ясархаг, урт гараараа махлаг бүдүүн хүзүүнд нь аслаа. Бюрчягийн хамаг чадал нь гартаа орж, Лижи чонын хавх шиг хайр найргүй зуурах гарыг нь тавиулж чадахгүй байв. Лижи хяхтнаж, толгой нь өөрийн эрхгүй унжив... 

	Үзэн ядагч өштнөө дийлсэндээ мансуурсан Бюрчя гараа салгаж чадахгүй байв! Энэ мөчид гарт нь төмөр гинж өртвөл түүнийг ч таслах байсан сан байх аа... Магадгүй түүний дөчин таван жилийн амьдралыг дөнгөлсөн тэр гинжийг ч тасалсан байж болох бил ээ!

	Нээрээ, тамир тэнхээгүй, туранхай сулдгар Бюрчя хайрлаж өршөөхийг мэддэггүй тарган өштнийхөө амийг хороож болох байлаа. Гэвч ингэсэнгүй. Лижийг амьсгалахгүй болсныг ажигласан Бюрчя аяндаа гараа авч түүнийг сэгсрэн чангаав. Лижи хөдөлсөнгүй. Бюрчя айсандаа золтой л солиорсонгүй. Тэгтэл адуучны нүдэнд хажуугаараа унасан бортого туслаа. Тэр бортогыг авч Лижигийн ангайсан ам руу архи гоожуулахад эхүүн шингэн хамрын нь нүхэнд оров. Лижи хөдөлж найтаан, хөхөрсөн царай нь сэргэв. Тэр босож суун Бюрчяг алмайран ширтэнэ.

	— Алив, тэр бортого өгөөдөх! гэж Лижийн шаардах дуу нь огт өөр хүнийх шиг сөөнгөтөн сонстов.

	Заналхийлсэн өнгөөр хэлсэн энэ үг тун таагүй үг байсан боловч айн хулчийсан адуучин хамгийн хүсэлт үг шиг санагдав. Ингэхээр Лижи амьд, Бюрчя алуурч биш байх нь ээ!

	— А-а? Бортого оо?.. Энэ байна? гээд Бюрчя хоосон бортого яагаад Лижид хэрэгтэй болсныг нэг их сайн ухаарсангүй атгуулав.

	— Чи бүр гударчихаа юу? гэж Лижи заналтай хэлээд савыг шидлээ.

	— Хүсвэл тань, ... хүсвэл чинь би хот руу яваад дүүргээд ирэх үү?

	— За яах вэ! гэж Лижи бувтнаад бухлаас зузаан хонгоороо гулсан бууж, хоёр гараараа газар тулан зугуухан босож минут хэртэй салганан найгаж зогслоо. Түүний ой ухаан зугуухан сэргэв. Царай, хүзүү нь хүрэнтэн улайрна. Бюрчя ч бухлаас буулаа. Тэр үед Лижигийн ухаан санаа бүрэн сэргэв. Тэр Бюрчя руу очин үг дуугүй заамдаж аваад шанаа руу нь дэлсэв. Цохилт нь хүчтэй биш байсан бөгөөд нударгаа зангидан дахин цохиход л Бюрчягийн чих шуугив.

	Бюрчя золтой л хүн алчхаагүй болохоор өөрийгөө гэм буруутай гэж үзэн хамгаалсангүй!.. Гэвч ээлжит цохилт болгонд Бюрчя тал тал тийшээ ганхана. Тэгтэл нүүр лүү нь цус урсаж, баруун нүд нь юм харахгүй болжээ. “Тал... Харанхуй... Энэ намайг зүгээр л алчхаж болно...” гэж Бюрчя сэтгэл шимшрэн бодлоо. Тэгээд хамаг хүчээ шавхаж Лижигийн суран бүснээс шүүрэн барьж тэр бүдүүн эртэй бахиар хавчсан мэт зууралдав... Дараа нь дэгээдэж, агшин зуур Лижигийн дээр гарч суулаа. Гэвч хөнгөн биетэй түүнийг Лижи амархан холбируулж унагаад үхтэл зууралдсан тэд хадсан өвсний шилбэ дээгүүр өнхөрлөө.

	Лижи хүч тамираа барсан Бюрчяг нухаж халаасандаа ямар нэг юм хайж байх тэр мөчид хотны зүгээс нохой чангаар хуцаж, Бюрчягийн Галзан гэдэг хоточ нохой тал дундуур хол хол харайн давхиж ирлээ. Анжагийн түгшингүй дуу ч сонстоно.

	Галзан явдал дундаа Лижийг савардан газар унагаав. Дэмжлэг авсан Бюрчя өстнөөсөө салахыг бодсонгүй. Тэд дахин зууралдан өнхрөв. Нохой цөхрөнгүй хуцаж, Лижигийн дээлийг соёогоороо сэнжилнэ... Тэгээд араатны соёо маханд нь хүрэхэд Лижи тал даяар бархирав. Амжиж ирсэн Анжа нохойгоо авлаа.

	Лижийг хотонд аваачих зуур Лижи:

	— Ёо! ёо! гэж орь дуу тавин, — Сайн санаат хүмүүсээ! Энэ муу тамлагч намайг яасныг харж байгаа биз! Би зүгээр орхихгүй, засагт гомдол гаргана... гэв.

	— Харин чи манай өвсийг зүгээр байлгах уу? гэж Бюрчя тухай бүр хөмсөг зангидан асууна.

	Маргааш нь цаг агаар зөөлөрч салхи тогтжээ. Хурц, тунгалаг нар мандаж, дулаан, сайхан өглөө боллоо. Намар дандаа оньсого таавар мэт байдаг бөгөөд өчигдөр битүү үүлэнд хучигдсан бүрхэг тэнгэр шөнийн салхинд үүл нь хөөгдөн цэлмээд газар дэлхий шаргалтан гялалзаж байв.

	Нар газраас хоёр хуруу хөөрөөгүй байхад улсын зүгээс Хагт руу хос моринд хөллөсөн хөнгөн сүйх ойртож ирэхийг үзвэл хоёр хүн сууж явлаа. Шорвагийн улсын намын хорооны нарийн бичгийн дарга Цэрэн Нохашкин жолоо барьж, хорин найман оны зунаас Халимгийн автономит муж бүрэлдэхүүнд нь орох болсон Доод-Ижилийн шинээр байгуулагдсан хязгаарын намын хорооны хариуцлагатай ажилтан Чапчаев Араши Чапчаевич зэрэгцэн сууж явлаа.

	Араши Чапчаевич энэ замаар яваагүй удсан бөгөөд Цэрэнд байн байн асуулт тавих нь олон юм энд өөрчлөгдсөнийг гэрчлэх ажээ.

	Энэ жил байгуулагдсан шинэ хамтрал үзэхээр тэд Хагт руу явж байгаа бил ээ. Хагтын хамтрал улсад хоёр дахь хамтрал бөгөөд элссэн өрхийн тоогоор хамгийн том нь юм.

	— Хамтралд сайхан нэр бодож олсон байна шүү. Хэчнээн өрхтэй вэ? Зуу гаруй юу? Тэгээд цөм сайн дураараа элссэн юм уу? Цэрэн, чи бороохой хэрэглээгүй биз дээ? гэж Араши Чапчаевич асууна, 

	— Араши минь, үгүй гээд Цэрэн инээмсэглэж, — Харин нэр өгөх гэж зовсон шүү. Эхлээд бид “Дэлхийн коммунизм өөд урагшаа” гэж нэрлэв.Дараа нь жаахан товчилж, зүгээр л “Урагшаа” гэсэн юм гэвэл

	— Зүйтэй. Урт нэрийн хэрэг юу байна, тогтооход хэцүү гэж Араши дэмжив.

	— Тэгэхээр одоо энд зуу гаруй өрх байгаа. Гучин тав нь үндсэндээ ядуучууд, маш итгэлтэй хүмүүс. Эднийх их малтай, “хоёр мянга орчим хонь, гурван зуун үхэр, зуу орчим адуутай” гэж Цэрэн ярилаа.

	— Нээрээ том аж ахуй байна. Энэ шинэ ажлыг муутгачихгүй байх ухаалаг, сайн удирдагчийг ийш нь явуулах хэрэгтэй гэж Араши Чапчаевич хэлэв.

	— Хамтралын даргаар Кукан хотны комсомолын гишүүд Бамбыш Очировыг сонгосон. Маш ажилсаг залуу ажлаа ч муугүй хийж байгаа юм гэж Цэрэн түүнийг тодорхойлов.

	Улаан даавуун дээр: “Октябрийн XI жилийн ой мандтугай!” гэж бичсэн лоозон зам дээр байхыг хартлаа тэд ийнхүү тайван ярилцан явлаа.

	— Энэ лоозонг дарга өөрөө бичсэн юм гэж Цэрэн бахдал болгон хэлбэл

	— Тэр ийм санаачилгатай байдаг нь сайн байна гэж Араши бодлогошронгуй дуугараад, — Гэвч тэр өөрөө юм болгонд ингэж хуруу дүрээд байвал сайн гэж чи бодож байна уу? Өөрөө бүх юмыг хийхээс зохион байгуулах чинь илүү төвөгтэй биз дээ?

	— Зохион байгуулахаасаа бичих нь илүү төвөгтэй байгаад хэргийн учир байгаа юм. Бичиг мэдэхгүй буюу хагас хугас мэддэг хүмүүс байгаа юм... хэмээн Цэрэн харамсангуй мишээв.

	Дунд хурлын сүмийн хоёр ганжир аль эрт ард үлдэж, суурин газар тов тод харагдаж, аргалын цагаан утаа яндангаас суунаглана.

	Нийтийн бүх байшин барилгад лоозон, улаан туг хадаж баяр ёслолын байдалтай чимэглэсэн тосгонд орж ирлээ.

	— Би танд юу гэж ярьсан бил ээ? хэмээн Цэрэн баярлав.

	— Чиний залуу дарга сайн хүн байна шүү! гэж Араши Чапчаевич магтаад, — Энэ юун барилга вэ? гэж намхан саарал байшин руу заалаа. Бяцхан талбай дээр эрээн мяраан хувцастай гуч гаруй хүн бөөгнөрөлдөнө.

	— Тэнд аймгийн гүйцэтгэх хороо байдаг... Гэвч яагаад ардууд цуглаа вэ? Өнөөдөр чинь арван сарын зургаан шүү дээ гээд Цэрэн мөрөө хавчисхийв.

	Үнэхээр гүйцэтгэх хорооны дэргэд бөөн хүмүүс хөгжөөнтэй шуугилдана.

	— Октябрийн арван нэгэн жилийн ойг эрт тэмдэглэх гэж байгаа байж болох юм гэж Араши Чапчаевич хэлэв.

	Довжоон дээр аймгийн дарга Нарма Товчаев, хөдөө аж ахуйн хоршооллын нийгэмлэгийн дарга Ноха Үлэмжиев, багш Дорж Антонов, хамтралын залуу дарга Бамбыш Очиров, түүний орлогч Гаха Үлэмжиев, нэг үгээр хэлбэл орон нутгийн бүх дарга нар зогсох ажээ. Энд бас толгойгоо боосон Азыдов Бюрчя, түүний хүү Анжа, Бюрчягийн хоточ нохой Галзан, хор шар нь буцалсан Лижи Бергясов нар байх ажээ. Довжоо руу нэвтэрч орохын аргагүй бөгөөд хүмүүсийн шуугиан, инээдэм тохуунд тэрэг хүрч ирэхийг ч сонсоогүй бөлгөө.

	— Нутаг усныхан минь юунд цугласан юм бэ? гэж Цэрэнг хашхирахад, цөм тэр зүг эргэн харцгаав.

	Залуучуудын олонх нь домогт Араши Чапчаевыг анх удаа харж байгаа тул баярласан гэж хязгааргүй.

	— Танай энд чинь юу болоод байгаа юм бэ? гэж Араши Чапчаев шуугиан намдахад асуулаа.

	— Энэ чинь надаас л болсон юм гээд хөлөө боосон нүсэр биетэй хүн Араши руу очиж, — Үгүй өөрөөр хэлбэл Бюрчя гэгч өөдгүй амьтнаас л болсон юм... гэвэл.

	— Харин түүний нохойноос болсон юм биш биз дээ? хэмээн хэн нэг нь тоглоом болгон хашхирахад дахиад бүгдээрээ хөгжөөнтэй хөхрөлдөв.

	— Хүндэт Араши ах аа, би Шорва даяар цуутай Бергяс Чоносовын дүү байгаа юм. Эд намайг даажигнаж байна... гээд өнөө бүдүүн эр мэлмэрүүлснээ, — Та дээр үед манайд ирж байсан, санаж байна уу? гэв.

	— Тийм ээ, таны ахыг болон таныг ч санаж байна гэж Араши хэлэв.

	— Гэвч намайг муу нударган гэж битгий бодоорой, би сайн нударган шүү. Татвараа байнга төлдөг. Хэдийгээр миний хоолойг дуугарч чадахгүй болгосон боловч би: “Хювин йоса сян” (Зөвлөлт засаг сайн) гэж ярьдаг. Хоолой минь эдгэрвэл бүх хотонд, хөгшин, залуугүй цөмд нь бүр илүү сайн хэлэх сэн бил ээ. Зарцтай, түүнтэй гэрээ байгуулсан. Би хэнийг ч гомдоогоогүй. Харин намайг л гомдоож байна. Энэ Бюрчя намайг зодож, золтой л алчихсангүй. Боогоод алчхаж болох л байсан гээд Лижи енгинэтэл уйлав.

	— Та юу ярина вэ? Хэн таныг гомдоогоо вэ? Битгий уйлаач дээ гэж Араши түүнийг тайтгаруулав.

	— Энэ! гээд Лижи бохир ханцуйгаараа нулимсаа арчиж, толгой нь боолттой, хажуухандаа зогсож буй Бюрчяг заан, — Намайг золтой л багалзуурдаж алаагүй, дараа нь нохойгоо турхирсан... гэв.

	Араши Чапчаев хохирогч болон хохироогчийг ээлжлэн хараад өөрийн эрхгүй хөхөрч:

	— Лижи гуай, та юу ярьж байна вэ? Ийм сулдгар амьтан таныг яаж зодож чадах юм бэ? Ердөө ч итгэх арга алга гэв.

	— Тэр ганцаараа биш ээ. Шавь явсан хүү нь хамт байсан юм! Бас Галзан гэдэг нохой нь байсан. Тэр муу шаарны нохой нь намайг зуусан юм гэж Лижи гомдоллов.

	— Яалаа гэж зуусан юм бэ гэдгийг хэлээч! хэмээн олны дундаас залуу хүний дуу цуурайтав.

	— Өө, Араши Чапчаевич гуай, үүний үгийг сонссоны хэрэггүй. “Хулгайчийн дуу хоолой, хохирогчийнхоос хүчтэй” гэсэн чин үнэн үг байдаг шүү дээ. Байшинд ороод ярилцъя гэж хамтралын залуу дарга хэлээд, — Аав аа, та хүлээж бай гэж Лижид хандав.

	— Надад хүлээх зав алга, ажиллах хэрэгтэй. Та нар л өдөржингөө хуралдаж бай гээд Лижи өөрийнхөө хот руу гоморхонгуй алхлаа.

	Нарма өрөөнд ороод Бюрчя, Лижи хоёрын үзэлцсэн тухай ярьж өгчээ.

	— Зарц агсан хүн эзнээсээ айдгаа больж түүнийг юуны өмнө ангийн дайсан гэж үзсэн явдал сайн байна! гэж Араши Чапчаевич сайшаагаад, — Гэвч нударган чинь тэнэг биш гэдгийг бодолцоорой. Хуримтлуулсан мөнгөтэй, овоо дэвжсэн болохоор түүгээрээ хүмүүсийн ухамсарт дарамт үзүүлэх болно. Нударганчууд идэвхжиж байна, болгоомжтой байгаарай гэж нэмж хэлэв.

	— Ээ дээ, тэднийг бүгдийг нь хааш нь ч юм явуулчих юм сан. Өөрснөө газраа хагалж, тариагаа тарьж байг. Эзэд бид сайн гэж тэд бүгдээрээ сайрхаж, харин та нар л хамаг юмыг үрэн таран хийж байна гэдэг. Тэд өөрснөө гараараа юу хийдгийг харах юм сан. Эзэн агсныхаа эсрэг зарц болгон босохгүй шүү дээ, тэгэхээр зарц нар ч айвуу тайван болно. Сурсан юмыг сураар боож болохгүй гэж аймгийн дарга Нарма Точаев хэлэхэд бүгдээрээ хөгжөөнтэй дэмжив.

	— Энэ талаар одоохондоо ямар ч шийдвэр байхгүй. Тэгэхээр хувийн санаачилга нэг их гаргахгүй байхыг гуйя. Өө нөхөд өө, золтой л мартчихсангүй, Вадим Петрович Семиколенов та нарт мэнд дамжуулж байна бил ээ. Тэр одоо Саратовт Доод Ижилийн хязгаарын намын хорооны удирдагчдын нэг болсон хэмээн Араши Чапчаев явахдаа хэлэв.

	Цэрэн Нохашкин өнөөдөр ердийнхөөсөө эрт ажлаасаа ирсэн боловч шөнөжингөө унтаж чадсангүй. Бусад өдөр бараг үүр цайх гэж байхад гэртээ ирдэг бол өнөөдөр тайван шөнө ноогдсон ч орондоо нойргүй хөлбөрнө. Нина духан дээр нь гараа тавьж, өвдсөн юм биш биз гэж асууна. Гэвч тэр товчхон хариулж энэхүү жирийн биш яриаг яаж эхлэхээ мэдэхгүй дахиад л адар ширтэн бодлогошров.

	— Юу болсон юм бэ, яриач. Надад хэлэхэд хэцүү нэг юм байгааг би мэдэж байна хэмээн Нина эцэст нь шаардлаа.

	Тэгээд Зинаидаг нөхөртэй нь хамт нүүлгэн суулгах жагсаалтад нутгийн идэвхтнүүд оруулсныг Цэрэн хольж хутган ярилаа.

	— Цэрэн, хонгор минь! гэж дуу алдсанаа Нина, — Жидковныхны үндэс угсаанаас миний хувьд ганцхан энэ л мөчир - эгч минь үлдсэнийг чи мэдэж байгаа шүү дээ.. Мурий тахир ч байсан ганцхан мөчир шүү, даан ч хэлэх юм алга! Сүүлчийн ганц мөчир нь шүү! Үнэндээ Зина эцгийн юмнаас ямар нэг юм хадгалж байсан л байх. Үүнийг мэдэхгүй хэн байгаа юм бэ? Гэвч тэр юуны чинь нударган байх бил ээ? Тайлбарлах гэж битгйй яар. Бас түүний нөхөр малын эмч! Тэр нэгэн цагт манай эцгийн дэргэд захирагчаар ажиллаж байсан юм! Өөрийн гэх юу ч байхгүй. Үгүй, үгүй! Энэ чинь ерөөсөө боломжгүй зүйл. Тэгвэл би хүүхдүүдээ аваад Зинатай хамт Сибирь лүү явлаа. Бидэнгүйгээр Зөвлөлт засгаа эндээ бэхжүүл гэж огт санамсаргүй яриагаа дуусгав.

	Чингээд өөрийнхөө шийдвэрт ямар ч эргэлзээ төрүүлэхгүйн тулд орноосоо гудас авч нөгөө тасалгаанд байгаа хүүхдүүд рүүгээ явав.

	Уул маргаанд Цэрэн бүрэн гутарчээ. Нина энэ бүх жилүүдэд үнэнч найз, халамжит хань байлаа. Түүний хайр, гэр бүлийнхээ төлөө биеэ умартан зүтгэдэгт Цэрэн өөртөө итгэдэг шиг итгэдэг бөгөөд энэ итгэл нь түүнийг өөрийг нь хүчтэй, гүдэсхэн ухаантай болгосон бил ээ. Ядаргаатай удаан хуралдаан албан ажлын дарамтын дараа гэртээ ирэхдээ, улсаараа явж ядарч туйлдсан буцаж ирэхдээ өөрийг нь хайрладаг, гэр бүлийн таатай байдал нь амьдралд эгүүлэн оруулж, хүч чадлыг нь сэргээдэг байлаа. Нина түүнийг хүүхэд шиг бөөцийлж, нэрээр нь дуудахдаа хүүхдүүдээсээ ч илүүгээр энхрийлэн дуудна. Тэр эр нөхрийнхөө харцаар л сэтгэл санааг нь тааж, адайр зангийн нь боол, найз, болгоомжит зөвлөгч болон хувирдаг бил ээ. Хэрэгтэй бол тэр бүх уй гашууг өөр дээрээ авч, өөрийнхөө Сиреньчик, үр хүүхэд, гэр бүлийн төлөө үхэж ч чадах бил ээ. Чотын хоёрдугаар ангид сурдаг, Лидочка оюун ухаан, нуруугаараа ахаасаа дутахгүй ажээ. Тэгтэл гэнэт энэ бүгдээсээ хагацах болжээ. Цэрэн бүр алмайрч гүйцэв.

	Хүүхдийн өрөө рүү очсон Нина ч тэр шөнө унтсангүй. “Ийм нөхцөлд тэр яах ч бил ээ” гэж Цэрэнгээ өрөвдөн ойлгож мэгшин уйлна. Гэлээ ч гэсэн эгчийг нь Сибирь лүү явуулснаар Цэрэн тэдний хоорондын харьцаа ямар нэг байдлаар өөр, муу болно. Зина Цэрэн тэр хоёрыг хараан зүхэж, тэр хар хэл ам нь тэдний гэр бүлийн хувьд нэвтэршгүй хар үүл болон хөшиглөнө.

	Улсын өргөөнөөс Жидковын гацаа хүртэл мориор хоёр цагаас илүүгүй явах авч Нина эгч дээрээ нэг ч удаа очоогүй бил ээ. Тэндээс ч улс руу найман жилийн турш нэг ч ирээгүй ажээ. Өөрсдийн нь зиндааны биш хүнтэй суусанд төрөл төрөгсөд нь Нинаг илэн далангүй жигшдэг байв. Түүнээс гадна Зина: Цэрэн төрөл садны хувьд цагийг нь олж туслалгүй цэргийн шүүхэд явуулснаас л болж Борис замаа алдсан гэж үздэг байлаа... Борис азаар аврагдсан бөгөөд Цэрэнд өшихөөс өөр зам үлдсэнгүй.

	Нина эгчтэйгээ бүүр эрт, Цэрэн Борисын дээрэмчдийг хөөж явсан тэр гайтай үед л уулзсан бил ээ.

	Зина, нөхөртэйгөө сүйх тэргээр улсын өргөөнд ирж, хүүхдүүдэд нь лааз гадаадын чихэр, том сагс өндөг, хонины мах авчирчээ.

	Нина гийчид ирнэ гэж бодоогүй байсан тул гэрийн байдлаар хувцаслаж, угаасаар байгаад элэгдсэн палааж, хормогчтой, хашаан дотроо тахиа, тооройгоо тэжээж байв. Нөхөр нь хориглосон боловч тэр амьтад тэжээж байлаа. Чотын сул биетэй тул шинэ хүнсээр хооллох хэрэгтэй ажээ. Бас тэгээд хоолны үлдэгдлийг тооройндоо өгдөг болохоор гарз байхгүй, харин ашигтай бөлгөө.

	Зина захиалгаар хийсэн палааж, гуталтай чамин дэгжин хувцасласан байх ажээ. Дүүгээ гандсан палааж, нөхөөстэй хормогчтой байхыг хараад эгч нь зэвүүцэж:

	— Чиний нөхөр чинь ийм том дарга байж эхнэрээ аятайхан хувцаслаж чадахгүй байна гэж үү? Чи улсын даргын гэргий биш, ногооны газрын мануухайтай төстэй байна! Үнэндээ бол насан туршдаа чиний хөлийг үнсэж байх ёстой... гэсэн утгатай баахан юм ярив. Зина Сергейд заримдаа: эрчүүд та нартай ингэж харьцах л ёстой гэж сануулдаг байлаа... 

	Нина тэр ширүүн зэмлэлийг гэм буруутай сургуулийн сурагч мэт цөхрөнгүй сонсож, эгчдээ гомдохдоо нулимс унагааж:

	— Цэрэн бид хоёрын харьцаа та нарт ямар хамаатай юм бэ. Чи нөхрийг минь муучилж дүүгээ дооглох гэж ирсэн бол буцаад яв! гэжээ.

	— Яах гэж чи ингэж байдаг юм бэ? Чи ажил хийж байхдаа мөн л ийм л харагддаг шүү дээ хэмээн Сергей бэр дүүгээ өмөөрөв.

	Одоо Зина хөхөрлөө. Тэр агшин зуур өөрчлөгдөж, сайхан загнаж, уйлж ч чаддаг байлаа.

	— Хайрт минь уучлаарай. Чи бид хоёр өнчирчээ!..

	— Чи аав, ээж хоёрын талаар юм дуулаа юу? гэж Нина айлаа.

	— Тэд үрэгдсэн! Бүгдийг нь улааныхан алчихжээ гэж Зина залбирав.

	— Чи ойлгогдохоор хэлж болохгүй юу? Яриач, дуулж байна уу? гээд Нина түүнийг сэгсчив.

	Зина оо энгэсэгтэй алчуураар нулимсаа арчаад ярьж гарав... 

	— Өчигдөр шөнө бидэн дээр Борис ирээд явлаа. Тэгээд бүгдийг ярьсан. Эцэг эх хоёр Новороссийкт сайн явж хүрчээ. Галт онгоц хүлээж байжээ. Энэ үед Борисыг хороон даргаар томилжээ. Тэр хороотойгоо улааныхны давшилтыг зогсоохын тулд Кубань руу явжээ. Харин аав, ээж хоёрыг ачаа хөсөгтэй үлдээснийг улааны морин цэрэг хяргажээ.

	— Борис худлаа хэлж байна! Би итгэхгүй байна гэж Нина түс тас хариулахад

	— Би түүнд итгэхэд бэлэн байна гэж эгч нь бас түс тас хэлэв.

	— Энэ тийм байх ёсгүй гэж Нина эгчийгээ үзэн ядсан байдалтай ширтэн хэлэв.

	— Та нар тайвширцгаа гэж Сергей хөндлөнгөөс оров. Ямар нэгэн хотонд Цэрэнгийн зууттай Борис таарвал юу болохыг Нина тэр даруй төсөөлөв. Нина хэдийгээр ахдаа аймшигтай их гомдсон боловч мах цусны тасархай болохоор Борисыг маш өрөвдөж байлаа! Гэвч бурхан минь Цэрэнд л битгий муу юм учирчихаасай! Тэр түүнгүйгээр амьдралаа төсөөлж чадахгүй ажээ!

	Нина зочдыг гэртээ урьж, юу байгаагаараа дайллаа. Эгч нь тайвширч эмэгтэйчүүдийн яриа үүслээ.

	Зина шинэ хувцсаараа сайрхаж, хураасан юмаа чангаар тоолж, эр нөхөртэйгөө сайн амьдарч байгаагаа бахархана.

	Нина түүнийг хагас хугас сонсоно. Эгч нь Сергейд хайргүйг тэр мэднэ... Өөр олигтой хүн олдоогүй дээрээс түүнтэй суусан юм. Ямар охин хэвээрээ өтлөлтэй биш, бас тэгээд цагийн байдал түргэхэн амьдралаа тодорхойлохыг шаарджээ. Харин одоо тэр Цэрэнг муулж, өөрийнхөө сайхан байгааг сайрхана. Нина эгчдээ ердөө ч атаархахгүй байгаагаа мэдэв.

	Эгч дүү хоёрын энэ уулзалтаас хойш найман жил өнгөрчээ. Нина эгчээсээ бүр хөндийрчээ. Гэвч Зина Жидковынхноос үлдсэн ганц нь бил ээ.

	Нойр хулжсан тэр шөнө Цэрэнд ч, Нинад ч бодох юм их байлаа.

	Цэрэн өглөө эрт Довдон, Бирмис нарын хот руу явах гэж байв. Тэнд нударганчуудын хогшлыг хураахад оролцох ёстой ажээ. Тэр хотонд зургаан айлыг нүүлгэн суулгах байв. Нутгийн ядуучууд гүйцэтгэх хорооны комиссын шийдвэрийг дэмжлээ.

	Цэрэнг мориндоо мордчихоод байхад зарлага давхин ирж, Бергясын бэлэн байгаа мал, багаж хэрэгслийг нь данслуулахгүй гэж хашаа руу нь хавьтуулахгүй байна. Чоносын хотонд ёстой үймээн гарч байна хэмээн мэдээлэв.

	Улсын цагдан сэргийлэхийн дарга Шорвагийн хамт Цэрэн Чоносын хот руу явлаа. Тэнд өглөө эрт очжээ. Чоносын хот усны эргүүлэг мэт бужигнана. Энд улсын хорооны комиссыг ардын боловсролын хэлтсийн эрхлэгч шийдэмгий биш залуу толгойлж байлаа. Бас аймгийн Зөвлөлийн дарга Нарма ч ам ангайж чадахгүй хурсан олон түүнийг хувийн өш хонзонгоор ингэж байгаа юм хэмээн зэмлэнэ. Түүнээс гадна Бергяс маш их бэлтгэл хийжээ. Түүнд үнэнч хүмүүс сайн сайхан сэтгэлтэйг нь айл болгонд ярьж, тэр хуучин өр авлагаа хэлтрүүлж, амлалт гарахаа хайрласангүй. Өгөөмөр сэтгэл гаргасан хүн болж малынхаа тэн хагасыг хэн гар сунгасан хүнд тараан өгсөн байлаа. Тэгээд ахлагч агсны хишиг хүртсэн хотны тал хувь нь Бергясыг нүүлгэхийг эсэргүүцжээ. Тэд цөм цугларч одоо нутгийн зөвлөлийн газар гэрийн дэргэд шуугилдана... Чингээд Бергясын гэр лүү комиссыг явахад хот даяар эгнэн зогсож замыг нь таглажээ. Комисс явсаар байгаад байшинд хүрсэн боловч улсаас ирэгсдийг Бергясын эзэмшил рүү оруулахгүйн тулд хаалганы нь дэргэд бөөгнөрч байсан хүмүүс комиссыг нягт тойрчээ. Ахлагч агсныг хамгаалан хашааны гадна байсан хүмүүс довжоон дээрээсээ хашхиралдаж шуугиан даварчээ. Комиссын гишүүд муу муухай үгээр бөмбөгдүүлэн мэгдэж олныг сэтлэн гарахаас зүрхшээн зогсоцгооно. Гэвч болж байгаа явдлыг дуугүй ажиглан хөндийхөн зогсох тийм хүн ч чоносын хотонд байлаа. Тэдэнд Бергяс ихээхэн төвөг учруулсан тул тэд омгийн олиггүй тэргүүнээс дуртайяа ангижрах боловч Сяяхля Бергястай хамт явчих болохоор харамсалтай ажээ... Сяяхляг шийтгүүлэхийг хэн ч хүсэхгүй байлаа.

	Бергясыг өмөөрөгчид болон гомдол хорслоо илэрхийлэгчдийн хоорондын цуугиан ид дундаа байхад Цэрэн, Шорва хоёр хотонд хүрч очив.

	Бергясыг зохих шийтгэлээс хамгаалахыг хүсээгүй, түүний өглөгт долигоноогүй хүмүүс ядуучуудын гэрээс ахлагчийн эзэмшлийг тусгаарласан их замын нөгөө талд байшингаас холхон цугларчээ.

	Нударган руу гараа сунгаж байгаа бархирагчдыг Бергястай нь хамт баривчилъя гэж Шорва замдаа өөрийнхөө шийдвэрийг хэлэв. Цэрэн хянуур сэрэмжтэй байхыг санал болгож байлаа. Энэ удаад Бергясыг номхотгож чадахгүй бол уул хэргийг хүмүүстэй ярьж тохиртол хойшлуулж болно гэж үзэв.

	Ахлагч агсны байшингийн гадаа хүмүүс хоёр хуваагдсаныг Цэрэн алсаас хараад бүгдийг шууд ойлгожээ. Тэгээд замын хажууд байгаа хүмүүстэй зэрэгцэн очоод мориноосоо бууж:

	— Эрхэм нутаг усныхан минь ээ! Та нарын олонход ахлагч харамсалтай байгааг би мэдэж байна. Та нарын хэн нь ч хэцүү бэрх цагтаа Бергяс дээр очиж түүний гараас ямар нэг юм авч байсан. Зүгээр аваагүй ч гэсэн авч л байсан... гэж тэднийг юу гэхийг хүлээн ширтэж байсан нэг хотныхондоо Цэрэн хандав.

	— Цэрэн үнэн ярьж байна! хэмээн довжоон дээрээс хашхиралдав. Хүмүүс ирсэн улсыг тойрон бөөгнөрөв. Түдэлгүй хотныхон нэг том дугуй болохдоо өнөөх л тал талаа барьсан хэвээр байлаа.

	— За, хүндэт Окажи гуай, та өлсгөлөнгийн жил авсан хоёр үнээндээ Бергяст баярлахгүй байна гэж үү? хэмээн ахлагчийн байшингийн хаалган дээр саяхан зогсож байсан туранхай, шингэн сахалтай, бөгтөр өвгөнд Цэрэн хэлэв.

	— Цэрэн, юугаа ярих бил ээ? Чи өөрөө цөмийг мэдэж байгаа шүү дээ гээд Окажи Бораев гараа дэлгэв.

	— Бергяс хуримлахад нь өгсөн палааж хийх таван ам даавуу, хоёр хэрчим эсгийний төлөө таны бэр, хүү хоёр хэчнээн жил ажилласныг Окажи ааваа та умартлаа гэж үү?

	— Бүр мартжээ! Мартаж! Тэгээд үүнийг чинь тооцох цаг юм гэж үү дээ? Ажил бол ядуучуудын хийх тавилантай зүйл... Сайныг нь бас дурсах хэрэгтэй гэж Окажи шууд батлав.

	— Тэгвэл та, Бергясын найз Жидковын хоёр зуун тугалыг хариулсандаа юу авснаа санаж байна уу? Харин тэр сүргээ зараад авсан мөнгөө Жидков тантай биш Бергястай хуваасан шүү дээ гэж Цэрэн дахин хэлэв.

	— Бурхан л тэднийг цээрлүүлэг! Ямар миний мал байсан биш. Би тооцоо хийхгүй... гэж өвгөн үхээнц дуугарав.

	— Окажи гуай, мал таных байсан! Та тэр малыг хариулж, төлийг нь авч өсгөж, худалдахад бэлтгэсэн. Тэгэхээр мал нь Бергясынх, газар нь нийтийнх, та хариулсан болж таарч байна уу?

	— Чиний мал гэх гэж байна уу? хэмээн баруун талаас хашхирлаа.

	— Бидний мал! гэж хар гэрүүдэд ойр зогсож байсан хүмүүс эсэргүүцэв.

	Энэ үеэр байшингаас баруун гартаа боодолтой хувцсаа барьсан Сяяхля гарч ирэхэд айсандаа цонхийсон сүүлийн жилүүдэд нэлээд өндөр болсон Нагала охин нь хулчганан дагаж явна.

	— Бид бэлэн байна. Хааш нь л аваачвал аваач. Биднээс болж хотны хүмүүс дайсагналдахыг би хүсэхгүй байна хэмээн Сяяхля дуулгавартай хэлэв.

	— Цэрэн, чи ичихгүй байна уу? Сяяхля чамайг, ээжийг чинь асарч байсан шүү дээ! гэсэн цөхөрсөн дуу сонсогдов.

	— Харин Цэрэнгийн эхийг хэн булшилсан бил ээ? гэж замын нөгөө талын олны дундаас өөр нэгэн хүн заналтай асуулаа.

	Дуу шуугиан хутгалдаж, мөдхөн барилцаж авах нь уу гэмээр болжээ. Цэрэн Бергясын гэргий рүү очиж:

	— Сяяхля, хүүхдээ аваад гэртээ харь! Нударгантай таныг эн зэрэгцүүлж хэн ч тавихгүй!.. Та өөрөө ч Бергяст олзлогдсон хүн. Зөвлөлт засаг таныг энэ байдлаас чинь чөлөөлж байна гэвэл

	— Гялайлаа! Би Бергясын хууль ёсны гэргий, миний үүрэг эр нөхөртэйгөө хувь тавиланг нь хуваалцах явдал мөн гэж Сяяхля уур хорслоо нуулгүй хариулав.

	Байшингийн эгц шатаар яаран сандран гүйж орсон Шорва зэвүүцсэн байдалтай буцаж ирээд:

	— Бид энд хуралдаад байдаг, харин Бергяс ул сураггүй алга болжээ! гэв.

	— Тэгэх ёсгүй!.. Бид түүнийг дөнгөж сая цонхоор харсан! гэж хурсан олон хэллээ.

	Цэрэн, Шорва, комиссын бүх гишүүд Бергясыг тасалгаа, байшингийн дээвэр, пинд хайлаа. Тэр ч байтугай Цэрэн өвсний пин рүү шагайлаа.

	Ахлагчийн байшин, гэрийн хоорондох хурсан олон дуу чимээгүй байх ажээ.

	Сяяхля хөнгөн сүйхэнд морьд хөллөж энэ тэр юм аа ачлаа. Авгайчуул хэчнээн ятгаж гуйсан ч тэр хотондоо үлдэхээс татгалзав. Гэр байшин, хашаа, пинд байгаа Бергясын хогшлыг мэдэх хүмүүсийн оролцоотойгоор удаан дансаллаа... Сяяхляг тэр шөнө охинтойгоо хамт улсын төв рүү явахыг зөвшөөрчээ. Бергяст дургүйцсэн хүмүүс хэдийд ч шатааж болох эдлэнд цаашдаа байхыг хүссэнгүй.

	Цэрэн, Шорва хоёр, комиссынхон цөм замд хамтдаа хөдөллөө.

	Намар орой болсон авч шөнө дулаан ажээ. Цэлмэг огторгуйд арван тавны тэргэл саран гийгүүлнэ. Талд айвуу тайван, гагцхүү ижил сүргээсээ тасарсан морьд хааяа янцгааж, үнэг зурам зам хөндлөн гүйнэ. Сүрэг бөхөн давхиж өнгөрөхөд азарган чоно хойноос нь элдэж явлаа. Шорва винтовоо авахад Цэрэн болиулж:

	— Битгий бууд!.. Тал зөвхөн бодолд автан явмаар ийм сайхан нам гүм, амгалан байна шүү дээ гэв.

	Цэрэнд бодох юм их байлаа. Төрөлх хотонд нь болсон бүхэн бүгдээрээ Цэрэнд өөрт нь тодорхой биш байлаа.

	“Нударганы байшингийн гадаа хүмүүс цуглараа л биз, хөлслөгчөө хамгаалаа л биз... Эхнэр, охин хоёр нь харанхуй шөнөөр хаашаагаа мэдэхгүй явж байхад... нөхрийнхөө төлөө эхнэр нь амиа золиход бэлэн байхад тэр өөрөө хаана байна вэ!.. Ийм үед эр нөхөр нь хар амиа бодож байдаг!.. Энэ чоно гэсгээлт хүлээхдээ барагтайхан бололтой!”

	Цэрэнг нэг хотынхноосоо явах гэж байхад Окажи өвгөн ирж халцархай туулайн арьсан малгайгаа авч:

	— Хүү минь! Биднийхээ тэнэгт битгий уурлаарай! Би чиний эцэг, эхийг мэддэг байсан. Тэд их сайхан сэтгэлтэй улс байж бил ээ. Чамд ч гэсэн муу санаа байхгүйд итгэж байна. Хүрч ирж бидэнтэй ярилцсанд гялайлаа. Харин Бергяс алга болжээ! Эхнэр, охины нь аваад явж байхад эр хүн нуугдаж байдаг нь муу байна... гэжээ.

	Өвгөн цээжиндээ гараа тавьж бөхийн нахилзсаар ухарлаа.

	Цэрэнд тэр өвгөн уйлмаар өрөвдөлтэй санагджээ. Бусдын гай зовлонд санаа зовсон ийм хүмүүс хотонд хэчнээн олон байна вэ! Тэгээд тэдний олонх нь цайлган сэтгэл, хүлцэнгүй байдлаасаа болж насан туршаа шаналж байлаа.

	Халимгийн заншлаар бол дээд зочныг үдэх нь ургийн ахлагчийн ажил байдаг боловч ахлагч байхгүй болохоор Бергясын орноос өвгөн Окажи уул үүргийг гүйцэтгэжээ.

	Та нар эрх чөлөөт хүмүүс, зөвлөлтийн удирдагчид та нарт ноёд биш гэдгийг гацаанд нухлагдсан малчдад ойлгуулахад удаан хугацаа хэрэгтэй ажээ!

	Цэрэн Окажийн дахин дахин хөөрхийлөлтэй мэхийн байсныг санаад гүн санаа алдав.

	— Найз минь, чи юундаа санаа алдаад байна? Нэг л дааж ядсан ачаа авч яваа юм шиг. Сэргийлэхэд буцаад оч л доо! Чамайг одоо болтол манай залуус дурсан ярьдаг юм. Бид бол гайгүй, гартаа буутай дайсан байна, чи өөрөө ч бас гар хоосонгүй байна шүү дээ!.. Хэн нь хэнийгээ вэ гэсэн үг! гэж Шорва жаахан жуумалзан өдөв.

	Энэ үед Шорвагийн сууж явсан замын зүүн талаас ганцхан буун дуу тасхийлээ. Шорва гайхан хөмсөг зангидаж, Цэрэн рүү зугуухан налан, баруун хөлөө эвгүй эвхрэн өвдгөн дээр нь толгойгоороо шааж унав.

	Шорвагийн зүүн шанаанаас цус урсаж байгааг Цэрэн сарны гэрэлд ажиглав! Салхинд хийсэж сувгаар дүүрсэн бөөн хамхуулын араас хэн нэгэн хүн босон харайж, жалганы хажуу руу сүүдэр нь зэрвэсхийн орлоо.

	— Буудаарай! Түргэлээрэй! гэж Цэрэн хашхираад өөрөө хээрийн цүнхнээсээ дандаа биедээ авч явдаг шархны боолт гаргаж Шорваг боож гарлаа. Сяяхля ч тэргэн дээрээсээ үсрэн бууж Шорваг аятайхан хэвтүүлэхэд туслав. Цус нь боолтыг нэвтэлнэ. Шөнийн харанхуйд буун дуу нижигнэсэн авч оноогүй бололтой. Цэрэн Шорваг Сяяхлягийн ивээлд үлдээж, морио хөллөгөөнөөс гарган жалга руу давхив. Гэвч тэндээс холдон яваа морин төвөргөөн сонсогдлоо.

	Мөшгөн хөөгөөд ашиггүйг ойлгосон Цэрэн буцаж ирлээ. Шорва ухаан алджээ. Одоо шархтныг эмнэлэгт хэр хурдан хүргэхээс л хамаг юм шалтгаалах ажээ.

	... Бергяс байдлыг шаргуу дүгнэн цэгнэж, өдөржингөө гэртээ суужээ. Тэр комиссын гишүүдийн зарим үг яриа, өөрийг нь өмөөрсөн нэг хотныхныхоо хашхирахыг сонсож байлаа. Довжооны нь дэргэд болж байгаа маргаан яаж ч дуусах байсан өөрийг нь өмөөрч байгаад Бергяс баярлана. Магадгүй, энэ өдөр тэр амьдралдаа анх удаа удмынхандаа хэчнээн шударга биш байсан, арчаагүй муусайн ядуучуудыг хэрхэн хавчиж байснаа ухамсарласан байж болох юм! Мөн чанартаа Чоносынхонд тэр удмын тааруухан эцэг байжээ!.. Удмынхаа толгойлогчийг гай түйтгэрээс өмөөрч, бүгдийг буюу бараг бүгдийг уучлахад бэлэн байгаа эдгээр голомтгой биш адуучид хэчнээн цэцэн мэргэн ухаан, цайлган цагаан сэтгэлтэй вэ! Бергяс бас өөр зүйлийг ойлгосон нь: гарын алгаар хэчнээн халхлаад ч үерийн ус тогтоохгүй гэдэг болой. Чонос дахь Бергясын засгаас өөр том юм эвдэрч байгааг мэджээ. Одоо бүх амьдрал шал өөрөөр явах болно. Чоносын эртний удам угсаа ахлагчгүйгээр болно. Зайсангийн оронд малчны хүү Цэрэн улсад суугаа биз дээ? “Тэгэхэд би түүнийг эхтэй нь хамт багалзуурдаж алаагүй минь харамсалтай!” гэсэн бодол тархинд нь дүрэлзэв.

	— Бергяс аа, хүмүүс дээр оч! Болох ёстой юм болохдоо болно! Тэнд чинь хүмүүс амьдарч байгаа юм биз дээ, яагаад ч гэсэн амьдарна даа! гэж Сяяхля нөхөртөө хэдэнтээ хэлэв. Тэр Бергясын, өөрийн, охиныхоо юмсыг эмхлэн боож аян замд нухацтай бэлтгэнэ.

	—... Ямар ч атугай Цэрэн цагдаатай ирж нүүлгэнэ! гэх дуу цонхыг нь ташуур мэт дэлсэв.

	Бергясын бодол санаа Цэрэн дээр төвлөрөв. “Нээрээ, энэ муу гөлөг байхгүй байсан сан бол юм бүхэн өөрөөр болж болох л байсан. Хөрш хотонд ахлагч нь коммунд орохоор гуйж, адуучин болохыг зөвшөөрчээ... Хүн цагийн цөвүүнд бусдын хооронд эвийг нь олоод сууж байтал хувь тавилан нь эргэнэ. Ингэхэд надад дуулгавартай ажилсаг эхнэр бий шүү дээ. Бас охин байна. Мал маллах талаараа би бусдаас юугаараа дутах вэ... Байшинг хураагаад авчихна, тэр ч яах вэ. Гэрт сууж болно... Хамаг аюул Цэрэнд л байна! Тэр эхийнхээ төлөө хонзогнож байна!”

	Цэрэн, Шорва хоёрыг хүрч ирэхэд ахлагч шийдэмгий ажиллагаа үйлдэхэд хэдийнээ бэлхэн болчхоод:

	— Одоо довжоон дээр гараад Цэрэнг буудчихъя! гээд буугаа шүүрэн авахад Сяяхля гараас нь зүүгдэж:

	— Гуйя! Охиныхоо төлөө битгий тэгээч! гэжээ.

	Бергяс агшин зуур сэхээрчээ. “Үнэхээр эхнэр, хүүхдийнхээ амьдралыг гаргуунд нь гаргаж болохгүй!” Гэвч шийдсэн байлаа. Бергяс байшингийнхаа суурийг тавиулж байхдаа байшин пин хоёрынхоо хооронд нууц гарц гаргахыг тушаажээ. Тэндээсээ гүн жалга руу орох нууц амтай байлаа. Пинд сумтай гар буу хадгалж байгаа бил ээ. Бас талд булсан өөр юм ч байгаа ажээ.

	Бергяс эхнэр, охин хоёртойгоо салах ёс гүйцэтгэн хонгил руу оржээ. Гар буу нь нуусан газраа байгаагүй нь гайхал төрүүлэв. “Эхнэр л мөрдөж байж дээ” гэж тэр тааварлав. Аль ч нусгай эр ташуураар хөөгдсөн чоно шиг чамайг цохичхож болох талд буугүй явна гэсэн чинь юу гэсэн үг вэ? хэмээн Бергяс цөхрөв. Сяяхля гар бууг нуусан бол одоо түүнд буу өгөхгүй тийм араншинтайг тэр мэдэх бил ээ.

	Бергяс гурван жилийн өмнө зэгсэн дотор хаягдсан винтов олжээ. Ахлагч олзоо гэртээ авчирч сайхан цэвэрлэн, доргоны давслаагүй тосоор тосолж, хонины нэхийд боон хотноос холгүй бяцхан толгойн дэргэд шөнө аваачиж булжээ. Тэнд талийгаачдыг оршуулдаг байсан учир хүн очих нь ховор ажээ... 

	Бергясын бодол санаа тодорхой байлаа. Харанхуй болтол хүлээхэд гартаа юмтай болно, гэрэлт хорвоо дээр гар хоосон явахгүй... Тэр Сяяхлягийн сэхээтэйг шагшрав. Элдэв шалдав гэрчгүйгээр хийж болохоор байхад олон түмнийг айлгах хэрэг юу байна?

	Бергяс сүүлийн жилүүдэд өтөлж, туржээ. Түүнийг нас нь биш, харин ирээдүйн тухай тасралтгүй бодол тамирдуулж, тэр таагүй бодолдоо хамаг бие нь суларч байгаа авч гар нь буу, ташуураа атгаж нүд нь харсаар байгаа бил ээ.

	Тэр замаас холгүй жалга дотор морио тушив. Сяяхлягаа тайван үлдээхийн тулд Цэрэнг шийдчихээд бууж өгөх бодолтой байлаа, гэвч бодсон бодлоос нь гарцаагүй цээрлэлээс айсан айдас даван гарчээ.

	Намар өвс ногоо хагдрахад хамхуул ч ургаж гүйцдэг. Хамхуулын том бутнууд салхинд хөөгдөж талаар өнхрөн гуу жалганд овоорно. Гэвч хүчтэй салхи тэр иш шилбэ нь орооцолдож ширэлдсэн бутнуудыг салган өнхрүүлснээ дахин бөөн юм болгоно... Иймэрхүү бөөн бутны цаана Бергяс нуугдсан ажээ.

	Сартай саруул шөнө байлаа. Жалга даган сэр сэр салхилна. Удаан зогссон морь хамаг бие нь чичирч, хазаар амгайвч нь дуугарна.

	Тэгтэл Чоносын хотны зүгээс нэг, хоёр... тэрэг харагдлаа. Гурав дахь нь нэлээд ард явах ажээ. Бергяс цагаан алчуураар нь гурав дахь тэргэн дээр Сяяхляг явааг мэджээ. Эхний тэргэн дээрээс Цэрэнгийн шийдэмгий, хүнгэнэсэн дуу сонстоно. Хажууд нь бусад эрчүүд байх ажээ... Алдчихгүй л юм сан.

	Бергяс сарны бөгт гэрэлд дөнгөн данган ялгагдах бууныхаа овоо харааг Цэрэнгийн яваа тэргийг угтуулан барьж хараалан гохоо дарлаа. Гэвч тэрэгний арал руу унжсан жолоогоо засах гэсэн Шорва эгшний өмнө өндөсхийсэнд сум түүнийг яг оножээ... Буутай таван эр тэргэн дээр явсан тул Бергяс дахин буудаж зүрхэлсэнгүй, түргэхэн мориндоо хүрч жалганы алсын салбар луу явах хэрэгтэй байлаа... Тэргэн дээрээс хожуу буудацгаасан боловч тэр нь таамаг төдий байв.

	Нэг бүдрэхээр долоо бүдэрдэг гэж дэмий ярьдаггүй. Хорин есөн оны намрын тэр нэгэн өглөө эрт цус нь гоожин шүүрч байгаа Шорваг улсад авчрахад, Нина хүүхдээ аваад, гэрийг нь эзгүй орхиод явсныг Цэрэн мэдлээ. Шорва нас барсан явдал Цэрэнг ихэд донсолгож, хувийн эмгэнэлт явдал ухаанд нь шууд хүрсэнгүй. Тэр хэдэн өдрийн турш дөжирсөн мэт явлаа.

	“Цэрэн! Би арван жил чамайг хайрлан, өөр хэнийг, юу ч мэдэхийг хүсэхгүй байлаа. Одоо би чиний сэтгэлийн учрыг тунгаалаа. Чамд бол чиний бүхнийг захируулахад бэлэн байдаг тэр асуудлууд чинь хэрэгтэй юм байна. Ойр дотно хүмүүсийн чинь сэтгэл чамд харш ажээ. Би чамд саад болохыг хүсэхгүй байна. Өөрийнхөө мэддэгээр л амьдар. Хүүхдүүд минь миний чамд хайр сэтгэлтэй байсны цорын ганц дурсгал болон надад үлдэг. Одоо эд нар миний итгэл найдвар мөн. Над дээр битгий очоорой, энэ талаар ч гэсэн намайг энэрээрэй. Баяртай!” гэж Чотыны дэвтрээс урж авсан хуудсан дээр Нина бичжээ.

	Цэрэн эхнэрээсээ гагцхүү хүүхэдтэйгээ гэрээсээ оргон явахаас бусдыг юу ч байсан сонсож болох байлаа! Хаашаа явав аа? Гацаа руу явав уу? яах гэж явна вэ? “Бодолгүй юм! Солиорч!” гэж бодон тасалгаа дундуураа холхин санаа алдана. “Одоо Нина байхгүй нь яасан харамсалтай вэ! Тэр л Хэрмэнд энэ аймшигт гарзаа даван туулахад нь туслах сан” гэж бодон хувийнхаа гай гамшигт гуниглана.

	Шорваг оршууллаа. Долоо хоног өнгөрсөн боловч Нина ирсэнгүй. Цэрэн ганцаардан тэсэж чадахгүй гацаа руу явлаа. Нина түүнийг хүйтэн, тэр ч байтугай ширүүн угтлаа:

	— Цэрэн, сэтгэл санаа минь хөрж гүйцжээ... Би урьдынхаараа ч байж чадахаа больжээ. Цаг үе л биднийг шийдэг. Би дахин чамдаа татагдвал тэр өдрөө л буцаад очно. Одоо чамайг харахаас ч зэвүү хүрч байна! гэлээ.

	— Хүүхдүүдээ яах вэ? Тэд чинь минийх шүү дээ! гэж Цэрэн зөрүүдлэхийг оролдов.

	— Одоо тэд жаахан байна, надтай байг. Өсөж торниод ирэхээрээ хэнтэй, хаана амьдрах нь тэдний дур.

	— Нина, хонгор минь! Чи надад хэчнээн эелдэг зөөлөн байсан шигээ одоо төчнөөн хатуу ширүүн байна! Энэ чинь шударга биш байна... 

	— Баяны охин байхыг ч хүсэхгүй байна! Улсын хорооны нарийн бичгийн даргын эхнэр байхыг ч хүсэхгүй байна. Бүгдтэй адил тэгш байхыг хүсэж байна!.. Эхлээд эцэг эхийн, дараа нь чи бид хоёрын гэр бүл таржээ... Өөрийнхөө хөдөлмөрөөр хүмүүсийн хүндэтгэлийг олохыг хүсэж байна. Би өөрийгөө охин ч юм уу, гэргийн хувьд хүндлүүлэх биш, биеэ даасан хүний хувьд хүндлүүлэх гэсэн юм, ойлгож байна уу. Би коммуны гишүүн, фермийн саальчин болсон. Чи юуг нь намайг ширтээд байгаа юм бэ? Яв, яв!

	Бүтэн хагас жил өнгөрсөн боловч Нина шийдвэрээ өөрчилсөнгүй. Цэрэн ч өөрийнхөө аж төрлийг өөрчлөхийг завдсангүй. Тэр ганцаараа ажилдаа дарагдан байлаа.

	... Тэр сахлаа хусахад хэрэглэх ус халааж амжаагүй байтал бөөн шуугиан гарч хаалга онгойн хоёр жаал гүйлдэн ирж түүний хүзүүнд зүүгдэн:

	— Цэрэн ах аа! Сайн байна уу! Санал таныг маргааш, би өнөөдөр ирнэ гэж ярьсан юм. Би таачихжээ! Ура! гэж Шорвагийн отгон хүү баяр хөөр болно. Цэрэн хүүгийн турьхан биеийг биедээ зөөлхөн нааснаа шалан дээр болгоомжтой тавилаа.

	— Санал, чи миний ирэх талаар маргасан юм биз дээ? За багачуул аа, би та нарт юу авчирсан гэж бодож байна? Таацгаа даа гээд Цэрэн сахлынхаа хэрэгслийг хажуу тийш тавьж чемоданаа онгойлгон бөөн цаас онгичив.

	— Чихэр, чихэр! гэж бага нь дороо дэвхцэж, алгаа ташна.

	— Ээ дүү минь, таасангүй! хэмээн Цэрэн тэднийг даажигнана. Тэр өөрийнхөө хүүхдийг маш их санаж байсан тул найзынхаа багачуудыг аль болохоор эрхлүүлнэ. Тэднийг ирэхэд байшин нь доргин донсолж, инээдэд нь цуурайтан байдаг бил ээ.

	Цэрэн багачуудад нэг нэг боодол жигнэмэг өгөхөд боодол цаас нь шажигнаж, хорхой нь дарагдаж түдэлгүй хоосроход хос сэрүүн шаахай гаргаж ирлээ. Ах дүү хоёр дахиад л баяр баясгаланд умбав. Агаар орох нүхтэй гялалзсан даруулгатай, хөнгөн дэгжин улаан шаахай байх ажээ. Тэр үл ойлгогдох дуу чимээний ид дунд залуухан эмэгтэй орж ирлээ. Хөхөлбөр туяатай гялалзсан хар үсээ чихнээсээ доохнуур тайрсан бөгөөд дугараг цагаан царайд нь гуниг нуугджээ. Хормойгоороо агч модны жижигхэн навчтай нимгэн богинохон палааж өмсжээ. Тэр бээр хаврын агаар шиг хөнгөн шингэн харагдмуй. Орж ирмэгц агшин зуур царай нь баяр баясгалангаар бялхав, 

	— Өө, дүрсгүй мондиуд, та нар энд байсан юм бий! Цэрэн ах нь замдаа ядарч ирсэн байгаа, тэгэхэд та нар ноолж байдаг! гэж Хэрмэн хүүхдүүдээ зэмлэв.

	Жаалууд уг зэмлэлийг анхааралгүй шинэ хувцсаараа сайрхан доороо бүжин эргэлдэж байв.

	— Цэрэн Нохашкович гуай! Энэ бүгд үргэлжлэх юм бол би Чонос руу Шорвагийн эцэг эх дээр юм уу, Шар даваа руу эх дээрээ очлоо.

	— Ээж ээ, түүнд битгий уурла. Сайн хүн байгаа юм! гэж багачуул муу үгний өнгийг мэдэрч шулганалдав.

	— Ийм улсыг чинь яах ч бил ээ дээ! гээд Хэрмэн сандал дээр суулаа.

	— Ээж ээ, шинэ шаахайтайгаа гадаа гарч гүйе гэж отгон хүү Баатар нь гуйлаа.

	— Гар, гар. Удаж болохгүй шүү. Санал хичээлдээ бэлтгэх хэрэгтэй.

	— Санал надтай тоглодоггүй юм. Тэр Чотыныг дандаа хүлээж байдаг юм гэж бага хүү нь гонгинов.

	Хүүхдүүд гарлаа.

	Баатарын үг Цэрэнгийн зүрхийг зүсэх шиг болжээ.

	— Нээрээ л тийм дээ! Бас хүүхдүүд салжээ! Би Нинаг ингэнэ гэж бодоогүй шүү! Тэр хайртай, хайртай! гэж Хэрмэн дуу алдав.

	Цэрэн дуугарсангүй. Тэр гэр бүлийнхээ асуудлыг хэнтэй ч, ойр дотынхонтойгоо ч ярихыг хүсдэггүй бил ээ. Шорва байсан бол өөр хэрэг, гэвч тэр байхгүй.

	— Миний хүүхдүүдийг эрхлүүлэхийн хэрэггүй, за юу? гэж Хэрмэн гуйгаад, — Би өөрөө багагүй цалин авдаг, бас эцгийн нь тэтгэврийг авч байна. Тэгээд ч төрөл төрөгсөд маань биднийгээ мартаагүй байна. Бас би халимаг бүсгүй болохоор толгой дааж сурсан хүн гэлээ.

	— Хэрмэн, хэргийн учир шаахайнд байгаа юм биш ээ! Чи яагаад ойлгодоггүй юм бэ? Би хүүхэдгүй байх хэцүү байна. Чиний хүүхдийг хараад өөрийнхийгөө санах юм... Тэгээд ч та нар надад ямар харь хөндий улс биш... Тэр сум чинь надад зориулсан сум байсан юм шүү дээ.

	Хэрмэн Шорватайгаа хамт жинхэнэ эр зоригийн сургууль туулжээ. Цагдаагийн даргын гэргий цагийн цөвүүнд олон шөнө нойргүй хоносон бил ээ.

	Шорва хорин нэгэн оны эхээр эхнэрээ улсын төвд авчрахад Хэрмэн бичиг үсэг мэдэхгүй байлаа. Гэвч тэр жилээ бичиг үсгийн дугуйланг төгсөөд тариачин залуучуудын сургуульд суух болжээ. Чухамхүү суух болсны учир нь насанд хүрсэн түүнийг самбарт дууддаггүй, гэрийн даалгаврын гүйцэтгэлийг шалгадаггүй байлаа. Хэрмэний нэг ангийнхан нь пионерууд байв. Тэд түүнийг үл анхааран эрхэлж наадан дүрсгүйтнэ. Хэрмэн тэр дүрсгүй жаалуудыг гүйцэхийн тулд хагас дутуу нойртой хононо. Хүүхдээ харуулахын тулд эхээ хотноос авчирчээ. Тэр хоёр тасалгааныхаа нэгэнд эр эм хоёр залуухан орос багшийг суулгажээ. Тэд түүнийг зөв бичиж, зөв ярихад сургаж, хэрэгтэй номыг нь бэлэглэдэг байлаа. Хэрмэн хоёр дахь жилээ суралцаж эхэлсэн боловч зургаадугаар ангид хамгийн арын ширээнд суудаг болжээ. Тэгээд нэг удаа захирал дээрээ очиж өөрийг уучлалгүй гэрийн даалгаврыг хатуу шалгаж дүн тавьж байхыг гуйжээ. Хэрмэн долоодугаар ангийг төгсөж Улсын эмэгтэйчүүдийн Зөвлөлийн анхны дарга болжээ. Одоо тэр улсын комсомолын хорооны нарийн бичгийн даргаар ажиллаж байгаа бил ээ.

	Цэрэн түүнийг хараад биеэ барьдаг, ажлын эрч хүчит, бусдын сэтгэл татдаг байдлыг нь шагширдаг бил ээ. Нэг хүн ийм олон нандин чанарыг яахаараа ингэж хослуулна вэ!

	— Би өчигдөр Шороонд очлоо. Тэнд гурван өрх тун бэрх байна. Тэр хүмүүст туслах хэрэгтэй гэж Хэрмэн өөрийнхөө ирсэн үнэн шалтгааныг тайлбарлан ярилаа.

	— Хэрмэн, тусална, тусална гэж Цэрэн Нина болон хүүхдүүдээ бодох зуураа зөнгөөрөө хариуллаа.

	Халимгийг хамтралжуулахын өмнө дахин тун ширүүн ган болж түүний дээр хагас зуун жилд үзэгдээгүй зуд болжээ. Тал тэр аяараа хунгарт дарагдав. Хүмүүс малтайгаа зэрэгцэн тамирдан унана. Талынхныг аврах баг байгуулагдав.

	Орос орон дахиад л халимгийн ядуучуудад гар сунгалаа. Талд талх тариа, мал явуулж, буцалтгүй мөнгөн тусламж олгожээ.

	— Өнөөдөр гүйцэтгэх хороо, товчооны хамтарсан хуралдаан товлосон. Элстэд малчдад соёлын тусламж үзүүлэх мужийн штаб байгуулагджээ.

	— Соёлын тусламж гэдэг чинь юу гэсэн үг вэ?

	— Энэ чинь хүн ганцхан талхаар амьдрахгүй гэсэн үг. Оросууд тэгж ярьдаг юм. Энэ нь бидэнд бас ойлгомжтой байна. Газар тариалангийн шинжлэх ухааны үндэс, бичиг үсэгт суралцах болно.

	— Тал даяар багшлах багшийг хаанаас авах юм бэ?

	— Саратов, Астрахань, Элст, Ростовоос оюутны бригад, багш, эвлэлийн гишүүд, ахлах ангийн сурагчид бүгд таван мянган сайн дурынхан ирнэ!

	— Энэ чинь сайхан мэдээ байна даа! Нээрээ комсомолын улсын хороо цөмөөрөө тал руу явна! Алс холын хотонд бидний үе тэнгийн хэчнээн бүдүүлэг харанхуй хүмүүс байна даа!

	— Хэрмэн их сайхан үг хэллээ! Чи талын гүнд комсомолын соёлын аян явуулах штабын даргын орлогч болно.

	— Харин штабын дарга нь хэн байх юм бэ?

	— Улсын хорооны нарийн бичгийн дарга л байх болов уу... 

	— Намайг орлогч болгосны хэрэггүй биш үү? гэж Хэрмэн зовсхийн хэлэв.

	— Хэрэггүй гэдэг чинь юу гэсэн үг вэ? Хэрэгтэй! Улсын эмэгтэйчүүд бараг бичиг мэдэхгүй байна. Тэд бидний хэнээс нь ч илүү чиний үгийг дуртай дуулдаг.

	Хэрмэн зөвшөөрөн толгой дохисноо, гэнэт яриагаа өөрчилж:

	— Хиртэй хувцас хунараа цуглуулаарай! Маргааш ирээд угаагаад өгье гэж тушаалаа.

	— Гэвч, Хэрмээн... чи намайг цэрэг хүн гэдгийг мартсан гэж үү? Би бүх юмыг сурсан хүн шүү.

	— Тэгвэл бас намайг эмэгтэй хүн гэдгийг мартаж болохгүй шүү гэж Хэрмэн ердийн эелдэг зангаараа инээмсэглэн хариулав.

	Бергяс усанд живсэн мэт алга болжээ. Бергясын ирж болох боломжтой газар болгонд улсын цагдан сэргийлэх ажиглалт тавьжээ. Сяяхлягийн охинтойгоо суусан байшинг ч бас харуулдан байлаа. Гэвч Бергяс сураг чимээ байдаггүй. Шорваг алсан хүн Халимгаас явчхаж гэж ч улсад бодох болжээ. Гэвч тэр нутгаасаа холдохыг бодсонгүй. Тэр жалгын ой битүү ургасан бөглүү бэлд, хярсан хулгана мэт үл анзаарагдам нам жим амьдарч, түүдгийн бүдэг гэрэлд сэтгэлдээ булгилах үзэн ядалт, хар биеэ бүлээсгэн сууна. Тийнхүү өдөржингөө биеэ ээж бодлогошрон суухдаа харанхуй нүхэн дэх хагас зэрлэг, аймшигтай амьдралаасаа гарах замыг хайна. Эхлээд гэртээ сэмхэн очиж хамаг алтаа аваад зугтмаар санагджээ. Тэгээд анхны айдас өнгөрч, газар гэрт сууж тохижсон болмогц нохашкиныхныг үзэн ядах явдал хүчээ авч Цэрэнг алж санасандаа хүрэхээр зориг шулууджээ. Тэгээд шөнө гэрэлтэй цонх руу нь мяраан очиж золтой л алаагүй бил ээ. Гарын нь хуруу гохонд хүрсэн боловч “Сяяхля, охин хоёроо яах бил ээ?” гэсэн гэнэтийн бодол буун сум мэт тархинд нь тусжээ. Үгүй, тэр тэднийгээ гай зовлонд учруулах ёсгүй. Огт тамир тэнхээгүй сульдсан Бергяс хоргодох нүх рүүгээ сажлахад одод чонын нүд мэт голгонож, тэр шөнө түүнийг холын холд огт өөр зүгт аваачиж хуурсан бил ээ. Бергяс нойронд дийлдээд үүр цүүрээр сэрвэл бүх юм цантаад арай ядан босвоос нуруу нь жиндэж гүйцсэн байв.

	Тэр нүхнээсээ гаралгүй удаан сууж, нөөцөө сэмхэн идэж, бүлээцэн зүүрмэглэж солиорох шахан байлаа. Тэгэхэд л эмзэг болсон тархинд нь эхүүн муухай үнэрт нүхнээс болон өөрөөсөө өөрийгөө аврах эцсийн санаа төржээ. Түүнийг эл эрх чөлөөнд хүрэх замд саатуулан зогсоосон цорын ганц зүйл бол охин нь байв. Хөгширсөн Бергяс гэргийгээсээ холдоод нэг их юм болдоггүй мөртөө эхийгээ яг өвчсөн охин Нагалагаа санаж сүйд болдог байлаа. Хотны захын овоорсон хамхуулын ард нуугдаж, анх харахад нь Сяяхля залуудаа ямар үзэсгэлэнтэй байлаа яг тийм охиноо хэдэн цагаар ажигладаг байв.

	Сар хуучирч, шөнө дунд болсон авч огторгуйд үүлгүй ажээ. Анхны цас орсон байв. Сяяхляг охинтойгоо бүр унтчихсан хойно шөнө дунд цонхыг нь болгоомжтой тогшлоо. Байшинд үс сахал нь ургасан бөгтөр өвгөн бөөн уур цан савсуулсаар орж ирэв.

	— Сяяхля, би байна, битгий ай гэж сөөнгөтсөн хоолойгоор Бергяс хэлэв.

	Сяяхля пийшин галлаж цай чаналаа. Бергяс халуун цай шуналтай ууснаа аягаа архиар дүүргэж, зугуухан хөнтөрлөө. Дахиад аягалж, юу ч идэлгүй дахин уулаа. Тэр аль болох түргэн тогтоох бодолтой байгааг Сяяхля ойлгож шинэ гай тарих вий гэж болгоомжлох мэт түүнийг ажиглан байлаа.

	— Чи надаас битгий ай гээд тэр өрөвдөлтэй жуумалзан, — Та нарт тээр болохгүй. Одоо Цэрэн дээр очно! Тэнэж ханалаа... Чононд золтой л бариулсангүй гэж Бергяс хэл ам нь ороолдон бувтнав.

	— Эртний л тэгж бодсон шүү дээ! гэж уйлахад бэлхэн Сяяхля зэмлэв. Гэвч түүний нулимс нөхрөө өрөвдсөнийх биш байлаа. 

	— Хүүхдээ өнчрүүлж, өөрөө төөрөлдөж, газар гэрт бөөс хооллоо юу? Тэгээд эцсийн эцэст өнөөх л шив дээ?

	— Сяяхля, чи намайг зодооч, зодооч! гээд Бергяс халзарч байгаа толгойгоо бөхийж, — Хүн чинь төрөлхийн тийм байдаг бололтой! Сайн юмнаасаа муу юм нь сэтгэлд их байна! Бусдаас ухаантай, хүчтэй, баян гэж насан туршаа бодож явлаа... Залилж халаас өвөртөө хамж явлаа... Харин юунд хүрээ вэ? Би энэ бүх хугацаанд жалганд чонын үүрэнд нуугдаж байлаа. Шөнийн цагт чонотой хамт хот руу өнгөлзөж олз хайж байлаа... Үүнийг амьдрал гэж нэрлэж болох бол ингэж л амьдарч явлаа... Сяяхля, охинтойгоо өөрөөр амьдар. Миний сэтгэлд юу ч алга! Яасан ч хоосон, хүнд байна вэ! Энэ хүнд дарамтыг би давшгүй! Давж чадашгүй! Намайг амьд байхгүйг Саран мэдээд эргэн ирж та нарт түшиг болно. За баяртай! гээд Бергяс эхнэр лүүгээ өрөвдөлтэй нүд буландаж, үнсээд, унтаж байгаа охин дээрээ очиж уруул хүргэв.

	— Өглөө болтол байх юм биш үү? Цэрэн ч шөнө дөлийн гийчинд баярлахгүй дээ гээд Сяяхля мэгшив.

	— Өглөө болтол болохгүй!.. Ээ Сяяхля, Сяяхля минь!.. Чи гэртээ хэнийг өглөө болтол байлгах гэж байгаагаа мэддэг ч болоосой... Хембягий чинь би чамтай хамт байхын тулд живүүлсэн юм шүү дээ!.. Ингэж л бид бүхний хамаг хэрэг эргэсэн юм!..

	— Пээ! гэж Сяяхля хашхираад алгаараа амаа таглав. Тэр өөрөө ухаарсан юм уу эсвэл хөл нь нугарсан юм уу арагш алхалж хашхиран чарлах гэсэн дуугаа барьж вандан дээр бараг ухаангүй суулаа.

	— Шөнө байгаа дээр явъя! Тэгэхгүй бол өглөө санаагаа өөрчилчхөж болно! гээд Бергяс гараа савчаад цүнхээл рүү шумбах гэж байгаа мэт ихэд бөхийн босго алхлаа... 

	Сяяхля агшин зуур хөшин сууснаа тэнтэр тунтар алхсаар цонх руу очиж, хөшгийг ярлаа. Бергяс ихэд найган ганхаж хашааны дунд байгаа цасанд дарагдсан тэрэг рүү явлаа. Тэр тэрэгний хойд дугуйнд хүрч тулаад цэх болон зогссоноо оодон дээлийнхээ хормойг сөхөхөд гарт нь ямар нэгэн юм гяласхийв. Улсын үүрэглэсэн нам жимд аянга цахих мэт буун дуу тасхийв.

	Бергясыг толгод дээрх удам угсааны нь оршуулгын газар шуугиангүй, үл ажиглагдам оршууллаа.

	Ээжтэйгээ уулзахаар ирсэн Саран Бергястай Цэрэн толгодоос холгүй санаандгүй тааралджээ.

	Ичингүйрэх Саранг ханхар цээжээр нь тэврэн авч Цэрэн:

	— Ээ найз минь, чи сүргээсээ бүр тасарч гүйцээ шив! Хаана байв аа? Энэ олон жил чиний тухай юу ч сонсогдсонгүй! гэж зэмлэв.

	— Донбасст саналаараа очиж тэнд сууж байлаа.

	— Өнөөх анагаах ухаанаа яасан бэ?

	— Бүр хорин гурван онд анагаах ухаанаа орхисон.

	— Үгүй, энэ чинь Вадим Петрович... 

	— Тийм ээ, Вадим Петрович тэгэхэд чиний оролцоотойгоор их сургуульд дахин ороход тусалсан. Ороод удаагүй! Ээ дээ аав хүмүүст их гай тарьсан бололтой! Дахиад л гомдол гарсан. Дахиад л ямар хүнийг дээд сургуульд элсүүлэн авч байна вэ? гэсэн уртаас урт захидал иржээ. Намайг “Бэлтрэг” гэж нэрлэжээ. Би сайн бодоод нүдэн балай, чихэн дүлий газар явъя гэж шийдсэн. Вадим Петровичид захиа бичиж, хувь заяанд минь эцэг шиг чин сэтгэлээрээ тусалж итгэсэнд баярласнаа хэлсэн бил ээ... Үгүй, эхлээд уурхайд хүмүүс элсүүлж байгаа тухай зарлал сониноос уншсан дараа нь, тэр өдрөө шиг санагдана, захиа бичсэн юм.

	— Тэгээд цаашаа яав аа? гэхэд Саран санаа алдан:

	— Цаашаа яах вэ дээ, Элссэн! Донбасст очлоо... Курст суралцлаа. Смоленск, Курск, Орловоос ирсэн өөр шигээ адил галтай цогтой залуусын хамт уурхай хонгил руу өрмөө гартаа бариад орно доо... Таван жил хамгийн гүнээс алмаасын давхарга ухлаа. Есөн шидийн юмтай танилцлаа... Анхандаа ч бэрх байсан шүү. Гарт булчин суун суутал тун хэцүү байсан. Сүүлдээ тамир тэнхээ суугаад ажил бүтэмжтэй болсон. Ээлжийн дараа нам унтана.

	Би танхи өссөн, гартаа бохир юм барьж байгаагүйг Цэрэн, чи санаж байгаа байх. Чи өлмөн зэлмэн амьдарч байсан боловч дандаа тодорхой зорилготой байсан болохоор би чамд атаархдаг байлаа. Харин намайг бол ахлагчийн хүүхэд гээд л юм болгоноос хаацайлж, би өөрийн хувь заяагүй юм шиг л байсан.

	Сүүлчийн таван жилд цоо шинээр амьдарлаа. Хэдийгээр би газар доор ажиллаж байсан боловч Донбасс намайг хорвоотой танилцуулж, хүмүүсийг болон өөрөө өөрийгөө жинхэнэ ёсоор хүндэлж сурлаа. Төрсөн гэрт минь цорын ганц гэрэл гэгээ байсан нь ээж минь л юм шүү дээ! Би ээждээ хэчнээн хайртайг чи мэднэ! Хайртай дээрээс ч ээждээ ямар нэг сайн юм хийх сэн гэж бодож явдаг. Ээжийгээ аваад явна!.. За, чи намайг битгий ингэж гунигтай хараач!.. Тэнд чинь сурах газар бий, би өөрийнхөө мэргэжлээр оройн техникум төгсөж байгаа, уулын мастер болно гэв.

	Цэрэн гайхан шагшиж байгаагаа нуух гэж бодсонгүй.

	— Чи чухам хэн болохоо мэдэж байна уу?.. Чи ёстой сайн байна! гэсэн боловч ээжийгээ авч явах Сарангийн шийдвэрт Цэрэн сэтгэл гонсойв. — Зүйтэй, чиний зөв өө... Ээж чинь сүүлийн үед дордсон шүү. Би байн, байн биш ч гэсэн хааяа очдог, ер нь хараанаасаа гаргахгүй байхыг л хичээдэг.

	— Ээж чамд их баярлаж байсан! Чи хүнд хэцүү үед нь их тус дэм болж байжээ! Үүнд чинь эр нөхрийн ёсоор гялайснаа хэлье!.. Такагийн шившигтэй явдлыг эргэн санахад ичгэвтэр байна! тэр эцэгтэйгээ хамт танай гэр бүлийг сүйрүүлсэн гээд Саран толгодоос зугуухан буулаа. Цэрэн нулимсаа барьж ядан хойноос нь дагалаа. — Манай гэр бүлээс болж та нар хэчнээн их уй гашуу амсав даа. Гэтэл чи гомдлоо дийлж, өш хонзон санасангүй! Энэ бүгдийн дээр гарчээ! Би бол ингэж чадахгүй байсан биз. Биеийн талаар чадал тэнхээтэй болсон ч жинхэнэ хүний сэтгэл санааны тэнхээ дутаж байгааг мэдэрч байна. Хүнд төрөлхийн сайн сайхан чанар заяадаг юм уу? гэж цөөнгүй бодох боллоо. Өвөг удмын ч гэж болохоо доо? гэж Саран ярилаа.

	Өршөөж хайрлахыг үл мэдэх Бергясын турхиралтад хөнөөгдсөн эх Булганыгаа дурссан Цэрэн сэтгэлийн догдлолоо дарав.

	— Чи амьдралын тухай их бодож, өнгөрсөндөө шүүмжлэлтэй хандаж байгаа чинь сайн байна. Бусдынхаар барахгүй өөрийнхөө алдаа эндэгдлийг олж чаддаг хүн л туршлага суудаг гэж Цэрэн сайшаан хэлэв.

	— Би бүр хүүхэд ахуйгаасаа үнэнч шударга сэтгэлтэй байсан юм... Би Такаг хорон муу санаатны нь хувьд үзэн яддаг... Тэгээд ч тэгэхэд тэр цагтай гайтай хар түрийвчийг хайн олж бил ээ. Такаг үзэн яддагтаа ч юм уу, эсвэл чамд сайн юм хийх гэсэн хүсэлдээ ч юм уу тэр хорон муу юмтай хийсэн хүүхдийн хэрээс хэтэрсэн дайнд намайг юу түлхсэнийг санахгүй байна.

	— Саран, чи эцгийгээ биш, эхийгээ дуурайжээ! Үүгээр л хамаг юм тайлбарлагдана. Чиний тэр түрийвчийг хайсан явдал бид бүгдэд муугаар эргэж болох байсан сан. Хилэн нь бадарсан олон Бергясыг бүсэлж, нүүр лүү нь хэрхэн нулимж байсныг би санаж байна... Дахиад жаахан байсан сан бол түүнийг тастах байсан байх... Сайн юм хаана, муу юм хаана байгааг тэгэхэд л хүмүүс ойлгосон... Найз аа, танайхаар орох юм биш үү? гэж Цэрэн санал гаргав. 

	Цэрэн, чи зоригтой юмаа, энэ орой болсон хойно нударганы эхнэрийнхээр орохоосоо айхгүй байна уу? гэж Саран асуув.

	— Сяяхлягийн гэр шүү дээ! гэж Цэрэн сануулаад, — Сяяхляг энд цөм мэднэ. бидний тухай муу юм бодохгүй... Чиний ээж гэртээ Бергясын эхнэр гэгдэж байсан авч олзны хүн байсан. Саран гүтгэлгээс минь сул дорой юм уу, гутаж гуньсан хүмүүс л айдаг юм. Ховч хүний хошуу урт гэгчээр намайг хэчнээн муухай үгээр гүтгэсэн ч би айхгүй гэв.

	Тэднийг байшингийн хайсны дэргэд ирэхэд хоточ хар нохой гүйн ирж Цэрэнг танин сүүлээ баяртай шарвалзуулан эрхэлнэ.

	— Барс, чи намайг таньж байна уу? гээд Цэрэн нурууг нь илэв.

	Цэрэнд энэ жирийн хоточ нохой хүртэл хамаатай ажээ. Бергясыг оршуулсны дараа Сяяхля түрүүчийн байшиндаа байхаас айж байлаа. Бергяс амьд мэт дандаа нүдэнд харагдах болжээ. Түүнийг хормойн доороосоо буу гаргахыг Сяяхля хараад гэрэлтэй цонхны дэргэд зогсож байгаа өөрийгөө буудчихна гэж тэр аймшигт агшинд боджээ. Тэгээд татвасхийжээ... түүний айж эмээн байгааг Цэрэн мэдмэгц Сяяхлягийн хашаанд жингэнэсэн дуутай цовоо нохой авчирч өгчээ.”

	Эрчүүд үүдэн дээр зогсоцгооно.

	— Саран, чи улсдаа үлд л дээ! Чи жинхэнэ халимаг хүн. Чи амьдрал үзэж ажилчин ангийн гвардийн сайхан сургууль туулжээ! Энэ бүхэн сайн байна, одоо ажиллах л хэрэгтэй! Чам шиг ийм хүмүүс бидэнд мөн их хэрэгтэй байна даа! гэж Цэрэн шийдэмгий хэлэв.

	Манай гэр бүлийг хараасан хүмүүсийн хараал уурхайн хонгилын шавар шиг биднээс мөд салахгүй! гээд Саран санаа алдав.

	— Өө, яасан сайхан юм бэ! Саран Цэрэнг аваад ирж! гэсэн дуу тэдний яриаг тасалж, Сяяхля үүдэн дээрээ гарч ирлээ.

	Хэдийгээр Сяяхля хүч чадалтай, толиотой хэвээр байгаа авч ямагт тас хар байдаг үсэнд нь энд тэнд цагаан үс бий болсныг Цэрэн гунигтай ажив.

	Авгай тэр даруй зочинд эхийн хайр халамжаар хандаж:

	— Саран ирээд гурав хонож байгаа боловч хаашаа ч гараагүй байгаа юм. Уйдаад байгаа нь илт. Цэрэнтэйгээ уулзахгүй юу. Цэрвээд байна гэж бодож байх даа? Ямар ч гэсэн нэг удмын улс шүү дээ. Цэрэн бидэнд муу юм санахгүй гэж би хэллээ... Тэгтэл та нар уулзжээ! гэв.

	Саран хүүгийн итгэлээр эхээ тайтгаруулж:

	— Даргад саад болохгүй л гэсэн юм. Би чинь өөрөө уурхайн хороонд ажилладаг болохоор дарга нарт хэчнээн их ажил байдгийг мэднэ. Гэхдээ би явахдаа уулзах л байсан гэв.

	— “Явахдаа” гэнэ ээ! Үүнд чинь бас баярлалаа! гэж Цэрэн түүний хэлснийг ёжлонгуй давтав.

	Сяяхля зуухан дээр бөгтгөнөнө.

	Чин сэтгэлээр хэлсэн яриа хөгжиж үе үе огт санаандгүй зүйл рүү эргэнэ. Саран ширээнд суумагц:

	— Өөрийн азтай чацуут, баяны хүү надад ер атаархаж байсан уу гэдгийг Цэрэнгээс асууя гэж би Донбасст байхдаа заримдаа боддог байлаа.

	— Үгүй, чи тэгээд асуух нь яасан юм бэ! гэж Цэрэн нөхрөө хөгжөөгөөд хажуу руу нь ёворч, бүр нухацтайгаар, — Бага байхдаа маш их атаархдаг байсан! Удаан ч атаархсан!.. Биднийг Доноос ирэхэд чи улсын сургуульд суралцаж байсан бөгөөд олон зурагтай ном авчирдаг сан... Саран, тэгэхэд би чамд хэчнээн их атаархсан гээч! Надад сүрэг үхэр, азарга адуу, баян чинээлэг цагаан гэр чиний тэр ном шиг тийм атаархал төрүүлээгүй бил ээ!.. Чи миний хариултад сэтгэл хангалуун байна уу?

	— Цэрэн, чиний үг надад тун их гашуун байна даа!.. гээд Саран зочиндоо чин сэтгэлээсээ хандаж: — Тэгэхээр миний нууцыг мэдэж ав. Би бас чамд атаархдаг байсан! Чи хэзээ ч бууж өгдөггүй хүүхэд! Тэр ч байтугай би чамайг уйлж байхыг хараагүй! Өнөөдөр толгодын бэлд миний дахин харсан талын зулдаргана шиг чи гай зовлонг дараа дараагаар даван туулж амьдарч иржээ. Үндэс нь төрөлх газрынхаа гүнд ургасан тул зулдарганад төөнөм халуун, тэсгэм хүйтэн аймшиггүй бил ээ... гэв.

	Тэд зуухны цагариган дор дүрэлзэх хөгжөөнтэй галыг ажиглан дуугүй сууцгаана.

	— За Саран, чи чинь бидний зочин... Халимгууд бидний мэдэхгүй тэр нутагт мундахгүй олон жил амьдарлаа. Тэр уурхайд хүмүүс хэрхэн амьдарч байгаа тухай ээж бид хоёртоо ярьж өгөхгүй юү!? гэж Цэрэн найзаасаа гуйлаа.


— Надтай олон сайн хүн тааралдаж байлаа гэж Саран сэтгэл нь хөнгөрсөн мэт санаа алдаж: — Уурхайн хонгилын давхарга шиг, хөрсний давхарга, шатах бодисын давхарга гэж байдаг шиг хүмүүс олон янз байдаг юм байна гэдгийг би тэнд ойлгосон. Зарим хүмүүс нь бөөн шороо шиг яагаад ч шатахгүй, хий л утаа баагиулахаас биш илчгүй. Үнэт эрдэнийн чулуу шиг гялалзаж байдаг тийм давхарга ч бий. Тэр нүүрс шатахаараа төмрийг ч бол хайлуулна. Би их ч юм сурсан, их ч юм ухаарсан... Миний ажил хэдийгээр хүнд боловч дур хүслийг минь хангаж, баяр баясгалан авчирдаг. Тэгэхээр ажил өөрөө хүнд биш, ажлын тухай бодол л хүнд болж таарч байна! гэв.

	— Санаснаа хэлэв үү? гэж Цэрэн яаруулах мэт асуув.

	— Тийм гэж бодъё!

	— Тэгвэл чамд хайртайгаа би тайлбарлаад яах вэ, үлдэх үү, үгүй юү гэдгээ шууд хэлчих.

	— Цэрэн, үгүй шүү... Би талаасаа бүр хөндийрчээ, битгий гомдоорой... Би эхийнхээ өмнө хүлээсэн хүүгийн үүргээ биелүүлэн ээж дүү хоёроо Донбасс руу аваачих гэж ирсэн юм... Гэвч ээж маань хаашаа ч явахыг хүсэхгүй байна. Ээжийн хувьд талаас өөр юу ч хэрэггүй гэнэ... 

	— Ээжийн чинь зөв! Алив, ээжийн чинь эрүүл мэндийн төлөө ууцгаая гэж Цэрэнг хөхиүн дуугартал, 

	— Зулдаргана, бас чиний төлөө ууцгаая гэж Саран хэлэв. Эрчүүд хундагаа өргөн агшин зуур таг чиг болсноо дараа нь ууцгаав.

	Өнгө орсон Сяяхля бяцхан цэнхэр цэцгэн хээтэй бараан алчуураар толгойгоо боож, зуух, ширээний хооронд хөлхөнө. Хүүгээ ч, зочноо ч харах түүний харц аз жаргалтай байх аж.

	Саран гадартай махыг зочиндоо ойртуулан:

	— Цэрэн, сүүлийн таван жилд би эцгийнхээ тухай нэг ч хүнд яриагүй. Ярихаас айдаг байлаа... Тэгтэл нэг удаа уулын мастер санамсаргүй байранд орж ирээд, ширээн дээр ном, тэмдэглэл байхыг хараад:

	— Чи ийм боловсролтой хүн яагаад уурхайд орсон юм бэ? гэж асуудаг байна шүү.

	“Би их мөнгө олох гэсэн юм!” гэж бэлэн хариултаа хэлэв. Мастер толгой сэгсэрч бил ээ. Миний хариулт түүнд үнэмшилтэй биш байгааг мэдлээ. Гэвч намайг дахиад шалгаагаагүй... Үнэнч шударга хүнд худлаа хэлэх шиг сэтгэлд тойвтой юм байдаггүйг нөхөр минь чи мэддэг сэн бол доо. Яагаад гэвэл эцгийн л хөө шүү дээ!

	Хаалга онгойж, Сарангийн дүү Нагала орж ирлээ. Охин баруун гартаа цүнхтэй номоо барьжээ. Тэр:

	— Газар зүй - онц! Түүх - сайн! Цээж бичиг... гэж баяртайгаар дуржигнуулав. Нагала өөрийнхөө насныхан дотроо хэтэрхий нуруулаг бөгөөд гоолиг, нүд томтой. Бүр одоо байгаа нь яг эхийгээ өвчсөнийг нь илтгэнэ.

	— Өө, миний дүү яасан ухаантай хүүхэд вэ гэж Саран магтаад, — Гэвч эхлээд зочинтойгоо мэндэлж сурвал дээрсэн. Чи энэ ахыгаа таних уу? гэлээ.

	— Цэрэн Нохашкович гуай, сайн байна уу гээд охин царайгаа улайлган, — Та манай пионерын бүлгэмийн цуглаан дээр очсон, тиймээ... гэхэд

	— Тийм ээ!, очсон! Бас чамайг пионерын отрядын дарга гэдгийг мэднэ... Чиний сурлагад баяртай байна гэж Цэрэн батлав.

	— Энэ жил улсын сургууль тавдугаар анги долоотой. Талынхны сурах хүсэл ийм их байгаа юм! Харин ангийн өрөө тасалгаа хүрэлцэхгүй муу байна. Хүүхдүүдийг гурван ээлжээр сургаж байна. Зарим ангид тавин ийм охид хөвгүүд сурч байна. Хүүхдүүдэд нь ч, багш нарт нь ч амаргүй байгаа юм гэв.

	Сяяхля ширмэн данхтай халимаг цай ширээн дээр тавилаа. Задийн сайхан үнэр хамар цоргих нь таатай. Хөдөлгөөнтэй шалмаг Нагала нөгөө тасалгаа руу гүйж шаазан авчрахад бүгд ширээнд суулаа.

	— Араши Чапчаевич гуай хаана байгаа вэ? Түүний тухай сонсоогүй уджээ гэж Саран асуувал, 

	— Манай Араши Москвад байгаа. Саяхан түүнийг Улаан тугийн одонгоор шагнасан. Одоо Ардын аж ахуйн Зөвлөлд ажиллаж байгаа. Вадим Петрович ч Москвад байгаа. Өчигдөр Нюдлягээс захиа авсан гэж Цэрэн хэлэв... 

	 

	3

	Цэрэн зочлуулж шөнө дөл болсон хойно явлаа. Саран түүнийг үдэж гаргав. Улсын өргөө агсны нэлдээ шавар байшинтай гудамжаар явцгаав.

	— Хол явсны хэрэггүй! гээд Цэрэн жихүүцсэн янзтай мөрөө хавчиж, — Би энүүхэнд суудаг, тэгээд ч чамайг үгүйд гэрийнхэн чинь унтахгүй. Саран, бидний ярилцсаныг дахиад бодоорой. Бидэнд юм мэддэг залуус үнэхээр хэрэгтэй байна. Бичиг мэддэг хүн тун бага байна гээд Цэрэн нөхрийнхөө гарыг чангаар атгах гэтэл

	— Цэрэн, намайг ойлгоорой гээд Саран түүнийг зогсоож, — Үнэнээ хэлэхэд Донбасс миний сэтгэлд шингэжээ! Тэндхийн хүмүүс жирийн чин сэтгэлтэй өгөөмөр улс байгаа юм... Энд ээж, дүү хоёр минь нүдэнд унасан цагаа шиг байна, намайг ойлгохыг гуйя. Өөрийнх ч, хүний ч өөр өөрийнхөөрөө л ойлгог. Харин тэнд би бүгдэд нь өөрийн хүн... Бас Саран Бергяс гэдэг хүндэтгэлийг өөрийнхөө гараар олж авсан юм.

	Тэгэхээр зүгээр нэг бодох биш, тунгаан бодох юм нэлээд байгаа юм. Бас хэн хүний тухай бодох юм бий... За, за битгий уурлаарай. Явсан ч, яваагүй ч дахиад уулзамз! Болж байна уу? гэж хэлээд харанхуй руу алхав.

	Цэрэн хүүхдийн асрамжийн газрын модон байшингийн хажуугаар үдшийн өтгөн харанхуйд яаралгүй явж өнгөрлөө. Эндээс тэдний байшин маш ойрхон. Булан тойртол тасалгааны нь цонх гэрэлтэй байхыг харлаа. “Энэ орой болсон хойно хэн манайхыг эзэгнэж байдаг бил ээ? Түлхүүр нь Хэрмэн, өөрийн нь халаас хоёрт нэг нэг байгаа бил ээ. Гэвч Хэрмэн ийм орой болсон хойно хэзээ ч ирж байгаагүй? Нина хүрээд ирсэн юм биш байгаа? гэж бодсоор бараг гүйх шахам яарлаа. Зүрх нь түг түг цохилно... Нинагийн буцаж ирэхийг тэр дандаа л хүлээдэг байлаа. Гэхдээ өдөр бүр хүлээнэ!..

	Цэрэн явдал дундаа гадна хаалгаа татан нээгээд цоожинд нь түлхүүрээ хүргэнгүүт дотор хаалга өөрөө онгойлоо. Хурц гэрэл нүүрэнд нь тусав.

	— Хонгор Сиреньчик минь! гээд Нина тэвэрч уруулыг нь дахин дахин үнслээ... 

	— Чиний ирсэн чинь яасан сайн юм бэ! гээд Цэрэн эхнэрээ тэвэрч өргөв.

	— Цэрэн, уучлаарай намайг! Миний тэнэг зан гаргасны минь уучлаарай! Би чамгүйгээр амьдарч чадахгүй нь! Чадсан ч үгүй!

	— Чамайгаа эргэж ирнэ гэдэгт би итгэж байсан! Чамайг эргүүлж ирүүлэхийг би хэчнээн хүсэж байсныг чи мэддэг сэн бол доо!.. Хүүхдүүд хаана байна? гээд нөгөө тасалгааны хаалга руу алхтал

	— Битгий ингэж чанга яриач! Хөршүүд унтаж байгаа. Хүүхдүүдээ гэртээ орхиод ганцаараа ирсэн. Шууд л хүрээд ирсэн юм гээд Нина Цэрэнд дахиад л наалдав.

	— Чи намайг дахиад ингэж хагацлаар зовоохгүй биз?

	— Хэзээ ч үгүй!.. Хүүхдүүдээ маргааш авчирна. Надтай Дуня эгч дандаа хамт байсан, хүүхдүүдийг тэр харж байгаа, санаа зовсны хэрэггүй. Намайг хүүхдүүдтэйгээ гацаанд байгааг мэдээд яваад очсон юм.

	— Үгүй... Хагас цаг л болж байгаа болов уу... Хархүү минь, чи орой болтол хаана ингэж зугаалаа вэ? Би илүүдэж байгаа юм биш биз?.. хэмээн нөхрийнхөө нүүрийг хоёр алгаараа хавчин Нина түгшсэн байртай түүний нүд рүү ширтлээ.

	— Битгий санаа зов гээд Цэрэн инээмсэглэж, — Миний эртний найз, үе тэнгийн маань нөхөр, Бергясын бага хүү иржээ. Тэгээд бид хоёр орой болтол ярилцаад гэж хариулав.

	— Нөгөө ээжийг чинь алсан Бергясын хүү юу? Чи тэр чононуудтай яаж тайван ярьж чадна вэ?

	— Нина минь, цөмөөрөө чоно биш ээ! Миний тэр очсон айлынхан чинь араатантай амьдарч байснаас биш хүмүүс шүү дээ.

	— За яах вэ! гэж Нина зөвшөөрөөд, — Одоо миний юу гэхийг сонс. Хамтралын захиргаа саалийн үнээнүүдээ Грушовка руу шилжүүлж хонио гацаанд байлгахаар шийджээ. Үдийн хоолны дараа саальчид бид үнээгээ шинэ байранд нь оруулсан. Орой ядарчихсан буцаж ирэхэд сэтгэл хэчнээн хүнд байсан гээч. Суугаад уйллаа. Дуня эгч хүрч ирээд нялх хүүхэд шиг толгойг минь иллээ. “Уйл, уйл! Энэ чинь бүсгүй минь, чи биш, харин чиний гомдоосон хайр уйлж байгаа юм” гэлээ. Би Дуня эгчийг хараан улам их уйлж унтахаар явлаа. Хэвтээд чиний муу сайн юмыг ой тойндоо тунгаалаа. Энэ амьдрал хэцүү бэрх бараг хэвийн бус байжээ. Гэвч үүнээс дээр юм хаанаас хүлээх бил ээ... Ингээд бодоод л бодоод байтал дотор сэрхийгээд явчхав! Жигүүр ч ургаад явчих шиг болов! Босоод гартаа өртсөн хувцсыг өмсөж гарлаа. “Одоо л түүн дээрээ очвол зөв болно. Тэгэхгүй бол маргааш өглөө санаа эргэчхэж мэднэ!” гэж Дуня эгч намайг дуугүй харж байснаа хэлэв. Сиреньчик, би харанхуй шөнөөр, харгуй зам хайхралгүй тэмүүлэв... Ер нь хонгор минь, өөрийнхөө Нинаг мэдэж ав! Ийм хүнийг авах уу, эсвэл буцаагаад хөөх үү... 

	— Мэдэж байна! гээд Цэрэн эхнэрээ тэврэв.

	— Хүүхдүүд шалгааж зовоох юм гэж Нина жаргалтайгаар яриагаа үргэлжлүүлэн, — Чотын унтахаар хэвтмэгцээ: “Амралт болохоор аав дээрээ очно. Чи ээжтэйгээ үлдэнэ! гэж Лидагийн хорыг малтана. Лида хариуд нь өширхөж: “Чи бол явган явна, ээж бид хоёр бригадын даргаас тэргий нь гуйж явна!” гэдэг юм. Энэ бүхнийг сонсоход ямар байдгийг чи мэддэг сэн ч болоосой! гэв.

	— Хонгор минь, тайвшир! Маргааш өглөө хүүхдүүдээ авахаар явна гээд Цэрэн үсэнд нь энхрийлэн хүрч, танил цэнхэр судас, хүзүүг нь аяархан илнэ.

	— Би өөрөө ч чамайг хүүхдүүдээсээ дутахгүй саналаа... 

	Энэ бол бие биедээ маш хэрэгтэй, дотно хүмүүсийн яриа байв.

	Тэдний байшингийн гэрэл мөддөө унтрахгүй ажээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

